ಅಧ್ಯಾಯ ೧: ಪೀಠಿಕೆ ಕೈತೋಟದ ಪ್ರಯೋಜನಗಳು, ಸಮತೋಲನ ಆಹಾರಕ್ಕೊಂದು ಮಾರ್ಗ
ಎಲ್ಲ ಕುಟುಂಬಗಳು ತಾಜಾ ತರಕಾರಿ ಮತ್ತು ಹಣ್ಣುಗಳನ್ನು ಪಡೆಯಲು ತಮ್ಮ ಮನೆಯ ಆವರಣ/ಹಿತ್ತಲಿನಲ್ಲಿ ಬೆಳೆಸುವ ತೋಟಕ್ಕೆ ’ಕೈ ತೋಟ’ವೆಂದು ಹೆಸರು. ಕೈತೋಟ ಮಾಡಲು ಉಪಯೋಗಿಸುವ ಕಾಲ ಮತ್ತು ಶ್ರಮದಾನ ನಮಗೆ ಉತ್ತಮ ಆರೋಗ್ಯ ನೀಡುವುದಲ್ಲದೆ ಅಲ್ಪ ಸ್ವಲ್ಪ ಆದಾಯವನ್ನೂ ನೀಡಬಲ್ಲದು. ಕೈತೋಟದಲ್ಲಿಯ ಕಾಯಕ ವಿಶ್ರಾಂತಿ ಸಮಯವನ್ನು ಸದುಪಯೋಗ ಪಡಿಸಿಕೊಂಡು ಸಾರ್ಥಕತೆಯ ಜೀವನ ನಡೆಸಲು ಸಹಾಯಕವಾಗಬಲ್ಲದು. ಪ್ರತಿಯೊಂದು ಗೃಹವು ತನ್ನದೇ ಆದ ಒಂದು ಕೈತೋಟ ಹೊಂದಿದ್ದರೆ ಅದೆಷ್ಟು ಚೆನ್ನ? ಮನೆಯ ಮಕ್ಕಳಿಂದ ಹಿಡಿದು ವೃದ್ಧರವರೆಗೂ ಎಲ್ಲ ವಯೋಮಾನದವರು ಒಟ್ಟಾಗಿ ಬೆಳೆಸಿ ಪ್ರೀತಿಸುವ ಕೈತೋಟ ಗೃಹಕ್ಕೆ ಒಂದು ಶೋಭೆ.
ಕೈತೋಟದ ಪ್ರಯೋಜನಗಳು
· ಕೈತೋಟವು ಮನೆಯ ಅಂದವನ್ನು ಹೆಚ್ಚಿಸುತ್ತದೆಯಲ್ಲದೆ ಸುತ್ತಲಿನ ವಾತಾವರಣವನ್ನು ತಿಳಿಯಾಗಿಸಿ ಪ್ರಶಾಂತತೆಯನ್ನು ಕಾಪಾಡುತ್ತದೆ. ಮನೆಯ ಸುತ್ತಲೂ ಹಸಿರು ಕಂಗೊಳಿಸಿ ಕಣ್ಣಿಗೆ ಹಬ್ಬವನ್ನುಂಟುಮಾಡುತ್ತದೆ.
· ಹಸಿರು ವಾತಾವರಣದಿಂದ ಶುದ್ಧಗಾಳಿ ದೊರೆಯುವುದಲ್ಲದೇ ಮನಸ್ಸಿಗೆ ನೆಮ್ಮದಿ ಮತ್ತು ಆನಂದ ದೊರೆಯುವುದು. ವಿಶೇಷವಾಗಿ ಮಾನಸಿಕವಾಗಿ ಅಸ್ವಸ್ಥಗೊಂಡವರು ಈ ಹಸಿರಿನ ಸೊಬಗಿನಿಂದ ಆನಂದವನ್ನು ಪಡೆಯುವರು.
· ಬಿಡುವಿನ ವೇಳೆಯಲ್ಲಿ ಕೈತೋಟದ ಕೆಲಸಗಳಲ್ಲಿ ತೊಡಗುವುದರಿಂದ ದೇಹಕ್ಕೆ ವ್ಯಾಯಾಮ ಸಿಗುವಂತಾಗುವುದು ಮತ್ತು ನಮಗೆ ಬೇಕಾದ ಹಣ್ಣು, ತರಕಾರಿ, ಹೂವು ನಾವೇ ಬೆಳೆದುಕೊಂಡು ಸ್ವಲ್ಪ ಹಣದ ಉಳಿತಾಯ ಮಾಡಲೂ ಸಾಧ್ಯ.
· ಮನೆಯ ಸುತ್ತಲೂ ಸಾಕಷ್ಟು ಸ್ಥಳ ಇದ್ದಲ್ಲಿ ಹೆಚ್ಚು ಬೆಳೆಗಳನ್ನು ಬೆಳೆಯಲು ಸಾಧ್ಯ. ಇದರಿಂದ ಬಂದ ಹೆಚ್ಚುವರಿ ಫಸಲನ್ನು ಮಾರಾಟ ಮಾಡಲೂಬಹುದು. ಹೀಗಾಗಿ ಇಲ್ಲಿ ಹಣ ಗಳಿಕೆಗೂ ಅವಕಾಶ ಉಂಟು.
· ಮನೆಯಿಂದ ಹೊರಗೆ ವ್ಯರ್ಥವಾಗಿ ಹರಿದು ಹೋಗುವ ನೀರನ್ನು ಸಮರ್ಪಕವಾಗಿ ಬಳಸಿಕೊಳ್ಳಬಹುದು.
· ಕೈತೋಟ ಮಾಡುವುದರಿಂದ ಮನೆಯ ಮಕ್ಕಳು ಮತ್ತು ಗೃಹಿಣಿಯರಿಗೆ ಬಿಡುವಿನ ವೇಳೆಯಲ್ಲಿ ಕೆಲಸ ಸಿಗುತ್ತದೆ. ಇದರಿಂದ ಅವರು ಯಾವಾಗಲೂ ಲವಲವಿಕೆಯಿಂದಿರಲೂ ಸಾಧ್ಯ. ಅದರಲ್ಲೂ ಮಕ್ಕಳು ಶಾರೀರಿಕವಾಗಿ ಮತ್ತು ಮಾನಸಿಕವಾಗಿ ಸದೃಢರಾಗಿ ಬೆಳೆಯಲು ಈ ಕೈತೋಟ ನೆರವಾಗುತ್ತದೆ.
· ಕೈತೋಟದ ನಿರ್ಮಾಣ ಒಂದು ಕಲೆ. ಇದೊಂದು ಉತ್ತಮ ಹವ್ಯಾಸವೂ ಹೌದು. ಇದನ್ನು ಅತ್ಯಂತ ಕಡಿಮೆ ವೆಚ್ಚ ಹಾಗೂ ಶ್ರಮದಿಂದ ಹೆಚ್ಚು ಪ್ರತಿಫಲ ಪಡೆಯುವ ಪುಟ್ಟ ಕ್ಷೇತ್ರವೆಂದೇ ಹೇಳಬಹುದು.
· ದಿನ ದಿನಕ್ಕೆ ಹೆಚ್ಚುತ್ತಿರುವ ಹಣ್ಣು ತರಕಾರಿ ಬೆಲೆಗಳು ಜನಜೀವನ ನಿರ್ವಹಣೆಯನ್ನು ಸಂಕಷ್ಟಕ್ಕೀಡು ಮಾಡಿವೆ. ಇಂತಹ ಸನ್ನಿವೇಶದಲ್ಲಿ ಇದ್ದಷ್ಟು ಜಾಗದಲ್ಲಿ ಕೈತೋಟದ ನಿರ್ಮಾಣ ದುರ್ಬಲ ವರ್ಗದವರಿಗೆ ಆರ್ಥಿಕವಾಗಿ ನೆರವಾಗಬಲ್ಲದು.
ಈ ರೀತಿಯಾಗಿ ಮನಸ್ಸಿಗೆ ಮುದ ನೀಡಿ, ಪರಿಸರ ಸಂರಕ್ಷಿಸಿ, ಮನೆಯ ಸೊಬಗನ್ನು ಹೆಚ್ಚಿಸುವುದರ ಜೊತೆಗೆ ಆದಾಯವನ್ನೂ ನೀಡುವ ಕೈತೋಟವೊಂದು ಬಹುಪಯೋಗಿ ಕಸಬು ಎನ್ನಬಹುದು.
ಸಮತೋಲನ ಆಹಾರಕ್ಕೊಂದು ಮಾರ್ಗ
ಉತ್ತಮ ಆರೋಗ್ಯಕ್ಕೆ ಸತ್ವಭರಿತ ಆಹಾರವನ್ನು ಸೇವಿಸಬೇಕು. ದಿನ ನಿತ್ಯದ ಆಹಾರದಲ್ಲಿ ಅಕ್ಕಿ, ಗೋಧಿ, ಜೋಳ, ಬೇಳೆ ಹಾಗೂ ಇನ್ನಿತರ ಕಾಳುಗಳು ಹೇಗೆ ಅವಶ್ಯಕವೋ ಅದೇ ರೀತಿ ಹಣ್ಣು, ತರಕಾರಿ ಮತ್ತು ಸಂಬಾರ ಪದಾರ್ಥಗಳೂ ಅಷ್ಟೇ ಮುಖ್ಯ. ಸಮತೋಲನ ಆಹಾರದಲ್ಲಿ ಇವು ಪ್ರಮುಖ ಪಾತ್ರ ವಹಿಸುವುದಲ್ಲದೇ ಜೀವಸತ್ವ, ಖನಿಜ, ಸಸಾರಜನಕ ಮತ್ತು ಶರ್ಕರಪಿಷ್ಟಗಳನ್ನೂ ಒದಗಿಸುತ್ತವೆ.

	ಸಂಬಾರ ಬೆಳೆಗಳು

ಹೀಗೆ ಹಣ್ಣು, ತರಕಾರಿ ಮತ್ತು ಸಂಬಾರು ಪದಾರ್ಥಗಳಲ್ಲಿ ಸಾಮಾನ್ಯವಾಗಿ ’ಎ’, ’ಬಿ’ ಮತ್ತು ’ಸಿ’ ಜೀವಸತ್ವಗಳು ಹೆಚ್ಚಿನ ಪ್ರಮಾಣದಲ್ಲಿ ದೊರೆಯುವುವಲ್ಲದೇ ಕೆಲವು ಖನಿಜಗಳು ಮತ್ತು ಶರ್ಕರ ಪಿಷ್ಟಗಳೂ ಇರುತ್ತವೆ. ಇನ್ನೂ ಈ ಜೀವಸತ್ವಗಳು ಖನಿಜಗಳು ಮತ್ತು ಶರ್ಕರ ಪಿಷ್ಟಗಳ ಕೊರತೆಯಿಂದ ಆಗಬಹುದಾದ ತೊಂದರೆಗಳನ್ನು ತಿಳಿದುಕೊಂಡರೆ ಅವುಗಳ ಮಹತ್ವ ಅರಿತು ಕೊಂಡಂತಾಗುವುದು.
’ಎ’ ಜೀವಸತ್ವದ ಕೊರತೆಯಿಂದ ಇರುಳುಗಣ್ಣು (Night Blindness) ಬರುವುದು. ದೃಷ್ಟಿ ದುರ್ಬಲವಾಗುವುದು. ಕಣ್ಣುಗಳು ಆರೋಗ್ಯಪೂರ್ಣವಾಗಿ ಉಳಿಯುವುದಿಲ್ಲ.
’ಬಿ’ ಜೀವಸತ್ವದ ಕೊರತೆಯಿಂದ ಉಂಟಾದರೆ ’ಬೆರಿ ಬೆರಿ’ ಎಂಬ ರೋಗ ಬರುವುದು. ಇದರಿಂದ ದೇಹಕ್ಕೆ ನಿಶ್ಯಕ್ತಿಯಾಗಿ ಬೇಗನೆ ಆಯಾಸಕ್ಕೆ ಒಳಗಾಗುತ್ತಾರೆ. ಇದಲ್ಲದೇ ನರಗಳಲ್ಲಿ ನೋವೂ ಕಾಣಿಸಿಕೊಳ್ಳುವುದು.
’ಸಿ’ ಜೀವಸತ್ವದ ಕೊರತೆ ’ಸ್ಕರ್ವಿ’ ಎಂಬ ರೋಗಕ್ಕೆ ಕಾರಣವಾಗುವುದು. ಇದರಿಂದ ಒಸಡುಗಳಲ್ಲಿ ರಕ್ತಸ್ರಾವವಾಗಿ ಊದಿಕೊಳ್ಳುವುದರಿಂದ ಹಲ್ಲು ಮತ್ತು ಕೀಲುಗಳು ಸಡಿಲಗೊಂಡು ಅಭದ್ರಗೊಳ್ಳುತ್ತವೆ.
ಶರ್ಕರ ಪಿಷ್ಟಗಳೂ ದೇಹದ ಬೆಳವಣಿಗೆಯಲ್ಲಿ ಮಹತ್ವದ ಪಾತ್ರ ವಹಿಸುವುವು. ಶರ್ಕರ ಪಿಷ್ಟಗಳ ಪೂರೈಕೆಯಲ್ಲಿ ಕೊರತೆ ಕಂಡುಬಂದರೆ ದೇಹ ನಿಶ್ಯಕ್ತವಾಗುವುದು ಮತ್ತು ಚಿಕ್ಕ ಮಕ್ಕಳಿಗೆ ’ಮರಾಸ್ಮಸ್’ ಎಂಬ ರೋಗ ಬರುವುದು. ಇದರಿಂದ ಮಕ್ಕಳಲ್ಲಿ ನಿಶ್ಯಕ್ತಿ ಉಂಟಾಗಿ ಬೆಳವಣಿಗೆ ಮಂದಗತಿಯಲ್ಲಿ ಸಾಗುವುದು.
ದೇಹಾರೋಗ್ಯಕ್ಕೆ ಖನಿಜಗಳ ಪಾತ್ರವೂ ಮುಖ್ಯ. ಖನಿಜಗಳ ಕೊರತೆಯಿಂದ ಹಲ್ಲುಗಳಲ್ಲಿ ತೊಂದರೆ ಕಾಣಿಸಿಕೊಳ್ಳುವುದು. ಕ್ಯಾಲ್ಸಿಯಂ ಕೊರತೆ ಉಂಟಾದರೆ ಹಲ್ಲುಗಳು ಹುಳುಕಲ್ಲಾಗಬಹುದು ಮತ್ತು ಕಬ್ಬಿಣದ ಸಂಯುಕ್ತ ವಸ್ತುಗಳ ಪೂರೈಕೆಯ ಕೊರತೆಯಿಂದ ರಕ್ತಹೀನತೆ ಉಂಟಾಗುವುದು. ಇದೇ ರೀತಿ ಸಸಾರಜನಕದ ಕೊರತೆಯಿಂದಲೂ ತೊಂದರೆ ಉಂಟಾಗುವುದು. ನಿಗದಿತ ಪ್ರಮಾಣದಲ್ಲಿ ಸಸಾರಜನಕ ಪೂರೈಕೆಯಾಗದಿದ್ದರೆ ಆರೋಗ್ಯ ಕೆಡುತ್ತದೆ. ಮಕ್ಕಳಲ್ಲಿ ಸ್ನಾಯುಗಳ ಬಲಹೀನತೆ ಕಂಡುಬರುವುದು.
* * *
ಅಧ್ಯಾಯ ೨: ಕೃಷಿ ಸಾಮಗ್ರಿ-ಸಲಕರಣೆಗಳು
ಭೂಮಿಯನ್ನು ಸಿದ್ಧಪಡಿಸುವ ಕ್ರಿಯೆಯಿಂದ ಹಿಡಿದು ಫಲ ನೀಡುವವರೆಗೆ ಕೃಷಿ ಸಲಕರಣೆಗಳು ಬೇಕೇ ಬೇಕು. ಕೆಲಸಕ್ಕೆ ತಕ್ಕಂತೆ ಅವುಗಳನ್ನು ಉಪಯೋಗಿಸುವುದರಿಂದ ಶ್ರಮ ಕಡಿಮೆಯಾಗಿ ನಿಗದಿತ ವೇಳೆಯಲ್ಲಿ ಕೆಲಸ ಪೂರ್ಣವಾಗುವುದು. ಕೈತೋಟವು ತೋಟಗಾರಿಕೆಯ ಒಂದು ಭಾಗ. ಈ ಕೈತೋಟ ನಿರ್ವಹಣೆಗಾಗಿಯೇ ಕೆಲವು ಸಾಮಗ್ರಿ-ಸಲಕರಣೆಗಳನ್ನು ನಮ್ಮೊಂದಿಗೆ ಇಟ್ಟುಕೊಳ್ಳಬೇಕಾಗುತ್ತದೆ.
ಸಲಕರಣೆಗಳು :
೧. ಪಿಕಾಸಿ : ಭೂಮಿಯನ್ನು ಅಗೆಯಲು ಅಗತ್ಯವಿರುವ ಸಲಕರಣೆ. ಹೆಚ್ಚು ಬಿರುಸಾದ ಭೂಮಿಯಲ್ಲಿ ಸಣ್ಣಪುಟ್ಟ ಕಲ್ಲಿನಂತಹ ವಸ್ತುಗಳನ್ನು ಹೊರತೆಗೆಯಲು ಇದು ಸಹಕಾರಿ. ಇದರಿಂದ ತರಕಾರಿ ಮತ್ತು ಹೂವಿನ ಮಡಿಗಳನ್ನು ಅಗೆದು ಮಣ್ಣನ್ನು ಸಡಿಲಿಸಬಹುದು.
೨. ಸನಿಕೆ : ಸನಿಕೆಯ ಕಾರ್ಯ ಪಿಕಾಸಿಗಿಂತ ಭಿನ್ನವಾದುದು. ಪಿಕಾಸಿ ಕೆಲಸ ಮುಗಿದ ಮೇಲೆ ಸನಿಕೆ ಪಾತ್ರ ಬರುತ್ತದೆ. ಅಗೆದ ಮಣ್ಣನ್ನು ಸಮಗೂಡಿಸುವುದು, ಗೊಬ್ಬರ, ಮಣ್ಣು ಇತ್ಯಾದಿ ತುಂಬಲು ಮತ್ತು ನೀರು ಹಾಯಿಸಲು ಇದು ಬೇಕೇ ಬೇಕು
೩. ಬುಟ್ಟಿ : ಕೈತೋಟದಲ್ಲಿ ೫-೬ ಬುಟ್ಟಿಗಳಾದರೂ ಇರಬೇಕು. ಇವು ಮಣ್ಣು, ಗೊಬ್ಬರ ಇತ್ಯಾದಿಗಳನ್ನು ಒಂದೆಡೆಯಿಂದ ಮತ್ತೊಂದೆಡೆಗೆ ಸಾಗಿಸಲು ಸಹಾಯಕವಾಗುತ್ತವೆ.
೪. ಕುಡುಗೋಲು : ಇದು ಕೈತೋಟದಲ್ಲಿ ಕಳೆ ಕೀಳಲು ಮತ್ತು ಬೆಳೆ ಕೊಯ್ಲು ಮಾಡಲು ಸಹಾಯಕವಾಗುತ್ತದೆ.
೫. ಸಣ್ಣಗುದ್ದಲಿ : ಸಣ್ಣಪುಟ್ಟ ಹೆಂಟೆಗಳನ್ನು ಒಡೆದು ಪುಡಿ ಮಾಡಲು, ಮಡಿಗಳಲ್ಲಿ ಸಾಲು ತೆಗೆಯಲು, ಬೀಜ ಬಿತ್ತಲು, ತಗ್ಗು ತೆಗೆಯಲು ಮತ್ತು ಮಡಿಗಳಲ್ಲಿ ಮಣ್ಣನ್ನು ಪುಡಿ ಮಾಡಲು ಬೇಕಾಗುತ್ತದೆ.
೬. ಸವರುಗತ್ತರಿ : ಇದೊಂದು ಬಹುಪಯೋಗಿ ಸಾಧನವಾಗಿದ್ದು ವಿವಿಧ ಆಕಾರಗಳಲ್ಲಿ ದೊರೆಯುವುದು. ಕಾಂಡದ ರೆಂಬೆಗಳನ್ನು ಕತ್ತರಿಸಿ ’ತುಂಡು’ಗಳನ್ನು ತಯಾರಿಸಲು ಇದು ಬೇಕು. ಸವರುಗತ್ತರಿಯಿಂದ ಸರಿಯಾದ ಸ್ಥಳದಲ್ಲಿ ಗುಂಜು ಅಥವಾ ನಾರು ಮೇಲೇಳದಂತೆ ಮತ್ತು ಸೀಳದಂತೆ ಕತ್ತರಿಸಬಹುದು. ವಿಶೇಷವಾಗಿ ಸಸ್ಯಾಭಿವೃದ್ಧಿಯಲ್ಲಿ ಗಿಡದ ಟೊಂಗೆಯನ್ನು ಕತ್ತರಿಸಿ, ತುಂಡುಗಳಾಗಿ ಮಾಡಲು ಇದು ಬೇಕಾಗುತ್ತದೆ.
೭. ಕಸಿ ಚಾಕು : ಇದು ವಿಶೇಷವಾಗಿ ಸಸ್ಯಾಭಿವೃದ್ಧಿ ಕಾರ್ಯಕ್ಕೆ ರಚಿಸಲ್ಪಟ್ಟಿರುವ ಚಾಕು ಅಥವಾ ಚೂರಿ. ಬಡ್ಡಿಂಗ್ ಮತ್ತು ಕಸಿ ಚಾಕುಗಳೆಂದು ಬೇರೆ ಬೇರೆಯಾಗಿಯೂ ಸಿಗುತ್ತವೆ. ಕಸಿ ಕಟ್ಟುವಾಗ ಮತ್ತು ಗೂಟಿ ಕಟ್ಟುವಾಗ ಟೊಂಗೆಗಳನ್ನು ಸವರಲು ಇದನ್ನು ಉಪಯೋಗಿಸುವರು. ಗಿಡಗಳಿಗೆ ಕಣ್ಣು ಕೂಡಿಸುವಾಗ ಕಸಿ ಚಾಕುವನ್ನೇ ಉಪಯೋಗಿಸಬೇಕಾಗುವುದು. 
[image: https://kanaja.karnataka.gov.in/wp-content/uploads/2011/11/01_Kaithota-300x271.jpg]
೮. ಬೇಲಿಯ ಸವರುಗತ್ತರಿ : ಇದಕ್ಕೆ ಕೈಯಿಂದ ಹಿಡಿದುಕೊಳ್ಳಲು ಎರಡು ಮರದ ತುಂಡುಗಳಿದ್ದು ಮುಂದಿನ ಭಾಗವು ಎರಡು ಚೂರಿಗಳ ಆಕಾರದಲ್ಲಿ ಕತ್ತರಿ ಹಾಗೆ ಕಾಣುವುದು. ತೋಟಗಳಲ್ಲಿ, ಉದ್ಯಾನಗಳಲ್ಲಿ ಮತ್ತು ಬೇಲಿಯಲ್ಲಿ ಹೆಚ್ಚುವರಿಯಾಗಿ ಬೆಳೆದ ರೆಂಬೆ-ಕೊಂಬೆಗಳನ್ನು ಕತ್ತರಿಸಲು ಉಪಯೋಗಿಸುವರು.
೯. ಗರಗಸ : ದಪ್ಪನೆಯ ಕಾಂಡಗಳನ್ನು ಕತ್ತರಿಸಲು ಗರಗಸ ಸಹಕಾರಿಯಾಗುತ್ತದೆ.
೧೦. ಬೇಬಿ ಸ್ಪ್ರೇಯರ್‌‌: ಕೈತೋಟದಲ್ಲಿ ಔಷಧಿ ಸಿಂಪರಣೆಗೆ ಇದು ಅವಶ್ಯಕ. ಕೀಟ-ರೋಗಗಳ ನಿಯಂತ್ರಣಕ್ಕಾಗಿ ಔಷಧಿ ಮೇಲೆ ಸಿಂಪರಣೆ ಮಾಡಲು ಬೇಕಾಗುವುದು.
೧೧. ಹರಿವಾಣ : ಬೀಜ ಮೊಳಕೆ ಪರೀಕ್ಷೆಗಾಗಿ ಪ್ಲಾಸ್ಟಿಕ್ ಅಥವಾ ಲೋಹದಿಂದ ತಯಾರಿಸಿದ ಹರಿವಾಣ ಅವಶ್ಯ. ಅತಿ ಸಣ್ಣ ಗಾತ್ರದ ಬೀಜಗಳನ್ನು ಮೊಳಕೆ ಪರೀಕ್ಷೆಗಾಗಿ ಈ  ಹರಿವಾಣಗಳನ್ನು ಉಪಯೋಗಿಸಬಹುದು. ಇದು ಬೀಜ ಒಣಗಿಸಲು ಸಹ ನೆರವಾಗುತ್ತದೆ.
೧೨. ತಳ್ಳುವ ಕೈ ಗಾಡಿ : ಕೈತೋಟ ಸ್ವಲ್ಪ ವಿಶಾಲವಾಗಿದ್ದಲ್ಲಿ ಗೊಬ್ಬರ, ಮಣ್ಣು ಮತ್ತು ಸಸಿಗಳನ್ನು ಒಂದೆಡೆಯಿಂದ ಇನ್ನೊಂದೆಡೆಗೆ ಸಾಗಿಸಲು ಇದು ಉಪಯೋಗವಾಗುವ ಎರಡು ಚಕ್ರಗಳ ಚಿಕ್ಕ ಗಾಡಿ.
ಕೃಷಿ ಸಾಮಗ್ರಿಗಳು
ಕೈತೋಟದಲ್ಲಿ ವಿವಿಧ ಬೆಳೆಗಳನ್ನು ಬೆಳೆಯಲು ಕೆಲವು ಸಾಮಗ್ರಿಗಳನ್ನು ಸಂಗ್ರಹಿಸಿಟ್ಟುಕೊಳ್ಳುವುದರಿಂದ ನಾವು ಸಮಯಕ್ಕೆ ಸರಿಯಾಗಿ ಎಲ್ಲ ಕೆಲಸಗಳನ್ನು ನಿರ್ವಹಿಸಬಹುದು.
೧. ಸಾವಯವ ಗೊಬ್ಬರಗಳು : ಸಾವಯವ ಗೊಬ್ಬರಗಳಲ್ಲಿ ಕೊಟ್ಟಿಗೆ ಗೊಬ್ಬರ, ಹಸಿರೆಲೆ ಗೊಬ್ಬರ, ಕಾಂಪೋಸ್ಟ್ ಗೊಬ್ಬರ, ಮೂಳೆ ಗೊಬ್ಬರ, ಮೀನಿನ ಗೊಬ್ಬರ, ಕೋಳಿ ಗೊಬ್ಬರ ಇತ್ಯಾದಿಯಾಗಿ ಹಲವಾರು ವಿಧಗಳಿವೆ. ಅವುಗಳಲ್ಲಿ ಕೊಟ್ಟಿಗೆ ಗೊಬ್ಬರ ಶ್ರೇಷ್ಠವಾದುದು. ಇದನ್ನು ಕೈತೋಟದ ಮೂಲೆಯಲ್ಲಿ ನಾವೇ ತಯಾರಿಸಿಕೊಳ್ಳಬಹುದು. ಅನಾನುಕೂಲವಿದ್ದಲ್ಲಿ ಬೇರೆಡೆಯಿಂದ ತರುವುದಾದರೆ ಅದಕ್ಕೆ ತಕ್ಕ ವ್ಯವಸ್ಥೆ ಮಾಡಿಕೊಂಡಿರಬೇಕು.
೨. ರಸಗೊಬ್ಬರಗಳು : ಕೈತೋಟದ ಬೆಳೆಗಳಿಗೆ ಸೂಕ್ತ ಪ್ರಮಾಣದಲ್ಲಿ ರಸಗೊಬ್ಬರಗಳನ್ನು ಉಪಯೋಗಿಸಬೇಕಾಗುವುದು. ಸಾರಜನಕ, ರಂಜಕ ಮತ್ತು ಪೊಟ್ಯಾಷ್ ಅಂಶಗಳನ್ನು ಹೊಂದಿದ ರಸಗೊಬ್ಬರಗಳು ಹೆಚ್ಚು ಅವಶ್ಯಕ. ಇವುಗಳನ್ನು ಒಂದೆಡೆ ಸಂಗ್ರಹಿಸಿಡಬೇಕು. ಇವುಗಳ ಜೊತೆಗೆ ಕ್ಯಾಲ್ಸಿಯಂ, ಮೆಗ್ನೇಸಿಯಂ ಮತ್ತು ಗಂಧಕಯುಕ್ತ ರಸಗೊಬ್ಬರಗಳನ್ನು ಪೂರೈಸಬೇಕಾಗುತ್ತದೆ. ಸ್ವಲ್ಪ ಮಟ್ಟಿಗೆ ಈ ಅಂಶಗಳನ್ನು ಹೊಂದಿದ ಗೊಬ್ಬರಗಳನ್ನು ಸಂಗ್ರಹಿಸಿಟ್ಟುಕೊಳ್ಳಬೇಕಾಗುವುದು. ಇವಲ್ಲದೇ ಲಘು ಪೋಷಕಾಂಶಗಳಾದ ತಾಮ್ರ, ಮಾಲಿಬ್ಡಿನಂ, ಸತು ಇತ್ಯಾದಿಗಳು ಒಮ್ಮೊಮ್ಮೆ ಬೆಳೆಗೆ ಅವಶ್ಯವೆನಿಸುತ್ತವೆ. ತಜ್ಞರ ಶಿಫಾರಸಿನ ಮೇರೆಗೆ ಇವುಗಳನ್ನು ಬೇಕಾಗುವ ಸಮಯದಲ್ಲಿಯೇ ತಂದು ಪೂರೈಸಬಹುದು.
೩. ಕೀಟನಾಶಕಗಳು : ಇತ್ತೀಚೆಗೆ ಕೀಟ-ರೋಗಗಳ ಹಾವಳಿ ಹೆಚ್ಚಾಗುತ್ತಿದೆ. ಅವುಗಳ ಹತೋಟಿಗೆ ಔಷಧಿಗಳನ್ನು ಉಪಯೋಗಿಸಲೇಬೇಕು. ಇಲ್ಲವಾದರೆ ನಷ್ಟ ಖಂಡಿತ. ಸಾಧ್ಯವಾದಷ್ಟು ಮುಂಜಾಗೃತಾ ಕ್ರಮಗಳನ್ನು ಅನುಸರಿಸಬೇಕು. ಅದಾದ ಮೇಲೂ ಕೀಟ ರೋಗಗಳ ಬಾಧೆ ಕಂಡುಬಂದಲ್ಲಿ ತಜ್ಞರ ಶಿಫಾರಸಿನ ಮೇರೆಗೆ ಕೀಟನಾಶಕಗಳನ್ನು ಸಿಂಪಡಿಸಬೇಕು. ಅವರವರ ಕೈತೋಟದಲ್ಲಿ ವರ್ಷವಿಡೀ ಕಂಡುಬರುವ ಕೀಟ ಹಾಗೂ ರೋಗಗಳನ್ನು ಅಭ್ಯಸಿಸಿ ಸಾಧ್ಯವಾದಷ್ಟು ಕೀಟನಾಶಕಗಳನ್ನು ಖರೀದಿಸಿ ಇಟ್ಟುಕೊಂಡಿರಬೇಕು.
ಕೀಟನಾಶಕಗಳು ಮಾತ್ರವಲ್ಲದೇ ಶಿಲೀಂಧ್ರ ನಾಶಕಗಳು, ಇಲಿ ಪಾಷಾಣಗಳು ಇತ್ಯಾದಿಯಾಗಿ ತಯಾರಿಯಲ್ಲಿ ಇಟ್ಟುಕೊಂಡಿರಬೇಕು. ಬೋರ್ಡೊ ಮಿಶ್ರಣ ಮತ್ತು ಅಂಟುಗಳನ್ನು ಮನೆಯಲ್ಲೇ ತಯಾರಿಸಿಕೊಳ್ಳಬಹುದು. ಇವು ಉತ್ತಮ ಶಿಲೀಂಧ್ರನಾಶಕಗಳಾಗಿವೆ. (ತಯಾರಿಸುವ ವಿಧಾನವನ್ನು ’ಸಸ್ಯ ಸಂರಕ್ಷಣೆ’ ಅಧ್ಯಾಯದಲ್ಲಿ ವಿವರಿಸಲಾಗಿದೆ.)
೪. ಸಸ್ಯಾಭಿವೃದ್ಧಿ ಸಾಮಗ್ರಿಗಳು : ಕೈತೋಟದಲ್ಲಿ ಸಸ್ಯಾಭಿವೃದ್ಧಿ ಕೈಗೊಳ್ಳುವುದಾದರೆ ಸ್ಥಳದ ವಿಸ್ತೀರ್ಣವನ್ನು ನಿರ್ಧರಿಸಿಕೊಂಡು ಬೇಕಾಗುವ ಸಾಮಗ್ರಿಗಳನ್ನು ಖರೀದಿಸಿಟ್ಟುಕೊಂಡಿರಬೇಕು.
ಸಾಮಾನ್ಯವಾಗಿ ಕಸಿ ಮೇಣ, ಪ್ಲಾಸ್ಟಿಕ್ ಹಾಳೆ, ಕಾಂಡದ ತುಂಡುಗಳಲ್ಲಿ ಬೇರು ಬರಿಸುವ ಸಸ್ಯವರ್ಧಕ, ಪಾಲಿಥೀನ್ ಚೀಲಗಳು, ಸ್ಪ್ಯಾಗ್ನಂಮಾಸ್, ಮರಳು ಇತ್ಯಾದಿಗಳನ್ನು ಸಂಗ್ರಹಿಸಿಟ್ಟುಕೊಂಡಿರಬೇಕು.
* * *
ಅಧ್ಯಾಯ ೩: ಸಸ್ಯಾಭಿವೃದ್ಧಿ ಸಸ್ಯಾಭಿವೃದ್ಧಿಯ ವಿಧಾನಗಳು, ಬೀಜಗಳ ಮೂಲಕ, ನಿರ್ಲಿಂಗ ಪದ್ಧತಿ – ಕಾಂಡದ ತುಂಡುಗಳ ಮುಖಾಂತರ, ಗೆಡ್ಡೆ-ಗುಪ್ತಕಾಂಡ, ಕಸಿ ವಿಧಾನ, ಗೂಟಿ/ಲೇಯರಿಂಗ್ ವಿಧಾನ ಮತ್ತು ಅಂಗಾಂಶ ಕೃಷಿ ವಿಧಾನ
ಬೀಜಗಳಿಂದ ಸಸ್ಯಾಭಿವೃದ್ಧಿ ಸಾಧ್ಯವಿದ್ದರೂ ತೋಟಗಾರಿಕೆಯ ಹಲವಾರು ಬೆಳೆಗಳಲ್ಲಿ ಬೇರೆ ಬೇರೆ ವಿಧಾನಗಳನ್ನು ಅನುಸರಿಸಿ ಗಿಡಗಳನ್ನು ಬೆಳೆಸುವುದು ಲಾಭದಾಯಕವೆನಿಸಿದೆ. ಏಕೆಂದರೆ ಈ ವಿಧಾನಗಳಿಂದ ಶೀಘ್ರವಾಗಿ ಫಲ ಪಡೆಯಬಹುದಾಗಿದೆ. ಅನಿವಾರ್ಯವಿರುವ ಕೆಲವೇ ಬೆಳೆಗಳನ್ನು ಬೀಜಗಳಿಂದ ಅಭಿವೃದ್ಧಿ ಪಡಿಸುವರು. ಈ ರೀತಿಯಾಗಿ ಬೀಜದಿಂದ ಸಸ್ಯಾಭಿವೃದ್ಧಿ ಹೊರತುಪಡಿಸಿ ಬೇರೆ ಬೇರೆ ವಿಧಾನಗಳನ್ನು ಅನುಸರಿಸುವುದರಿಂದ ಶೀಘ್ರವಾಗಿ ಸಸ್ಯಾಭಿವೃದ್ಧಿ ಮಾಡಬಹುದಲ್ಲದೇ ಗುಣಮಟ್ಟದ ಫಲವನ್ನೂ ಪಡೆಯಬಹುದು.
ಸಸ್ಯಾಭಿವೃದ್ಧಿಯ ವಿಧಾನಗಳು
(ಅ) ಬೀಜಗಳ ಮೂಲಕ
ಬೀಜದಿಂದ ಸಸ್ಯಾಭಿವೃದ್ಧಿ ಮಾಡುವಾಗ ಸ್ವಕೀಯ ಮತ್ತು ಪರಕೀಯ ಪರಾಗ ಸ್ಪರ್ಶಗಳು ಏರ್ಪಡುತ್ತವೆ. ಇದರ ಪ್ರತಿಫಲವಾಗಿ ಬೀಜಗಳು ಉತ್ಪಾದಿಸಲ್ಪಟ್ಟು ಮುಂದೆ ಈ ಬೀಜಗಳಿಂದಲೇ ಹೊಸ ಸಸ್ಯಗಳನ್ನು ಪಡೆಯಬಹುದು. ಬೀಜ ಪದ್ಧತಿಯಲ್ಲಿ ಕಡಿಮೆ ಖರ್ಚು ಹಾಗೂ ಅಲ್ಪ ಶ್ರಮದಿಂದ ಹೆಚ್ಚು ಸಸಿಗಳನ್ನು ಉತ್ಪಾದಿಸಬಹುದು. ಪರಕೀಯ ಪರಾಗ ಸ್ಪರ್ಶ ಕ್ರಿಯೆಯಿಂದ ಬೀಜಗಳಾಗಿ ನಂತರ ಅವು ಸಸಿಗಳಾದಾಗ ತಂದೆ ತಾಯಿಯ ಮಧ್ಯವರ್ತಿ ಗುಣಗಳನ್ನು ಹೊಂದಿರುತ್ತವೆ. ಆದರೆ ಬಹು ಭ್ರೂಣೀಯ ಬೀಜಗಳನ್ನು ಬಿತ್ತಿ ತಾಯಿಯನ್ನೇ ಹೋಲುವ ಸಸಿಗಳನ್ನು ಪಡೆಯಬಹುದಾಗಿದೆ. ಉದಾಹರಣೆ, ಮ್ಯಾಂಡರಿನ್ ಕಿತ್ತಳೆ, ನೇರಳೆ, ಹುಳಿನಿಂಬೆ ಇತ್ಯಾದಿ.
(ಆ) ನಿರ್ಲಿಂಗ ಪದ್ಧತಿ
ಈ ಪದ್ಧತಿಯಲ್ಲಿ ತುಂಡು, ಗೆಡ್ಡೆ, ಗುಪ್ತಕಾಂಡ, ಕಂದು ಮುಂತಾದ ಭಾಗಗಳು, ವಿವಿಧ ಕಸಿ ವಿಧಾನಗಳು, ಲೇಯರಿಂಗ್ ವಿಧಾನಗಳು ಮತ್ತು ಅಂಗಾಂಶ ವಿದಾನಗಳಿಂದ ಸಸ್ಯಾಭಿವೃದ್ಧಿ ಮಾಡಲಾಗುವುದು. ಬೀಜವನ್ನು ಹೊರತು ಪಡಿಸಿ ಸಸ್ಯದ ವಿವಿಧ ಭಾಗಗಳಿಂದ ಸಸ್ಯೋತ್ಪಾದನೆ ಮಾಡುವ ವಿಧಾನಗಳು ಈ ಮುಂದಿನಂತಿವೆ.
೧. ಕಾಂಡದ ತುಂಡುಗಳ ಮುಖಾಂತರ
ಕತ್ತರಿಸಿದ ಸಸ್ಯದ ಕಾಂಡ ಅಥವಾ ರೆಂಬೆಯ ತುಂಡುಗಳನ್ನು ನಾಟಿ ಮಾಡಿ ಸಸ್ಯೋತ್ಪಾದನೆ ಮಾಡುವ ಪದ್ಧತಿ ಅತ್ಯಂತ ಸರಳವಾದುದು. ಎಲ್ಲ ಬಗೆಯ ಸಸ್ಯಗಳಲ್ಲಿ ಇದು ಸಾಧ್ಯವಿಲ್ಲ. ಆದರೆ ತೋಟಗಾರಿಕೆಗೆ ಸಂಬಂಧಿಸಿದ ಸಾಕಷ್ಟು ಗಿಡಗಳನ್ನು ತುಂಡು ನಾಟಿಪದ್ಧತಿಯಿಂದ ಅಭಿವೃದ್ಧಿ ಪಡಿಸಬಹುದು.
ತುಂಡು ನಾಟಿಪದ್ಧತಿಯಲ್ಲಿ ಅನುಸರಿಸಬೇಕಾದ  ನಿಯಮಗಳು
೧. ತುಂಡು ನಾಟಿ ಮಾಡುವ ಮಾಧ್ಯಮ ಚೆನ್ನಾಗಿ ನೀರು ಬಸಿದು ಹೋಗುವಂತಿರಬೇಕು ಮತ್ತು ನೀರು ಹಿಡಿದಿಟ್ಟುಕೊಳ್ಳುವ ಸಾಮರ್ಥ್ಯ ಉತ್ತಮವಾಗಿರಬೇಕು.
೨. ನಾಟಿಗೆ ಆಯ್ಕೆ ಮಾಡುವ ಕಾಂಡದ ತುಂಡು ರೋಗದಿಂದ ಮುಕ್ತವಾಗಿದ್ದು ಸಾಕಷ್ಟು ಎಲೆಗಳನ್ನು ಹೊಂದಿರಬೇಕು.
೩. ಕಾಂಡದ ಮೃದು ತುಂಡುಗಳನ್ನು ೫ ಸೆಂ.ಮೀ. ಆಳಕ್ಕೆ ಮತ್ತು ಬಲಿತ ತುಂಡುಗಳನ್ನು ೧೦ ಸೆಂ.ಮೀ. ಆಳಕ್ಕೆ ಹೂಳಬೇಕು ಅಥವಾ ನಾಟಿ ಮಾಡಬೇಕು.
೪. ಕಾಂಡದ ಮೃದು ತುಂಡುಗಳನ್ನು ನೆಟ್ಟಗೆ ನಾಟಿ ಮಾಡಿದರೆ ಬಲಿತ ತುಂಡುಗಳನ್ನು ಸ್ವಲ್ಪ ಓರೆಯಾಗಿ ನಾಟಿ ಮಾಡಬೇಕು.
ನೆಡುವ/ನಾಟಿ ವಿಧಾನ : ಸುಮಾರು ೨ ಸೆಂ.ಮೀ. ದಪ್ಪ, ೧೫ ಸೆಂ.ಮೀ. ಉದ್ದ ಮತ್ತು ೩-೫ ಮೊಗ್ಗುಗಳಿರುವ ಕಾಂಡ ಇಲ್ಲವೆ ರೆಂಬೆ ತುಂಡುಗಳನ್ನು ಆಯ್ಕೆ ಮಾಡಿಕೊಳ್ಳಬೇಕು. ನಾಟಿ ಮಾಡುವ ತುಂಡುಗಳ ಕೆಳಭಾಗವನ್ನು ಓರೆಯಾಗಿ ಮೊಗ್ಗಿನ ಕೆಳಗೆ ಕತ್ತರಿಸಿ ಹೆಚ್ಚಾಗಿರುವ ಎಲೆಗಳನ್ನು ಸವರಿ ಹಾಕಬೇಕು. ನಂತರ ನಾಟಿ ಮಾಡಿ ನಿಯಮಿತವಾಗಿ ನೀರು ಪೂರೈಕೆ ಮಾಡಬೇಕು.
ಬೆಳೆಸಿದ ಸಸಿಗಳನ್ನು ಕಾಪಾಡುವುದು : ಸಸಿ ಕಟ್ಟಿದ ಗಿಡಗಳೇ ಇರಲಿ ಅಥವಾ ಬೇರು ಬರಿಸಿದ ಸಸಿಗಳೇ ಇರಲಿ ಅವುಗಳನ್ನು ಮುಖ್ಯ ಕ್ಷೇತ್ರಕ್ಕೆ ಕೊಂಡೊಯ್ಯುವ ಮುನ್ನ ರಕ್ಷಿಸಬೇಕಾಗುವುದು. ಈ ರೀತಿಯಾಗಿ ಬೆಳೆಸಿದ ಸಸಿಗಳನ್ನು ಭಾಗಶಃ ನೆರಳಿರುವ ಪ್ರದೇಶದಲ್ಲಿ ಇಟ್ಟು ನಿಯಮಿತವಾಗಿ ನೀರು ಪೂರೈಕೆ ಮಾಡುತ್ತಿರಬೇಕು. ಸಸ್ಯಗಳ ಬೆಳವಣಿಗೆ ಗಮನಿಸಿ ಆಗಿಂದಾಗ್ಗೆ ಪೋಷಕಾಂಶಗಳನ್ನು ಪೂರೈಸುತ್ತಿರಬೇಕು.
ಕೀಟ ಮತ್ತು ರೋಗಗಳಿಗೆ ಸಂಬಂಧಿಸಿದಂತೆ ಪ್ರತಿನಿತ್ಯ ಗಿಡಗಳನ್ನು ಪರೀಕ್ಷಿಸಿ ಬಾಧೆ ಕಂಡು ಬಂದಲ್ಲಿ ಸೂಕ್ತ ಸಸ್ಯ ಸಂರಕ್ಷಣಾ ಕ್ರಮ ಕೈಗೊಳ್ಳಬೇಕು. ಕಸಿ ಕಟ್ಟಿದ ನಂತರ ಕೆಲವು ಗಿಡಗಳು ಬಹು ಬೇಗನೆ ನಾಟಿಗೆ/ನೆಡುವ ಪೂರ್ವದಲ್ಲಿಯೇ ಹೂವು-ಕಾಯಿಗಳನ್ನು ಬಿಡಲು ಪ್ರಾರಂಭಿಸಬಹುದು. ಅಂತಹ ಸಂದರ್ಭದಲ್ಲಿ ಅವುಗಳನ್ನು ಕಿತ್ತು ಹಾಕಬೇಕು. ಇದಲ್ಲದೆ ತುಂಡುಗಳನ್ನು ನಾಟಿ ಮಾಡಿದ ಮತ್ತು ಕಸಿ ಕಟ್ಟಿದ ದಿನಾಂಕ, ಉಪಯೋಗಿಸಿದ ಜಾತಿ ಇತ್ಯಾದಿಗಳನ್ನು ಒಂದೆಡೆ ದಾಖಲು ಮಾಡುವುದು ಒಳ್ಳೆಯದು. ಇದರಿಂದ ಅವುಗಳ ವಯಸ್ಸು ತಿಳಿದುಕೊಳ್ಳಲು ಹಾಗೂ ತೊಂದರೆಗಳಿಗೆ ಪರಿಹಾರ ಸೂಚಿಸಲು ಅನುಕೂಲವಾಗುವುದು.
ಸಾಮಾನ್ಯವಾಗಿ ದಾಳಿಂಬೆ, ದ್ರಾಕ್ಷಿ, ಗುಲಾಬಿ, ಕ್ರೋಟಾನ್ ಇತ್ಯಾದಿ ಬೆಳೆಗಳಲ್ಲಿ ತುಂಡುಗಳಿಂದ ನಾಟಿ ಮಾಡಿ ಹೊಸ ಸಸ್ಯಗಳನ್ನು ಪಡೆಯಬಹುದು. ತುಂಡುಗಳನ್ನು ಬಳಸಿ ಸಸ್ಯಾಭಿವೃದ್ಧಿ ಕೈಗೊಳ್ಳುವುದು ಸುಲಭ ಹಾಗೂ ಖರ್ಚು ಕಡಿಮೆ. ಆದರೆ ಗುಲಾಬಿಯಲ್ಲಿ ಕಣ್ಣು ಕಸಿ ಮಾಡುವುದು, ಕ್ರೋಟಾನ್‌ನಲ್ಲಿ ಗೂಟಿ ವಿಧಾನದ ಮೂಲಕ ಸಸ್ಯಗಳನ್ನು ಪಡೆಯುವುದು ವಾಣಿಜ್ಯ ದೃಷ್ಟಿಯಿಂದ ಒಳ್ಳೆಯದು.
೨. ಗೆಡ್ಡೆ –ಗುಪ್ತಕಾಂಡ
ಬೆಳ್ಳುಳ್ಳಿಯ ಹೂವುಗೊಂಚಲುಗಳ ಕೆಳಗೆ ಇರುವ ಭಾಗ ಮಾರ್ಪಾಟುಗೊಂಡು ಇಲುಕುಗಳಾಗುತ್ತವೆ. ಅವುಗಳನ್ನು ಬೇರೆ ಬೇರೆ ಮಾಡಿ ಬಿತ್ತಿ, ಸ್ವತಂತ್ರ ಸಸಿಗಳನ್ನಾಗಿ ಬೆಳೆಸಬಹುದು. ಆಲೂಗೆಡ್ಡೆಯನ್ನು ಗೆಡ್ಡೆಗಳ ಮೂಲಕ ಸಸ್ಯಾಭಿವೃದ್ಧಿ ಮಾಡುತ್ತಾರೆ. ಮೊಳಕೆಯೊಡೆಯುವ ಸಾಮರ್ಥ್ಯವಿರುವ ಗೆಡ್ಡೆಯ ಚೂರುಗಳಲ್ಲಿ ಕನಿಷ್ಠಪಕ್ಷ ಎರಡು ಕಣ್ಣುಗಳಿರಬೇಕು.
ಗೆಡ್ಡೆಗಳಿಂದ ಸಸ್ಯಾಭಿವೃದ್ಧಿ ಮಾಡುವಾಗ ಬಿತ್ತನೆಗೆ ಉಪಯೋಗಿಸುವ ಗೆಡ್ಡೆಗಳನ್ನು ಸಂಗ್ರಹಿಸುವುದು ಮತ್ತು ಚೂರುಗಳನ್ನಾಗಿ ಮಾಡಿ ಬಿತ್ತನೆ ಮಾಡುವುದು ಶ್ರಮದಾಯಕವೆನಿಸುವುದು. ಆದರೆ ಕೈತೋಟದ ಕ್ಷೇತ್ರವು ಕಡಿಮೆ ಇರುವುದರಿಂದ ತೊಂದರೆ ಎನಿಸುವುದಿಲ್ಲ.
ಅರಿಸಿನದ ಗುಪ್ತಕಾಂಡಗಳಿಂದ ಸಸ್ಯಾಭಿವೃದ್ಧಿ ಮಾಡಬಹುದು. ಇವು ಆಹಾರ ಸಂಗ್ರಹಣೆಗಾಗಿ ಮಾರ್ಪಾಡು ಹೊಂದಿರುವ ಕಾಂಡಗಳಾಗಿವೆ. ಈ ಗುಪ್ತಕಾಂಡಗಳು ಭೂಮಿಯೊಳಗಿದ್ದು ಕಣ್ಣುಗಳನ್ನು ಹೊಂದಿರುತ್ತವೆ. ಕಣ್ಣುಗಳನ್ನು ಬೇರೆ ಬೇರೆ ಮಾಡಿ ನೆಟ್ಟರೆ ಸ್ವತಂತ್ರ ಸಸ್ಯವಾಗಿ ಬೆಳೆಯುವುವು. ಇವುಗಳನ್ನು ಭೂ ಅಂತರ್ಗತ ಕಾಂಡಗಳೆಂದೂ ಕರೆಯುವರು.
ಭೂ ಮೇಲ್ಭಾಗದಲ್ಲಿ ಬಾಳೆಯ ಕಾಂಡಗಳು ಬೇರೊಡೆದು ಹೊಸ ಸಸ್ಯಗಳಾಗುತ್ತವೆ. ಇವುಗಳನ್ನು ಕಂದುಗಳು ಎನ್ನುವರು. ಕಂದುಗಳನ್ನು ತಾಯಿ ಸಸ್ಯದ ಆಶ್ರಯದಿಂದ ಬೇರ್ಪಡಿಸಿ ನೆಟ್ಟರೆ ಸ್ವತಂತ್ರ ಸಸ್ಯಗಳಾಗಿ ಬೆಳೆಯುವುವು.
೩. ಕಸಿ ವಿಧಾನ
ನಿರ್ಲಿಂಗ ಪದ್ಧತಿಯ ಸಸ್ಯಾಭಿವೃದ್ಧಿಯಲ್ಲಿ ಕಸಿ ವಿಧಾನ ತುಂಬಾ ಪ್ರಮುಖವಾದುದು. ಕಸಿ ಕಟ್ಟುವಲ್ಲಿ ಹಲವಾರು ವಿಧಾನಗಳಿವೆ. ಕೈತೋಟದಲ್ಲಿ ಸುಲಭವಾಗಿ ಮಾಡಬಹುದಾದ ಕೆಲವು ಪದ್ಧತಿಗಳನ್ನು ಮುಂದೆ ವಿವರಿಸಲಾಗಿದೆ.
(i) ಕಸಿ ಕ್ಟುವಿಕೆ : ಬೇರು ಸಸ್ಯ ಮತ್ತು ಕಸಿ ಕೊಂಬೆ ಇವೆರಡೂ ಬೆಸೆದುಕೊಂಡು ಹೊಸ ಸಸ್ಯವಾಗಿ ಬೆಳೆಸುವ ಕ್ರಮವನ್ನೇ ’ಕಸಿ ಕಟ್ಟುವಿಕೆ’ ಎನ್ನುವರು.
(ii) ಬೇರು ಸಸ್ಯ : ಇದು ಮೂಲ ಅಥವಾ ತಾಯಿ ಸಸಿ. ಸಾಮಾನ್ಯವಾಗಿ ಬೇರು ಸಸ್ಯವು ಸದೃಢ ಹಾಗೂ ಒರಟು ಸ್ವಭಾವದ್ದಾಗಿದ್ದು ಸಣ್ಣ ಪುಟ್ಟ ರೋಗ ರುಜಿನಗಳನ್ನು ತಡೆಯುವ ಶಕ್ತಿ ಹೊಂದಿರುತ್ತದೆ. ಬೀಜದಿಂದ ಬೇರು ಸಸ್ಯ ಬೆಳೆಸಬಹುದು. ಕಾಂಡದ ಅಥವಾ ರೆಂಬೆಯ ತುಂಡುಗಳನ್ನು ನಾಟಿ ಮಾಡಿಯೂ ಬೇರು ಸಸ್ಯವನ್ನು ಬೆಳೆಸಬಹುದು.
ಬೀಜವನ್ನು ಮಡಿಗಳಲ್ಲಿ ಬಿತ್ತನೆ ಮಾಡಿ ಸಸಿಗಳನ್ನು ಬೆಳೆಸಬಹುದು. ಕುಂಡಗಳಲ್ಲಿ ಅಥವಾ ಪಾಲಿಥೀನ್ ಚೀಲಗಳಲ್ಲಿ ಬೀಜ ಬಿತ್ತಿ ಬೇರು ಸಸ್ಯ ಬೆಳೆಸಬಹುದು. ಪಾಲಿಥೀನ್ ಚೀಲಗಳಲ್ಲಿ ಬೇರು ಸಸ್ಯಗಳನ್ನು ಬೆಳೆಸುವುದರಿಂದ ಖರ್ಚು ಕಡಿಮೆ. ಸಾಗಾಣಿಕಾ ದೃಷ್ಟಿಯಿಂದಲೂ ಅನುಕೂಲ. ಈ ರೀತಿ ಪಾಲಿಥೀನ್ ಚೀಲಗಳಲ್ಲಿ ಬೆಳೆಯುವ ಸಸಿ ಸುಮಾರು ೧೫ ಸೆಂ.ಮೀ. ಎತ್ತರ ಮತ್ತು ಕಾಂಡದ ದಪ್ಪ ಸುಮಾರು ಒಂದೂವರೆ ಸೆಂ.ಮೀ. ಆಗುವವರೆಗೆ ಆರೈಕೆ ಮಾಡಿ ನಂತರ ಅದನ್ನು ಬೇರು ಸಸ್ಯವಾಗಿ ಉಪಯೋಗಿಸಬಹುದು.
(iii) ಕಸಿಕೊಂಬೆ : ಇದು ಉತ್ತಮ ಜಾತಿಯ ಗಿಡದ ಭಾಗ. ಇದರಿಂದ ಅಪೇಕ್ಷಿತ ಹಾಗೂ ಉನ್ನತ ಗುಣಮಟ್ಟದ ಅಧಿಕ ಇಳುವರಿಯನ್ನು ಪಡೆಯಲು ಸಾಧ್ಯ. ಆಯ್ಕೆ ಮಾಡುವ ಕಸಿಕೊಂಬೆ ಪ್ರಸಕ್ತ ವರ್ಷದ್ದಾಗಿದ್ದರೆ ಉತ್ತಮ. ಕಸಿಗೊಂಬೆ ರೋಗ ಮುಕ್ತವಾಗಿರಬೇಕು. ಸುಮಾರು ಒಂದೂವರೆ ಸೆಂ.ಮೀ. ದಪ್ಪವಿದ್ದರೆ ಸಾಕು. ಕಸಿಕೊಂಬೆಗಳನ್ನು ಒಮ್ಮೊಮ್ಮೆ ಬೇರೆ ಬೇರೆ ಕಡೆಗಳಿಂದ ತರಬೇಕಾಗಬಹುದು. ಅಂತಹ ಸಂದರ್ಭಗಳಲ್ಲಿ ಕತ್ತರಿಸಿದ ಕಸಿಕೊಂಬೆಗಳನ್ನು ನೀರಿನಲ್ಲಿ ತೊಯ್ಸಿದ ಸ್ಪ್ಯಾಗ್ನಮ್ ಮಾಸ್‌ನಲ್ಲಿ ಸುತ್ತಿಕೊಂಡು ತರಬೇಕು ಮತ್ತು ಬೇರು ಸಸ್ಯಕ್ಕೆ ಕೂಡಿಸುವವರೆಗೆ ಕಸಿ ಕೊಂಬೆ ತಂಪಿನಿಂದ ಕೂಡಿರುವಂತೆ ನೋಡಿಕೊಳ್ಳಬೇಕು.
ಕಸಿಕಟ್ಟುವಿಕೆಯಲ್ಲಿ ಅನುಸರಿಸಬೇಕಾದ ಕೆಲವು ನಿಯಮಗಳು
೧. ಕಸಿಕಟ್ಟುವ ಕೆಲಸವನ್ನು ಯೋಚಿಸಿ ಬೇರು ಸಸ್ಯಗಳನ್ನು ಸಿದ್ಧ ಪಡಿಸಿಕೊಳ್ಳಬೇಕು.
೨. ಬೇರು ಸಸ್ಯ ಮತ್ತು ಕಸಿಕೊಂಬೆ ಒಂದೇ ರೀತಿಯ ಕೂಡು ಪದರಗಳನ್ನು ಹೊಂದಿರಬೇಕು ಮತ್ತು ಸಸ್ಯ ಸಂಬಂಧಗಳಲ್ಲಿ ಸಮೀಪವಿದ್ದಷ್ಟೂ ಯಶಸ್ಸಿನ ಪ್ರಮಾಣ ಹೆಚ್ಚು.
೩. ಬೇರು ಸಸ್ಯಕ್ಕೆ ಕಸಿಕೊಂಬೆಯನ್ನು ಕೂಡಿಸುವಾಗ ಎರಡಕ್ಕೂ ಮಾಡಿದ ಗಾಯಗಳು ಸರಿಯಾಗಿ ಕೂಡಿಕೊಳ್ಳುವಂತೆ ನೋಡಿಕೊಂಡರೆ ಆ ಭಾಗಗಳು ಸರಿಯಾಗಿ ಒಂದನ್ನೊಂದು ಕೂಡಿಕೊಂಡು ಕಸಿಕಟ್ಟುವಿಕೆ ಯಶಸ್ವಿಯಾಗುವುದು.
೪. ಕಸಿಕಟ್ಟುವ ಸಮಯಕ್ಕೆ ಬೇರೆ ಸಸ್ಯದ ಮತ್ತು ಕಸಿಕೊಂಬೆಯ ಗಾತ್ರಗಳು ಒಂದೇ ಸಮನಾಗಿರಬೇಕು.
(೧) ಸಾಮಿಪ್ಯ ಕಸಿವಿಧಾನ : ಬೇರು ಸಸ್ಯ ಮತ್ತು ಕಸಿಕೊಂಬೆಗಳೆರಡಕ್ಕೂ ಸಂಪರ್ಕವೇರ್ಪಡಿಸುವುದನ್ನು ಸಾಮಿಪ್ಯ ಕಸಿ ಎನ್ನುತ್ತಾರೆ.
ಮೊದಲು ಕುಂಡ ಇಲ್ಲದೆ ಪಾಲಿಥೀನ್ ಚೀಲಗಳಲ್ಲಿ ಬೇರು ಸಸ್ಯಗಳನ್ನು ಬೆಳೆಸಿ ನಂತರ ಕಸಿ ಮಾಡುವ ಹಂತದಲ್ಲಿ ಬೇರು ಸಸ್ಯ ಕಾಂಡದ ಮೇಲೆ ಕಸಿ ಚಾಕುವಿನಿಂದ ೨.೫ – ೫ ಸೆಂ.ಮೀ ಉದ್ದದ ತೊಗಟೆ ಚಕ್ಕೆಯನ್ನು ಅಂಡಾಕಾರವಾಗಿ ಕಚ್ಚು ಕೊಟ್ಟು ತೆಗೆಯಬೇಕು. ಇದೇ ರೀತಿ ಕಸಿಕೊಂಬೆಯ ಮೇಲೂ ಅಷ್ಟೇ ಗಾತ್ರದ ಗಾಯ ಮಾಡಿ ನಂತರ ಇವೆರಡೂ ಗಾಯಗಳನ್ನು ಕೂಡಿಸಿ ಪ್ಲಾಸ್ಟಿಕ್ ಪಟ್ಟಿಯಿಂದ ಕಟ್ಟಬೇಕು. ಗಾಯಗಳು ಕೂಡಿಕೊಳ್ಳುವ ಜಾಗದಲ್ಲಿ ಗಾಳಿ-ನೀರು ಬರದಂತೆ, ಧೂಳು ಇತ್ಯಾದಿಗಳು ಸೇರಿಕೊಳ್ಳದಂತೆ ಮೇಲ್ಭಾಗದಲ್ಲಿ ಕಸಿ ಮೇಣ ಬಳಿಯಬೇಕು.

ಈ ಕಸಿ ವಿಧಾನದಲ್ಲಿ ಬೇರು ಸಸಿ ಮತ್ತು ಕಸಿಕೊಂಬೆಯ ಗಿಡಗಳೆರಡನ್ನೂ ರಕ್ಷಣೆ ಮಾಡಬೇಕಾಗುವುದು. ಕಸಿ ಕಟ್ಟುವಿಕೆ ಮುಗಿದ ಮೇಲೆ ಅವು ಸರಿಯಾಗಿ ಬೆಸೆದುಕೊಳ್ಳಲು ಕಡೇ ಪಕ್ಷ ಎರಡರಿಂದ ಮೂರು ತಿಂಗಳು ಸಮಯ ಬೇಕಾಗುತ್ತದೆ. ನಂತರ ಬೇರು ಸಸಿಯ ಮೇಲ್ಭಾಗ ಮತ್ತ ಕಸಿಕೊಂಬೆಯ ಕೆಳಭಾಗಗಳನ್ನು ಹಂತಹಂತವಾಗಿ ಕಚ್ಚುಕೊಟ್ಟು ಬೇರ್ಪಡಿಸಬೇಕು. ಆಮೇಲೆ ಅದು ಕಸಿ ಗಿಡವಾಗಿ ಬೆಳೆಯುವುದು.
ಇಲ್ಲಿ ಕಸಿಕೊಂಬೆಗಳು ನೆಲಮಟ್ಟದವರೆಗೆ ಬಾಗುವಂತಿರಬೇಕು. ಅಂತಹವುಗಳನ್ನೇ ಕಸಿ ಕಟ್ಟಲು ಆಯ್ಕೆ ಮಾಡಬೇಕು. ಇದು ಸಾಧ್ಯವಾಗದೇ ಹೋದರೆ ಕಸಿಕೊಂಬೆಯ ಗಿಡದ ಕೆಳಗೆ ಅಟ್ಟಗಳನ್ನು ನಿರ್ಮಿಸಿ ಅಟ್ಟದ ಮೇಲೆ ಬೇರು ಸಸ್ಯಗಳನ್ನಿಟ್ಟು ಆ ಮಟ್ಟದವರೆಗೆ ಇರುವ ಕಸಿಕೊಂಬೆಗಳನ್ನು ಬಗ್ಗಿಸಿ ಕಸಿ ಕಟ್ಟಬಹುದು. ಉದಾ: ಮಾವು, ಚಿಕ್ಕು ಇತ್ಯಾದಿ.
ಸಾಮೀಪ್ಯ ಕಸಿ ವಿಧಾನದಲ್ಲಿ ಆಯ್ಕೆ ಮಾಡಿದ ಕಸಿಕೊಂಬೆಯ ತಾಯಿ ಗಿಡದ ಹತ್ತಿರವೇ ಬೇರು ಸಸ್ಯಗಳನ್ನು ತೆಗೆದುಕೊಂಡು ಹೋಗಬೇಕಾಗುವುದು. ಕಸಿ ಕಟ್ಟುವಿಕೆ ಮುಗಿದ ಮೇಲೆ ತಾಯಿ ಗಿಡದ ಸುತ್ತಲೂ ದನ ಕರುಗಳು ಬರದಂತೆ ಎಚ್ಚರ ವಹಿಸಬೇಕು. ಅಟ್ಟದ ಮೇಲಿನ ಕುಂಡಗಳು ಕೆಳಗೆ ಬೀಳದಂತೆ ಕಾಳಜಿ ವಹಿಸಬೇಕು. ಇದು ಸ್ವಲ್ಪ ಕಷ್ಟವೆನಿಸಿದರೂ ಒಂದೇ ಬಾರಿಗೆ ದೊಡ್ಡ ತಾಯಿ ಗಿಡದಿಂದ ಹಲವಾರು ಕಸಿ ಗಿಡಗಳನ್ನು ಪಡೆಯಬಹುದು.
(ii) ಓಟೆ ಕಸಿ : ಪ್ರಮುಖ ಹಣ್ಣಿನ ಬೆಳೆಯಾದ ಮಾವಿನಲ್ಲಿ ಓಟೆ ಕಸಿ ವಿಧಾನವನ್ನು ಅನುಸರಿಸುವರು. ಈ ವಿಧಾನದಲ್ಲಿ ಖರ್ಚು ಕಡಿಮೆ ಹಾಗೂ ಸಮಯದ ಉಳಿತಾಯದ ದೃಷ್ಟಿಯಿಂದ ವಾಣಿಜ್ಯವಾಗಿ ಪ್ರಸಿದ್ಧಿ ಪಡೆದಿದೆ. 

ಮೊದಲು ಓಟೆ ಬಿತ್ತಿ ಬೇರು ಸಸಿ ಬೆಳೆಸಲಾಗುವುದು. ಸಸಿ ಮೊಳೆತಸುಮಾರು ೭-೧೦ ದಿನಗಳ ನಂತರ ಕಸಿ ಕಟ್ಟಲು ಬಳಸಬೇಕು. ನಾವು ಆರಿಸಿ ತಂದ ಕಸಿಕೊಂಬೆ ಪ್ರಸಕ್ತ ಸಾಲಿನಲ್ಲಿ ಬೆಳೆದುದಾಗಿರಬೇಕು. ಬೇರು ಸಸ್ಯವನ್ನು ಮಡಿ ಅಥವಾ ಪಾಲಿಥೀನ್ ಚೀಲಗಳಲ್ಲಿ ಬೆಳೆಸಬಹುದು.
ಚಿತ್ರ ೩ ರಲ್ಲಿ ತೋರಿಸಿರುವಂತೆ ಬೇರು ಸಸ್ಯದ ಮೇಲ್ಭಾಗವನ್ನು ಕತ್ತರಿಸಿದ ನಂತರ ಮೇಲಿನಿಂದ ಕೆಳಕ್ಕೆ ಸುಮಾರು ೨ ಸೆಂ.ಮೀ. ಆಳಕ್ಕೆ ಚಾಕುವಿನಿಂದ ಸೀಳು ಮಾಡಬೇಕು. ನಂತರ ಸಿದ್ಧಪಡಿಸಿಟ್ಟ ಕಸಿಕೊಂಬೆಯ ಕೆಳಭಾಗದಲ್ಲಿ ಎರಡೂ ಬದಿಗಳಲ್ಲಿ ಸುಮಾರು ೨ ಸೆಂ.ಮೀ. ಉದ್ದ ಕಚ್ಚುಕೊಟ್ಟು ಅದು ಬೇರು ಸಸಿಯಲ್ಲಿ ಸಿಕ್ಕಿಕೊಳ್ಳುವಂತೆ ಇಳಿ ಬಿಟ್ಟು ಬಿಗಿಯಾಗಿ ಸುತ್ತಿ ಕಟ್ಟಿ ನಂತರ ಬೇರು ಸಸಿಯ ಸೀಳೀನಲ್ಲಿ ಪೂರ್ಣ ತಯಾರಿಯ ಕಸಿಕೊಂಬೆ ಸಿಕ್ಕಿಸಿ ಕಟ್ಟಬೇಕು. ನಂತರ ಅದು ಕಸಿಗಿಡವಾಗಿ ಪೋಷಣೆಯೊಂದಿಗೆ ಸ್ವತಂತ್ರವಾಗಿ ಬೆಳೆಯುವುದು. ಓಟೆ ಕಸಿ ವಿಧಾನದಿಂದ ಕಡಿಮೆ ಸಮಯ ಹಾಗೂ ಖರ್ಚಿನಲ್ಲಿ ಹೆಚ್ಚು ಸಸಿಗಳನ್ನು ಉತ್ಪಾದಿಸಬಹುದು.
(iii) ಕಣ್ಣು ಕೂಡಿಸುವುದು : ಉತ್ತಮ ಜಾತಿ ಗಿಡದ ಮೊಗ್ಗುಗಳನ್ನು ಆಯ್ಕೆ ಮಾಡಿ ತೊಗಟೆ ಸಮೇತ ಅದನ್ನು ಬೇರ್ಪಡಿಸಿ ಬೇರು ಸಸ್ಯದಲ್ಲಿ ಸೇರಿಸಿ ಬೆಳೆಸುವ ಕ್ರಮವನ್ನು ’ಕಣ್ಣು ಕಸಿ’ ಅಥವಾ ’ಕಣ್ಣು ಕೂಡಿಸುವುದು’ ಎಂದು ಕರೆಯುವರು.
ಕಣ್ಣು ಕಸಿ ಮಾಡುವ ಸಮಯದಲ್ಲಿ ಬೇರು ಸಸಿಯು ರಸವತ್ತಾಗಿರಬೇಕು. ಹೀಗಾಗಿ ಬೇಸಿಗೆಯನ್ನು ಹೊರತುಪಡಿಸಿ ಕಣ್ಣು ಕೂಡಿಸುವುದು ಒಳ್ಳೆಯದು. ಆಯ್ಕೆ ಮಾಡಿದ ಮೊಗ್ಗು ದಪ್ಪವಾಗಿದ್ದು ಚಿಗುರುವ ಲಕ್ಷಣಗಳಿರಬೇಕು. ಬೇರ್ಪಡಿಸಿದ ತಕ್ಷಣ ಕಸಿ ಮೊಗ್ಗನ್ನು ಬೇರು ಸಸಿಗೆ ಜೋಡಿಸಬೇಕು. ಕಸಿ ಮೊಗ್ಗನ್ನು ದೂರದಿಂದ ತರುವುದಿದ್ದಲ್ಲಿ ಜೀವರಸ ಆರದಂತೆ ಕೊಂಬೆಯೊಂದಿಗೆ ತರಬೇಕು. ಮೊಗ್ಗನ್ನು ಬೇರು ಸಸಿಯಲ್ಲಿ ಸೇರಿಸಿದ ಮೇಲೆ ಕೂಡಿಕೆ ಸ್ಥಳದಲ್ಲಿ ಕಸಕಡ್ಡಿಗಳು ಸೇರದಂತೆ ಎಚ್ಚರ ವಹಿಸಬೇಕು.
ಗುಲಾಬಿ ಹೂವಿನ ಬೆಳೆಯಲ್ಲಿ ಕಣ್ಣು ಕೂಡಿಸುವುದರಿಂದ ಸಸ್ಯಾಭಿವೃದ್ಧಿ ಮಾಡಬಹುದು. ಒಂದು ಕಸಿ ಕೊಂಬೆಯ ಮೇಲಿರುವ ಹಲವಾರು ಕಸಿ ಮೊಗ್ಗುಗಳನ್ನು ವಿವಿಧ ಬೇರು ಸಸಿಗಳಿಗೆ ಕೂಡಿಸಲು ಉಪಯೋಗಿಸಬಹುದು. ಹೀಗಾಗಿ ಕಣ್ಣು ಕೂಡಿಸುವ ವಿಧಾನವು ಅನುಕೂಲಕರವಾಗಿದೆ.
(iv) ‘T’ ಆಕಾರದ ಕಣ್ಣು ಕಸಿ : ‘T’ ಆಕಾರದ ಕಣ್ಣು ಕಸಿ ಪದ್ಧತಿ ಬಹಳ ಜನಪ್ರಿಯವಾಗಿದೆ. ಬೇರು ಸಸಿಯ ತೊಗಟೆಯಲ್ಲಿ ಒಂದು ಉದ್ದನೆಯ ಹಾಗೂ ಅದರ ಮೇಲ್ಭಾಗದಲ್ಲಿ ಅಡ್ಡ ಕಚ್ಚು ಕೊಟ್ಟು (‘T’ ಆಕಾರದಲ್ಲಿ) ತೊಗಟೆಯನ್ನು ಸಡಿಲಗೊಳಿಸಬೇಕು. ನಂತರ ಕಸಿಕೊಂಬೆಯಿಂದ ಈ  ‘T’ ಆಕಾರಕ್ಕೆ ಹೊಂದಿಕೊಳ್ಳುವ ಹಾಗೆ ಕಚ್ಚು ಕೊಟ್ಟು ಮೊಗ್ಗು ತೆಗೆಯಬೇಕು. ಸ್ವಲ್ಪ ಕಾಂಡವನ್ನು ತೆಳುಭಾಗದೊಂದಿಗೆ ಮೊಗ್ಗು ಬೇರ್ಪಡಿಸಬೇಕು. ಆಮೇಲೆ ಬೇರು ಸಸಿಯ ‘T’ ಆಕಾರದ ಕಚ್ಚಿನ ಸೀಳುಗಳ ಮಧ್ಯೆ ಮೊಗ್ಗನ್ನು ಸೇರಿಸಿ, ಮೊಗ್ಗಿನ ಭಾಗ ಬಿಟ್ಟು ಮೇಲೆ ಮತ್ತು ಕೆಳಗೆ ಕಟ್ಟಬೇಕು. ಕಟ್ಟಲು ಪ್ಲಾಸ್ಟಿಕ್ ಪಟ್ಟಿ ಉಪಯೋಗಿಸಬಹುದು. ನಂತರ ಕಸಿಗಿಡದ ಉಪಚಾರ ಪ್ರಾರಂಭವಾಗುವುದು. ಕೆಲವು ದಿನಗಳ ನಂತರ ಮೊಗ್ಗು ಚಿಗುರುತ್ತದೆ. 

ಈ ಪದ್ಧತಿಯನ್ನು ಗುಲಾಬಿ, ಕಿತ್ತಳೆ, ಸೇಬು ಮುಂತಾದ ಬೆಳೆಗಳಿಗೆ ಅನುಸರಿಸುತ್ತಾರೆ. ವಾಣಿಜ್ಯದ ದೃಷ್ಟಿಯಿಂದ ಈ ಪದ್ಧತಿ ಹೆಚ್ಚು ಜನಪ್ರಿಯವಾಗಿದೆ. ಈ ಪದ್ಧತಿಯಿಂದ ಉತ್ಪಾದಿಸಿದ ಗಿಡಗಳು ಉತ್ತಮ ಗುಣಮಟ್ಟದ್ದಾಗಿರುತ್ತವೆ.
೪. ಗೂಟಿ/ಲೇಯರಿಂಗ್ ವಿಧಾನ
ಹಲವಾರು ಬಗೆಯ ಸಸ್ಯಾಭಿವೃದ್ಧಿ ವಿಧಾನಗಳಲ್ಲಿ ಗೂಟಿ ವಿಧಾನ ಸಹ ಒಂದು ಗಿಡದಲ್ಲಿನ ರೆಂಬೆಗಳನ್ನು ಸವರುವ ಮುನ್ನ ಅವುಗಳಿಗೆ ಸೂಕ್ತ ವಾತಾವರಣ ಕಲ್ಪಿಸಿ ಬೇರು ಬರಿಸುವ ಕ್ರಮವೇ ಗೂಟಿ ವಿಧಾನ.
ರೆಂಬೆಗಳ ತೊಗಟೆಯನ್ನು ಗಾಯ ಮಾಡಿ ಮಣ್ಣಿನಲ್ಲಿ ಹೂತು ಇಲ್ಲವೇ ಗಾಯ ಮಾಡಿದ ರೆಂಬೆಗಳ ಭಾಗಕ್ಕೆ ಬೇರು ಮಾಧ್ಯಮದ ಮಿಶ್ರಣ ಕೊಟ್ಟು ಪಾಲಿಥೀನ್ ಹಾಳೆಯಿಂದ ಸುತ್ತು ಕಟ್ಟಬೇಕು. ಈ ನಿಯಮಗಳನ್ನುನಸರಿಸಿ ರೆಂಬೆಗಳಲ್ಲಿ ಬೇರು ಬರಿಸಲಾಗುವುದು. ನಂತರ ಬೇರು ಬಂದ ರೆಂಬೆಗಳನ್ನು ತಾಯಿ ಗಿಡದಿಂದ ಕಚ್ಚುಕೊಟ್ಟು ಬೇರ್ಪಡಿಸಿ ಸ್ವತಂತ್ರ ಸಸ್ಯವಾಗಿ ಬೆಳೆಸಲಾಗುವುದು.
ರೆಂಬೆಗಳಿಂದ ಬೇರು ಬಿಡುವಂತೆ ಮಾಡುವ ವಿಧಾನದಲ್ಲಿ ಮೂ ರು ಬಗೆಗಳಿವೆ. ಅವುಗಳೆಂದರೆ :
(i) ಸರಳ ಗೂಟಿ ವಿಧಾನ, (ii) ಸರಣಿ ಗೂಟಿ ವಿಧಾನ ಮತ್ತು (iii) ಗೂಟಿ ಅಥವಾ ಲೇಯರಿಂಗ್ ವಿಧಾನ.
(i) ಸರಳ ಗೂಟಿ ವಿಧಾನ : ಈ ವಿಧಾನದಲ್ಲಿ ಬಾಗುವ ಸಾಮರ್ಥ್ಯ ಹೊಂದಿರುವ ರೆಂಬೆಗಳನ್ನು ಆಯ್ಕೆ ಮಾಡಲಾಗುವುದು. ಕಾಂಡದ ಬುಡದಲ್ಲಿರುವ ರೆಂಬೆಗಳು ಈ ರೀತಿ ಬಾಗುವ ಸಾಮರ್ಥ್ಯ ಹೊಂದಿರುತ್ತವೆ. ನಂತರ ಈ ರೆಂಬೆಗಳಿಗೆ ಉಂಗುರಾಕಾರದ ಕಚ್ಚು ಕೊಟ್ಟು ಸಿಪ್ಪೆ ತೆಗೆಯಬೇಕು. ಈ ರೀತಿ ಗಾಯ ಮಾಡಿದ ಭಾಗವನ್ನು ಮಣ್ಣಿನಲ್ಲಿ ಊರಬೇಕು. ಈ ಊರಿದ ರೆಂಬೆಗಳು ಪುಟಿದು ಮೇಲೇಳದಂತೆ ಎರಡೂ ಬದಿಗಳಲ್ಲಿ ಭಾರವಾದ ವಸ್ತುಗಳನ್ನಿಡಬೇಕು. 

ಗಾಯ ಮಾಡಿ ಊರಿದ ರೆಂಬೆಗಳ ಭಾಗಗಳಲ್ಲಿ ಸುಮಾರು ೪೫-೬೦ ದಿನಗಳಲ್ಲಿ ಬೇರುಗಳು ಬಂದಿರುತ್ತವೆ. ನಂತರ ಅವಶ್ಯಕತೆಗೆ ತಕ್ಕಂತೆ ಕಚ್ಚು ಕೊಟ್ಟು ಬೇರು ಬಿಟ್ಟ ಭಾಗಗಳನ್ನು ಬೇರ್ಪಡಿಸಿದ ನಂತರ ಅವು ಸ್ವತಂತ್ರ ಸಸಿಗಳಾಗಿ ಬೆಳೆಯುತ್ತವೆ.
ಒಂದು ವೇಳೆ ರೆಂಬೆಗಳು ಭೂಮಿಯ  ಮಟ್ಟಕ್ಕೆ ಬಾಗುವ ಸ್ಥಿತಿಯಲ್ಲಿಲ್ಲದಿದ್ದರೆ ಗೊಬ್ಬರದ ಮಾಧ್ಯಮದ ಮಿಶ್ರಣ ತುಂಬಿದ ಕುಂಡಗಳನ್ನು ತಾಯಿ ಗಿಡದ ಕೆಳಗೆ ಇಟ್ಟು ರೆಂಬೆಗಳನ್ನು ಕುಂಡ ಮಿಶ್ರಣದಲ್ಲಿ ಹಾಯಿಸಿ ಬೇರು ಬರಿಸಬಹುದು. ರೆಂಬೆಗಳು ಬಹಳಷ್ಟು ಎತ್ತರದಲ್ಲಿದ್ದರೆ ಬೇರೊಂದು ಕ್ರಮ ಅನುಸರಿಸಬೇಕು. ಚಿತ್ರ ೬ ರಲ್ಲಿ ತೋರಿಸಿರುವಂತೆ ಅಟ್ಟಣಿಗೆಗಳನ್ನು ನಿರ್ಮಿಸಿ ಅವುಗಳ ಮೇಲೆ ಕುಂಡಗಳನ್ನಿಟ್ಟು ಆ ಕುಂಡಗಳಲ್ಲಿ ಗೊಬ್ಬರದ ಮಿಶ್ರಣ ತುಂಬಿ ರೆಂಬೆಗಳನ್ನು ಬಗ್ಗಿಸಿ ಪೋಷಿಸಿ ಬೇರು ಬರಿಸಬಹುದು. 

(ii) ಸರಣಿ ಗೂಟಿ ವಿಧಾನ : ಮೇಲೆ ವಿವರಿಸಿದ ಸರಳ ಗೂಟಿ ವಿಧಾನವನ್ನೇ ಇಲ್ಲಿಯೂ ಅನುಸರಿಸಲಾಗುವುದಾದರೂ ಇಲ್ಲಿ ಆಯ್ಕೆ ಮಾಡಿದ ರೆಂಬೆಯನ್ನು ಹಲವಾರು ಬಾರಿ ಮಣ್ಣಿನಲ್ಲಿ ಊರಿದರೆ ಒಂದೇ ರೆಂಬೆಯಿಂದ ಹಲವಾರು ಸಸಿಗಳನ್ನು ಪಡೆಯಲು ಸಾಧ್ಯ. ಸಾಕಷ್ಟು ಉದ್ದವಾಗಿರುವ ರೆಂಬೆಯನ್ನು ಆಯ್ಕೆ ಮಾಡಿ ಈ ಕ್ರಮ ಅನುಸರಿಸಬಹುದು. ಆದರೆ ಸರಳ ಗೂಟಿ ವಿಧಾನದಲ್ಲಿ ಉತ್ಪಾದಿಸಿದ ಸಸಿಗಳಷ್ಟು ಸದೃಢ ಸಸಿಗಳು ಈ ವಿಧಾನದಲ್ಲಿ ನಮಗೆ ದೊರೆಯುವುದಿಲ್ಲ.
ಇದಕ್ಕೆ ಕಾರಣ ಪೋಷಕಾಂಶಗಳ ಕೊರತೆ, ಆದ್ದರಿಂದ ಸರಣಿ ಗೂಟಿ ವಿಧಾನದಲ್ಲಿ ಸಸಿಗಳನ್ನು ಬೇರ್ಪಡಿಸಿದ ಮೇಲೆ ಅವುಗಳನ್ನು ಹೆಚ್ಚು ಜೋಪಾನ ಮಾಡಬೇಕಾಗುವುದು.
(iii) ಗೂಟಿ ಅಥವಾ ಲೇಯರಿಂಗ್ ವಿಧಾನ : ಸುಮಾರು ಒಂದು ವರ್ಷ ವಯಸ್ಸಿನ ಸದೃಢ ರೆಂಬೆಗಳನ್ನು ಈ ವಿಧಾನಕ್ಕೆ ಆಯ್ಕೆ ಮಾಡಬೇಕು. ರೆಂಬೆ ರೋಗ ಮುಕ್ತವಾಗಿದ್ದು, ಸುಮಾರು ಒಂದೂವರೆ ಸೆಂ.ಮೀ. ದಪ್ಪವಿರಬೇಕು. ರೆಂಬೆಯ ಮೇಲೆ ಉಂಗುರಾಕಾರದ ೨ ಸೆಂ.ಮೀ. ಉದ್ದದ ಕಚ್ಚು ಕೊಟ್ಟು ತೊಗಟೆ ಬಿಡಿಸಬೇಕು. ನಂತರ ಬ್ರಶ್‌ನಿಂದ ಸಸ್ಯಚೋದಕವನ್ನು ಈ ಭಾಗಕ್ಕೆ ಬಳಿಯಬೇಕು. ಆಮೇಲೆ ಸ್ಪ್ಯಾಗ್ನಮ್ ಮಾಸನ್ನು ಹಸಿ ಮಾಡಿ ಗಾಯದ ಸುತ್ತಲೂ ಹೊದಿಸಿಟ್ಟು ಪಾರದರ್ಶಕ ಪಾಲಿಥೀನ್ ಹಾಳೆಯಿಂದ ಸುತ್ತಿ, ಎರಡೂ ತುದಿಗಳನ್ನು ಬಿಗಿಯಾಗಿ ಕಟ್ಟಬೇಕು.

ತಾಯಿ ಗಿಡದ ಪೋಷಕಾಂಶಗಳನ್ನೇ ಬಳಸಿಕೊಂಡು ಗಾಯ ಮಾಡಿದ ಭಾಗದಲ್ಲಿ ಬೇರುಗಳು ಬರಲು ಪ್ರಾರಂಭಿಸುತ್ತವೆ. ಬೇರು ಬರುತ್ತಿರುವುದನ್ನು ಪಾರದರ್ಶಕ ಪಾಲಿಥೀನ್ ಚೀಲದ ಮೂಲಕ ವೀಕ್ಷಿಸಬಹುದು. ಬೇರುಗಳು ಬಂದ ನಂತರ ಹಂತ ಹಂತವಾಗಿ ಕಚ್ಚು ಕೊಟ್ಟು ತಾಯಿಗಿಡದಿಂದ ಬೇರುಬಂದ ಭಾಗಗಳನ್ನು ಬೇರ್ಪಡಿಸಲಾಗುವುದು. ಮುಂದೆ ಅದು ಸ್ವತಂತ್ರ ಸಸ್ಯವಾಗಿ ಬೆಳೆಯುವುದು. ಸೀಬೆ, ದಾಳಿಂಬೆ, ಹಲಸು, ಕ್ರೋಟಾನ್ ಇತ್ಯಾದಿಗಳಲ್ಲಿ ಗೂಟಿ ವಿಧಾನ ಅನುಸರಿಸಿ ಸಸ್ಯಭಿವೃದ್ಧಿ ಮಾಡಬಹುದು. ಈ ವಿಧಾನದಿಂದ ಖರ್ಚು ಕಡಿಮೆ ಮತ್ತು ಸಸ್ಯಾಭಿವೃದ್ಧಿ ಸುಲಭ.
೫. ಅಂಗಾಂಶ ಕೃಷಿ ವಿಧಾನ
ಇದನ್ನು ಊತಕ ಕೃಷಿ ಎಂದೂ ಕರೆಯುತ್ತಾರೆ. ಈ ವಿಧಾನವು ಇತ್ತೀಚೆಗೆ ತುಂಬಾ ಜನಪ್ರಿಯವಾಗಿದ್ದು. ಉತ್ತಮ ಗುಣಮಟ್ಟದ ಸಸಿಗಳನ್ನು ತುಂಬಾ ಕಡಿಮೆ ಸಮಯದಲ್ಲಿ ಹೆಚ್ಚಿನ ಸಂಖ್ಯೆಯಲ್ಲಿ ಉತ್ಪಾದಿಸಲು ಸಾಧ್ಯ.
ಸಸ್ಯದ ಭಾಗಗಳಾದ ಎಲೆ, ಕಾಂಡ, ಬೇರು ಇತ್ಯಾದಿಗಳ ಚಿಕ್ಕ ತುಂಡುಗಳ ಮೂಲಕ ಹೊಸ ಸಸ್ಯ ಪಡೆಯುವ ವಿಧಾನ ಇದಾಗಿದೆ. ಪ್ರಯೋಗ ನಳಿಕೆಗಳಲ್ಲಿ ಕೃತಕ ಪೋಷಕಾಂಶಗಳನ್ನು ಪೂರೈಸಿ ಸಸಿಗಳನ್ನು ಪಡೆಯಬಹುದು.
* * *
ಅಧ್ಯಾಯ ೪: ಕೈತೋಟದ ನಕ್ಷೆ ಮತ್ತು ಬೆಳೆಗಳು – ಹಣ್ಣಿನ ಬೆಳೆಗಳು
ಕೈತೋಟದಲ್ಲಿ ಹಣ್ಣು ಮತ್ತು ತರಕಾರಿಗಳನ್ನು ಪ್ರತ್ಯೇಕವಾಗಿ ಇಲ್ಲವೇ ಗುಂಪುಗಳಲ್ಲಿ ಬೆಳೆಯಬಹುದು. ಅವು ಹೆಚ್ಚು ಲಾಭದಾಯಕವಾಗಿರುವಂತೆ ನಕ್ಷೆಯನ್ನು ರೂಪಿಸಬೇಕು. ತೋಟದ ಗಾತ್ರವು ಲಭ್ಯವಿರುವ ಜಾಗ ಹಾಗೂ ಅದರ ಉಸ್ತುವಾರಿಗೆ ಸಿಗುವ ಕಾಲಾವಕಾಶ, ದಿನನಿತ್ಯ ಕುಟುಂಬಕ್ಕೆ ಬೇಕಾಗುವ ಹಣ್ಣು ಮತ್ತು ತರಕಾರಿಗಳ ಪ್ರಮಾಣ ಮುಂತಾದ ಅಂಶಗಳನ್ನವಲಂಬಿಸುತ್ತದೆ. ಸರಾಸರಿ ೫-೬ ಜನರಿರುವ ಕುಟುಂಬಕ್ಕೆ ಹಣ್ಣು ತರಕಾರಿಗಳನ್ನು ಒದಗಿಸಲು ೨೦೦ ಚದರ ಮೀಟರ್‌‌ಜಾಗ್ ಸಾಕಾಗುತ್ತದೆ. ಹಾಗಾಗಿ ಮನೆಯ ಸುತ್ತ ಲಭ್ಯವಿರುವ ಜಾಗ ಮತ್ತು ಕುಟುಂಬದ ಜನಸಂಕ್ಯೆಯನ್ನನುಸರಿಸಿ ದೊಡ್ಡ, ಮಧ್ಯಮ ಮತ್ತು ಸಣ್ಣ ಗಾತ್ರದ ತೋಟವನ್ನು ಬೆಳೆಸಬಹುದು.
ಕೈತೋಟದ ನಕ್ಷೆ
ಸಾಮಾನ್ಯವಾಗಿ ಚೌಕಾಕಾರದ ತಾಕುಗಳಿಗಿಂತ ಆಯಾತಾಕಾರದ ತಾಕುಗಳನ್ನು ಇಷ್ಟಪಡುವುದೇ ಹೆಚ್ಚು. ಅಂತಹ ತಾಕುಗಳಲ್ಲಿ ಬೇಸಾಯ ಕ್ರಮಗಳು ಸುಲಭವಿರುತ್ತವೆ. ತೋಟದ ದಕ್ಷಿಣ ಹಾಗೂ ಪಶ್ಚಿಮ ಭಾಗಗಳಲ್ಲಿ ತರಕಾರಿಗಳನ್ನು ಬೆಳೆಸಬೇಕು. ಇದರಿಂದಾಗಿ ಬಿಸಿಲು ಬೆಳಕು ಯಥೇಚ್ಛವಾಗಿ ದೊರೆತು ಹೆಚ್ಚು ಬೆಳವಣಿಗೆ ಸಾಧ್ಯ.
ತೋಟದ ಸುತ್ತ ಪಾಳಿಗೋಡೆ ಇಲ್ಲದಿದ್ದಲ್ಲಿ ಬಲವಾದ ಬೇಲಿ ಹಾಕಬೇಕು. ಐದಾರು ಮೀಟರ್‌ಗೊಂದರಂತೆ ಗೂಟಗಳನ್ನು ನೆಟ್ಟು ಮೂರು ನಾಲ್ಕು ಎಳೆ ಮುಳ್ಳುತಂತಿಯನ್ನು ಎಳೆದು ಕಟ್ಟಿದರೆ ಸಾಕಷ್ಟು ರಕ್ಷಣೆ ಸಿಗುತ್ತದೆ. ತೊಂಡೆ, ಕುಂಬಳ, ಸೋರೆ ಮುಂತಾದ ಬಳ್ಳಿ ತರಕಾರಿಗಳನ್ನು ಬೇಲಿಗೆ ಹಬ್ಬಿಸಬಹುದು. ಇದರಿಂದ ಜಾಗದ ಉಳಿತಾಯ ಸಾಧ್ಯ. ನೀರುಗಾಲುವೆಗಳು ಮತ್ತು ದಾರಿ, ತೋಟದ ಎಲ್ಲಾ ಭಾಗಗಳನ್ನು ಸಂಧಿಸುವಂತಿರಬೇಕು. ಆದರೆ ಅವುಗಳಿಗೆ ಆದಷ್ಟು ಕಡಮೆ ಜಾಗ ಬಳಕೆಯಾಗಬೇಕಷ್ಟೆ.
ಬೇರು ಮತ್ತು ಗೆಡ್ಡೆ ತರಕಾರಿಗಳನ್ನು ಬದುಗಳ ಮೇಲೆ ಬೆಳೆಸಬಹುದು. ಪಡವಲ ಮುಂತಾದುವುಗಳನ್ನು ನೆಲದ ಮೇಲೆ ಹರಡಿ ಬೆಳೆಯಲು ಬಿಡದೆ ಕಡಿಮೆ ಖರ್ಚಿನಿಂದ ಕೂಡಿದ ಚಪ್ಪರದ ಮೇಲೆ ಹಬ್ಬಿಸುವುದು ಒಳ್ಳೆಯದು. ಬಹುವಾರ್ಷಿಕ ಸಸ್ಯಗಳ ನಡುವಣ ಜಾಗದಲ್ಲಿ ಬೇಗ ಕೊಯ್ಲಿಗೆ ಬರುವ ಹಾಗೂ ಆಳವಾಗಿ ಬೇರು ಬಿಡದಂತಹ ಬೆಳ್ಳುಳ್ಳಿ, ಈರುಳ್ಳಿ, ಕೊತ್ತುಂಬರಿ ಮುಂತಾದ ಏಕ ಋತುವಿನ ತರಕಾರಿಗಳನ್ನು ಬೆಳೆಯಬೇಕು.

ಪೌಷ್ಟಿಕ ತೋಟಕ್ಕೆ ಸ್ನಾನದ ಹಾಗೂ ಬಚ್ಚಲು ಮನೆಯ ನೀರೂ ಬಳಸಿಕೊಳ್ಳಬಹುದು. ವಿವಿಧ ಅಗತ್ಯಗಳಿಗೆ ಸರಿಹೊಂದುವ ತೋಟಗಳ ಮಾದರಿ ನಕ್ಷೆಗಳನ್ನು ಚಿತ್ರ ೮, ೯ ಮತ್ತು ೧೦ ರಲ್ಲಿ ಕೊಟ್ಟಿದೆ. ಕ್ರಮಬದ್ಧ ಆಯ್ಕೆ ಮತ್ತು ಕೊಯ್ಲುಗಳಿದ್ದಲ್ಲಿ ಸತತ ಪೂರೈಕೆ ಹಾಗೂ ಹೆಚ್ಚುವರಿ ಸಂಗ್ರಹಣೆಯಿಂದ ಸರಕು ಹಾಳಾಗುವುದು ತಪ್ಪುತ್ತದೆ. ನಕ್ಷೆಯಲ್ಲಿ ಪ್ರತಿಯೊಂದು ಬೆಳೆಗೆ ಕೊಡಬೇಕಾದ ಅಂತರವನ್ನು ಅನುಸರಿಸಿದಲ್ಲಿ ಇತರ ಬೆಳೆಗಳಿಗೆ ನೆರಳುಂಟಾಗುವುದಿಲ್ಲ.
ಹಣ್ಣಿನ ಮತ್ತು ತರಕಾರಿ ಬೆಳೆ ತಳಿಗಳನ್ನು ಆಯ್ಕೆ ಮಾಡುವಾಗ ಬೇಗ ಫಸಲು ಬಿಡುವ ಮತ್ತು ಗಿಡ ತಳಿಗಳಿಗೆ ಆದ್ಯತೆ ನೀಡಬೇಕು. ವರ್ಷದ ಯಾವುದೇ ಋತುವಿನಲ್ಲಿ ನಾಲ್ಕಾರು ಬೆಳೆಗಳಿರುವಂತೆ ತರಕಾರಿಗಳಲ್ಲಿ ಸೂಕ್ತ ಬೆಳೆ ಪರಿವರ್ತನೆಯನ್ನು ಅನುಸರಿಸುವುದು ಲಾಭದಾಯಕ. ಪ್ರತಿಯೊಂದು ತಾಕು ತನ್ನದೇ ಆದ ಬೆಳೆ ಪರಿವರ್ತನೆಯನ್ನು ಹೊಂದಿರಬೇಕು. ವಿವಿಧ ತಾಕುಗಳಲ್ಲಿನ ಫಸಲು ಏಕಕಾಲಕ್ಕೆ ಕೊಯ್ಲಿಗೆ ಬರುವ ಬದಲಾಗಿ ಬೇರೆ ಬೇರೆ ಸಮಯಕ್ಕೆ ಕೊಯ್ಲಿಗೆ ಬರುವಂತಿರಬೇಕು. ಅಗತ್ಯವೆನಿಸಿದಲ್ಲಿ ಸೂಕ್ತ ಮಾರ್ಪಾಡುಗಳನ್ನು ಮಾಡಬಹುದು.
೧. ಕೈತೋಟದ ಬೆಳೆಗಳು
ಹಣ್ಣಿನ ಬೆಳೆಗಳು
ನಮ್ಮ ಆರೋಗ್ಯವನ್ನು ಕಾಪಾಡುವ ಮತ್ತು ಅನ್ನಾಂಗಗಳನ್ನು ಪೂರೈಸುವಲ್ಲಿ ಹಣ್ಣುಗಳ ಪಾತ್ರ ಪ್ರಮುಖವಾದುದು. ಆಹಾರದೊಂದಿಗೆ ನಾವು ಒಂದಿಲ್ಲೊಂದು ರೀತಿಯಲ್ಲಿ ಹಣ್ಣುಗಳನ್ನು ಉಪಯೋಗಿಸುತ್ತಲೇ ಇರುತ್ತೇವೆ. ಬೇಸಾಯದ ದೃಷ್ಠಿಯಿಂದ ಹಣ್ಣಿನ ಗಿಡಗಳನ್ನು ಬೆಳೆಸುವುದು ಅಷ್ಟೇನೂ ಕಷ್ಟಕರವಲ್ಲ. ಕೆಲವೇ ವರ್ಷಗಳು ಕಾಳಜಿ ವಹಿಸಿ ಬೆಳೆಸಿದರೆ ಸಾಕು. ಬಹುವಾರ್ಷಿಕ ಬೆಳೆಗಳಾದ ಅವು ಅನೇಕ ವರ್ಷಗಳವರೆಗೆ ನಿರಂತರವಾಗಿ ಫಲ ನೀಡುತ್ತಿರುತ್ತವೆ. ಗಿಡ ನೆಟ್ಟ ಸುಮಾರು ನಾಲ್ಕರಿಂದ ಆರು ವರ್ಷಗಳ ನಂತರ, ಕೇವಲ ನಿರ್ವಹಣೆ ಮಾಡಿಕೊಂಡು ಹೋಗುವುದಷ್ಟೇ ನಿಮ್ಮ ಕೆಲಸ.
ಕೈತೋಟದಲ್ಲಿ ಇರುವ ಸ್ಥಳಾವಕಾಶ ನೋಡಿಕೊಂಡು ಮತ್ತು ಆಯಾ ಪ್ರದೇಶಕ್ಕನುಗುಣವಾಗಿ ಹೊಂದಿಕೊಳ್ಳುವ ಬೆಳೆ ಮತ್ತು ತಳಿಗಳ ಆಯ್ಕೆ ಕೂಡಾ ಅಷ್ಟೇ ಮಹತ್ವವಾದುದು. ಮನೆಯ ಸುತ್ತಲೂ ಸಾಕಷ್ಟು ಸ್ಥಳವಿದ್ದಲ್ಲಿ ಯೋಜನೆ ಹಾಕಿಕೊಂಡು ವಿವಿಧ ಬಗೆಯ ಬಹುವಾರ್ಷಿಕ ಹಣ್ಣಿನ ಗಿಡಗಳನ್ನು ಬೆಳೆಯಬಹುದಾಗಿದೆ. ಮನೆಗೆ ಬೇಕಾಗುವ ಹಣ್ಣುಗಳ ಪಾಲನ್ನು ಕೈತೋಟದಿಂದ ಸರಿದೂಗಿಸಬಹುದು. ಇಂದು ಎಲ್ಲ ರೀತಿಯ ಹಣ್ಣುಗಳಿಗೆ ಹೆಚ್ಚಿನ ಬೇಡಿಕೆ ಇರುವುದರಿಂದ ಹೆಚ್ಚಿಗೆ ಬೆಳೆದು ಮಾರಾಟ ಮಾಡಲೂಬಹುದು.
೧. ಮಾವು
ಮಾವು ನಮ್ಮ ರಾಜ್ಯದ ಪ್ರಮುಖ ಹಣ್ಣಿನ ಬೆಳೆ. ’ಹಣ್ಣುಗಳ ರಾಜ’ ಎನಿಸಿಕೊಂಡಿರುವ ಮಾವು ಎಲ್ಲರಿಗೂ ಪ್ರಿಯವಾದ ಹಣ್ಣು. ಇದನ್ನು ಹಣ್ಣು ಮಾಡಿ ಸೇವಿಸಲು, ಕಾಯಿಯಾಗಿದ್ದಾಗ ಚಟ್ನಿ, ಉಪ್ಪಿನಕಾಯಿ ಇತ್ಯಾದಿ ಪದಾರ್ಥಗಳನ್ನು ತಯಾರಿಸಲು ಉಪಯೋಗಿಸುವರು. ಹಣ್ಣುಗಳನ್ನು ಸಂಸ್ಕರಿಸಿ ರಸ ತಯಾರಿಸಲು ಉಪಯೋಗಿಸುವರು. ಇಂದು ಇದು ಒಂದು ದೊಡ್ಡ ಉದ್ಯಮವೇ ಆಗಿದೆ.
ಸಾಕಷ್ಟು ತೇವಾಂಶದಿಂದ ಕೂಡಿದ ಉಷ್ಣಹವೆಯಲ್ಲಿ ಮಾವು ಬೆಳೆಯಬಹುದು. ಜೂನ್-ಜುಲೈ ತಿಂಗಳು ಗಿಡ ನೆಡಲು ಸೂಕ್ತವಾದ ಸಮಯ. ಮಾವಿನಲ್ಲಿ ಹಲವಾರು ತಳಿಗಳಿವೆ. ಸ್ಥಳೀಯ, ಸಂಕರಣ ಹಾಗೂ ವಿಶೇಷ ಗುಣಗಳನ್ನು ಹೊಂದಿದ ತಳಿಗಳು ರಾಜ್ಯದೆಲ್ಲೆಡೆ ತುಂಬಾ ಜನಪ್ರಿಯವಾಗಿವೆ. ’ಮಲ್ಲಿಕಾ’ ಮಾವು ಸಂಕರಣ ತಳಿ. ದೊಡ್ಡ ಗಾತ್ರದ ಫಲ ಬಿಡುವುದು. ಇದು ಪ್ರತಿ ವರ್ಷ ಫಲ ಬಿಡುವ ತಳಿ. ಸಂಕರಣ ತಳಿ ’ಆಮ್ರಪಾಲಿ’ ಪ್ರತಿವರ್ಷ ಫಲ ನೀಡುವುದು. ಉತ್ತಮ ಗುಣಮಟ್ಟ ಹೊಂದಿದೆ. ’ಮಲಗೋವಾ’ ತಳಿ ದೊಡ್ಡ ಗಾತ್ರದ ಕಡಿಮೆ ಸಂಖ್ಯೆಯಲ್ಲಿ ಕಾಯಿ ಬಿಡುವುದು. ಹಣ್ಣುಗಳು ತುಂಬಾ ರುಚಿಕರ ಮತ್ತು ಬಹಳ ದಿನಗಳವರೆಗೆ ಕೆಡದಂತೆ ಸಂಗ್ರಹಿಸಿಡಬಹುದು. ’ದಶೇರಿ’ ತಳಿಯು ಮೃದುವಾದ ತಿರುಳನ್ನು ಹೊಂದಿದ್ದು, ಸಂಸ್ಕರಿಸಲು ತುಂಬಾ ಸೂಕ್ತವಾದ ಹಣ್ಣು. ಇವೆಲ್ಲವುಗಳ ಜೊತೆಗೆ, ತೋತಾಪುರಿ, ನೀಲಮ್, ಪೈರಿ, ಅಲ್ಫಾನ್ಸೊ ರುಮಾನ, ಖಾದರ, ನಿಲೇಷಾನ್ ಮುಂತಾದವುಗಳು ಬೇಸಾಯದಲ್ಲಿವೆ. ಕರ್ನಾಟಕದಲ್ಲಿ ಅಲ್ಫಾನ್ಸೊ, ಪೈರಿ, ತೋತಾಪುರಿ, ಮಲಗೋವಾ, ಮುಂಡಪ್ಪ, ಲಾಂಗ್ರ, ಬಂಗನಪಲ್ಲಿ, ಆಮ್ರಪಾಲಿ, ನೀಲಗೋವಾ, ಮಲ್ಲಿಕಾ ಮುಂತಾದ ತಳಿಗಳು ಜನಪ್ರಿಯವಾಗಿವೆ. ಇವುಗಳಿಗೆ ಉತ್ತಮ ಮಾರುಕಟ್ಟೆಯೂ ಇದೆ.
ಗಿಡ ನೆಡಲು ಒಂದು ಘನ ಮಿಟರ್‌‌ಆಳದ ಗುಂಡಿ ತೋಡಿ ಅದರಲ್ಲಿ ಮೇಲ್ಮಣ್ಣು, ಕೊಟ್ಟಿಗೆ ಗೊಬ್ಬರ ಮತ್ತು ಹಸಿರೆಲೆಗಳ ಮಿಶ್ರಣವನ್ನು ತುಂಬಿ ಗುಂಡಿಯ ಮಧ್ಯಭಾಗದಲ್ಲಿ ಗಿಡ ನೆಟ್ಟು, ಆಸರೆಯಾಗಿ ಕೋಲು ನಿಲ್ಲಿಸಬೇಕು. (ಗುಂಡಿಗಳನ್ನು ಪೂರ್ತಿಯಾಗಿ ತುಂಬದೇ ಮೇಲೆ ಸ್ವಲ್ಪ ಸ್ಥಳ ಇರಬೇಕು) ಸಾಲಿನಿಂದ ಸಾಲಿಗೆ ಮತ್ತು ಗಿಡದಿಂದ ಗಿಡಕ್ಕೆ ೧೨ * ೧೨ ಮೀ. ಅಂತರ ಕೊಡಬೇಕು. ಅವಶ್ಯಕತೆ ನೋಡಿಕೊಂಡು ರಕ್ಷಣಾತ್ಮಕ ನೀರು ಪೂರೈಕೆ ಮಾಡಬೇಕು.
ಕಸಿ ಮಾಡಿದ ಭಾಗ ಭೂಮಿಯಿಂದ ೧೫ ಸೆಂ.ಮೀ. ಮೇಲೆ ಇರಬೇಕು ಮತ್ತು ಕಸಿ ಮಾಡಿದ ಭಾಗದ ಕೆಳಗೆ ಚಿಗುರುಗಳು ಬೆಳೆದಲ್ಲಿ ಅವುಗಳನ್ನು ತೆಗೆಯುತ್ತಿರಬೇಕು. ಒಂದು ಮೀ. ಎತ್ತರದವರೆಗೆ ಬರುವ ಕವಲುಗಳನ್ನು ತೆಗೆದುಹಾಕಬೇಕು.
ಕಸಿ ಮಾಡಿದ ಗಿಡಗಳು ನಾಟಿ ಮಾಡಿದ ಎರಡು ವರ್ಷಗಳ ನಂತರ ಫಲ ಬಿಡಲು ಪ್ರಾರಂಭಿಸುತ್ತವಾದರೂ ಮೊದಲೆರಡು ವರ್ಷಗಳವರೆಗೆ ಬಿಟ್ಟ ಹೂವುಗಳನ್ನು ಕಿತ್ತು, ಗಿಡ ಸದೃಢವಾಗಿ ಬೆಳೆಯುವಂತೆ ನೋಡಿಕೊಳ್ಳಬೇಕು. ಮಾವಿನಲ್ಲಿ ಇಳುವರಿಯು ವ್ಯತ್ಯಾಸಗೊಳ್ಳುತ್ತದೆ. ಜವಾರಿ ಗಿಡಗಳು ಗಿಡದ ಗಾತ್ರವನ್ನು ಹೆಚ್ಚು ಅವಲಂಬಿಸಿದರೆ ಕಸಿ ಮಾಡಿದ ಗಿಡಗಳು ಗಿಡದ ವಯಸ್ಸು, ತಳಿ ಹಾಗೂ ಭೂಮಿಯ ಗುಣ ಧರ್ಮಗಳನ್ನು ಅವಲಂಬಿಸಿರುತ್ತವೆ. ಸರಾಸರಿಯಾಗಿ ಕಸಿ ಗಿಡಗಳು ೫೦೦ ರಿಂದ ೧೫೦೦ ರವರೆಗೆ (ಪ್ರತಿ ವರ್ಷ ಪ್ರತಿ ಗಿಡ) ಕಾಯಿ ಬಿಡುತ್ತವೆ.
೨. ಬಾಳೆ
ಬಡವರ ಬಂಧು ಬಾಳೆ. ಎಲ್ಲರಿಗೂ ದೊರೆಯುವ ಫಲ. ವರ್ಷವಿಡೀ ಎಲ್ಲ ಕಾಲಗಳಲ್ಲೂ ಬೆಳೆಯುವುದು. ಇದರಲ್ಲಿ ಇಡೀ ಗಿಡವೇ ಉಪಯೋಗಕ್ಕೆ ಬರುವುದು. ಹಣ್ಣುಗಳ ಸೇವನೆ ಜೊತೆಗೆ ದಿಂಡು (ಕಾಂಡ) ಗಳನ್ನು ಪಲ್ಯ ಮತ್ತು ಎಲೆಗಳನ್ನು ಮದುವೆ ಮೊದಲಾದ ಶುಭ ಸಮಾರಂಭಗಳಲ್ಲಿ ಊಟದೆಲೆಯಾಗಿ ಉಪಯೋಗಿಸಲಾಗುವುದು.
ತೇವಾಂಶದಿಂದ ಕೂಡಿದ ಹೆಚ್ಚಿನ ಉಷ್ಣಾಂಶವಿರುವ ಹವಾಗುಣದಲ್ಲಿ ಬಾಳೆಯನ್ನು ಬೆಳೆಯಬಹುದು. ವರ್ಷದ ೧೨ ತಿಂಗಳಲ್ಲೂ ನಾಟಿ ಮಾಡಬಹುದು. ಆದರೆ ನಾಟಿಗೆ ಜೂನ್-ಜುಲೈ ತಿಂಗಳು ಸೂಕ್ತ. ಬಾಳೆಯಲ್ಲಿ ಸುಮಾರು  ೫೦ ಕ್ಕೂ ಹೆಚ್ಚು ತಳಿಗಳಿವೆ. ಅವುಗಳಲ್ಲಿ ಕೆಲವು ತಳಿಗಳು ಮಾತ್ರ ಜನಪ್ರಿಯವಾಗಿವೆ. ಉಳಿದವುಗಳನ್ನು ಸ್ಥಳೀಯವಾಗಿ ಹೆಚ್ಚು ಪ್ರಮಾಣದಲ್ಲಿ ಬೆಳೆಯುವರು.
’ಡ್ವಾರ್ಫ್ ಕ್ಯಾವೆಂಡಿಶ್’ ಜನಪ್ರಿಯವಾದ ತಳಿ. ಗಿಡ ಸುಮಾರು ೧೨೫ ಕಾಯಿಗಳನ್ನು ಬಿಡುವುದು. ಪನಾಮಾ ಸೊರಗು ರೋಗದ ಸಹಿಷ್ಣುತೆಯನ್ನು ಹೊಂದಿದೆ. ’ರೊಬಸ್ಟ್’ ಅಧಿಕ ಇಳುವರಿಕೊಡುವ ತಳಿ. ಇದೂ ಕೂಡ ಪನಾಮಾ ಸೊರಗು ರೋಗಕ್ಕೆ ಸಹಿಷ್ಣುತೆಯನ್ನು ಹೊಂದಿದೆ. ’ಪೂವನ್’ ಮತ್ತೊಂದು ಪ್ರಸಿದ್ಧವಾದ ತಳಿ. ಪ್ರತಿ ಗಿಡ ಸುಮಾರು ೨೨೫ ಕಾಯಿಗಳನ್ನು ಬಿಡುವುದು. ಆದರೆ ಕಾಯಿಗಳು ಗಾತ್ರದಲ್ಲಿ ಚಿಕ್ಕವು. ಇದು ಎಲೆ ಚುಕ್ಕೆ ರೋಗ ಮತ್ತು ಪನಾಮಾ ಸೊರಗು ರೋಗ ಇವೆರಡರ ನಿರೋಧಕ ಶಕ್ತಿ ಹೊಂದಿದೆ. ಸೇಲಂ ಬಾಳೆ, ನೇಂದ್ರ ಬಾಳೆ, ರಸ ಬಾಳೆ, ಚಂದ್ರ ಬಾಳೆ, ಪುಟ್ಟ ಬಾಳೆ, ಬೂದು ಬಾಳೆ, ಏಲಕ್ಕಿ ಬಾಳೆ, ಮಧುರಂಗ, ಮಂಥನ್, ಬಸರಾಯಿ, ಕೆಂಪು ಬಾಳೆ, ಪಚ್ಚ ಬಾಳೆ, ಸುಗಂಧ ಬಾಳೆ ಮುಂತಾದವುಗಳು ಇನ್ನಿತರ ತಳಿಗಳಾಗಿವೆ.
ಬಾಳೆಯಲ್ಲಿ ಎರಡು ಬಗೆಯ ಕಂದುಗಳಿವೆ. (೧) ಕತ್ತಿಯಾಕಾರದ ಕಂದುಗಳು (೨) ನೀರುಗಂದುಗಳು. ನಾಟಿಗಾಗಿ ಕತ್ತಿಯಾಕಾರದ ಕಂದುಗಳನ್ನೇ ಉಪಯೋಗಿಸಬೇಕು. ೫ ಘನ ಮೀ. ಅಳತೆಯ ಗುಂಡಿಗಳನ್ನು ತೋಡಿ, ಗೊಬ್ಬರದ ಮಿಶ್ರಣ ತುಂಬಿ ಮಧ್ಯದಲ್ಲಿ ಸಸಿ ನೆಡಬೇಕು. ನೆಟ್ಟ ಕೂಡಲೇ ನೀರು ಪೂರೈಕೆ ಮಾಡಬೇಕು ಮತ್ತು ಮುಂದೆ ಹವಾಗುಣವನ್ನು ಅನುಸರಿಸಿ ಪ್ರತಿ ೪-೫ ದಿನಗಳಿಗೊಮ್ಮೆ ನೀರು ಕೊಡಬೇಕು.
ಗಿಡದಲ್ಲಿ ಬುಡದ ಸುತ್ತ ಬರುವ ಕಂದುಗಳನ್ನು ಗಮನಿಸಿ ಗೊನೆ ಬಂದ ನಂತರ ಒಂದು ಕಂದನ್ನು ಮಾತ್ರ ಕೂಳೆ ಬೆಳೆಗಾಗಿ ಬಿಟ್ಟು ಉಳಿದವುಗಳನ್ನು ಗೊನೆ ಬರುವ ಪೂರ್ವದಲ್ಲಿಯೇ ತೆಗೆಯಬೇಕು. ಗೊನೆಯನ್ನು ಬಿಸಿಲಿನಿಂದ ರಕ್ಷಿಸಲು ಒಣಗಿದ ಬಾಳೆ ಎಲೆಗಳಿಂದ ಸುತ್ತಬಹುದು. ಗಿಡದಿಂದ ಗೊನೆಯನ್ನು ಬೇರ್ಪಡಿಸಿದ ನಂತರ ತಾಯಿ ಗಿಡವನ್ನು ಮೇಲಿನಿಂದ ಹಂತ ಹಂತವಾಗಿ ಕಟಾವು ಮಾಡಿ ಹೊರಗೆ ತೆಗೆಯಬೇಕಲ್ಲದೆ ಪಕ್ಕದಲ್ಲಿರುವ ಕಂದು ಚೆನ್ನಾಗಿ ಬೆಳೆಯಲು ಅನುವು ಮಾಡಿಕೊಡಬೇಕು.
ನೆಟ್ಟ ೧೨ ರಿಂದ ೧೪ ತಿಂಗಳಿಗೆ ಗೊನೆಯನ್ನು ಕೊಯ್ಲು ಮಾಡಬಹುದು. ನಂತರ ಬಿಟ್ಟ ಕೂಳೆ ಬೆಳೆ ೬-೮ ತಿಂಗಳಿಗೆ ಕೊಯ್ಲಿಗೆ ಸಿದ್ಧವಾಗುವುದು. ತಳಿಗನುಸಾರವಾಗಿ ಒಂದು ಗೊನೆಯಲ್ಲಿ ಸರಾಸರಿ ೧೨೫ ರಿಂದ ೨೨೫ ರವರೆಗೆ ಕಾಯಿಗಳು ದೊರೆಯುತ್ತವೆ.
೩. ನಿಂಬೆ ಮತ್ತು ಗಜ ನಿಂಬೆ
ಇವುಗಳನ್ನು ಉಪ್ಪಿನಕಾಯಿ ಮತ್ತು ಪಾನೀಯಗಳಲ್ಲಿ ಹೆಚ್ಚಿಗೆ ಬಳಸುತ್ತಾರೆ. ಪೂಜೆ, ಪುರಸ್ಕಾರಗಳು ಮತ್ತು ಇನ್ನಿತರ ಸಾಂಪ್ರದಾಯಿಕ ಕಾರ್ಯಗಳಲ್ಲಿ ಇವು ಬೇಕೇ ಬೇಕು. ಅಡುಗೆ, ಸುಗಂಧ ವಸ್ತುಗಳ ತಯಾರಿಕೆಯಲ್ಲೂ ಉಪಯೋಗಿಸುತ್ತಾರೆ.
ಇವುಗಳನ್ನು ಬೆಳೆಯಲು ತೇವಾಂಶವಿರುವ ಒಣಹವೆ ಅಗತ್ಯ. ಅತಿ ಕಡಿಮೆ ಉಷ್ಣಾಂಶ ಹೊಂದಿದ ಪ್ರದೇಶಗಳು ಹಾಗೂ ನೀರು ನಿಲ್ಲುವ ಪ್ರದೇಶಗಳು ಈ ಬೆಳೆಗೆ ಸೂಕ್ತವಲ್ಲ. ಜೂನ್-ಜುಲೈ ತಿಂಗಳು ಗಿಡ ನೆಡಲು ಸರಿಯಾದ ಸಮಯ. ನಿಂಬೆಯಲ್ಲಿ ’ಕಾಗಜಿ ನಿಂಬೆ’ ಮತ್ತು ’ತಾಹಿತಿ ನಿಂಬೆ’ ಎಂಬ ತಳಿಗಳಿವೆ. ತಾಹಿತಿ ನಿಂಬೆ ಬೀಜ ರಹಿತ ತಳಿಯಾಗಿದೆ. ಗಜನಿಂಬೆಯಲ್ಲಿ ’ಇಟಾಲಿಯನ್ ಗಜನಿಂಬೆ’, ’ಲಿಸ್ಟನ್ ಗಜನಿಂಬೆ’ ಮತ್ತು ’ಯುರೇಕಾ ಗಜನಿಂಬೆ’ ಎಂಬ ತಳಿಗಳಿವೆ.
೬೦ ಘನ ಸೆಂ.ಮೀ. ಅಳತೆಯ ಗುಂಡಿಗಳನ್ನು ತೆಗೆದು ಗೊಬ್ಬರದ ಮಿಶ್ರಣ ಹಾಕಬೇಕು. ಗುಂಡಿಯ ಮಧ್ಯ ಭಾಗದಲ್ಲಿ ಗಿಡ ನೆಡಬೇಕು. ಕಣ್ಣು ಹಾಕಿದ ಸಸಿ ನೆಡುವಾಗ ಕಣ್ಣು ಕಸಿ ಮಾಡಿದ ಭಾಗ ಭೂಮಿಯಿಂದ ೧೫ ಸೆಂ.ಮೀ. ಮೇಲಕ್ಕೆ ಇರುವಂತೆ ನೆಟ್ಟು ಕೋಲಿನ ಆಸರೆ ಕೊಡಬೇಕು. ಗಿಡ ಎರಡು ಅಡಿ ಎತ್ತರ ಬೆಳೆಯುವವರೆಗೆ ಮುಖ್ಯ ಕಾಂಡದ ಮೇಲೆ ಬರುವ ಕವಲುಗಳನ್ನು ತೆಗೆಯುತ್ತಾ ವಾರಕ್ಕೆ ಒಂದು ಬಾರಿ ನೀರು ಪೂರೈಕೆ ಮಾಡಬೇಕು. ನೀರಿನ ಪೂರೈಕೆ ಮಣ್ಣು ಮತ್ತು ಹವಾಗುಣವನ್ನು ಅವಲಂಬಿಸಿರುತ್ತದೆ.
ಗಿಡ ನೆಟ್ಟ ಎರಡು ವರ್ಷಗಳ ನಂತರ ಫಲ ಬಿಡಲು ಪ್ರಾರಂಭಿಸುತ್ತದೆ. ವರ್ಷದಲ್ಲಿ ಎರಡು ಬಾರಿ ಕೊಯ್ಲು ಮಾಡಬಹುದು. (೧) ಜುಲೈ-ಸೆಪ್ಟೆಂಬರ್‌‌ (೨) ಮಾರ್ಚ್-ಜೂನ್, ನೆಟ್ಟ ಎಂಟು ವರ್ಷಗಳ ನಂತರ ಹೆಚ್ಚಿನ ಫಸಲು ನಿರೀಕ್ಷಿಸಬಹುದು. ಪ್ರತಿವರ್ಷ ಪ್ರಾಯದ ಒಂದು ಗಿಡದ ಇಳುವರಿ ಇಂತಿದೆ.
(i) ನಿಂಬೆ ೧೦೦೦-೧೨೦೦ ಹಣ್ಣುಗಳು
(ii) ಗಜನಿಂಬೆ ೬೦೦-೮೦೦ ಹಣ್ಣುಗಳು
೪. ಕಿತ್ತಳೆ ಮತ್ತು ಮೂಸಂಬಿ
ಕಿತ್ತಳೆ ಮತ್ತು ಮೂಸಂಬಿ ಹಣ್ಣುಗಳು ತಮ್ಮ ರುಚಿ ಹಾಗೂ ಸ್ವಾದದಿಂದ ಜನರ ಮನಸ್ಸನ್ನು ಗೆಲ್ಲುತ್ತವೆ. ಈ ಹಣ್ಣುಗಳನ್ನು ನೇರ ಸೇವನೆ ಹಾಗೂ ರಸ ತಯಾರಿಕೆಗೆ ಹೆಚ್ಚಾಗಿ ಉಪಯೋಗಿಸುವರು. ಕಿತ್ತಳೆಯನ್ನು ವಿಶೇಷವಾಗಿ ಸ್ಕಾಷ್, ಜೆಲ್ಲಿ ಮತ್ತು ಮಾರ್ಮಲೇಡ್ ತಯಾರಿಸಲು ಉಪಯೋಗಿಸುವರು. ಹೆಚ್ಚಿನ ಉಷ್ಣಾಂಶ ಮತ್ತು ಆರ್ದ್ರತೆಯಿಂದ ಕೂಡಿದ ಹವಾಮಾನ ಕಿತ್ತಳೆ ಮತ್ತು ಮೂಸಂಬಿ ಬೆಳೆಗಳಿಗೆ ಹೆಚ್ಚು ಸೂಕ್ತ. ಜೂನ್-ಜುಲೈ ತಿಂಗಳುಗಳಲ್ಲಿ ಗಿಡ ನೆಡಬಹುದು.
ಕಿತ್ತಳೆ ತಳಿಗಳು : ಕೊಡುಗು ಕಿತ್ತಳೆ, ಕಾಶಿ ಕಿತ್ತಳೆ, ನಾಗಪುರ ಸಂಡ್ರಾ ಇತ್ಯಾದಿ.
ಮೂಸಂಬಿ ತಳಿಗಳು : ಮುಲ್ಟಾಬ್ಲಡ್ ರೆಡ್, ಸಾತ್‌ಗುಡಿ ಮೂಸಂಬಿ ಇತ್ಯಾದಿ.
ಗುಂಡಿಗಳಲ್ಲಿ ಗೊಬ್ಬರ ಮಿಶ್ರಣ ತುಂಬಿ ಗುಂಡಿಯ ಮಧ್ಯಭಾಗದಲ್ಲಿ ಸಸಿ ನೆಡಬೇಕು. ಕಸಿಮಾಡಿದ ಸಸಿಗಳನ್ನು ಉಪಯೋಗಿಸುವುದು ಒಳ್ಳೆಯದು. ಕಸಿಮಾಡಿದ ಭಾಗವು ಭೂಮಿಯ ಮೇಲೆ ಇರುವಂತೆ ನೋಡಿಕೊಳ್ಳಬೇಕು. ಸಸಿಗೆ ಆಸರೆಯಾಗಿ ಕೋಲು ಕೊಡಬಹುದು. ಮಣ್ಣು ಮತ್ತು ಹವಾಮಾನಗಳನ್ನನುಸರಿಸಿ ವಾರಕ್ಕೆ ಒಂದು ಬಾರಿ ನೀರು ಕೊಡಬೇಕು. ಗಿಡಗಳು ಸುಮಾರು ೬೦ ಸೆಂ.ಮೀ. ಎತ್ತರ ಬೆಳೆಯುವವರೆಗೆ ಮುಖ್ಯ ಕಾಂಡದ ಮೇಲೆ ಬರುವ ಕವಲುಗಳನ್ನು ತೆಗೆಯುತ್ತಿರಬೇಕು. ಕಿತ್ತಳೆ ಗಿಡದ ಮೇಲೆ ಲೋರಾಂಥಸ್‌ನಂತಹ ಪರಾವಲಂಬಿ ಸಸ್ಯಗಳು ಬೆಳೆಯದಂತೆ ಕಾಳಜಿ ವಹಿಸಬೇಕು.
ನೆಟ್ಟ ೩-೪ ವರ್ಷಗಳ ನಂತರ ಗಿಡಗಳು ಫಲ ನೀಡಲು ಆರಂಭಿಸುತ್ತವೆ. ಅಧಿಕ ಇಳುವರಿ ೭-೮ ವರ್ಷಗಳ ನಂತರ ಸಾಧ್ಯ. ವಾರ್ಷಿಕ ಇಳುವರಿ ಇಂತಿದೆ.
(i) ಕಿತ್ತಳೆ -೧೦೦೦ -೧೫೦೦ ಹಣ್ಣುಗಳು (ಗಿಡ ಒಂದಕ್ಕೆ).
(ii) ಮೂಸಂಬಿ – ೧೦೦೦ -೧೨೦೦ ಹಣ್ಣುಗಳು (ಗಿಡ ಒಂದಕ್ಕೆ).
೫. ಚಿಕ್ಕು (ಸಪೋಟಾ)
ರಾಜ್ಯದ ಎಲ್ಲ ಭಾಗಗಳಲ್ಲಿ ಚಿಕ್ಕು ಬೆಳೆಯನ್ನು ಯಶಸ್ವಿಯಾಗಿ ಬೆಳೆಯಬಹುದಾಗಿದ್ದು ವರ್ಷವಿಡೀ ಫಲ ನೀಡುವ ಒಂದು ಜನಪ್ರಿಯವಾದ ಹಣ್ಣಿನ ಮರವಾಗಿದೆ. ಚಿಕ್ಕು ಬೆಳೆಯಲು ನಿರ್ದಿಷ್ಟ ಹವಾಗುಣವೇನೂ ಬೇಕಾಗಿಲ್ಲ. ಅಧಿಕ ಮತ್ತು ಕಡಿಮೆ ಮಳೆ ಆಗುವ ಪ್ರದೇಶಗಳೆರಡರಲ್ಲೂ ಯಶಸ್ವಿಯಾಗಿ ಬೆಳೆಯಬಹುದಾಗಿದೆ. ಗಿಡ ನೆಡಲು ಜೂನ್-ಜುಲೈ ತಿಂಗಳುಗಳು ಹೆಚ್ಚು ಸೂಕ್ತ.
ತಳಿಗಳಲ್ಲಿ ಕಾಲಿಪತ್ತಿ, ಕ್ರಿಕೆಟ್ ಬಾಲ್ ಮತ್ತು ಕಲ್ಕತ್ತಾ ರೌಂಡ್ ಮುಖ್ಯವಾದುವುಗಳು. ನಮ್ಮ ರಾಜ್ಯದಲ್ಲಿ ಈ ತಳಿಗಳೇ ಹೆಚ್ಚು ಜನಪ್ರಿಯವಾಗಿವೆ. ’ಕಾಲಿಪತ್ತಿ’ ತಳಿಯ ಹಣ್ಣು ಅಂಡಾಕಾರವಿದ್ದು, ತುಂಬಾ ಸಿಹಿಯಾಗಿರುವುದು. ’ಕ್ರಿಕೆಟ್ ಬಾಲ್’ ತಳಿ ದುಂಡಗಿದ್ದು, ಗಾತ್ರದಲ್ಲಿ ದೊಡ್ಡದು. ಸಾಧಾರಣ ಮಟ್ಟಿಗೆ ಸಿಹಿಯಾಗಿರುತ್ತದೆ. ’ಕಲ್ಕತ್ತಾ ರೌಂಡ್’ ತಳಿ ದುಂಡನೆಯ ಆಕಾರ ಹೊಂದಿದ್ದು ಗಾತ್ರದಲ್ಲಿ ದೊಡ್ಡದಾಗಿದ್ದು ಸಾಧಾರಣ ಮಟ್ಟಿಗೆ ಸಿಹಿ ಇರುತ್ತದೆ.
ಒಂದು ಘನ ಮೀ. ಅಳತೆಯ ಗುಂಡಿಗಳನ್ನು ತೋಡಿ, ಗೊಬ್ಬರ ತುಂಬಿ, ಕಸಿ ಮಾಡಿದ ಸಸಿಗಳನ್ನು ನೆಡಬೇಕು. ಕಸಿ ಮಾಡಿದ ಭಾಗ ಭೂಮಿಯಿಂದ ಮೇಲೆ ಇರಬೇಕು. ಆಸರೆಗಾಗಿ ಗಿಡಗಳ ಪಕ್ಕದಲ್ಲಿ ಕೋಲು ಕೊಡಬೇಕು. ಗಿಡವು ಸುಮಾರು ಒಂದು ಮೀ. ಎತ್ತರವಾಗುವವರೆಗೆ ಪಕ್ಕದಲ್ಲಿ ಬರುವ ಕವಲುಗಳನ್ನು ಆಗಾಗ ತೆಗೆಯುತ್ತಿರಬೇಕು. ಹವಾಗುಣವನ್ನನುಸರಿಸಿ ನೀರು ಪೂರೈಕೆ ಮಾಡಬೇಕು. ಬೇಸಿಗೆಯಲ್ಲಿ ಗಿಡಗಳಿಗೆ ಬೇಕಾಗುವಷ್ಟು ನೀರನ್ನು ತಪ್ಪದೇ ಪೂರೈಸಬೇಕು.
ಗಿಡ ನೆಟ್ಟ ಮೇಲೆ ಸುಮಾರು ಮೂರು ವರ್ಷಗಳ ನಂತರ ಫಲ ಬಿಡಲು ಪ್ರಾರಂಭಿಸುತ್ತದೆ. ಸುಮಾರು ಏಳು ವರ್ಷಗಳ ನಂತರವೇ ಅಧಿಕ ಇಳುವರಿ ಪಡೆಯಲು ಸಾಧ್ಯವಾಗುವುದು. ಚಿಕ್ಕು ಗಿಡವು ವರ್ಷದ ಎಲ್ಲ ಕಾಲಗಳಲ್ಲೂ ಫಲ ಬಿಡುವುದು. ಆದರೆ ಎರಡು ಅವಧಿಗಳಲ್ಲಿ ಮಾತ್ರ (೧) ಮಾರ್ಚ್‌ಮೇ (೨) ಸೆಪ್ಟೆಂಬರ್‌ಅಕ್ಟೋಬರ್‌ಇಳುವರಿ ಹೆಚ್ಚು.
ಆಲೂಗಡ್ಡೆ ಬಣ್ಣಕ್ಕೆ ಕಾಯಿಗಳು ತಿರುಗಿದಾಗ ಕೊಯ್ಲು ಮಾಡಬೇಕು. ಕಾಯನ್ನು ಚುಚ್ಚಿದರೆ ಸಾಕಷ್ಟು ಹಾಲು ಹೊರಬರಬಾರದು. ಅಂತಹ ಸಂದರ್ಭ ಕೊಯ್ಲು ಹಂತವೆಂದು ಭಾವಿಸಬಹುದು. ಹತ್ತು ವರ್ಷಗಳ ಗಿಡ ವರ್ಷಕ್ಕೆ ೧೦೦೦-೧೫೦೦ ಕಾಯಿಗಳನ್ನು ನೀಡುವುದು.
೬. ಸೀಬೆ
ಇದನ್ನು ’ಪೇರಲ’ ಎಂತಲೂ ಕರೆಯುತ್ತಾರೆ. ಕೈಗೆಟುಕುವ ಬೆಲೆಯಲ್ಲಿ ಕೊಳ್ಳಬಹುದಾದ ಈ ಹಣ್ಣನ್ನು ಸಾಮಾನ್ಯ ವರ್ಗವದರು ಹೆಚ್ಚು ಪ್ರೀತಿಸುವಂತಾಗಿದೆ. ಇದರ ರುಚಿಯೂ ಎಲ್ಲರನ್ನೂ ಆಕರ್ಷಿಸಿದೆ. ಸೀಬೆಯಿಂದ ವಿಶೇಷವಾಗಿ ’ಜಾಮ್’ ಮತ್ತು ’ಜೆಲ್ಲಿ’ ತಯಾರಿಸುವರು. ಕರ್ನಾಟಕದಲ್ಲಿ ಈ ಹಣ್ಣಿಗೆ ಉತ್ತಮ ಮಾರುಕಟ್ಟೆ ಇದೆ.
ಸೀಬೆ ಉಷ್ಣವಲಯದಲ್ಲಿ ಚೆನ್ನಾಗಿ ಬೆಳೆಯುವುದು. ಹೆಚ್ಚು ಮಳೆ ಬೀಳುವ ಪ್ರದೇಶದಲ್ಲಿ ರೋಗಗಳ ಬಾಧೆ ಹೆಚ್ಚು. ಹೀಗಾಗಿ ಸಾಧಾರಣ ಮಳೆ ಬೀಳುವ ಪ್ರದೇಶಗಳೇ ಸೀಬೆ ಬೆಳೆಯಲು ಸೂಕ್ತ ಎನ್ನಬಹುದು. ಗಿಡ ನೆಡಲು ಜೂನ್-ಜುಲೈ ತಿಂಗಳುಗಳು ಸೂಕ್ತ.
ತಳಿಗಳಲ್ಲಿ ’ಅಲಹಾಬಾದ್ ಸಫೇದ’ ಉತ್ತಮವಾದುದು. ಈ ತಳಿಯ ಹಣ್ಣುಗಳಲ್ಲಿ ಬೀಜಗಳು ಕಡಿಮೆ. ಮತ್ತೊಂದು ಜನಪ್ರಿಯವಾದ ತಳಿ ’ಸರ್ದಾರ್‌‌’. ಇದನ್ನು ’ಲಕ್ನೊ-೪೯’ ಎನ್ನುವರು. ಇದೂ ಕಡಿಮೆ ಬೀಜಗಳನ್ನು ಹೊಂದಿದ್ದು ಉತ್ತಮ ಗುಣಮಟ್ಟ ಹೊಂದಿದೆ. ಇನ್ನಿತರ ತಳಿಗಳೆಂದರೆ, ’ನವಲೂರ’, ’ಚಿತ್ತಿಡಾರ್‌‌’ ಮುಂತಾದವುಗಳು.
ಒಂದು ಘನ ಮೀ. ಗಾತ್ರದ ಗುಂಡಿಗಳಲ್ಲಿ ಸೂಕ್ತ ಪ್ರಮಾಣದ ಗೊಬ್ಬರ ಮಿಶ್ರಣ ತುಂಬಿ ಕಸಿ ಇಲ್ಲವೇ ಏರ್‌‌ಲೇಯರಿಂಗ್‌ನಿಂದ ಬೆಳೆಸಿದ ಗಿಡಗಳನ್ನು ಗುಂಡಿಗಳ ಮಧ್ಯ ಭಾಗದಲ್ಲಿ ತಲಾ ಒಂದರಂತೆ ನೆಟ್ಟು ನೀರು ಕೊಡಬೇಕು. ಹವಾಮಾನವನ್ನನುಸರಿಸಿ ವಾರಕ್ಕೆ ಒಂದು ಬಾರಿ ನೀರು ಪೂರೈಕೆ  ಮಾಡಬಹುದು. ಕಾಂಡದ ಬುಡದಿಂದ ಒಂದು ಮೀ. ಎತ್ತರದವರೆಗೆ ಬರುವ ಚಿಗುರುಗಳನ್ನು ತೆಗೆದುಹಾಕಬೇಕು.
ಗಿಡ ನೆಟ್ಟ ೩-೪ ವರ್ಷಗಳ ನಂತರ ಫಲ ಬಿಡಲು ಆರಂಭವಾಗುವುದು. ಸುಮಾರು ೫-೬ ವರ್ಷಗಳ ನಂತರ ಅಧಿಕ ಇಳುವರಿ ಪಡೆಯಲು ಸಾಧ್ಯ. ಸೀಬೆ ಗಿಡಗಳು ವರ್ಷದಲ್ಲಿ ಮೂರು ಬಾರಿ ಹೂವು ಫಲ ಬಿಡುತ್ತವೆ.
ಅವುಗಳೆಂದರೆ, (i) ಫೆಬ್ರುವರಿ (ಅಂಬೆ ಬಹಾರ್‌), (ii) ಜೂನ್ (ಮೃಗ್‌ಬಹಾರ್‌), ಮತ್ತು (iii) ಅಕ್ಟೋಬರ್‌(ಹಸ್ತ ಬಹಾರ್‌)
ಸೀಬೆಯಲ್ಲಿ ಹೂವು ಉದುರುವ ಸಮಸ್ಯೆ ಇದೆ. ಇದನ್ನು ನಿಯಂತ್ರಿಸಲು ೧೦-೧೫ ಪಿ.ಪಿ.ಎಂ. ಜಿಬ್ಬರ್‌ಲಿಕ್ ಆಮ್ಲವನ್ನು ಸಿಂಪಡಿಸಬೇಕು. ಇದನ್ನು ಜನವರಿ ತಿಂಗಳಲ್ಲಿ ಮಾಡಬೇಕಾಗುವುದು. ಇದರಿಂದ ಹೂವು ಉದುರುವ ಸಮಸ್ಯೆ ನಿವಾರಣೆಯಾಗಿ ಹೆಚ್ಚಿನ ಪ್ರಮಾಣದಲ್ಲಿ ಕಾಯಿಕಚ್ಚುವುದು.
ಹತ್ತು ವರ್ಷದ ಗಿಡ ವರ್ಷಕ್ಕೆ ೧೦೦೦-೧೫೦೦ ಕಾಯಿಬಿಡುವುದು.
೭. ಪಪ್ಪಾಯಾ
ಇದನ್ನು ’ಪರಂಗಿ’, ಎಂತಲೂ ಕರೆಯುವರು. ’ಪಪ್ಪೇನ್’ ಎಂಬ ಕಿಣ್ವವನ್ನು ಈ ಹಣ್ಣಿನಿಂದ ತಯಾರಿಸುವರು. ಹೀಗಾಗಿ ಇದನ್ನು ಇತ್ತೀಚಿನ ದಿನಗಳಲ್ಲಿ ವಾಣಿಜ್ಯ ದೃಷ್ಟಿಯಿಂದ ಬೆಳೆಯಲಾಗುತ್ತಿದೆ. ಇಡೀ ವರ್ಷ ಫಲ ಪಡೆಯಬಹುದು. ಕಡಿಮೆ ನೀರಿನಲ್ಲಿ ಪಪ್ಪಾಯಾ ಬೆಳೆಯನ್ನು ಚೆನ್ನಾಗಿ ನಿರ್ವಹಣೆ ಮಾಡಬಹುದು.
ಪಪ್ಪಾಯಾ ಉಷ್ಣವಲಯದ ಬೆಳೆ. ರಾಜ್ಯದಲ್ಲಿ ಬಹುಶಃ ಎಲ್ಲ ಭಾಗಗಳಲ್ಲಿ ಬೆಳೆಯಲಾಗುತ್ತಿದೆ. ಬೆಳೆಗೆ ನೀರು ಬಸಿದು ಹೋಗುವ ಭೂಮಿ ಸೂಕ್ತ. ಜೂನ್-ಜುಲೈ ತಿಂಗಳು ಗಿಡ ನೆಡಲು ಸೂಕ್ತ ಸಮಯ. ಪಪ್ಪಾಯಿನಲ್ಲಿ ಸಾಕಷ್ಟು ಉತ್ತಮ ತಳಿಗಳಿವೆ. ಕೂರ್ಗ ಹನಿಡ್ಯೂ, ವಾಷಿಂಗ್‌ಟನ್, ಸೋಲೊ, ಸಿಂಗಪೂರ್‌‌, ರಾಂಚಿ, ಸಿ.ಓ.-೧, ಸಿ.ಓ.-೨, ಸಿ.ಓ.-೩, ಸಿ.ಓ.-೪ ಮುಂತಾದುವುಗಳು. ಇವುಗಳಲ್ಲಿ ಸಿ.ಓ.-೨ ಮತ್ತು ಸಿ.ಓ.-೪ ತಳಿಗಳನ್ನು ಪಪ್ಪೇನ್ ಪುಡಿ ತಯಾರಿಸಲು ಉಪಯೋಗಿಸುತ್ತಾರೆ.
ಮಡಿಗಳಲ್ಲಿ ಇಲ್ಲವೇ ಪಾಲಿಥೀನ್ ಚೀಲಗಳಲ್ಲಿ ಸಸಿಗಳನ್ನು ಎಬ್ಬಿಸಬಹುದು. ಮಾಗಿದ ಹಣ್ಣಿನಿಂದ ತೆಗೆದ ತಾಜಾ ಬೀಜಗಳನ್ನು ಬಿತ್ತನೆಗೆ ಉಪಯೋಗಿಸಬೇಕು. ಸಸಿಗಳು ನೆಡುವುದಕ್ಕೆ ಸುಮಾರು ಎರಡು ತಿಂಗಳು ಸಮಯ ಬೇಕಾಗುತ್ತದೆ. ಆಮೇಲೆ ನೆಡುವ ಕ್ಷೇತ್ರದಲ್ಲಿ ೪೫ ಘನ ಸೆಂ.ಮೀ. ಅಳತೆಯ ಗುಂಡಿಗಳನ್ನು ತೋಡಿ ಗೊಬ್ಬರ ಮಿಶ್ರಣ ತುಂಬಿ ಮಧ್ಯದಲ್ಲಿ ಸಸಿಗಳನ್ನು ನೆಟ್ಟು, ಆಸರೆ ಕೋಲೊಂದನ್ನು ಸಸಿಯೊಂದಿಗೆ ನಿಲ್ಲಿಸಿ ಕಟ್ಟಬೇಕು. ವಾರಕ್ಕೆ ಒಂದು ಬಾರಿ ನೀರು ಪೂರೈಕೆ ಮಾಡಬೇಕಾಗುವುದು. ಇದು ಹವಾಗುಣವನ್ನು ಅವಲಂಬಿಸಿದೆ.
ಗಿಡನೆಟ್ಟ ೯-೧೦ ತಿಂಗಳುಗಳ ನಂತರ ಕೊಯ್ಲು ಮಾಡಬಹುದು. ಪ್ರತಿ ಗಿಡದಿಂದ ವರ್ಷಕ್ಕೆ ೨೦-೩೦ ಕಾಯಿಗಳು ಸಿಗುತ್ತವೆ. ಸುಮಾರು ಮೂರು ವರ್ಷಗಳವರೆಗೆ ಉತ್ತಮ ಫಲ ನೀಡುವುದು. ನಂತರ ಹೊಸದಾಗಿ ನಾಟಿ ಮಾಡುವುದು ಸೂಕ್ತ.
ಪಪ್ಪೇನ್ ತಯಾರಿಕೆ : ಬಲಿತ ಆದರೆ ಪಕ್ವಗೊಳ್ಳದ ಕಾಯಿಗಳನ್ನು ಪಪ್ಪೇನ್ ತೆಗೆಯಲು ಉಪಯೋಗಿಸುವರು. ಹರಿತವಾದ ಚಾಕು ಅಥವಾ ಕಡ್ಡಿಗಳಿಂದ ಕಾಯಿಯ ಸಿಪ್ಪೆ ಮೇಲೆ ನಾಲ್ಕು ಉದ್ದ ಗೆರೆಗಳನ್ನು ಗೀಚಬೇಕು. ಈ ಗೆರೆಗಳಿಂದ ಸುರಿದ ಹಾಲನ್ನು ಗಾಜಿನ ಪಾತ್ರೆಗಳಲ್ಲಿ ಸಂಗ್ರಹಿಸಿ ನಂತರ ೫೦-೫೦ ಸೆಲ್ಸಿಯಸ್ ಉಷ್ಣತೆಯಲ್ಲಿ ಒಣಗಿಸಬೇಕು. ಪೂರ್ಣ ಒಣಗಿದ ಮೇಲೆ ಪುಡಿಯಾಗಿಸಿ ಪಾಲಿಥೀನ್ ಚೀಲಗಳಲ್ಲಿ ಶೇಖರಿಸಿಡಬಹುದು. ಮುಂಜಾನೆ ಸಮಯ ಪಪ್ಪೇನ್ ತೆಗೆಯಲು ಸೂಕ್ತವಾದ ಕಾಲ. ಔಷಧಿಗಳ ತಯಾರಿಕೆಯಲ್ಲಿ ಪಪ್ಪೇನ್ ಉಪಯೋಗಿಸುವರು.
೮. ದಾಳಿಂಬೆ
ದಾಳಿಂಬೆ ಗಿಡ ಕೈತೋಟಕ್ಕೆ ಶೋಭೆ ತರುವುದು. ಇದರ ಬೀಜಗಳಿಂದ ತಂಪು ಪಾನೀಯ ತಯಾರಿಸಬಹುದು. ಇತ್ತೀಚೆಗೆ ಇದನ್ನು ವಾಣಿಜ್ಯ ದೃಷ್ಟಿಯಿಂದ ಬೆಳೆಯುತ್ತಿದ್ದಾರೆ. ಹಲವಾರು ದಿನಗಳು ಹಣ್ಣು ಕೆಡದಂತೆ ಶೇಖರಿಸಿಡಬಹುದು.
ವಿವಿಧ ಬಗೆಯ ಮಣ್ಣುಗಳಲ್ಲಿ ಬೆಳೆಯಬಹುದಾದ ದಾಳಿಂಬೆ ಬರ ನಿರೋಧಕ ಶಕ್ತಿ ಹೊಂದಿದೆ. ಜೂನ್-ಜುಲೈ ತಿಂಗಳು ಗಿಡ ನೆಡಲು ಸೂಕ್ತವಾದ ಸಮಯ. ತಳಿಗಳಲ್ಲಿ ’ಜ್ಯೋತಿ’ ಮಹತ್ವದ್ದು. ಇದು ಮೆದು ಬೀಜಗಳನ್ನು ಹೊಂದಿದ್ದು, ಅಧಿಕ ಇಳುವರಿ ನೀಡುವುದು. ಬೆಂಗಳೂರು ಕೃಷಿ ವಿಶ್ವವಿದ್ಯಾನಿಲಯ ಈ ತಳಿಯನ್ನು ಅಭಿವೃದ್ಧಿ ಪಡಿಸಿದೆ. ಮತ್ತೊಂದು ಜನಪ್ರಿಯವಾದ ತಳಿ ಎಂದರೆ ಗಣೇಶ’;  ಗಾತ್ರದಲ್ಲಿ ದೊಡ್ಡದು. ಇದೂ ಮೆದು ಬೀಜಗಳನ್ನು ಹೊಂದಿದ್ದು ಅಧಿಕ ಇಳುವರಿ ನೀಡುವುದು. ರಾಯಚೂರು-೧, ಬೇಸಿನ್ ಸೀಡ್‌ಲೆಸ್, ಕಾಬೂಲ್, ಇವು ದಾಳಿಂಬೆಯ ಇತರ ಉತ್ತಮ ತಳಿಗಳಾಗಿವೆ.
೯. ಹಲಸು
’ಹಸಿದು ಹಲಸು ತಿನ್ನು ಉಂಡು ಮಾವು ತಿನ್ನು’ ಎಂಬ ಗಾದೆಯಂತೆ ಹಲಸು ತುಂಬಾ ಉಪಯುಕ್ತವಾದ ಹಣ್ಣು. ಹಣ್ಣುಗಳು ಪೈಕಿ ಹಲಸು ಬಹುದೊಡ್ಡ ಗಾತ್ರದ್ದಾಗಿದ್ದು ನೇರವಾಗಿ ಸೇವಿಸಲು ಮತ್ತು ಪಲ್ಯಕ್ಕಾಗಿ ಕಾಯಿಗಳನ್ನು ಹಾಗೂ ಒಳಗಿರುವ ಬೀಜಗಳನ್ನು ಬೇಯಿಸಿ ತಿನ್ನಲು ಮತ್ತು ಚಟ್ನಿ ಮಾಡಲು ಉಪಯೋಗಿಸುತ್ತಾರೆ.
ಹಲಸು ಮಲೆನಾಡಿನಲ್ಲಿ ಚೆನ್ನಾಗಿ ಬೆಳೆಯುವುದು. ಇದನ್ನು ಜೂನ್-ಜುಲೈ ತಿಂಗಳುಗಳಲ್ಲಿ ನೆಡುವುದು ಉತ್ತಮ. ’ಸಿಂಗಪೂರ್‌‌’, ’ರುದ್ರಾಕ್ಷಿ’, ’ಬರ್ಲಿಯಾರ್‌‌’ ಮುಂತಾದ ತಳಿಗಳು ಬೇಸಾಯದಲ್ಲಿವೆ.
ಕಸಿ ಗಿಡಗಳನ್ನು ತಯಾರಿಸಿ ನೆಡಬೇಕು. ಪಾಲಿಥೀನ್ ಚೀಲಗಳಲ್ಲಿ ಗೊಬ್ಬರ ಮಿಶ್ರಣ ತುಂಬಿ, ಬೀಜ ಬಿತ್ತನೆ ಮಾಡಿ ಸಸಿ ಬೆಳೆಸಲೂಬಹುದು. ಈ ಸಸಿಗಳನ್ನೇ ನೆಡಲು ಬಳಸಬಹುದು. ನೆಡಲು ಒಂದು ವರ್ಷದ ಸಸಿ ಉತ್ತಮ. ಸಾಮೀಪ್ಯ ಕಸಿ ಮತ್ತು ಗೂಟಿ ಪದ್ಧತಿಯಿಂದಲೂ ಸಸ್ಯಾಭಿವೃದ್ಧಿ ಮಾಡಬಹುದಾಗಿದೆ.
ಒಂದು ಘನ ಮೀ. ಅಳತೆಯ ಗುಂಡಿ ತೋಡಿ ಅದರಲ್ಲಿ ಗೊಬ್ಬರ ಮಿಶ್ರಣ ತುಂಬಿ, ಮಧ್ಯದಲ್ಲಿ ಸಸಿ ನೆಡಬೇಕು. ತಳಿಗಳನ್ನವಲಂಬಿಸಿ ಸಸಿ ನೆಟ್ಟ ಮೂರರಿಂದ ಎಂಟು ವರ್ಷಗಳಲ್ಲಿ ಫಲ ಬಿಡುತ್ತದೆ. ಒಂದು ಮರದಿಂದ ಸುಮಾರು ೨೫ ರಿಂದ ೧೫೦ ಹಣ್ಣುಗಳನ್ನು ಪಡೆಯಬಹುದು. ಇಳುವರಿಯು ತಳಿ ಮತ್ತು ಮರದ ಸಮೃದ್ಧಿಯನ್ನು ಅವಲಂಬಿಸಿದೆ.
ಅಧ್ಯಾಯ ೪: ಕೈತೋಟದ ನಕ್ಷೆ ಮತ್ತು ಬೆಳೆಗಳು – ತರಕಾರಿ ಬೆಳೆಗಳು
ಕೈತೋಟದಲ್ಲಿ ತರಕಾರಿಗಳು ಬಹುಪಾಲು ಸ್ಥಳವನ್ನು ಆಕ್ರಮಿಸಿಕೊಳ್ಳುತ್ತವೆ. ’ತರಕಾರಿಗಳಿಲ್ಲದೇ ಕೈತೋಟವಿಲ್ಲ’ ಎನ್ನಬಹುದು. ಪ್ರತಿನಿತ್ಯ ಬೇಕಾಗುವ ವಿವಿಧ ತರಕಾರಿಗಳನ್ನು ಸುಲಭವಾಗಿ ಮತ್ತು ಅತಿ ಕಡಿಮೆ ಖರ್ಚಿನಲ್ಲಿ ಬೆಳೆಯಬಹುದು. ಸ್ವಲ್ಪ ತಾಂತ್ರಿಕತೆ ತಿಳಿದುಕೊಂಡಿದ್ದರೆ ಕೈತೋಟದ ತರಕಾರಿ ಬೆಳೆಗಳನ್ನು ಲಾಭದಾಯಕವಾಗಿ ಬೆಳೆದು ಹಣಗಳಿಕೆ ಮಾಡಬಹುದಾಗಿದೆ.
ತರಕಾರಿಗಳನ್ನು ವಿವಿಧ ರೀತಿಯಲ್ಲಿ ವಿಂಗಡಿಸಬಹುದು. ಮುಖ್ಯವಾಗಿ, ಸಸ್ಯ ಶಾಸ್ತ್ರೀಯವಾಗಿ, ಬೆಳೆಯುವ ಕಾಲಕ್ಕನುಗುಣವಾಗಿ ಮತ್ತು ಉಪಯೋಗಿಸುವ ತರಕಾರಿ ಬೆಳೆಗಳ ಭಾಗಗಳನ್ನು ಅವಲಂಬಿಸಿ ಗುಂಪುಗಳನ್ನಾಗಿ ಮಾಡಲಾಗಿದೆ.
ಸಸ್ಯ ಶಾಸ್ತ್ರೀಯವಾಗಿ ತರಕಾರಿಗಳನ್ನು ೧೮ ಕುಟುಂಬಗಳಾಗಿ ವಿಂಗಡಿಸಲಗಿದೆ. ಲ್ಯಾಟಿನ್ ಭಾಷೆಯಲ್ಲಿ ಕುಟುಂಬಗಳನ್ನು ಹೆಸರಿಸಲಾಗಿದ್ದು, ಪ್ರತಿ ಕುಟುಂಬದಲ್ಲಿ ಹಲವಾರು ತರಕಾರಿಗಳ ಗುಂಪುಗಳು ಜೋಡಣೆಯಾಗುವುವು. ತರಕಾರಿಗಳ ಸಾಮಾನ್ಯ ಹೆಸರಿಗೆ ಸಸ್ಯಶಾಸ್ತ್ರೀಯ ಹೆಸರುಗಳೂ ಉಂಟು. ಇವು ಎಲ್ಲೆಡೆ ತರಕಾರಿಗಳನ್ನು ಗುರುತಿಸಲು ಅನುಕೂಲ.
ಬೆಳೆಯುವ ಕಾಲವನ್ನು ಪರಿಗಣಿಸಿದಾಗ ಮಳೆಗಾಲ, ಚಳಿಗಾಲ ಮತ್ತು ಬೇಸಿಗೆಕಾಲದ ತರಕಾರಿ ಬೆಳೆಗಳೆಂದು ವಿಂಗಡಿಸಲಾಗಿದೆ. ಈ ಮೂರು ಕಾಲಗಳಲ್ಲಿ ಹವಾಮಾನವು ವ್ಯತ್ಯಾಸವಾಗುವುದರಿಂದ ಕೆಲವು ತರಕಾರಿಗಳು ಒಂದು ಕಾಲಕ್ಕೆ ಹೊಂದಿಕಂಡರೆ, ಮತ್ತೆ ಕೆಲವು ಮತ್ತೊಂದು ಕಾಲದಲ್ಲಿ ಹೊಂದಿಕೊಳ್ಳುತ್ತವೆ. ನೀರಾವರಿ ವ್ಯವಸ್ಥೆಯಿದ್ದಲ್ಲಿ ಹಲವು ತರಕಾರಿಗಳನ್ನು ವರ್ಷವಿಡೀ ಬೆಳೆಯಬಹುದು.
೧. ಮಳೆಗಾಲದ ತರಕಾರಿಗಳು : ಟೊಮೊಟೊ, ಬೆಂಡೆ, ಬದನೆ, ಹುರುಳಿ, ತಿಂಗಳ ಹುರಳಿ, ಗೆಣಸು, ಸೌತೇ, ಕಲ್ಲಂಗಡಿ, ಕರಬೂಜ, ಕುಂಬಳ, ಹಾಗಲ, ಮೂಲಂಗಿ ಮುಂತಾದುವುಗಳು.
೨. ಚಳಿಗಾಲದ ತರಕಾರಿಗಳು :  ಕ್ಯಾಬೇಜ್, ಹೂವುಕೋಸು, ಗಜ್ಜರಿ, ಬಟಾಣಿ, ಈರುಳ್ಳಿ, ಆಲೂಗಡ್ಡೆ, ಮೂಲಂಗಿ, ಟರ್ನಿಪ್, ಸೊಪ್ಪು ತರಕಾರಿ ಮುಂತಾದುವುಗಳು.
೩. ಬೇಸಿಗೆ ತರಕಾರಿಗಳು : ಸೌತೇ, ಕಲ್ಲಂಗಡಿ, ಕರಬೂಜ, ಕುಂಬಳ, ಬೆಂಡೆ, ಬದನೆ ಮುಂತಾದವುಗಳು.
ತರಕಾರಿಗಳನ್ನು ಉಪಯೋಗಿಸುವಾಗ ಒಂದು ಮುಖ್ಯ ಅಂಶವನ್ನು ಗಮನದಲ್ಲಿಟ್ಟುಕೊಳ್ಳಬೇಕು. ಇಲ್ಲಿ ಕೆಲವು ಬಗೆಯ ತರಕಾರಿಗಳಲ್ಲಿ ಹಣ್ಣು-ಕಾಯಿಗಳನ್ನು ಉಪಯೋಗಿಸಿದರೆ, ಮತ್ತೆ ಕೆಲವಲ್ಲಿ ಕಾಂಡ, ಎಲೆ, ಬೇರು, ಹೂವು, ಮೊಗ್ಗುಗಳನ್ನು ಸೇವನೆಗೆ ಉಪಯೋಗಿಸುತ್ತೇವೆ.
೧. ಹಣ್ಣು (ಕಾಯಿ) ತರಕಾರಿಗಳು : ಟೊಮೊಟೊ, ಬದನೆ, ಚವಳೆ, ಬೆಂಡೆ, ತೊಂಡೆ, ಸೌತೇ, ಹಾಗಲ, ಕರಬೂಜ ಇತ್ಯಾದಿ.
೨. ಸೊಪ್ಪು ತರಕಾರಿಗಳು : ಮೆಂತೆ, ರಾಜಗಿರಿ, ಪಾಲಕ್, ಕರಿಬೇವು, ಬಸಳೆ, ಕೊತ್ತಂಬರಿ, ಹರಿವೆ, ಸಬ್ಬಸಿಗೆ ಇತ್ಯಾದಿ.
೩. ಬೇರು ತರಕಾರಿಗಳು : ಆಲೂಗೆಡ್ಡೆ, ಮೂಲಂಗಿ, ಗಜ್ಜರಿ, ಬೀಟ್‌ರೂಟ್ ಇತ್ಯಾದಿ.
೪. ಗೆಡ್ಡೆ ತರಕಾರಿಗಳು ; ಬೆಳ್ಳುಳ್ಳಿ, ಈರುಳ್ಳಿ ಇತ್ಯಾದಿ.
ಹೀಗೆ ತರಕಾರಿ ಬೆಳೆಗಳನ್ನು ಹಲವು ಗುಂಪು ಮಾಡಲಾಗಿದೆ. ಇವುಗಳಲ್ಲದೇ ಮಾರಾಟದ ದೃಷ್ಟಿಯಿಂದ ಹಣಕಾಸಿನ ಉದ್ದೇಶ ಗಮನದಲ್ಲಿಟ್ಟುಕೊಂಡು ಗುಂಪುಗಳನ್ನು ಮಾಡಬಹುದು. ಹೆಚ್ಚು ಬೇಡಿಕೆ ಹಾಗೂ ಕಡಿಮೆ ಬೇಡಿಕೆ ಇರುವ ತರಕಾರಿಗಳೆಂದು ಹಾಗೂ ಸಮೀಪ ಮತ್ತು ದೂರದ ಮಾರುಕಟ್ಟೆಗೆ ಸಾಗಿಸುವ ತರಕಾರಿಗಳೆಂದು ಮತ್ತೊಂದು ಗುಂಪನ್ನು ಮಾಡಬಹುದಾಗಿದೆ.
ಬೇಸಾಯ ಕ್ರಮಗಳು : ಭೂಮಿ ಸಿದ್ಧಪಡಿಸುವ ಕಾರ್ಯದಿಂದ ಬೇಸಾಯ ಪ್ರಾರಂಭವಾಗುವುದು. ಕೈತೋಟದಲ್ಲಿ ತರಕಾರಿ ಬೆಳೆಯಲು ಸೂಕ್ತವಾದ ಮಣ್ಣು ಇರದೇ ಇದ್ದಲ್ಲಿ ಬೇರೆಡೆಯ ಹೊಸ ಮಣ್ಣನ್ನು ಉಪಯೋಗಿಸಬಹುದು.
ಭೂಮಿಯನ್ನು ಸಾಧ್ಯವಾದ ಮಟ್ಟಿಗೆ ಚೆನ್ನಾಗಿ ಉಳುಮೆ ಮಾಡಿ ಸಮತಟ್ಟು ಮಾಡಿ ಮಣ್ಣನ್ನು ಸಡಿಲಗೊಳಿಸಬೇಕು. ಕಲ್ಲು ಮತ್ತಿತರೆ ನಿರುಪಯೋಗಿ ವಸ್ತುಗಳನ್ನು ಆರಿಸಿ ಹೊರಗೆ ಹಾಕಬೇಕು. ಹೆಂಟೆಗಳನ್ನು ಒಡೆದು ಪುಡಿ ಮಾಡಿ ಸರಿಯಾಗಿ ಕೊಚ್ಚಣೆ ಮಾಡಬೇಕು. ನಂತರ ಕೊಟ್ಟಿಗೆ ಅಥವಾ ಇನ್ನಾವುದೇ ಸಾವಯವ ಗೊಬ್ಬರವನ್ನು ಮಣ್ಣಿನಲ್ಲಿ ಸರಿಯಾಗಿ ಬೆರೆಸಬೇಕು. ಮಣ್ಣಿನ ಫಲವತ್ತತೆ ನೋಡಿಕೊಂಡು ಗೊಬ್ಬರ ಮಿಶ್ರ ಮಾಡುವ ಪ್ರಮಾಣವನ್ನು ನಿರ್ಧರಿಸಬೇಕು. ಮಿಶ್ರ ಮಾಡುವ ಗೊಬ್ಬರದಲ್ಲಿ ಮಣ್ಣಿನಲ್ಲಿ ಕರಗದ ವಸ್ತುಗಳು ಸೇರಿರಬಾರದು. ಸಾಮಾನ್ಯವಾಗಿ ಮಳೆಗಾಲ ಪ್ರಾರಂಭವಾಗುವ ಮುನ್ನವೇ ಭೂಮಿಯ ಸಿದ್ಧತೆ ಮಾಡಿಕೊಂಡಿರುವುದು ಅವಶ್ಯಕ.
ಸಸಿಮಡಿ ತಯಾರಿಕೆ : ಮೆಣಸಿನಕಾಯಿ, ಬದನೆ, ಟೊಮೊಟೊದಂತಹ ಬೆಳೆಗಳಲ್ಲಿ ಮೊದಲು ಸಸಿಗಳನ್ನು ಪ್ರತ್ಯೇಕವಾಗಿ ಎಬ್ಬಿಸಿ, ನಂತರ ಅವುಗಳನ್ನು ನಾಟಿ ಮಾಡಬಹುದಾಗಿದೆ. ಈ ರೀತಿ ಸಸಿಗಳನ್ನು ತಯಾರಿಸಲು ’ಏರು ಸಸಿ ಮಡಿ’ಗಳನ್ನು ಉಪಯೋಗಿಸುವರು.
ಚಿತ್ರ ೧೧ ರಲ್ಲಿ ತೋರಿಸಿರುವಂತೆ ಒಂದು ಮಾದರಿ ಅಳತೆಯಾಗಿ ೮ ಮೀ. ಉದ್ದ, ೧.೨ ಮೀ. ಅಗಲ ಮತ್ತು ೧೦ ಸೆಂ.ಮೀ. ಎತ್ತರದ ಮಡಿಗಳನ್ನು ತಯಾರಿಸಬೇಕು. ಇವುಗಳಲ್ಲಿ ಮಣ್ಣನ್ನು ಸರಿಯಾಗಿ ಪುಡಿ ಮಾಡಿ ಹದಗೊಳಿಸಿರಬೇಕು. ಎರಡು ಮಡಿಗಳ ಮಧ್ಯೆ ನೀರು ಹರಿದು ಹೋಗಲು ಮತ್ತು ವಿವಿಧ ಕೆಲಸಗಳಿಗಾಗಿ ಓಡಾಡಲು ೬೦-೭೫ ಸೆಂ.ಮೀ. ಸ್ಥಳ ಬಿಡಬೇಕು. ನಂತರ ಪುಡಿ ಮಾಡಿದ ಕೊಟ್ಟಿಗೆ ಗೊಬ್ಬರ (ಎರಡು ಬುಟ್ಟಿ) ದೊಂದಿಗೆ ಯಾವುದಾದರೂ ಒಂದು ಸಂಯುಕ್ತ ರಸಗೊಬ್ಬರ (೫೦೦ ಗ್ರಾಂ) ವನ್ನು ಸೇರಿಸಿ ಮಡಿಗಳಲ್ಲಿ ಮಣ್ಣಿನೊಂದಿಗೆ ಚೆನ್ನಾಗಿ ಬೆರೆಸಿ ಉಪಯೋಗಿಸಬೇಕು.
ಅಧಿಕೃತ ಕಂಪನಿಗಳಿಂದ ಬೀಜೋಪಚಾರ ಮಾಡಿದ ಬೀಜಗಳನ್ನು ಖರೀದಿಸಿಟ್ಟುಕೊಂಡಿರಬೇಕು. ಬೇರೆ ಬೀಜಗಳನ್ನು ಉಪಯೋಗಿಸುವುದಾದರೆ ಬಿತ್ತನೆಗೆ ಮುಂಚೆ ಬೀಜೋಪಚಾರ ಮಾಡಬೇಕಾಗುವುದು. ಬೀಜೋಪಚಾರಕ್ಕಾಗಿ ಕ್ಯಾಪ್ಟಾನ್ ಅಥವಾ ಥೈರಾಮ್‌ಗಳನ್ನು ಸುಮಾರು ೦.೫ ಗ್ರಾಂ ನಷ್ಟನ್ನು ಪ್ರತಿ ಕಿ.ಗ್ರಾಂ. ಬೀಜಕ್ಕೆ ಉಪಚರಿಸಬೇಕು. ಈ ರೀತಿ ಬೀಜೋಪಚಾರ ಮಾಡಿದ ಬೀಜಗಳನ್ನು ಮಡಿಗಳಲ್ಲಿ ೭.೫ ಸೆಂ.ಮೀ. ಅಂತರದ ಸಾಲುಗಳಲ್ಲಿ ತೆಳುವಾಗಿ ಬಿತ್ತನೆ ಮಾಡಿ ಮಣ್ಣಿನ ಮೇಲೆ ತೆಳುಪದರವಾಗಿ ಮುಚ್ಚಬೇಕು.

ಆಮೇಲೆ ತರಗೆಲೆ ಇಲ್ಲವೇ ತೆಂಗಿನ ಗರಿಗಳು ಅಥವಾ ಬೇವಿನ ಮರದ ಟೊಂಗೆಗಳನ್ನು ಮಡಿಗಳ ಮೇಲೆ ಹಾಕಬಹುದು. ಪ್ರತಿ ದಿನ ನೀರು ಹನಿಸುವ ಡಬ್ಬಿಯಿಂದ ನೀರು ಪೂರೈಕೆ ಮಾಡಬೇಕು. ಸುಮಾರು ೪-೬ ವಾರಗಳಲ್ಲಿ ಸಸಿಗಳು ನಾಟಿಗೆ ಸಿದ್ಧವಾಗುತ್ತವೆ. (ಮಡಿಗಳಲ್ಲಿ ಬೀಜ ಮೊಳಕೆಯೊಡೆದು ಮುಂದೆ ಎಲೆಗಳಾಗುತ್ತಿದ್ದಂತೆ ಮಡಿಗಳ ಮೇಲೆ ಹಾಕಿದ ಹೊದಿಕೆಯನ್ನು ತೆಗೆಯಬೇಕು.)
ಅತಿ ಸಣ್ಣ ಗಾತ್ರದ ಬೀಜಗಳನ್ನು ಬಿತ್ತನೆ ಮಾಡುವಾಗ ಪುಡಿಗೊಬ್ಬರ ಮರಳಿನೊಂದಿಗೆ ಮಿಶ್ರ ಮಾಡಿ ಬಿತ್ತನೆ ಮಾಡಿದರೆ ಆ ಬೀಜಗಳು ಒಂದೆಡೆ ಗುಂಪು ಗುಂಪಾಗಿ ಸೇರುವುದನ್ನು ತಪ್ಪಿಸಬಹುದು ಮತ್ತು ಮಡಿಗಳನ್ನು ತಗ್ಗು ಪ್ರದೇಶಗಳಲ್ಲಿ ಮಾಡಬಾರದು. ಮಡಿಗಳಲ್ಲಿ ಉಪಯೋಗಿಸುವ ಮಣ್ಣು ಮರಳು ಮಿಶ್ರಿತ ಗೋಡು ಮಣ್ಣಾಗಿದ್ದರೆ ಉತ್ತಮ. ಮರಳು ಮಿಶ್ರಿತ ಕಪ್ಪು ಮಣ್ಣು ಮಡಿ ತಯಾರಿಕೆಗೆ ಸೂಕ್ತವಾಗಿದೆ.
ಮಡಿಗಳಿಂದ ಸಸಿಗಳನ್ನು ಕೀಳುವಾಗ ಮೊದಲು ಮಡಿಗೆ ನೀರು ಪೂರೈಸಿ ಬೇರುಗಳಿಗೆ ಧಕ್ಕೆಯಾಗದಂತೆ ಕೀಳಬೇಕು. ನಾಟಿ ಮಾಡುವಾಗಲೂ ಗುಣಿಗಳಿಗೆ ನೀರು ಪೂರೈಸಿ ನಂತರ ನಾಟಿ ಮಾಡಬೇಕು. ಮಡಿಗಳಿಂದ ಸಸಿಗಳನ್ನು ಹೊರ ತೆಗೆದ ಮೇಲೆ ಸಾಧ್ಯವಾದಷ್ಟು ಬೇಗನೆ ನಾಟಿ ಮಾಡಬೇಕು. ದೂರ ಸಾಗಿಸಬೇಕಾದರೆ ಬಟ್ಟೆ ಅಥವಾ ಗೋಣಿ ಚೀಲವನ್ನು ನೀರಿನಿಂದ ನೆನಸಿ ಸಸಿಗಳ ಮೇಲೆ ಹಾಕಿಕೊಂಡು ಹೋಗಬೇಕು.
ಮುಖ್ಯವಾದ ತರಕಾರಿ ಬೆಳೆಗಳು
೧. ಟೊಮೊಟೊ
ಹೆಚ್ಚಾಗಿ ಬೆಳೆಯುವ ಹಾಗೂ ಬಳಸುವ ಕೆಲವೇ ತರಕಾರಿ ಬೆಳೆಗಳಲ್ಲಿ ಟೊಮೊಟೊ ಒಂದು ಜನಪ್ರಿಯ ತರಕಾರಿಯಾಗಿದೆ. ಇದನ್ನು ಹಸಿರು ಬಣ್ಣದ ಕಾಯಿ ಇದ್ದಾಗಿನಿಂದ ಪೂರ್ಣವಾಗುವ ಹಂತದವರೆಗೂ ಬಳಸುವರು. ಇದರಿಂದ  ’ಕೆಚಪ್’ ಎಂಬ ಸಂಸ್ಕರಿಸಿದ ಪದಾರ್ಥವನ್ನೂ ತಯಾರಿಸುವರು. ಇದು ’ಎ’, ’ಬಿ’ ಮತ್ತು ’ಸಿ’ ಜೀವಸತ್ವಗಳನ್ನು ಪೂರೈಸುತ್ತದೆ.
ನಮ್ಮ ರಾಜ್ಯದಲ್ಲಿ ಟೊಮೊಟೊ ಬೆಳೆಯಲು ಸೂಕ್ತವಾದ ವಾತಾವರಣವಿದೆ. ಒಣ ಭೂಮಿಯಲ್ಲಿ ಬೆಳೆಯಲು ಸಾಧ್ಯವಿದೆಯಾದರೂ ನೀರಾವರಿ ಪ್ರದೇಶದಲ್ಲಿ ಲಾಭದಾಯಕವಾಗಿ ಬೆಳೆಯಬಹುದು. ಜನವರಿ-ಫೆಬ್ರುವರಿ, ಜೂನ್-ಜುಲೈ ಮತ್ತು ಅಕ್ಟೋಬರ್‌‌ನವೆಂಬರ್‌ತಿಂಗಳುಗಳಲ್ಲಿ ಬೆಳೆಯಬಹುದು. ಇತ್ತೀಚೆಗೆ ಹಲವು ಹೈಬ್ರಿಡ್ ತಳಿಗಳು ಬಂದಿವೆ.
ಇವು ದೊಡ್ಡ ಗಾತ್ರದ ಕಾಯಿಗಳನ್ನು ಕೊಡುವುದು. ’ಪೂಸಾರೂಬಿ’ ಒಂದು ಉತ್ತಮ ಹಾಗೂ ಅಲ್ಪಾವಧಿ ತಳಿ. ಇದು ಮಧ್ಯಮ ಗಾತ್ರದ ಕಾಯಿಗಳನ್ನು ಕೊಡುವುದು. ವರ್ಷದ ಮೂರೂ ಕಾಲಗಳಲ್ಲೂ ಇದನ್ನು ಯಶಸ್ವಿಯಾಗಿ ಬೆಳೆಯಬಹುದಾಗಿದೆ. ಇನ್ನಿತರ ತಳಿಗಳೆಂದರೆ, ರೋಮ್, ವೈಶಾಲಿ, ರಜನಿ, ನವೀನ್, ಎಸ್-೨೨ ಮುಂತಾದುವುಗಳು. ಹೈಬ್ರಿಡ್ ತಳಿಗಳಾದರೆ ೧.೨ ಮೀ. X ೧. ಮೀ., ಸುಧಾರಿತ ತಳಿಗಳಾದರೆ ೭೫ ಸೆಂ.ಮೀ. X ೬೦ ಸೆಂ.ಮೀ. ಮತ್ತು ೧ ಮೀ. X ೬೦ ಸೆಂ.ಮೀ. ಅಂತರದಲ್ಲಿ ನಾಟಿ ಮಾಡಬೇಕು.
ರಸಗೊಬ್ಬರಗಳಲ್ಲಿ ಶೇ. ೫೦ ರಷ್ಟು ಸಾರಜನಕ, ಪೂರ್ಣ ಪ್ರಮಾಣದ ರಂಜಕ ಮತ್ತು ಪೊಟ್ಯಾಷ್‌ಗಳನ್ನು ನೀಡಿ, ನಾಟಿ ಮಾಡಿದ ಆರು ವಾರಗಳ ನಂತರ ಉಳಿದ ಶೇ. ೫೦ ರಷ್ಟು ಸಾರಜನಕ ಕೊಡಬೇಕು ಮತ್ತು ಆ ಸಮಯದಲ್ಲಿ ಗಿಡಗಳಿಗೆ ಮಣ್ಣೇರಿಸಬೇಕು. ಹವಾಗುಣ ಮತ್ತು ಮಣ್ಣಿನ ಗುಣಧರ್ಮಗಳನ್ನನುಸರಿಸಿ ೫-೬ ದಿನಗಳಿಗೊಮ್ಮೆ ನೀರು ಕೊಡಬೇಕು.
ನಾಟಿ ಮಾಡಿದ ಎರಡೂವರೆ ತಿಂಗಳ ನಂತರ ಫಲ ಬರಲು ಆರಂಭವಾಗುವುದು. ಮುಂದೆ ಸುಮಾರು ಎರಡು ತಿಂಗಳವರೆಗೆ ಹಂತ ಹಂತವಾಗಿ ಕೊಯ್ಲು ಮಾಡಬಹುದು.
೨. ಮೆಣಸಿನಕಾಯಿ
ಮೆಣಸಿನ ಕಾಯಿಯಲ್ಲಿ ಹಲವಾರು ತಳಿಗಳಿವೆ. ಚಿಕ್ಕಗಾತ್ರದ (ಪರಂಗಿ ಮೆಣಸಿನಕಾಯಿ), ದುಂಡನೆ (ದೊಣ್ಣೆ ಮೆಣಸಿನಕಾಯಿ), ಮತ್ತು ಉದ್ದನೆ ಕಾಯಿಗಳು ಇತ್ಯಾದಿ. ಚಿಕ್ಕ ಗಾತ್ರದ ಕಾಯಿಗಳು ತುಂಬಾ ಖಾರವಿದ್ದು ಬಳಕೆ ಕಡಿಮೆ. ದುಂಡು ಮೆಣಸಿನಕಾಯಿಗಳನ್ನು ಪಲ್ಯ ಮಾಡಲು ಮತ್ತು ಉದ್ದನೆ ಕಾಯಿಗಳನ್ನು ಒಗ್ಗರಣೆ ಪದಾರ್ಥಗಳಿಗೆ ಬಳಸುವರು. ಉದ್ದನೆಯ ಕಾಯಿಗಳು ಪೂರ್ಣ ಹಣ್ಣಾಗುವವರೆಗೆ ಗಿಡದಲ್ಲಿ ಬಿಟ್ಟು ಕೊಯ್ಲು ಮಾಡಿ, ಒಣಗಿಸಿ, ಖಾರದಪುಡಿ ಮಾಡಿ ಸಂಬಾರು ಮತ್ತು ಇತರ ಖಾರದ ತಿಂಡಿಗಳಿಗೆ ಉಪಯೋಗಿಸುವುದರಿಂದ ಮಾರುಕಟ್ಟೆಯಲ್ಲಿ ಬೇಡಿಕೆ ಹೆಚ್ಚು.
ಮೆಣಸಿನಕಾಯಿ ಎಲ್ಲ ರೀತಿಯ ಮಣ್ಣುಗಳಲ್ಲಿ ಬೆಳೆಯಬಹುದಾದರೂ ಕಪ್ಪು ಮಣ್ಣು ಸೂಕ್ತ. ಜೂನ್-ಜುಲೈ ತಿಂಗಳುಗಳಲ್ಲಿ ಸಸಿಗಳನ್ನು ನಾಟಿ ಮಾಡಬಹುದು. ಕೆಲವು ತಳಿಗಳನ್ನು ಕುಂಡಗಳಲ್ಲಿಯೂ ನಾಟಿ ಮಾಡಿ ಬೆಳೆಯಬಹುದಾಗಿದೆ. ಮೆಣಸಿನಕಾಯಿ ತಳಿಗಳಲ್ಲಿ ಹಲವಾರು ಜನಪ್ರಿಯವಾಗಿವೆ. ಈ ತಳಿಗಳು ರಾಜ್ಯದ ಹಲವೆಡೆ ಸ್ಥಳೀಯವಾಗಿ ಬೆಳೆಯುತ್ತಿದ್ದು, ಅವುಗಳಿಗೆ ಆ ಪ್ರದೇಶದ ಹೆಸರುಗಳನ್ನು ಕೊಡಲಾಗಿದೆ. ಅವುಗಳೆಂದರೆ, ಬ್ಯಾಡಗಿ, ಮೈಸೂರು, ಗೌರೀಬಿದನೂರು, ಸಂಕೇಶ್ವರ ಇತ್ಯಾದಿ. ದುಂಡು ಮೆಣಸಿನಕಾಯಿ ತಳಿಗಳಲ್ಲಿ ಸೆಲೆಕ್ಷನ್-೧೩, ಸೆಲೆಕ್ಷನ್-೧೬, ಕ್ಯಾಲಿಪೋರ್ನಿಯಾ ವಂಡರ್‌‌‌, ಭಾರತ್‌, ರೂಬಿಕಿಂಗ್ ಇತ್ಯದಿಗಳು ಪ್ರಮುಖವಾದುವುಗಳು.
ಬ್ಯಾಡಗಿ ತಳಿಯನ್ನು ಖಾರದಪುಡಿ ತಯಾರಿಸಲು ಉಪಯೋಗಿಸುವರು, ಕಾಯಿಗಳು ಹೆಚ್ಚು ಉದ್ದವಾಗಿರುತ್ತವೆ. ಹೆಚ್ಚು ಖಾರದಂಶ ಪಡೆಯಲು ’ಸಂಕೇಶ್ವರ’ ತಳಿ ಪ್ರಯೋಜನಕಾರಿ. ಮಳೆಯಾಶ್ರಯದಲ್ಲಿ ಈ ತಳಿಯನ್ನು ಬೆಳೆಸುವುದು ಸೂಕ್ತ. ಮೈಸೂರು ತಳಿಯ ಗಿಡಗಳು ಎತ್ತರವಾಗಿ ಬೆಳೆಯುವುವು. ಕೆಂಪು ಕಾಯಿಗಳನ್ನು ಬಿಡುತ್ತವೆ. ಗೌರೀ ಬಿದನೂರು ತಳಿಯ ಗಿಡಗಳೂ ಎತ್ತರವಾಗಿ ಬೆಳೆಯುತ್ತವೆ. ಕಾಯಿಗಳು ಸುಮಾರು ಐದು ಸೆಂ.ಮೀ. ಉದ್ದವಿರುತ್ತವೆ.
ಕ್ಯಾಲಿಪೋರ್ನಿಯಾ ವಂಡರ್‌‌‌ತಳಿ ಅಧಿಕ ಇಳುವರಿ ನೀಡುವುದು. ಇದನ್ನು ಇಡೀ ವರ್ಷ ಬೆಳೆಯಬಹುದು. ಕಾಯಿಯ ತೊಗಟೆ ದಪ್ಪ. ಬೀಜಗಳ ಸಂಖ್ಯೆ ಕಡಿಮೆ. ಭಾರತ್ ತಳಿಯನ್ನು ಬೆಂಗಳೂರಿನ ಇಂಡೋ ಅಮೆರಿಕನ್ ಸಂಸ್ಥೆ ಬಿಡುಗಡೆ ಮಾಡಿದೆ. ಇದು ತಂಬಾಕು ನಂಜು ನಿರೋಧಕ ಶಕ್ತಿ ಹೊಂದಿದೆ. ಅಧಿಕ ಇಳುವರಿ ನೀಡುವುದು. ರೂಬಿ ಕಿಂಗ್ ತುಂಬಾ ಜನಪ್ರಿಯ ತಳಿಯಾಗಿದೆ. ಕಾಯಿಗಳು ೩-೪ ಅಂಚುಗಳನ್ನು ಹೊಂದಿರುತ್ತವೆ. ತಿರುಳು ದಪ್ಪ.
ಸಿದ್ಧಪಡಿಸಿದ ಭೂಮಿಯಲ್ಲಿ ೭೫ ಸೆಂ.ಮೀ. X ೪೫ ಸೆಂ.ಮೀ. (ನೀರಾವರಿ), ೯೦ ಸೆಂ.ಮೀ. X ೯೦ ಸೆಂ.ಮೀ. (ಖುಷ್ಕಿ) ಅಂತರದಲ್ಲಿ ಪ್ರತಿ ಗುಣಿಗೆ ಎರಡು ಸಸಿಗಳನ್ನು ನೆಡಬೇಕು. ದುಂಡು ಮೆಣಸಿನಕಾಯಿ ೬೦ ಸೆಂ.ಮೀ. X ೪೫ ಸೆಂ.ಮೀ. ಅಂತರದಲ್ಲಿ ನೆಡಬೇಕು. ಹವಾಮಾನವನ್ನನುಸರಿಸಿ ೪-೫ ದಿನಗಳಿಗೊಮ್ಮೆ ನೀರು ಪೂರೈಸಬೇಕು.
ಉದ್ದನೆಯ ಕಾಯಿ ಗಿಡನೆಟ್ಟ ೭೫ ದಿನಗಳ ನಂತರ, ದುಂಡು ಮೆಣಸಿನಕಾಯಿ ಗಿಡನೆಟ್ಟ ೬೦ ದಿನಗಳ ನಂತರ ಫಸಲಿಗೆ ಬರುತ್ತವೆ. ಒಣ ಮೆಣಸಿನಕಾಯಿ ಪಡೆಯಲು ಕಾಯಿ ಪೂರ್ಣ ಹಣ್ಣಾಗುವವರೆಗೆ ಗಿಡಗಳಲ್ಲೇ ಬಿಟ್ಟು ನಂತರ ಕೊಯ್ಲು ಮಾಡಿ ಚೆನ್ನಾಗಿ ಒಣಗಿಸಬೇಕು.
೩. ಬದನೆ
ಬದನೆ ಎಲ್ಲರಿಗೂ ಬೇಕಾದ ತರಕಾರಿ. ಇದು ಒಂದು ಸತ್ವವುಳ್ಳ ತರಕಾರಿಯೂ ಹೌದು. ವರ್ಷದ ಎಲ್ಲ ಕಾಲಗಳಲ್ಲೂ ಬೆಳೆಯಬಹುದಾದ ಬದನೆಯ ಕೆಲವು ಗಿಡಗಳಾದರೂ ಕೈತೋಟದಲ್ಲಿ ಇದ್ದರೆ ಚೆನ್ನ.
ಬದನೆ ಉಷ್ಣವಲಯದ ಬೆಳೆ. ವಿವಿಧ ರೀತಿಯ ಮಣ್ಣುಗಳಲ್ಲಿ ವರ್ಷವಿಡೀ ಬೆಳೆಯಬಹುದಾಗಿದೆ. ಬೆಳೆಯಲು ಜೂನ್-ಜುಲಯ, ಸೆಪ್ಟೆಂಬರ್‌‌ಅಕ್ಟೋಬರ್‌‌ಮತ್ತು ಜನವರಿ-ಫೆಬ್ರುವರಿ ತಿಮಗಳುಗಳು ಸೂಕ್ತ. ತಳಿಗಳಲ್ಲಿ ’ಪೂಸಾಕ್ರಾಂತಿ’ ಪ್ರಮುಖವಾದುದು. ಇದೊಂದು ಸುಧಾರಿತ ತಳಿ. ದುಂಡನೆಯ ಕಾಯಿ, ಅಧಿಕ ಇಳುವರಿ ನೀಡುವ ತಳಿ. ’ಅರ್ಕಾಕುಸುಮಾಕರ್‌‌‌’ ತಳಿ ಗೊಂಚಲು ರೂಪದಲ್ಲಿ ಕಾಯಿಗಳನ್ನು ಬಿಡುವುದು. ’ಅರ್ಕಾಶಿರೀಫ್‌’ ತಳಿ ಸ್ವಲ್ಪ ಉದ್ದನೆ ಕಾಯಿಗಳನ್ನು ಬಿಡುವುದು. ಇವಲ್ಲದೆ ಈರನಗೆರೆ, ಕೆಂಗೇರಿ, ರಾಮದುರ್ಗ, ಮಾಳಾಪುರ, ಪೂಸ ಪರ್ಪಲ್, ಪರ್ಪಲ್ ರೌಂಡ್, ಅರ್ಕಾನವನೀತ್ ಇತರ ತಳಿಗಳಾಗಿವೆ.
ಸಸಿಗಳನ್ನು ನೆಡುವಾಗ ೭೫ ಸೆಂ.ಮೀ. X ೬೦ ಸೆಂ.ಮೀ. ಅಂತರವನ್ನು (ಸಾಲಿನಿಂದ ಸಾಲು X ಗಿಡದಿಂದ ಗಿಡ) ನೀಡಬೇಕು. ಮಳೆಗಾಲವಿರುವಾಗ ಹೆಚ್ಚು ನೀರು ಪೂರೈಸುವ ಅಗತ್ಯತೆ ಇರುವುದಿಲ್ಲ. ಆದರೆ ಬೇಸಿಗೆಯಲ್ಲಿ ಎರಡರಿಂದ ಮೂರು ದಿನಗಳಿಗೊಮ್ಮೆ ನೀರು ಕೊಡಬೇಕಾಗುವುದು.
ಸತತವಾಗಿ ಒಂದೇ ಸ್ಥಳದಲ್ಲಿ ಬದನೆ ಬೆಳೆಯುವುದು ಸೂಕ್ತವಲ್ಲ. ಆಗಾಗ ಬೆಳೆಗಳನ್ನು ಬದಲಾಯಿಸಬೇಕು. ಸಸಿಗಳನ್ನು ನೆಟ್ಟ ಮೇಲೆ ಸುಮಾರು ಮೂರು ತಿಂಗಳಲ್ಲಿ ಕೊಯ್ಲು ಮಾಡಬಹುದು. ಕಾಯಿಗಳನ್ನು ವಾರದಲ್ಲಿ ಎರಡು ಬಾರಿ ಕೊಯ್ಲು ಮಾಡುವುದು ಒಳ್ಳೆಯದು. ಮೂರು ತಿಂಗಳು ಕಾಲ ಕೊಯ್ಲು ಮುಂದುವರೆಸಬಹುದು. ಸುಧಾರಿತ ತಳಿಗಳು ಹೆಚ್ಚಿಗೆ ಇಳುವರಿ ನೀಡುವುವು. ಕಾಯಿ ಇನ್ನೂ ಎಳಸಿರುವಾಗಲೇ ಕೊಯ್ಲು ಮಾಡಬೇಕು. ಇಲ್ಲವಾದರೆ ಬಲಿತು ಹಣ್ಣಾದರೆ ಮಾರುಕಟ್ಟೆಯಲ್ಲಿ ಬೇಡಿಕೆ  ಕಡಿಮೆಯಾಗುತ್ತದೆ.
೪. ಸೌತೇಕಾಯಿ
ಸೌತೆಯನ್ನು ನೇರವಾಗಿ ಸೇವನೆ ಮಾಡಬಹುದು. ಇದು ದೇಹಕ್ಕೆ ತಂಪು ಒದಗಿಸುತ್ತದೆ ಮತ್ತು ಆರೋಗ್ಯಕರವೂ ಹೌದು. ಇದನ್ನು ಪಲ್ಯ ಹಾಗೂ ಉಪ್ಪಿನಕಾಯಿ ತಯಾರಿಕೆಯಲ್ಲಿ ಹೇರಳವಾಗಿ ಬಳಸುವರು.
ಇದು ಉಷ್ಣ ಪ್ರದೇಶದಲ್ಲಿ ಫಲಕಾರಿಯಾಗಿ ಬೆಳೆಯುವುದು. ಅತಿ ಉಷ್ಣಾಂಶವಿರುವ ಪ್ರದೇಶ ಸೂಕ್ತವಲ್ಲ. ಜೂನ್-ಜುಲೈ ಮತ್ತು ಜನವರಿ-ಫೆಬ್ರುವರಿ ತಿಂಗಳುಗಳು ಬಿತ್ತನೆಗೆ ಸೂಕ್ತ ಸಮಯ. ’ಜಪಾನೀಸ್ ಲಾಂಗ್ ಗ್ರೀನ್’ ಎಂಬುದು ಸೌತೆಯ ಎಂದು ಉತ್ತಮ ತಳಿ. ಅದು ಅಲ್ಪಾವಧಿ ತಳಿ. ತಳಿಯ ಹೆಸರೇ ಸೂಚಿಸುವಮತೆ ಕಾಯಿಗಳು ಉದ್ದವಾಗಿರುವುವು. ’ಚೈನಾ’ ತಳಿ ಉತ್ತಮ ಗುಣಮಟ್ಟ ಹೊಂದಿದ್ದು, ದೀರ್ಘಾವಧಿಯ ತಳಿಯಾಗಿದೆ.
ಸೌತೆಯು ಬಳ್ಳಿ ಸಸ್ಯ. ಸುಮಾರು ೨ ಮೀ. ಅಂತರದ ಸಾಲುಗಳಲ್ಲಿ ೭೫ ಸೆಂ.ಮೀ.ಗೆ ಒಂದರಂತೆ ಬಳ್ಳಿ ಬೆಳೆಸಬಹುದು. ೪-೫ ದಿನಗಳಿಗೊಮ್ಮೆ ನೀರು ಪೂರೈಕೆ ಮಾಡಬೇಕಾಗುವುದು. ನೀರು ಪೂರೈಕೆ ಮಣ್ಣು ಮತ್ತು ಹವಾಗುಣವನ್ನವಲಂಬಿಸಿರುತ್ತದೆ.
ಬೀಜ ಬಿತ್ತಿದ ಒಂದೂವರೆಯಿಂದ ಎರಡು ತಿಂಗಳಲ್ಲಿ ಬಳ್ಳಿಗಳು ಕಾಯಿ ಬಿಡಲು ಪ್ರಾರಂಭಿಸುತ್ತವೆ. ಎಳೆಯ ಕಾಯಿಗಳು ಒಂದು ಹಂತ ತಲುಪಿದ ಕೂಡಲೇ ಕೊಯ್ಲು ಮಾಡಬೇಕು. ಇಲ್ಲವಾದರೆ ಬಳ್ಳಿಗಳಲ್ಲೇ ಬಲಿತು ಹಣ್ಣಾಗಿ ಮಾರುಕಟ್ಟೆಯಲ್ಲಿ ಬೇಡಿಕೆ ಇರುವುದಿಲ್ಲ.
೫. ಹಾಗಲಕಾಯಿ
ಹಾಗಲಕಾಯಿ ಕಹಿಯಾಗಿದ್ದರೂ ಆರೋಗ್ಯಕ್ಕೆ ಒಳ್ಳೆಯದು. ಇದು ಔಷಧೀಯ ಗುಣಗಳನ್ನು ಹೊಂದಿದೆ. ವಿಶೇಷವಾಗಿ ಮಧುಮೇಹ ರೋಗಿಗಳು ಇದನ್ನುಪಯೋಗಿಸುವರು. ಇದಕ್ಕೆ ಆಶ್ರಯವಾಗಿ ಹಬ್ಬಲು ಅವಕಾಶ ಮಾಡಿದರೆ ಉತ್ತಮ ಇಳುವರಿ ನೀಡುವುದು. ಹಾಗಲಕಾಯಿ ಅಧಿಕ ಉಷ್ಣ ಮತ್ತು ಶೀತವಲಯದ ಪ್ರದೇಶಗಳನ್ನು ಹೊರತು ಪಡಿಸಿದರೆ, ಉಳಿದೆಡೆ ಚೆನ್ನಾಗಿ ಬೆಳೆಯಬಹುದು. ಬೆಳೆ ಆರಂಭಿಸಲು ಜೂನ್-ಜುಲೈ ಮತ್ತು ಜನವರಿ – ಫೆಬ್ರುವರಿ ತಿಂಗಳುಗಳು ಸೂಕ್ತವಾಗಿವೆ. ’ಅರ್ಕಾಹರಿತ್’ ತಳಿಯು ಚಿಕ್ಕಗಾತ್ರದ ಕಾಯಿಗಳನ್ನು ಮತ್ತು ’ಕೊಯಂಬತ್ತೂರ್‌‌ಲಾಂಗ್’ ತಳಿಯು ಉದ್ದನೆಯ ಕಾಯಿಗಳನ್ನು ಬಿಡುತ್ತವೆ. ’ಪೂಸಾದೋ ಮೌಸಮಿ’ ಮತ್ತೊಂದು ಉತ್ತಮ ತಳಿ. ಇದು ಮಳೆ ಮತ್ತು ಬೇಸಿಗೆ ಕಾಲಗಳೆರಡರಲ್ಲೂ ಯಶಸ್ವಿಯಾಗಿ ಫಲ ನೀಡುವುದು.
ಬೀಜಗಳನ್ನು ಸುಮಾರು ೧೨ ಗಂಟೆಗಳ ಕಾಲ ನೀರಿನಲ್ಲಿ ನೆನಸಿ ಬಿತ್ತನೆಗೆ ಉಪಯೋಗಿಸಬೇಕು. ೬೦ ಘನ ಸೆಂ.ಮೀ. ಅಳತೆಯ ಗುಂಡಿಗಳಲ್ಲಿ ಗೊಬ್ಬರ ಮಿಶ್ರಣ ತುಂಬಿ ನಾಟಿ ಮಾಡಬಹುದು. ೪-೫ ದಿನಗಳಿಗೊಮ್ಮೆ ನೀರು ಪೂರೈಸುತ್ತಿರಬೇಕು. ಇದು ಮಣ್ಣು ಮತ್ತು ಹವಾಮಾನವನ್ನು ಅವಲಂಬಿಸಿರುತ್ತದೆ.
ಎಳೆಯ ಕಾಯಿಗಳನ್ನು ಮಾತ್ರ ಕೊಯ್ಲು ಮಾಡಿ ಉಪಯೋಗಿಸಬೇಕು. ಕಾಯಿಗಳು ಬಲಿತು ಹಣ್ಣಾಗುವ ಹಂತ ತಲುಪಿದರೆ ರುಚಿ ಕಳೆದುಕೊಳ್ಳುತ್ತವೆ. ಬೀಜ ಬಿತ್ತಿದೆ ಎರಡು ತಿಂಗಳ ನಂತರ ಫಸಲು ಆರಂಭವಾಗುವುದು.
೬. ತಿಂಗಳ ಹುರುಳಿ
ಇದನ್ನು ’ತಿಂಗಳ ಅವರೆ’ ಎಂತಲೂ ಕರೆಯುವರು. ಇದು ದ್ವಿದಳ ಧಾನ್ಯ ಗುಂಪಿಗೆ ಸೇರಿದ ಅಲ್ಪಾವಧಿ ತರಕಾರಿ ಬೆಳೆ. ಎಳೆಯದಾಗಿರುವಾಗ ಕಾಯಿಗಳನ್ನು ತುಂಡಿರಿಸಿ ಮತ್ತು ಬಲಿತ ಮೇಲೆ ಕಾಳುಗಳನ್ನು ಬೇರ್ಪಡಿಸಿ ತರಕಾರಿಯಾಗಿ ಉಪಯೋಗಿಸುತ್ತಾರೆ.
ರಾಜ್ಯದ ಬಹುತೇಕ ಭಾಗಗಳಲ್ಲಿ ಬೆಳೆಯುತ್ತಾರೆ. ೨೫ ಸೆ. ರಿಂದ ೩೦ ಸೆ. ಉಷ್ಣಾಂಶ ಸೂಕ್ತ. ಜೂನ್-ಜುಲೈ ತಿಂಗಳು ಬೆಳೆಯ ಆರಂಭಕ್ಕೆ ಒಳ್ಳೆಯ ಸಮಯ. ಬೇಸಿಗೆಯಲ್ಲೂ ಬೆಳೆಯಬಹುದಾಗಿದೆ. ತಳಿಗಳಲ್ಲಿ ’ಪೊದೆ’ ಮತ್ತು ’ಹಬ್ಬುವ’ ವಿಧಗಳಿವೆ. ಪೊದೆ ಜಾತಿಯಲ್ಲಿ ’ಅರ್ಕಾಕೋಯಲ್’, ’ಬೆಂಗಳೂರ್‌ಬೀನ್ಸ್’, ’ಕಂಟೆಂಡರ್‌‌’, ’ಟೆಂಡರ್‌‌ಗ್ರೀನ್’ ಇತ್ಯಾದಿಗಳು. ’ಕೆಂಟುಕಿ ವಂಡರ್‌’ ಮತ್ತು ’ಬ್ಲೂಲೇಕ್’ ತಳಿಗಳು ಹಬ್ಬುವ ಜಾತಿಗೆ ಸೇರಿದವುಗಳಾಗಿವೆ. ಇದು ಅಧಿಕ ಇಳುವರಿ ನೀಡುವ ತಳಿಯಾಗಿದ್ದು, ಕಾಯಿಗಳಲ್ಲಿ ಹೆಚ್ಚಿಗೆ ನಾರು ಇರುವುದಿಲ್ಲ.
ಪೊದೆ ತಳಿಗಳಿಗೆ ೩೦ ಸೆಂ.ಮೀ. X ೧೫ ಸೆಂ.ಮೀ. ಮತ್ತು ಹಬ್ಬುವ ತಳಿಗಳಿಗೆ ೬೦ ಸೆಂ.ಮೀ. X ೩೦ ಸೆಂ.ಮೀ. ಅಂತರ ಕೊಟ್ಟು ಬೀಜ ಬಿತ್ತನೆ ಮಾಡಬಹುದು. ಗಿಡಗಳಿಗೆ ಮಣ್ಣೇರಿಸಬೇಕು. ಹಬ್ಬುವ ತಳಿಗಳಿಗೆ ಕೋಲಿನಾಸರೆ ಕೊಟ್ಟು ಹಬ್ಬಲು ಅವಕಾಶ ಮಾಡಬೇಕು. ಹದ ನೋಡಿಕೊಂಡು ವಾರದಲ್ಲಿ ಎರಡು ಬಾರಿ ನೀರು ಪೂರೈಸಬೇಕು.
ಬಿತ್ತನೆ ಮಾಡಿದ ನಂತರ ಪೊದೆ ತಳಿಗಳು ಹಬ್ಬುವ ಪೊದೆ ತಳಿಗಳಿಗಿಂತ ಎರಡು ತಿಂಗಳು ತಡವಾಗಿ ಕೊಯ್ಲಿಗೆ ಬರುತ್ತವೆ. ಕಾಯಿ ಬಲಿಯುವ ಮುನ್ನವೇ ಕೊಯ್ಲು ಮಾಡಬೇಕು.
೭. ಗೋರಿಕಾಯಿ
ಇದಕ್ಕೆ ಚೌಳೀಕಾಯಿ ಎಂಬ ಹೆಸರಿದೆ. ಗಿಡವಾಗಿ ಬೆಳೆಯುವ ಇದರ ಕಾಯಿಗಳನ್ನು ಪಲ್ಯ ಮಾಡಲು ಹೆಚ್ಚಾಗಿ ಉಪಯೋಗಿಸುವರು. ಇದು ಗೊಂಚಲು ಗೊಂಚಲಾಗಿ ಕಾಯಿ ಬಿಡುವ ಒಂದು ರುಚಿಕರವಾದ ತರಕಾರಿ. ಖುಷ್ಕಿ ಪ್ರದೇಶದಲ್ಲೂ  ಯಶಸ್ವಿಯಾಗಿ ಬೆಳೆಯುವ ಶಕ್ತಿ ಹೊಂದಿರುವುದರಿಂದ ನಮ್ಮ ರಾಜ್ಯದ ವಿವಿಧೆಡೆ ಬೆಳೆಯಬಹುದಾಗಿದೆ.
ಇದನ್ನು ಬೆಳೆಯಲು ಅಧಿಕ ಉಷ್ಣಾಂಶ ಬೇಕು. ಜೂನ್-ಜುಲೈ ತಿಂಗಳುಗಳು ಬಿತ್ತನೆಗೆ ಸೂಕ್ತ. ಬೇಸಿಗೆಯಲ್ಲೂ ಬೆಳೆಯಬಹುದಾಗಿದೆ. ಗೋರಿಕಾಯಿಯಲ್ಲಿ ’ಪೂಸಾ ಮೌಸಮಿ’ ಮತ್ತು ’ಪೂಸಾ ನವಬಹಾರ್‌‌’ ಎಂಬ ಎರಡು ಉತ್ತಮ ತಳಿಗಳಿದ್ದು ಅಧಿಕ ಇಳುವರಿ ನೀಡುವುವು.
ಗುಣಿಗಳಲ್ಲಿ ಬೀಜ ಬಿತ್ತನೆ ಮಾಡುವುದು ಒಳ್ಳೆಯದು. ಇದರಿಂದ ಅಧಿಕ ಇಳುವರಿ ಪಡೆಯಲು ಸಾಧ್ಯವಾಗುವುದು. ೪೫ ಸೆಂ.ಮೀ. ಅಂತರದಲ್ಲಿ ಸಾಲುಗಳನ್ನು ಬಿಟ್ಟು ಸಾಲಿನಲ್ಲಿ ೨೨ ಸೆಂ.ಮೀ. ಗೆ ಒಂದರಂತೆ ಗುಣಿಗಳನ್ನು ಮಾಡಿ ಬೀಜ ಬಿತ್ತಬೇಕು. ವಿಶೇಷವಾಗಿ ಕಾಳಜಿ ವಹಿಸುವ ಅವಶ್ಯಕತೆಯಿಲ್ಲ. ಗಿಡಗಳಿಗೆ ಮಣ್ಣೇರಿಸಬೇಕು. ಹವಾಮಾನವನ್ನವಲಂಬಿಸಿ ಎಂಟು ದಿನಗಳಿಗೊಮ್ಮೆ ನೀರು ಪೂರೈಸಬೇಕು.
ಬಿತ್ತನೆ ಮಾಡಿದ ಒಂದೂವರೆ ತಿಂಗಳಿಗೆ ಕೊಯ್ಲು ಪ್ರಾರಂಭವಾಗುತ್ತದೆ. ಎಳೆಯವಾದ ಕಾಯಿಗಳನ್ನು ಮಾತ್ರ ಕೊಯ್ಲು ಮಾಡಬೇಕು. ಗೋರಿಕಾಯಿ ಸಹ ದ್ವಿದಳ ಧಾನ್ಯ ಗುಂಪಿಗೆ ಸೇರಿದ ತರಕಾರಿಯಾಗಿದೆ.
೮. ಮೂಲಂಗಿ
ಮೂಲಂಗಿ ಬೇರು ತರಕಾರಿ. ಮಣ್ಣಿನಲ್ಲಿ ಬೆಳೆದ ಗೆಡ್ಡೆ ಭಾಗ ಮತ್ತು ಮೇಲೆ ಬೆಳೆದ ಸೊಪ್ಪು (ಎಲೆಗಳು) ಎರಡನ್ನೂ ತರಕಾರಿಯಾಗಿ ಉಪಯೋಗಿಸಲಾಗುವುದು. ಮೂಲಂಗಿ ಔಷಧೀಯ ಗುಣಗಳನ್ನು ಹೊಂದಿದೆ.
ಮೂಲಂಗಿ ಯಶಸ್ವಿಯಾಗಿ ಬೆಳೆಯಲು ತಂಪಿನಿಂದ ಕೂಡಿದ ವಾತಾವರಣ ಮತ್ತು ಮರಳು ಮಿಶ್ರಿತ ಗೋಡು ಮಣ್ಣು ಉತ್ತಮ. ಬಿತ್ತನಗೆ ಜೂನ್-ಜುಲೈ, ಅಕ್ಟೋಬರ್‌‌ನವೆಂಬರ್‌‌ಮತ್ತು ಜನವರಿ-ಫೆಬ್ರುವರಿ ತಿಂಗಳುಗಳು ಸೂಕ್ತ. ತಳಿಗಳಲ್ಲಿ ’ಜಪಾನೀಸ್ ವೈಟ್’ ಸುಮಾರು ೨೨ ಸೆಂ.ಮೀ. ಉದ್ದದ ಗೆಡ್ಡೆಗಳನ್ನು ಕೊಡುವುದು ಮತ್ತು ಇದರ ಬಿತ್ತನೆಗೆ ಅಕ್ಟೋಬರ್‌ನವೆಂಬರ್‌ತಿಂಗಳುಗಳು ಸೂಕ್ತ ಕಾಲ. ಇತರ ತಳಿಗಳೆಂದರೆ ’ಅರ್ಕಾ ನಿಶಾಂತ್’ ’ವೈಟ್ ಐಸಿಕಲ್’ ಇತ್ಯಾದಿ.
ಬೀಜ ಬಿತ್ತಲು ೩ ಸೆಂ.ಮೀ. ಅಂತರದಲ್ಲಿ ಬೋದುಗಳನ್ನು ಮಾಡಿ ಪ್ರತಿ ೧೦ ಸೆಂ.ಮೀ. ಗೊಂದರಂತೆ ಬೀಜಗಳನ್ನು ಬಿತ್ತಬೇಕು. ಹವಾಗುಣವನ್ನನುಸರಿಸಿ ನೀರು ಪೂರೈಕೆ ಮಾಡಬೇಕು. ಎಳೆಯ ಮೂಲಂಗಿ ತಿನ್ನಲು ರುಚಿಕರ. ಬೀಜ ಬಿತ್ತಿದ ಸುಮಾರು ೫-೬ ವಾರಗಳಲ್ಲಿ ಕೊಯ್ಲು ಮಾಡಬಹುದು.
೯. ಗಜ್ಜರಿ (ಗಾಜು ಗಡ್ಡೆ)
ಗಜ್ಜರಿ ಬೇರು ತರಕಾರಿ. ಮೂಲಂಗಿ ಗೆಡ್ಡೆಯ ಆಕಾರ ಹೊಂದಿರುವ ಇದು ಗಾತ್ರದಲ್ಲಿ ಚಿಕ್ಕದು. ಅಡುಗೆಯಲ್ಲಿ ಬಹುಬಗೆಯಾಗಿ ಗಜ್ಜರಿಯನ್ನು ಉಪಯೋಗಿಸುವುದುಂಟು. ಗಜ್ಜರಿಯನ್ನು ಹೆಚ್ಚಿಗೆ ಉಪಯೋಗಿಸುವುದರಿಂದ ಕಣ್ಣಿನ ಆರೋಗ್ಯ ಹಾಗೂ ದೃಷ್ಟಿ ಉತ್ತಮವಾಗುವುದು ಮತ್ತು ದಂತ ರಕ್ಷಣೆಗೂ ಒಳ್ಳೆಯದು.
ಮೂಲಂಗಿಯಂತೆ ಗಜ್ಜರಿ ಬೆಳೆಗೂ ತಂಪಿನಿಂದ ಕೂಡಿದ ವಾತಾವರಣ ಬೇಕು. ಮರಳು ಮಿಶ್ರಿತ ಗೋಡು ಮಣ್ಣು ಉತ್ತಮ. ವರ್ಷವಿಡೀ ಬೆಳೆಯಬಹುದು. ಜೂನ್-ಜುಲೈ, ಅಕ್ಟೋಬರ್‌‌ನವೆಂಬರ್‌ಮತ್ತು ಜನವರಿ-ಫೆಬ್ರುವರಿ ತಿಂಗಳುಗಳು ಬೆಳೆ ಬೆಳೆಯಲು ಸೂಕ್ತ. ಗಜ್ಜರಿಯಲ್ಲಿ ಕೆಲವು ಉತ್ತಮ ತಳಿಗಳಿವೆ. ಅವುಗಳಲ್ಲಿ ’ಪೂಸಾ ಕೇಸರ್‌’, ’ಚೆಂಟನಿ’ ಮುಖ್ಯವಾದುವುಗಳು. ’ಪೂಸಾ ಕೇಸರ್‌‌’ ತಳಿ ಅಧಿಕ ಇಳುವರಿ ನೀಡುವುದು ಹಾಗೂ ಕೆರೋಟಿನ್ ಅಂಶ ಹೆಚ್ಚಾಗಿರುತ್ತದೆ. ’ಚೆಂಟನಿ’ ತಳಿ ಸಹ ಉತ್ತಮವಾದುದು. ಇದು ದೊಡ್ಡ ಗಾತ್ರದ ಗೆಡ್ಡೆಗಳನ್ನು ಬಿಡುವುದು.
ಮಡಿಗಳಲ್ಲಿ ಗಜ್ಜರಿ ಬೆಳೆಸಬಹುದು. ಹದಗೊಳಿಸಿದ ಮಡಿಗಳಲ್ಲಿ ೨೦ ಸೆಂ.ಮೀ. ಅಂತರದ ಸಾಲುಗಳಲ್ಲಿ ಬೀಜ ತೆಳುವಾಗಿ ಬಿತ್ತನೆ ಮಾಡಬೇಕು. ಸಸಿಗಳು ಮೇಲೇಳುತ್ತಿದ್ದಂತೆ. ೧೦ ಸೆಂ.ಮೀ. ಅಂತರದಲ್ಲಿ ಒಂದೊಂದು ಸಸಿಯನ್ನು ಉಳಿಸಿಕೊಂಡು ಉಳಿದವುಗಳನ್ನು ಕಿತ್ತುಹಾಕಬೇಕು. ಅವಶ್ಯವೆನಿಸಿದಾಗ ನೀರು ಪೂರೈಸಬೇಕು. ಎಲೆಗಳು ಹಳದಿ ಬಣ್ಣಕ್ಕೆ ತಿರುಗುವುದು ಕೊಯ್ಲಿನ ಸೂಚನೆ, ಬಿತ್ತನೆ ಮಾಡಿದ ಸುಮಾರು ಮೂರು ತಿಂಗಳಿಗೆ ಕೊಯ್ಲು ಮಾಡಬಹುದು.
೧೦. ಈರುಳ್ಳಿ
ಪ್ರಮುಖ ಗೆಡ್ಡೆ ತರಕಾರಿಗಳಲ್ಲಿ ಈರುಳ್ಳಿ ಮುಖ್ಯವಾದುದು. ಪ್ರತಿ ದಿನ ಎಲ್ಲರೂ ಉಪಯೋಗಿಸುವ ತರಕಾರಿ ಎಂದರೆ ಈರುಳ್ಳಿ. ಇದರ ಮೇಲ್ಭಾಗದ ಸೊಪ್ಪು ಮತ್ತು ಗೆಡ್ಡೆಗಳ ಎರಡೂ ಭಾಗಗಳನ್ನು ಉಪಯೋಗಿಸುತ್ತಾರೆ.
ಈರುಳ್ಳಿಯನ್ನು ವರ್ಷವಿಡೀ ಬೆಳೆಯಬಹುದು. ಜೂನ್-ಜುಲೈ, ಸೆಪ್ಟೆಂಬರ್‌‌ಅಕ್ಟೋಬರ್‌ಮತ್ತು ಜನವರಿ-ಫೆಬ್ರವರಿ ತಿಂಗಳುಗಳು ಬೇಸಾಯ ಆರಂಭಿಸಲು ಸೂಕ್ತವಾದ ಸಮಯ. ತಳಿಗಳಲ್ಲಿ ’ಬಳ್ಳಾರಿ ರೆಡ್’ ಉತ್ತಮ ಗುಣಗಳನ್ನು ಹೊಂದಿದೆ. ಗೆಡ್ಡೆಗಳ ಬಣ್ಣ ಕೆಂಪು. ಮತ್ತೊಂದು ’ಅರ್ಕಾಪ್ರಗತಿ’ ತಳಿಯನ್ನು ಹಲವಾರು ದಿನಗಳವರೆಗೆ ಕೆಡದಂತೆ ಇಡಬಹುದು. ಇವಲ್ಲದೇ ’ಅರ್ಕಾನಿಕೇತನ್’, ’ಅರ್ಕಾಕಲ್ಯಾಣ್‌’ ಬೇಸಾಯದಲ್ಲಿವೆ.
ಚೌಕಾಕಾರದ ಮಡಿಗಳಲ್ಲಿ ಬೀಜ ಬಿತ್ತನೆ ಮಾಡಿ ಸಸಿಗಳು ಮೇಲೇಳಾಗುತ್ತಿದ್ದಂತೆ ಹೆಚ್ಚುವರಿ ಸಸಿಗಳನ್ನು ತೆಗೆದು ತೆಳುಗೊಳಿಸಬೇಕು. ಕೈತೋಟದಲ್ಲಿನ ಮಡಿಗಳಲ್ಲಿ ಬಿತ್ತನೆಯ ಈ ಕ್ರಮ ಅನುಕೂಲಕರ. ಅವಶ್ಯಕತೆ ನೋಡಿಕೊಂಡು ನೀರು ಪೂರೈಕೆ ಮಾಡಬೇಕು.
ಎಲೆಗಳು ಬಾಡುತ್ತ ಹಳದಿ ಬಣ್ಣಕ್ಕೆ ತಿರುಗುತ್ತಿದ್ದಂತೆ ಕೊಯ್ಲು ಆರಂಭಿಸಬಹುದು. ನಂತರ ನೆರಳಿನಲ್ಲಿ ಕೆಲವು ದಿನಗಳವರೆಗೆ ಒಣಗಿಸಿದರೆ ಶೇಖರಣಾ ಸಾಮರ್ಥ್ಯ ಹೆಚ್ಚುವುದು. ಮೊಳಕೆ ಬಂದ ಗೆಡ್ಡೆಗಳು ಮತ್ತು ಗಾಯಗಳಾದುವುಗಳನ್ನು ಪ್ರತ್ಯೇಕಿಸಬೇಕು.
೧೧. ಬೆಳ್ಳುಳ್ಳಿ
ದಿನ ನಿತ್ಯದ ಅಡುಗೆಯಲ್ಲಿ ಬೆಳ್ಳುಳ್ಳಿ ಬೇಕೇ ಬೇಕು. ಬೆಳ್ಳುಳ್ಳಿ ಒಂದು ಉತ್ತಮ ಗೆಡ್ಡೆ ತರಕಾರಿ. ಇದು ಔಷಧೀಯ ಗುಣಗಳನ್ನು ಹೊಂದಿದೆ.
ಈರುಳ್ಳಿಯಂತೆ ಇದನ್ನು ನೀರು ಬಸಿದುಹೋಗುವ ಮಣ್ಣಿನಲ್ಲಿ ಬೆಳೆಯುವರು. ಸೆಪ್ಟೆಂಬರ್‌ಅಕ್ಟೋಬರ್‌ತಿಂಗಳುಗಳು ಬಿತ್ತನೆಗೆ ಸೂಕ್ತ ಸಮಯ. ಬೆಳ್ಳುಳ್ಳಿಯಲ್ಲಿ ’ರಾಜೆಲ್ಲೆ ಗೆಡ್ಡೆ’ ಎಂಬ ತಳಿ ಜನಪ್ರಿಯವಾಗಿದೆ.
ಅನುಕೂಲಕರ ರೀತಿಯಲ್ಲಿ ಮಡಿಗಳನ್ನು ತಯಾರಿಸಿ ಗೆಡ್ಡೆಗಳನ್ನು ಬಿಡಿಸಿ ನೆಡಬಹುದು. ಅವಶ್ಯಕತೆ ನೋಡಿಕೊಂಡು ನೀರು ಪೂರೈಕೆ ಮಾಡಬೇಕು. ಮೇಲಿನ ಎಲೆಗಳು ಬಾಡುತ್ತಾ ಹಳದಿ ಬಣ್ಣಕ್ಕೆ ತಿರುಗಿದಾಗ ಕೊಯ್ಲು ಮಾಡಬಹುದು. ನಂತರ ಗೆಡ್ಡೆಗಳನ್ನು ನೆರಳಿನಲ್ಲಿ ಹರಡಿ ಒಣಗಿಸಬೇಕು.
೧೨. ಕೋಸು ತರಕಾರಿಗಳು
ಕೋಸು ತರಕಾರಿಗಳಲ್ಲಿ ’ಎಲೆಕೋಸು’, ’ಹೂವು ಕೋಸು’ ಮತ್ತು ’ಗೆಡ್ಡೆ ಕೋಸು’ ಎಂಬ ಮೂರು ಬಗೆ ಬೆಳೆಗಳು. ವಿಶೇಷವಾಗಿ ನಗರ ಪ್ರದೇಶಗಳಲ್ಲಿ ಈ ತರಕಾರಿಗಳನ್ನು ಹೆಚ್ಚಿನ ಪ್ರಮಾಣದಲ್ಲಿ ಬಳಸುವರು. ಆದರೆ ಇತ್ತೀಚೆಗೆ ಗ್ರಾಮೀಣ ಪ್ರದೇಶಗಳಲ್ಲೂ ಇವುಗಳ ಉಪಯೋಗ ಹೆಚ್ಚಾಗುತ್ತಿದೆ.
ಕೋಸು ತರಕಾರಿಗಳನ್ನು ಬೆಳೆಯಲು ತಂಪಾದ ವಾತಾವರಣ ಬೇಕು. ಹೀಗಾಗಿ ಚಳಿಗಾಲದಲ್ಲಿ ಈ ಬೆಳೆಗಳನ್ನು ಯಶಸ್ವಿಯಾಗಿ ಬೆಳೆಯಬಹುದು. ಈ ಬಳೆಗೆ ಚೆನ್ನಾಗಿ ನೀರು ಬಸಿದು ಹೋಗುವ ಮರಳು ಮಿಶ್ರಿತ ಗೋಡು ಮಣ್ಣು ಉತ್ತಮ.
ಎಲೆಕೋಸು :  ಇದರಲ್ಲಿ ಅಲ್ಪಾವಧಿ ಮತ್ತು ದೀರ್ಘಾವಧಿ ತಳಿಗಳಿವೆ.
’ಪ್ರೈಡ್ ಆಪ್ ಇಂಡಿಯಾ’ ಮತ್ತು ’ಗೋಲ್ಡನ್ ಏಕರ್‌‌’ ಅಲ್ಪಾವಧಿ ತಳಿಗಳು. ಇವು ಎರಡರಿಂದ ಎರಡೂವರೆ ತಿಂಗಳಿಗೆ ಕೊಯ್ಲಿಗೆ ಬರುತ್ತವೆ ಹಾಗೂ ’ಲೇಟ್ ಡ್ರಮ್ ಹೆಡ್’ ಮತ್ತು ’ಡ್ಯಾನಿಷ್ ಬಾಲ್ ಹೆಡ್’ ದೀರ್ಘಾವಧಿ ತಳಿಗಳು. ಇವು ಸುಮಾರು ನಾಲ್ಕು ತಿಂಗಳಲ್ಲಿ ಕೊಯ್ಲಿಗೆ ಬರುತ್ತವೆ.
೪೫ ಸೆಂ.ಮೀ. X ೧೫ ಸೆಂ.ಮೀ. ಅಂತರದಲ್ಲಿ ಬೋದುಗಳ ಮೇಲೆ ನಾಲ್ಕು ವಾರಗಳ ಸಸಿಗಳನ್ನು ನಾಟಿ ಮಾಡಬಹುದು. ಅವಶ್ಯಕತೆಗನುಸಾರವಾಗಿ ನೀರು ಪೂರೈಕೆ ಮಾಡಬಹುದಾಗಿದೆ ಮತ್ತು ತಳಿಗಳ ಅವಧಿಗನುಸಾರವಾಗಿ ಕೊಯ್ಲು ಮಾಡಬೇಕಾಗುವುದು.
ಹೂವು ಕೋಸು : ಹೂವು ಕೋಸು ಬೆಳೆಯಲ್ಲಿ ಮೂರು ಬಗೆಯ ತಳಿಗಳಿವೆ. ಕೊಯ್ಲು ಅವಧಿಗನುಸರಿಸಿ ವಿಂಗಡಣೆ ಮಾಡಲಾಗಿದೆ.
(i) ಅಲ್ಪಾವಧಿ ತಳಿಗಳು : ೬೦-೮೦ ದಿನಗಳಲ್ಲಿ ಕೊಯ್ಲಿಗೆ ಬರುತ್ತವೆ. ಉದಾ| ಅರ್ಲಿ ಮತ್ತು ಸ್ನೋಬಾಲ್.
(ii) ಮಧ್ಯಮಾವಧಿ ತಳಿಗಳು : ೮೦-೧೦೦ ದಿನಗಳಲ್ಲಿ ಕೊಯ್ಲಿಗೆ ಬರುತ್ತವೆ. ಉದಾ|| ಸ್ನೋ ಬಾಲ್.
(iii) ದೀರ್ಘಾವಧಿ ತಳಿಗಳು : ೧೦೦-೧೨೦ ದಿನಗಳಲ್ಲಿ ಕೊಯ್ಲಿಗೆ ಬರುತ್ತವೆ. ಉದಾ|| ಸ್ನೋ ಬಾಲ್ -೧೬.
ನಾಟಿಗೆ ಬೋದುಗಳನ್ನು ತಯಾರಿಸಬೇಕು. ಅಲ್ಪಾವಧಿ ತಳಿಗಳಿಗೆ ೪೫ X ೪೨ ಸೆಂ.ಮೀ. ಅಂತರ ನೀಡಿ ಸಸಿಗಳನ್ನು ನಾಟಿ ಮಾಡಬೇಕು. ಮಧ್ಯಮಾವಧಿ ಮತ್ತು ದೀರ್ಘಾವಧಿ ತಳಿಗಳಿಗೆ ೬೦ X ೪೫ ಸೆಂ.ಮೀ. ಅಂತರ ನೀಡಿ ಸಸಿಗಳನ್ನು ನಾಟಿ ಮಾಡಬೇಕು. ಅವಶ್ಯಕತೆಯನ್ನನುಸರಿಸಿ ನೀರು ಪೂರೈಕೆ ಮಾಡಬೇಕು ಮತ್ತು ತಳಿಗಳ ಅವಧಿಗನುಸಾರವಾಗಿ ಕೊಯ್ಲು ಮಾಡಬೇಕು.
ಗೆಡ್ಡೆಕೋಸು : ಗೆಡ್ಡೆಕೋಸಿನಲ್ಲಿ ’ವೈಚ್ ವೆಯೆನ್ನಾ’ ಮತ್ತು ’ಪರ್ಪಲ್ ವಿಯೆನ್ನಾ’ ಪ್ರಮುಖವಾದ ತಳಿಗಳು. ಜೂನ್-ಜುಲೈ ತಿಂಗಳಲ್ಲಿ ಬೆಳೆಯಬಹುದು. ಬೋದುಗಳನ್ನು ತಯಾರಿಸಿ ೩೦ ಸೆಂ.ಮೀ. X ೨೨ ಸೆಂ.ಮೀ. ಅಂತರದಲ್ಲಿ ಸಸಿಗಳನ್ನು ನಾಟಿ ಮಾಡಬೇಕು. ೩-೪ ವಾರಗಳ ಸಸಿಗಳನ್ನು ನಾಟಿಗೆ ಬಳಸಬಹುದು. ನಾಟಿ ಮಾಡಿದ ನಂತರ ೨-೩ ತಿಂಗಳಲ್ಲಿ ಕೊಯ್ಲು ಮಾಡಬಹುದು.
೧೩. ಸೊಪ್ಪು ತರಕಾರಿಗಳು
ಸೊಪ್ಪು ತರಕಾರಿಗಳು ಸತ್ವಭರಿತವಾಗಿವೆ. ಮಕ್ಕಳು, ಗರ್ಭಿಣೆಯರು, ವಯಸ್ಸಾದವರು ಹೆಚ್ಚಾಗಿ ಸೊಪ್ಪಿನ ತರಕಾರಿಗಳನ್ನು ಬಳಸುವುದು ಆರೋಗ್ಯಕ್ಕೆ ಹಿತಕರ. ಸೊಪ್ಪುಗಳಿಂದ ಸಾಕಷ್ಟು ಪ್ರಮಾಣದಲ್ಲಿ ಕೆರೋಟಿನ್ ಹಾಗೂ ಅನೇಕ ಜೀವಸತ್ವಗಳು ಸಿಗುತ್ತವೆ. ಇವು ಕಣ್ಣುಗಳ ಆರೋಗ್ಯ ಕಾಪಾಡುವುವು. ಕೈತೋಟದಲ್ಲಿ ಸೊಪ್ಪು ತರಕಾರಿಗಳನ್ನು ಬೆಳೆಯುವುದು ಸುಲಭ. ಸಮತೋಲನ ಆಹಾರದಲ್ಲಿ ಸೊಪ್ಪುಗಳ ಪಾತ್ರ ಬಹಳ ಮಹತ್ವದ್ದು.
ಕೊತ್ತಂಬರಿ ಸೊಪ್ಪು : ಅಡುಗೆಗೆ ಕೊತ್ತಂಬರಿ ಸೊಪ್ಪು ನಿತ್ಯವೂ ಬೇಕು. ಇದು ಅಡುಗೆಗೆ ವಿಶಿಷ್ಟವಾದ ರುಚಿ ಕೊಡುವುದಲ್ಲದೇ ತಯಾರಿಸಿದ ಪದಾರ್ಥಗಳು ಸುವಾಸನೆ ಬೀರುತ್ತವೆ. ಶಾಖಾಹಾರಿ ಮತ್ತು ಮಾಂಸದ ಹಲವಾರು ಬಗೆಯ ತಯಾರಿಕೆಗಳಲ್ಲಿ ಕೊತ್ತಂಬರಿಯ ಉಪಯೋಗ ಹೆಚ್ಚು. ಕೊತ್ತಂಬರಿ ಸಸ್ಯದ ಕಾಂಡ, ಎಲೆ ಮತ್ತು ಬೀಜ ಮೂರನ್ನೂ ಸಂಪೂರ್ಣವಾಗಿ ಉಪಯೋಗಿಸುತ್ತಾರೆ.
ತಂಪು ಹವಾಮಾನದಲ್ಲಿ ಈ ಬೆಳೆ ಚೆನ್ನಾಗಿ ಬೆಳೆಯುವುದು ಹಾಗೂ ವರ್ಷದ ಎಲ್ಲ ಕಾಲಗಳಲ್ಲಿ ಬೆಳೆಯಬಹುದು. ಮರಳು ಮಿಶ್ರಿತ ಕೆಂಪು ಮಣ್ಣು ಮತ್ತು ಕಪ್ಪು ಮಣ್ಣಿನಲ್ಲಿ ಬೆಳೆಯುವುದು ಸೂಕ್ತ. ಗ್ವಾಲಿಯರ್‌‌, ಸಿ.ಎಸ್.-೬, ಸಿ.ಬಿ.-೨ ಎಂಬ ಕೆಲವು ಉತ್ತಮ ತಳಿಗಳಿವೆ. ಸಿಂಪೋ ಎಸ್-೩೩ ಎಂಬ ತಳಿ ಅತ್ಯುತ್ತಮ ಗುಣಗಳನ್ನು ಹೊಂದಿದೆ. ಈ ತಳಿಯಿಂದ ದೊಡ್ಡ ಗಾತ್ರದ ಸಸ್ಯಗಳನ್ನು ಬೆಳೆಯಬಹುದಲ್ಲವೇ ಸೊಪ್ಪಿನ ಪ್ರಮಾಣ ಕೂಡಾ ಹೆಚ್ಚು.
ಬಿತ್ತನೆಗೆ ಮೊದಲು ಬೀಜಗಳನ್ನು ಹೋಳು ಮಾಡಿ ಒಂದು ರಾತ್ರಿ ನೀರಿನಲ್ಲಿ ನೆನೆ ಹಾಕಿ, ನಂತರ ನೆರಳಿನಲ್ಲಿ ಒಣಗಿಸಿ, ಬೀಜೋಪಚಾರ ಮಾಡುವುದು ಒಳ್ಳೆಯದು. ಒಂದು ಕಿ.ಗ್ರಾಂ ಬೀಜಕ್ಕೆ ೨.೫ ಗ್ರಾಂ ಥೈರಾಮ್ ಔಷಧಿ ಬೆರೆಸಿ ಉಪಚರಿಸಬೇಕು. ನಂತರ ಮಡಿಗಳಲ್ಲಿ ಹರಡಿ, ಮೇಲೆ ತೆಳು ಮಣ್ಣಿನ ಪದರ ಹಾಕಿ ನೀರು ಪೂರೈಸುತ್ತಿರಬೇಕು.
ಮೆಣಸಿನಕಾಯಿ ಹಾಗೂ ಇನ್ನಿತರ ಕೆಲವು ತರಕಾರಿ ಬೆಳೆಗಳಲ್ಲಿ ಮಿಶ್ರ ಬೆಳೆಯಾಗಿಯೂ ಕೊತ್ತಂಬರಿಯನ್ನು ಬೆಳೆಯಬಹುದು.  ಮಣ್ಣು ಮತ್ತು ಹವಾಮಾನವನ್ನನುಸರಿಸಿ ನೀರು ಪೂರೈಕೆ ಮಾಡಬೇಕಾಗುವುದು. ಕೊತ್ತಂಬರಿಯನ್ನು ಸೊಪ್ಪು ಮತ್ತು ಬೀಜ ಇವೆರಡಕ್ಕೂ ಬೆಳೆಯುವರು. ಸೊಪ್ಪಿಗಾಗಿ ಬೆಳೆದರೆ ಮಡಿಗಳಿಗೆ ನೀರು ಪೂರೈಕೆ ಮಾಡಿ ಸಸಿಗಳನ್ನು ಕಿತ್ತು ಕಟ್ಟುಗಳನ್ನಾಗಿ ಮಾಡಿ ಮಾರಾಟ ಮಾಡಬಹುದು. ಬೀಜಕ್ಕಾಗಿ ಬೆಳೆಯುತ್ತಿದ್ದರೆ ಹೂವು ಕಾಯಿ ಕಚ್ಚಿ ಬಲಿತಾದ ನಂತರ ಕೊಯ್ಲು ಮಾಡಬಹುದು.
ಮೆಂತ್ಯ ಸೊಪ್ಪು : ಬಹು ಜನರು ಇಷ್ಟ ಪಡುವ ಸೊಪ್ಪು ತರಕಾರಿಯಾಗಿದ್ದು ಪಲ್ಯ, ಸಾರು, ಪಚ್ಚಡಿ ಮುಂತಾದವುಗಳಿಗೆ ಉಪಯೋಗಿಸುತ್ತಾರೆ. ಇದು ಔಷಧೀಯ ಗುಣಗಳನ್ನೂ ಹೊಂದಿದೆ. ಸಾಕಷ್ಟು ಸತ್ವಗಳನ್ನು ಹೊಂದಿರುವ ಮೆಂತ್ಯ ಸೊಪ್ಪು ಬೆಳೆಯುವುದೂ ಸುಲಭ. ಮಂಜು ವಾತಾವರಣ ಬಿಟ್ಟರೆ, ಉಳಿದೆಲ್ಲ ಕಾಲಗಳಲ್ಲಿ ಬೆಳೆಯಬಹುದು. ಗೋಡು ಮಣ್ಣು ಹೆಚ್ಚು ಸೂಕ್ತ. ವರ್ಷದ ಎಲ್ಲ ಕಾಲಗಳಲ್ಲೂ ಬೆಳೆಯಬಹುದು.
ಮೆಂತ್ಯ ಸೊಪ್ಪಿನಲ್ಲಿ ಹಲವಾರು ಜನಪ್ರಿಯ ತಳಿಗಳಿವೆ. ಅವುಗಳಲ್ಲಿ ಕಸೂರಿ, ಇ.ಸಿ. ೪೯೧೧, ಮಾರ್ಗರೇಟ್ ಮುಂತಾದವುಗಳು ಮುಖ್ಯವಾದವುಗಳು.
ಅನುಕೂಲಕ್ಕೆ ತಕ್ಕಂತೆ ಮಡಿಗಳನ್ನು ತಯಾರಿಸಿ ಬೀಜಗಳನ್ನು ಸಮನಾಗಿ ಬಿತ್ತನೆ ಮಾಡಬೇಕು. ಮೇಲೆ ಮಣ್ಣು ಹರಡಿ, ಹಗುರವಾಗಿ ನೀರು ಪೂರೈಕೆ ಮಾಡಬೇಕು. ಬೀಜಗಳು ಗಟ್ಟಿಯಾಗಿರುವುದರಿಂದ ಬೇಗನೆ ಮೊಳಕೆಯೊಡೆಯುವುದಿಲ್ಲವಾದ ಕಾರಣ ಬಿತ್ತನೆ ಮಾಡುವ ಹಿಂದಿನ ದಿನ ರಾತ್ರಿ ನೀರಿನಲ್ಲಿ ನೆನೆಹಾಕಿ ನಂತರ ಬಿತ್ತನೆಗೆ ಉಪಯೋಗಿಸಬಹುದು ಹಾಗೂ ಈ ಬೆಳೆಯನ್ನು ತರಕಾರಿ ತೋಟದಲ್ಲಿ ಮಿಶ್ರ ಬೆಳೆಯಾಗಿಯೂ ಬೆಳೆಯಬಹುದು.
ಬಿತ್ತನೆ ಮಾಡಿದ ೩೦-೪೫ ದಿನಗಳಲ್ಲಿ ಸೊಪ್ಪು ಕೊಯ್ಲಿಗೆ ಸಿದ್ಧವಾಗುವುದು. ಬೀಜ ಬೇಕೆನ್ನುವುದಾದರೆ, ಬೆಳೆ ಬಲಿತು ಒಣಗಿದ ಮೇಲೆ ಕೊಯ್ಲು ಮಾಡಬೇಕಾಗುವುದು. ಇದರಲ್ಲಿ ಕೂಳೆ ಬೆಳೆ ಸಾಧ್ಯ. ಭೂಮಿಯ ಮಟ್ಟಕ್ಕೆ ಕತ್ತರಿಸಿ ಸೊಪ್ಪು ಪಡೆದುಕೊಂಡ ಮೇಲೆ ರಸಗೊಬ್ಬರ ಮತ್ತು ನೀರು ಪೂರೈಕೆ ಮಾಡಬೇಕು. ಒಂದೇ ಬಿತ್ತನೆಯಿಂದ ಸುಮಾರು ನಾಲ್ಕು ಬೆಳೆ ಪಡೆಯಬಹುದು.
ಪಾಲಕ್ : ಪಾಲಕ್ ವಾರ್ಷಿಕ ಬೆಳೆ. ಇದರ ಕಾಂಡ ಮತ್ತು ಎಲೆಗಳನ್ನು ತರಕಾರಿಯಾಗಿ ಬಳಸುವರು. ಸೊಪ್ಪಿನಲ್ಲಿ ಪೋಷಕಾಂಶಗಳು ಹೇರಳವಾಗಿವೆ. ಇದನ್ನು ಇಡೀ ವರ್ಷ ಬೆಳೆಯಬಹುದು. ಆದರೆ ಚಳಿಗಾಲ ಹೆಚ್ಚು ಸೂಕ್ತ. ಈ ಬೆಳಗೆ ನೀರು ಬಸಿದು ಹೋಗುವ ಭೂಮಿ ಉತ್ತಮ. ತಳಿಗಳಲ್ಲಿ ’ಆಲ್‌ಗ್ರೀನ್’ ಉತ್ತಮವಾದುದು ದೊಡ್ಡ ಎಲೆಗಳಿಂದ ಕೂಡಿದ ’ಜಾಬ್ನರ್‌‌ಗ್ರೀನ್’ ತಳಿಯನ್ನು ಉದಯಪುರ ವಿಶ್ವವಿದ್ಯಾನಿಲಯ ಬಿಡುಗಡೆ ಮಾಡಿದೆ. ’ಪೂಸಾ ಜ್ಯೋತಿ’, ’ಪೂಸಾ ಹರಿತ್’ ಇತರ ಪ್ರಮುಖ ತಳಿಗಳು.
ಇವನ್ನು ಮಡಿಗಳಲ್ಲಿ ಬಿತ್ತನೆ ಮಾಡಬಹುದು ಸುಮಾರು ೨೦ ಸೆಂ.ಮೀ. ಅಂತರದ ಸಾಲುಗಳಲ್ಲಿ ೧೦ ಸೆಂ.ಮೀ. ಅಂತರದಲ್ಲಿ ಬಿತ್ತಬೇಕು. ಬೇಸಿಗೆಯಲ್ಲಿ ನೀರಿನ ಪೂರೈಕೆ ಹೆಚ್ಚು ಬೇಕಾಗುವುದು. ಚಳಿಗಾಲದಲ್ಲಿ ಹವಾಮಾನವನ್ನನುಸರಿಸಿ ನೀರು ಪೂರೈಸಬೇಕು.
ಬಿತ್ತನೆ ಮಾಡಿದ ೩೦-೪೦ ದಿನಗಳಲ್ಲಿ ಕಟಾವು ಮಾಡಬಹುದು. ಆಮೇಲೆ ೨-೩ ವಾರಗಳಿಗೊಮ್ಮೆ ಕೊಯ್ಲು ಮಾಡಬೇಕು. ಹೀಗೆ ಸುಮಾರು ೩-೪ ಕೊಯ್ಲು ಮಾಡಬಹುದು. ತಂಪಾದ ಸಮಯದಲ್ಲಿ ಕೊಯ್ಲು ಮಾಡುವುದು ಒಳ್ಳೆಯದು. ಚಳಿಗಾಲದಲ್ಲಿ ಬೆಳೆಸಿದ ಬೆಳೆಯಿಂದ ಅಧಿಕ ಇಳುವರಿ ಪಡೆಯಬಹುದು.
ದಂಟು : ದಂಟು ಬಹುವಾರ್ಷಿಕ ಸೊಪ್ಪು. ವರ್ಷದಲ್ಲಿ ೫-೬ ಬೆಳೆ ಪಡೆಯಲು ಸಾಧ್ಯ. ಇದರಲ್ಲಿ ಅನೇಕ ಪೋಷಕಾಂಶಗಳಿವೆ. ಔಷಧಿಯಾಗಿಯೂ ದಂಟನ್ನು ಬಳಸುವುದುಂಟು. ಕೈತೋಟದಲ್ಲಿ ಚೆನ್ನಾಗಿ ಬೆಳೆಸಲು ಸಾಧ್ಯ. ದಂಟು ಉಷ್ಣ ಪ್ರದೇಶದಲ್ಲಿ ಚೆನ್ನಾಗಿಯೂ ಮಳೆಗಾಲದಲ್ಲಿ ಸಮೃದ್ಧಿಯಾಗಿಯೂ ಬೆಳೆಯುವುದು. ಮಳೆಗಾಲ ಹೊರತುಪಡಿಸಿ ಇನ್ನುಳಿದ ದಿನಗಳಲ್ಲೂ ಬೇಸಾಯ ಸಾಧ್ಯ. ನೀರು ಬಸಿದು ಹೋಗುವ ಗೋಡು ಮಣ್ಣು ಸೂಕ್ತ.
ಪೂಸಾ ಚೌಲಾಯ್, ಪಾಲಿಗ್ಯಾಮಸ್, ಕೊ-೧, ಕೊ-೨, ಕೊ-೩ ದಂಟಿನ ಮುಖ್ಯ ತಳಿಗಳು. ಪೂಸಾ ಚೌಲಾಯ್ ತಳಿಯನ್ನು ದೆಹಲಿಯ ಭಾರತೀಯ ಕೃಷಿ ಸಂಶೋಧನಾ ಸಂಸ್ಥೆ ಮತ್ತು ಕೊ-೧, ಕೊ-೨ ಮತ್ತು ಕೊ-೩ ಈ ತಳಿಗಳನ್ನು ಕೊಯಮತ್ತೂರ (ತಮಿಳುನಾಡು) ಕೃಷಿ ಕಾಲೇಜು ಬಿಡುಗಡೆ ಮಾಡಿವೆ.
ಕೈತೋಟದಲ್ಲಿ ಸಿದ್ಧಪಡಿಸಿದ ಡಿಗಳಲ್ಲಿ ಬೀಜ ಬಿತ್ತಬೇಕು. ಬೀಜ ಗಾತ್ರದಲ್ಲಿ ತುಂಬಾ ಸಣ್ಣದಾಗಿರುವುದರಿಂದ ಮರಳಿನೊಂದಿಗೆ ಬೆರೆಸಿ ಬಿತ್ತನೆ ಮಾಡಬೇಕು. ಸಸಿಯಾಗಿ ಸ್ವಲ್ಪ ಎತ್ತರಕ್ಕೆ ಬೆಳೆದ ಮೇಲೆ ಹೆಚ್ಚುವರಿ ಸಸಿಗಳನ್ನು ಕಿತ್ತು ಹಾಕಿ, ತೆಳುಗೊಳಿಸಬೇಕು. ಇದರಿಂದ ಸಸಿಗಳು ಸದೃಢವಾಗಿ ಬೆಳೆಯಲು ಸಾಧ್ಯವಾಗುವುದು.
ಅವಶ್ಯಕತೆ ನೋಡಿಕೊಂಡು ನೀರು ಪೂರೈಸಬೇಕು. ತರಕಾರಿ ತೋಟದಲ್ಲಿ ದಂಟನ್ನು ಮಿಶ್ರ ಬೆಳೆಯಾಗಿಯೂ ಬೆಳೆಯಬಹುದು. ಬೀಜಗಳನ್ನು ಬಿತ್ತನೆ ಮಾಡಿದ ಮೇಲೆ ೪-೬ ವಾರಗಳಲ್ಲಿ ಸುಮಾರು ೪೫ ಸೆಂ.ಮೀ. ಎತ್ತರದವರೆಗೆ ದಂಟಿನ ಸೊಪ್ಪು ಬೆಳೆಯುವುದು. ಬೆಳೆಯನ್ನು ಭೂಮಿಯ ಮಟ್ಟಕ್ಕೆ ಕತ್ತರಿಸಿ ನೀರು ಮತ್ತು ಪೋಷಕಾಂಶಗಳನ್ನು ಪೂರೈಸಿದರೆ ಕೂಳೆಬೆಳೆಯನ್ನೂ ಪಡೆಯಬಹುದು.
ಪುದೀನ : ಪುದೀನ ಸೊಪ್ಪಿನಿಂದ ವಿಶೇಷವಾಗಿ ಚಟ್ನಿ ಮತ್ತು ಸೂಪ್ ತಯಾರಿಸುವರು. ಇದು ಅಡುಗೆ ಪದಾರ್ಥಗಳಿಗೆ ಹೆಚ್ಚಿನ ಕಂಪನ್ನು ನೀಡುವುದಲ್ಲದೇ ಔಷಧೀಯ ಗುಣಗಳನ್ನೂ ಹೊಂದಿದೆ. ಇದೊಂದು ಸಸ್ಯ ಮೂಲಿಕೆ. ಎಲೆಗಳಿಂದ ತೈಲ ತೆಗೆದು ಕೆಲವು ಪದಾರ್ಥಗಳಲ್ಲಿ ಉಪಯೋಗಿಸುವರು. ಉದಾ: ಕ್ರೀಮ್, ಮಧ್ಯ (ಪಾನೀಯ) ಮುಂತಾಗಿ.
ಇದು ತಂಪು ಹವೆಯಲ್ಲಿ ಚೆನ್ನಾಗಿ ಬೆಳೆಯುತ್ತದೆ. ಈ ಬೆಳೆಗೆ ಮರಳು ಮಿಶ್ರಿತ ಗೋಡು ಮಣ್ಣು ಉತ್ತಮ. ವರ್ಷವಿಡೀ ಯಾವ ಋತುಮಾನದಲ್ಲಾದರೂ ಬೆಳೆಯಬಹುದು. ಪುದೀನ ಸೊಪ್ಪು ಬೆಳೆಯಲು ಸಾಕಷ್ಟು ನೀರು ಬೇಕಾಗುವುದು. ಕಾಂಡ ಮತ್ತು ಬೇರು ತುಂಡುಗಳಿಂದ ಸಸ್ಯಾಭಿವೃದ್ಧಿ ಮಾಡಬಹುದು. ಕಾಂಡದ ತುಂಡುಗಳನ್ನು ನಾಟಿಗೆ ಉಪಯೋಗಿಸುವುದು ಸೂಕ್ತ. ೨೦ ಸೆಂ.ಮೀ. X ೧೫ ಸೆಂ.ಮೀ. ಅಂತರದಲ್ಲಿ ನಾಟಿ ಮಾಡಬಹುದು. ಸೊಪ್ಪನ್ನು ಭೂಮಿಯ ಮಟ್ಟಕ್ಕೆ ಕೊಯ್ಲು ಮಾಡುತ್ತಿದ್ದರೆ ಮುಂದೆ ಮೂರರಿಂದ ನಾಲ್ಕು ವರ್ಷಗಳವರೆಗೆ ಬೆಳೆ ಬರುತ್ತಿರುತ್ತದೆ.
ನುಗ್ಗೆ : ನುಗ್ಗೇಕಾಯಿ ಮತ್ತು ಸೊಪ್ಪನ್ನು ತರಕಾರಿಯಾಗಿ ಉಪಯೋಗಿಸುತ್ತಾರೆ. ಇದೊಂದು ಬಹುವಾರ್ಷಿಕ ಬೆಳೆ. ನುಗ್ಗೆ ಎಲ್ಲರೂ ಇಷ್ಟಪಡುವ ತರಕಾರಿ. ಕಾಯಿಗಳಲ್ಲಿ ಮಾತ್ರವಲ್ಲದೇ ಸೊಪ್ಪು ಮತ್ತು ಹೂವುಗಳಲ್ಲೂ ಸಾಕಷ್ಟು ಪೌಷ್ಠಿಕಾಂಶಗಳಿವೆ. ಕೈತೋಟದಲ್ಲೊಂದು ನುಗ್ಗೆ ಮರವಿದ್ದರೆ ಹಲವಾರು ವರ್ಷಗಳವರೆಗೆ ಅದರ ಪ್ರಯೋಜನ ಪಡೆಯಬಹುದು. ಉಷ್ಣವಲಯದಲ್ಲಿ ನುಗ್ಗೆ ಚೆನ್ನಾಗಿ ಬೆಳೆಯುತ್ತದೆ. ಹೆಚ್ಚು ಮಳೆಯಾಗುವ ಪ್ರದೇಶ ಅಷ್ಟೊಂದು ಯೋಗ್ಯವಲ್ಲ. ಬಿರುಗಾಳಿಗೆ ಮರ ಮುರಿದು ಬೀಳುವ ಸಂಭವವಿರುತ್ತದೆ. ಜೂನ್-ಜುಲೈ ತಿಂಗಳುಗಳು ಬೀಜ ಬಿತ್ತಲು ಸೂಕ್ತವಾದ ಕಾಲ.
ತಳಿಗಳಲ್ಲಿ ಜಾಫ್ನಾ, ಸಿ.ಓ.-೧, ಪಿ.ಕೆ.ಎಂ.-೧, ಜಿ.ಕೆ.ವಿ.ಕೆ.-೧ ಇತ್ಯಾದಿ ಜನಪ್ರಿಯವಾಗಿವೆ. ತಳಿಗಳಿಗನುಸಾರವಾಗಿ ಕಾಯಿಗಳು ೩೦ ರಿಂದ ೧೦೦ ಸೆಂ.ಮೀ. ವರೆಗೆ ಉದ್ದವಾಗಿರುತ್ತವೆ.
ಬಿತ್ತಿದ ಬೀಜದಿಂದ ಅಥವಾ ರೆಂಬೆ ತುಂಡುಗಳಿಂದ ಸಸ್ಯಾಭಿವೃದ್ಧಿ ಮಾಡಬಹುದು. ಬೀಜದಿಂದ ಬೆಳೆಸುವುದಾದರೆ ಪಾಲಿಥೀನ್ ಚೀಲಗಳಲ್ಲಿ ಬೀಜ ಬಿತ್ತಿ ಸಸಿ ಬೆಳೆದ ಮೇಲೆ ನಾಟಿ ಮಾಡಬಹುದು. ಇನ್ನು ರೆಂಬೆಯ ತುಂಡುಗಳಿಂದ ಅಭಿವೃದ್ಧಿಪಡಿಸುವುದಾದರೆ ಸುಮಾರು ೯೦-೧೨೦ ಸೆಂ.ಮೀ. ಉದ್ದ ಮತ್ತು ೧೫-೧೮ ಸೆಂ.ಮೀ. ದಪ್ಪ ಇರುವ ರೆಂಬೆಗಳನ್ನು ಆಯ್ಕೆ ಮಾಡಿ ೯೦ ಚದರ ಸೆಂ.ಮೀ. ಅಳತೆಯ ಗುಂಡಿಗಳಲ್ಲಿ ಗೊಬ್ಬರ ಮಿಶ್ರಣ ತುಂಬಿ ನಾಟಿ ಮಾಡಬೇಕು. ನಂತರ ಅವಶ್ಯಕತೆಗೆ ತಕ್ಕಂತೆ ನೀರು ಪೂರೈಕೆ ಮಾಡಬೇಕು.
ಗಾಳಿಯಿಂದ ರಕ್ಷಿಸಲು ಸುಮಾರು ೬೦ ಸೆಂ.ಮೀ. ಎತ್ತರದವರೆಗೆ ಗಿಡಗಳಿಗೆ ಮಣ್ಣೇರಿಸಬೇಕು. ಆರಂಭದ ದಿನಗಳಲ್ಲಿ ನೀರು ಕಡಿಮೆ ಪೂರೈಕೆ ಬೆಳವಣಿಗೆಗೆ ಅನುಕೂಲ ಮತ್ತು ಬೇಸಿಗೆಯಲ್ಲಿ ವಾರಕ್ಕೊಮ್ಮೆ ನೀರು ಕಡುವುದು ಅವಶ್ಯಕ. ಹೂವು ಬಿಡುವ ಸಮಯದಲ್ಲಿ ಬೇಕಾಗುವಷ್ಟು ನೀರು ಪೂರೈಕೆ ಮಾಡಿದರೆ ಗಿಡದಲ್ಲಿ ಕಾಯಿ ಕಚ್ಚುವ ಸಂಖ್ಯೆ ಹೆಚ್ಚಾಗುವುದು. ರೆಂಬೆ ತುಂಡು ನಾಟಿ ಮಾಡಿದ ಒಂದು ವರ್ಷದಲ್ಲಿ ಮತ್ತು ಸಸಿಗಳು ನೆಟ್ಟ ಎರಡು ವರ್ಷಗಳಲ್ಲಿ ಹೂವು ಬಿಟ್ಟು ಫಲ ಬಿಡಲು ಪ್ರಾರಂಭಿಸುತ್ತವೆ.
ಕರಿಬೇವು : ಕರಿಬೇವು ಪರಿಮಳಕ್ಕೆ ಹೆಸರುವಾಸಿ. ಕರಿಬೇವಿಲ್ಲದೆ ಒಗ್ಗರಣೆ ಇಲ್ಲ. ಪ್ರತಿದಿನವೂ ಉಪಯೋಗವಾಗುವ ಅಡುಗೆಮನೆಯ ಸಸ್ಯ ’ಕರಿಬೇವು’. ಇದು ಕೆಲವು ಔಷಧೀಯ ಗುಣಗಳನ್ನು ಹೊಂದಿದೆ. ಬಹುವಾರ್ಷಿಕ ಬೆಳೆಯಾದ ಇದು ಸುಮಾರು ೩೦ ವರ್ಷಗಳವರೆಗೆ ಉತ್ತಮ ಇಳುವರಿ ಕೊಡಬಲ್ಲದು.
ಮನೆ ಉಪಯೋಗಕ್ಕೆ ದಿನವೂ ತಾಜಾ ಸೊಪ್ಪು ಉಪಯೋಗಿಸಬಹುದು. ಮಾರಾಟ ಮಾಡುವುದಾದರೆ ಒಂದು ವರ್ಷದಲ್ಲಿ ಎರಡು ಬಾರಿ ಕೊಯ್ಲು ಮಾಡಬಹುದು. ಕರಿಬೇವಿನ ಗಿಡ ಕೈತೋಟಕ್ಕೊಂದು ಶೋಭೆ. ಇದನ್ನು ಬೆಳೆಯಲು ಒಣ ಹವೆ ಸೂಕ್ತ. ಭೂಮಿಯಲ್ಲಿ ನೀರು ಬಸಿದು ಹೋಗುವಂತಿರಬೇಕು. ಮಳೆಗಾಲದ ಆರಂಭದಲ್ಲಿ ನಾಟಿ ಮಾಡಬಹುದು.
ತಳಿಗಳಲ್ಲಿ ’ಸುವಾಸಿನಿ’ ಮತ್ತು ’ಧಾರವಾಡ-೨’ ಎಂಬ ತಳಿಗಳನ್ನು ಬಿಡುಗಡೆ ಮಾಡಲಾಗಿದ್ದು ಉತ್ತಮ ಗುಣಮಟ್ಟ ಹೊಂದಿವೆ. ಇವಲ್ಲದೆ ಅನೇಕ ಸ್ಥಳೀಯ ತಳಿಗಳು ಬೇಸಾಯದಲ್ಲಿವೆ.
ಬೀಜ ಬಿತ್ತಿದ ಸಸಿಯನ್ನು ನಾಟಿಗೆ ಉಪಯೋಗಿಸಬಹುದು. ಬಲಿತು ಪೂರ್ಣ ಮಾಗಿದ ಆರೋಗ್ಯಕರ ಬೀಜಗಳನ್ನು ಸಂಗ್ರಹಿಸಿ ಅವುಗಳ ಮೇಲಿನ ಸಿಪ್ಪೆ ತೆಗೆದು ನೀರಿನಿಂದ ತೊಳೆದು, ನಂತರ ಬೀಜಗಳನ್ನು ನೆರಳಿನಲ್ಲಿ ಒಣಗಿಸಿ, ಗೊಬ್ಬರ ಮಿಶ್ರಣ ತುಂಬಿದ ಪಾಲಿಥೀನ್ ಚೀಲಗಳಲ್ಲಿ ಊರಿ ಸಸಿಗಳನ್ನು ಬೆಳೆಸಬಹುದು. ಎರಡು ತಿಂಗಳ ವಯಸ್ಸಿನ ಸಸಿಗಳನ್ನು ನಾಟಿಗೆ ಬಳಸಬಹುದು. ಒಂದು ಘನ ಮೀ. ಅಳತೆಯ ಗುಂಡಿಗಳನ್ನು ತೋಡಿ ಗೊಬ್ಬರ ಮಿಶ್ರಣ ತುಂಬಬೇಕು. ನಂತರ ಸಸಿಗಳನ್ನು ಗುಂಡಿಯ ಮಧ್ಯಭಾಗದಲ್ಲಿ ನೆಟ್ಟು ನೀರು ಪೂರೈಕೆ ಮಾಡಬೇಕು.
ಸಸಿಗಳಿಗೆ ಆಸರೆಯಾಗಿ ಕೋಲು ಕೊಟ್ಟು ನಿಲ್ಲಿಸಬಹುದು. ಸಕಾಲಕ್ಕೆ ನೀರು ಪೂರೈಸುತ್ತಿರಬೇಕು. ಇದರಿಂದ ಸೊಪ್ಪು ಚೆನ್ನಾಗಿ ಬೆಳೆಯಲೂ ಪ್ರೋತ್ಸಾಹಿಸಿದಂತಾಗುತ್ತದೆ. ಬೇಸಿಗೆಯಲ್ಲಿ ವಾರಕ್ಕೊಮ್ಮೆ ನೀರು ಒದಗಿಸುವುದು ಅವಶ್ಯ. ಮುಖ್ಯ ಕಾಂಡದ ಮೇಲೆ ಬರುವ ರೆಂಬೆಗಳನ್ನು ಭೂಮಟ್ಟದಿಂದ ಸುಮಾರು ೬೦ ಸೆಂ.ಮೀ. ಎತ್ತರದವರೆಗೆ ಬರದಂತೆ ಕಟಾವು ಮಾಡುತ್ತಿರಬೇಕು.
ಸಸಿಗಳನ್ನು ನಾಟಿ ಮಾಡಿದ ೪-೫ ತಿಂಗಳ ನಂತರ ಸೊಪ್ಪನ್ನು ಕೊಯ್ಲು ಮಾಡಬಹುದು. ಮರ ದೊಡ್ಡದಾಗುತ್ತಿದ್ದಂತೆ ಇಳುವರಿಯೂ ಹೆಚ್ಚಾಗುವುದು. ಬಲಿತ ಕರಿಬೇವಿನ ಎಲೆಗಳು ಹೆಚ್ಚಿನ ಪರಿಮಳದಿಂದ ಕೂಡಿರುತ್ತವೆ. ಒಂದು ಮರದಿಂದ ಆರು ತಿಂಗಳಿಗೊಮ್ಮೆ ಸುಮಾರು ೨೫-೫೦ ಕಿ.ಗ್ರಾಂ ಸೊಪ್ಪನ್ನು ಪಡೆಬಹುದು.
ಅಧ್ಯಾಯ ೪: ಕೈತೋಟದ ನಕ್ಷೆ ಮತ್ತು ಬೆಳೆಗಳು – ಸಂಬಾರ ಬೆಳೆಗಳು
ಪ್ರತಿನಿತ್ಯ ಉಪಯೋಗಿಸುವ ಆಹಾರ ಪದಾರ್ಥಗಳಲ್ಲಿ ಒಂದಿಲ್ಲೊಂದು ಸಂಬಾರ ಪದಾರ್ಥ ಇದ್ದೇ ಇರುವುದು. ಸಂಬಾರ ಪದಾರ್ಥಗಳು ಆಹಾರಕ್ಕೆ ಕಂಪು ನೀಡು ರುಚಿಯನ್ನು ಹೆಚ್ಚಿಸುತ್ತವೆ. ಸಸ್ಯಾಹಾರಿ ಮತ್ತು ಮಾಂಸಾಹಾರಿ ಆಹಾರಗಳ ತಯಾರಿಕೆಯಲ್ಲಿ ಸಂಬಾರ ಪದಾರ್ಥಗಳನ್ನು ಹೇರಳವಾಗಿ ಉಪಯೋಗಿಸುವರು. ಕೈತೋಟದ ವಿಸ್ತೀರ್ಣ ಕಡಿಮೆ ಇರುವುದರಿಂದ ಎಲ್ಲ ಸಂಬಾರ ಬೆಳೆಗಳನ್ನು ಬೆಳೆಯುವುದು ಕಷ್ಟ. ದಿನ ನಿತ್ಯ ಉಪಯೋಗದಲ್ಲಿರುವ ಕೆಲವು ಬೆಳೆಗಳನ್ನು ಕೈತೋಟದಲ್ಲಿ ಬೆಳೆಯಲು ತೊಂದರೆಯೇನಿಲ್ಲ.
೧. ಅರಿಸಿನ
ಅರಿಸಿನ ನಿತ್ಯೋಪಯೋಗಿ ವಸ್ತು. ಒಗ್ಗರಣೆಗೆ, ಸಾರು, ಪಲ್ಯ ಇತ್ಯಾದಿಗಳ ತಯಾರಿಕೆಯಲ್ಲಿ ಅರಿಸಿನದ ಪಾತ್ರ ಮಹತ್ವದ್ದು. ಅನೇಕ ಸಾಂಪ್ರದಾಯಿಕ ಶುಭ ಕಾರ್ಯಗಳಲ್ಲಿ ಅರಿಸಿನ ಬೇಕೇ ಬೇಕು ಹಾಗೂ ಸುಗಂಧ ವಸ್ತುಗಳ ಮತ್ತು ಅನೇಕ ಔಷಧಿಗಳ ತಯಾರಿಕೆಯಲ್ಲಿ ಸಾಕಷ್ಟು ಪ್ರಮಾಣದಲ್ಲಿ ಬಳಸುವರು.
ನೀರಾವರಿ ವ್ಯವಸ್ಥೆ ಇದ್ದಲ್ಲಿ ಅರಿಸಿನವನ್ನು ಫಲಪ್ರದವಾಗಿ ಬೆಳೆಯಬಹುದು. ವಿವಿಧ ಬಗೆಯ ಮಣ್ಣುಗಳಲ್ಲಿ ಬೆಳೆಯಬಹುದಾದರೂ ಮರಳು ಮಿಶ್ರಿತ ಕಪ್ಪು ಮಣ್ಣಿನಲ್ಲಿ ಚೆನ್ನಾಗಿ ಬೆಳೆಯುತ್ತದೆ. ತಳಿಗಳಲ್ಲಿ ಅಲ್ಪಾವಧಿ ಮತ್ತು ದೀರ್ಘಾವಧಿ ಎಂಬ ಎರಡು ಬಗೆಗಳಿವೆ. ಅಲ್ಪಾವಧಿ ತಳಿಗಳು ಸುಮಾರು ಏಳು ತಿಂಗಳಿಗೆ ಕೊಯ್ಲಿಗೆ ಬರುತ್ತವೆ. ಉದಾ, ಅರೆಪ್ಪಿ ತಳಿ, ಟೆಕೂರ ಪೇಟ ಇತ್ಯಾದಿ. ದೀರ್ಘಾವಧಿ ತಳಿಗಳು ಒಂಭತ್ತು ತಿಂಗಳಿಗೆ ಕೊಯ್ಲಿಗೆ ಬರುತ್ತವೆ. ಉದಾ: ಅಮಲಾಪುರಂ.
ಬೇರು ಕಾಂಡಗಳಿಂದ ಸಸ್ಯಾಭಿವೃದ್ಧಿ ಮಾಡಬಹುದು. ಮಡಿಗಳಲ್ಲಿ ಇಲ್ಲದೆ ಸಾಲು ನಾಟಿ ಮಾಡಬಹುದು. ಮಣ್ಣಿನ ಗುಣಧರ್ಮಗಳನ್ನು ಅನುಸರಿಸಿ ಅವಶ್ಯಕತೆಗನುಗುಣವಾಗಿ ನೀರು ಪೂರೈಕೆ ಮಾಡಬೇಕು. ಗೆಡ್ಡೆಗಳನ್ನು ಅಗೆದು ಹೊರತೆಗೆದು ನಂತರ ಅವುಗಳನ್ನು ಹದಗೊಳಿಸಬಹುದು.
೨. ಜೀರಿಗೆ
ಜಿರಿಗೆ ಪ್ರಮುಖವಾದ ಸಂಬಾರ ಬೆಳೆಗಳಲ್ಲಿ ಒಂದು. ಬೇರೆ ಬೇರೆ ದೇಶಗಳಿಗೆ ಭಾರತದಿಂದ ರಫ್ತು ಮಾಡುವ ಮಟ್ಟಕ್ಕೆ ಜೀರಿಗೆ ವ್ಯವಸಾಯದಲ್ಲಿದೆ. ಅಡುಗೆ ಪದಾರ್ಥಗಳಲ್ಲಿ ಇದನ್ನು ಬಳಸುವುದಲ್ಲದೇ ಕೆಲವು ಬೇಕರಿ ಪದಾರ್ಥಗಳ ತಯಾರಿಕೆಯಲ್ಲೂ ಉಪಯೋಗಿಸುವರು. ಜೀರಿಗೆಯಿಂದ ತೆಗೆದ ತೈಲವನ್ನು ಸುವಾಸನೆಗೋಸ್ಕರ ವಿವಿಧ ವಸ್ತುಗಳ ತಯಾರಿಕೆಯಲ್ಲಿ ಬಳಸುವರು. ಸಮಶೀತೋಷ್ಣ ಹವಾಗುಣ ಈ ಬೆಳೆಗೆ ಒಳ್ಳೆಯದು. ಗೋಡು ಮಣ್ಣು ಬೇಸಾಯಕ್ಕೆ ಸೂಕ್ತ. ಏಪ್ರಿಲ್ ಮತ್ತು ಅಕ್ಟೋಬರ್‌‌ತಿಂಗಳುಗಳು ಬಿತ್ತನೆಗೆ ಸೂಕ್ತ ಸಮಯ.
ಜೀರಿಗೆಯಲ್ಲಿ ಅನೇಕ ಸುಧಾರಿತ ತಳಿಗಳಿವೆ. ಆರ್‌‌.ಎಸ್.-೧, ಎಂ.ಸಿ.-೪೩ ಮತ್ತು ಎಸ್.-೪೦೪ ತಳಿಗಳು ಪ್ರಮುಖವಾದುವುಗಳು. ಮಡಿಗಳನ್ನು ತಯಾರಿಸಿ ಬೀಜ ಬಿತ್ತನೆ ಮಾಡಬೇಕು. ಬೀಜೋಪಚಾರ ಮಾಡಿದ ಬೀಜವನ್ನೇ ಬಿತ್ತಲು ಉಪಯೋಗಿಸಬೇಕು. ಆರಂಭದಲ್ಲಿ ೩-೪ ದಿನಗಳಿಗೊಮ್ಮೆ ನೀರು ಪೂರೈಸಬೇಕು. ಬೀಜ ಬಿತ್ತನೆ ಮಾಡಿದ ಸುಮಾರು ಮೂರೂವರೆ ತಿಂಗಳಿಗೆ ಬೆಳೆ ಕೊಯ್ಲಿಗೆ ಬರುತ್ತದೆ. ಇಡೀ ಸಸ್ಯವನ್ನೇ ಕಿತ್ತು ಒಣಗಿಸಿ ನಂತರ ಕಾಳುಗಳನ್ನು ಬೇರ್ಪಡಿಸಬೇಕು.
೩. ಸಾಸುವೆ
ನಿತ್ಯೋಪಯೋಗಿ ಸಂಬಾರ ದಿನಸುಗಳಲ್ಲಿ ಸಾಸುವೆ ಕೂಡಾ ಒಂದು. ಜೀರಿಗೆ-ಸಾಸುವೆ ಸಹೋದರರಿದ್ದಂತೆ. ಈ ಎರಡನ್ನೂ ಸೇರಿಸಿ ತಯಾರಿಸುವ ಪದಾರ್ಥಗಳು ಅನೇಕ. ಸಾಸುವೆಗೆ ಔಷಧೀಯ ಗುಣಗಳೂ ಇವೆ. ಇದನ್ನು ಅಡುಗೆಯಲ್ಲಂತೂ ಹೇರಳವಾಗಿ ಉಪಯೋಗಿಸುವರು. ಸಾಸುವೆಯನ್ನು ಕಪ್ಪು ಮಣ್ಣು ಹೊರತುಪಡಿಸಿ ಮಿಕ್ಕೆಲ್ಲಾ ಮಣ್ಣುಗಳಲ್ಲಿ ಮಿಶ್ರ ಬೆಳೆಯಾಗಿಯೂ ಬೆಳೆಯುತ್ತಾರೆ. ಜುಲೈ, ಆಗಸ್ಟ್ ಮತ್ತು ಅಕ್ಟೋಬರ್‌‌ತಿಂಗಳುಗಳಲ್ಲಿ ಬಿತ್ತನೆ ಮಾಡಬಹುದು.
ತಳಿಗಳಲ್ಲಿ ಆರ್‌‌.ಟಿ.-೧೧ ಮತ್ತು ವರುಣ ಉತ್ತಮವಾದುವುಗಳು. ಇದರಲ್ಲಿ ’ಬಿಳಿ ಸಾಸುವೆ’ ಮತ್ತು ’ಕಪ್ಪು ಸಾಸುವೆ’ ಎಂಬ ಎರಡು ಬಗೆಗಳಿವೆ. ೪೫ ಸೆಂ.ಮೀ. ಅಂತರದ ಸಾಲುಗಳಲ್ಲಿ ತೆಳುವಾಗಿ ಬಿತ್ತನೆ ಮಾಡಿ ಸಸಿ ಮೇಲೇಳುತ್ತಿರುವಾಗ ೧೫ ಸೆಂ.ಮೀ. ಗೆ ಒಂದರಂತೆ ಸಸಿಗಳನ್ನು ಉಳಿಸಿಕೊಂಡು ಉಳಿದವುಗಳನ್ನು ಕಿತ್ತು ಹಾಕಬೇಕು. ಬಿತ್ತನೆ ಮಾಡಿದ ನಾಲ್ಕು ತಿಂಗಳ ನಂತರ ಬೆಳೆ ಕಟಾವಿಗೆ ಬರುತ್ತದೆ. ಗಿಡಗಳನ್ನು ಕಿತ್ತು ಒಣಗಿಸಿ ಕಾಳುಗಳನ್ನು ಸಂಗ್ರಹಿಸಬಹುದು.
೪. ಶುಂಠಿ
ಶುಂಠಿಯನ್ನು ಹಸಿ ಶುಂಠಿ ಮತ್ತು ಒಣ ಶುಂಠಿ ಎಂದು ಎರಡು ರೂಪಗಳಲ್ಲಿ ಉಪಯೋಗಿಸುತ್ತಾರೆ. ದಿನನಿತ್ಯದ ಆಹಾರ, ಔಷಧಿ ಮತ್ತು ಪಾನೀಯಗಳ ತಯಾರಿಕೆಯಲ್ಲಿ ಇದನ್ನು ಹೇರಳವಾಗಿ ಬಳಸುವರು.
ಹೆಚ್ಚು ಮಳೆಯಾಗುವ ಪ್ರದೇಶಗಳಲ್ಲಿ ಶುಂಠಿಯಿಂದ ಹೆಚ್ಚು ಇಳುವರಿ ಬರುತ್ತದೆ. ಆರ್ದ್ರತೆಯಿಂದ ಕೂಡಿದ ವಾತಾವರಣ ಇದಕ್ಕೆ ಒಳ್ಳೆಯದು. ಸಾವಯವ ವಸ್ತುಗಳಿಂದ ಕೂಡಿದ ಮಣ್ಣು ಈ ಬೆಳೆಗೆ ಸೂಕ್ತ ಮತ್ತು ಮರಳು ಮಿಶ್ರಿತ ಗೋಡು ಮಣ್ಣು ಸೂಕ್ತ. ತಳಿಗಳಲ್ಲಿ ವೈನಾಡ್ ಮಾನಂದೋಡಿ, ಮಾರನ್, ತಾಯ್‌ಗುಪ್ಪ ಮುಂತಾಗಿ ಬೇಸಾಯದಲ್ಲಿವೆ. ಸುಧಾರಿತ ತಳಿಗಳಾದ ರಿಯೋಡಿ ಜನೈರೊ ಮತ್ತು ಚೈನಾ ಉತ್ತಮ ತಳಿಗಳು.
ಏಪ್ರಿಲ್, ಮೇ ಮತ್ತು ಜೂನ್ ತಿಂಗಳುಗಳು ಬಿತ್ತನೆಗೆ ಸೂಕ್ತ. ಮಡಿಗಳನ್ನು ತಯಾರಿಸಿ ಹದಗೊಳಿಸಿ ೪೫ ಸೆಂ.ಮೀ. ಅಂತರದಲ್ಲಿ ಸಾಲು ಬಿಡಬೇಕು. ನಂತರ ಒಂದು ಅಥವಾ ಎರಡು ಕಣ್ಣುಗಳಿರುವ ಶುಂಠಿಯ ತುಂಡುಗಳನ್ನು ೩೦ ಸೆಂ.ಮೀ. ಅಂತರದ ಸಾಲುಗಳಲ್ಲಿ ಊರಿ ಮಣ್ಣಿನಿಂದ ಮುಚ್ಚಬೇಕು. ಊರಿದ ಆರು ತಿಂಗಳ ನಂತರ ಫಸಲು ಪಡೆಯಬಹುದು. ಇದು ಹಸಿ ಶುಂಠಿ. ಇದನ್ನು ಹದ ಮಾಡಿ ಒಣ ಶುಂಠಿ ತಯಾರಿಸಬಹುದು
ಅಧ್ಯಾಯ ೪: ಕೈತೋಟದ ನಕ್ಷೆ ಮತ್ತು ಬೆಳೆಗಳು – ಹೂವು ಮತ್ತು ಅಲಂಕಾರಿಕ ಬೆಳೆಗಳು
ಹೂವಿನ ಬೆಳೆಗಳು ಕೈತೋಟದ ಅಂದವನ್ನು ಹೆಚ್ಚಿಸುತ್ತವೆ. ದೊರೆಯುವ ಸ್ಥಳಾವಕಾಶ ನೋಡಿಕೊಂಡು ಬೇಸಾಯಕ್ಕೆ ಹೂವಿನ ಬೆಳೆಗಳನ್ನು ಆಯ್ಕೆ ಮಾಡಬೇಕಾಗುವುದು. ಸಾಕಷ್ಟು ಸ್ಥಳಾವಕಾಶವಿದ್ದಲ್ಲಿ ’ಹೂದೋಟ’ ವೆಂದೇ ಒಂದು ಭಾಗ ನಿರ್ಮಿಸಬಹುದು.
ಕುಂಡಗಳಲ್ಲಿ ಕೆಲವು ಹೂವುಗಳನ್ನು ಬೆಳೆಯಲು ಸಾಧ್ಯ. ಗುಲಾಬಿ, ಮಲ್ಲಿಗೆ, ಸುಗಂಧರಾಜ ಮೊದಲಾದ ಬೆಳೆಗಳನ್ನು ಹೆಚ್ಚಿನ ಪ್ರಮಾಣದಲ್ಲಿ ಬೆಳೆದರೆ ಮಾರುಕಟ್ಟೆಯಲ್ಲಿ ಸಾಕಷ್ಟು ಬೇಡಿಕೆ ಇರುತ್ತದೆ. ಹೀಗಾಗಿ ಹೆಚ್ಚಿನ ಆದಾಯವೂ ಈ ಬೆಳೆಗಳಿಂದ ಪಡೆಯಬಹುದು. ಮನೆಯ ಅಲಂಕಾರಕ್ಕಾಗಿಯೇ ಕೆಲವು ಗಿಡಗಳನ್ನು ಬೆಳೆಯುವುದುಂಟು. ಇವು ಹೆಚ್ಚು ಆಕರ್ಷಕವಾಗಿದ್ದು ನೋಡುಗರ ಕಣ್ಮನ ಸೆಳೆಯುತ್ತವೆ. ಅಲಂಕಾರಿಕ ಸಸ್ಯಗಳನ್ನು ವೃದ್ಧಿಮಾಡಿ ಮಾರಾಟ ಮಾಡಲೂಬಹುದು.
ಹೂವು ಬಿಡುವ ಗಿಡಗಳಲ್ಲದೆ ಎಲೆಗಳ ರಚನೆಯ ಅಂದದಿಂದ ಸಾಕಷ್ಟು ಗಿಡಗಳು ಜನಪ್ರಿಯವಾಗಿವೆ. ಹೀಗಾಗಿ ಕೈತೋಟದಲ್ಲಿ ಹೂವಿನ ಬೆಳೆಗಳ ಬೇಸಾಯ ಮನಸ್ಸಿಗೆ ಆನಂದ ನೀಡುವುದು. ಶ್ರಮ ವಹಿಸಿ ಹೆಚ್ಚಿನ ಪ್ರಮಾಣದಲ್ಲಿ ಬೆಳೆದರೆ ಅದಕ್ಕೆ ಪ್ರತಿಫಲವೂ ಉಂಟು.
೧. ಮಲ್ಲಿಗೆ : ಎಲ್ಲರಿಗೂ ಪ್ರೀತಿಪಾತ್ರವಾಗಿರುವ ಜನಪ್ರಿಯ ಹೂವು ’ಮಲ್ಲಿಗೆ’. ಹೂವುಗಳನ್ನು ಮುಡಿಯಲು, ಅಲಂಕಾರಕ್ಕಾಗಿ ಮತ್ತು ಸಾಂಪ್ರದಾಯಿಕ ಕಾರ್ಯಕ್ರಮಗಳಲ್ಲಿ ಹಾಗೂ ಶುಭ ಸಮಾರಂಭಗಳಲ್ಲಿ ಹೇರಳವಾಗಿ ಉಪಯೋಗಿಸುವರು. ಹೂವುಗಳಿಂದ ಸುಗಂಧ ತೈಲ ಸಹ ತಯಾರಿಸುವರು.
ಮಲ್ಲಿಗೆ ಬಹುವಾರ್ಷಿಕ ಬೆಳೆ. ಉಷ್ಣ ಹಾಗೂ ಸಮಶೀತೋಷ್ಣ ವಲಯಗಳಲ್ಲಿ ಚೆನ್ನಾಗಿ ಬೆಳೆಯುತ್ತಾರೆ. ಗಿಡಗಳನ್ನು ಜೂನ್-ಆಗಸ್ಟ್ ಅವಧಿಯಲ್ಲಿ ನಾಟಿ ಮಾಡುವುದು ಸೂಕ್ತ. ಮಲ್ಲಿಗೆಯಲ್ಲಿ ’ಕಾಕಡಾ ಮಲ್ಲಿಗೆ’, ’ಮೈಸೂರು ಮಲ್ಲಿಗೆ’, ’ವಸಂತ ಮಲ್ಲಿಗೆ’ ಮತ್ತು ’ಜಾಜಿ ಮಲ್ಲಿಗೆ’ ತಳಿಗಳನ್ನು ಹೆಚ್ಚಿನ ಪ್ರಮಾಣದಲ್ಲಿ ಬೆಳೆಯಲಾಗುತ್ತಿದೆ.
(i) ಕಾಕಡಾ ಮಲ್ಲಿಗೆ : ಇದು ಪೊದೆಯಾಕಾರದಲ್ಲಿ ಬೆಳೆಯುವುದು, ವರ್ಷವಿಡೀ ಬೆಳೆಯಬಹುದು. ಆದರೆ ಸುವಾಸನೆ ಇರುವುದಿಲ್ಲ.
(ii) ಮೈಸೂರು ಮಲ್ಲಿಗೆ : ಇದೂ ಪೊದೆಯಾಕಾರದಲ್ಲಿ ಬೆಳೆಯುವುದು, ಹೂವುಗಳು ಸುವಾಸನೆಯಿಂದ ಕೂಡಿರುತ್ತವೆ. ಹೂವುಗಳಿಂದ ಸುಗಂಧ ತೈಲ ತಯಾರಿಸಬಹುದು.
(iii) ವಸಂತ ಮಲ್ಲಿಗೆ : ಇದು ಪೊದೆ ಮತ್ತು ಬಳ್ಳಿಯಂತೆಯೂ ಬೆಳೆಯುವುದು. ವರ್ಷವಿಡೀ ಹೂವು ಬಿಡುವುದು. ಇದರಿಂದಲೂ ಸುಗಂಧ ತೈಲ ತಯಾರಿಸಬಹುದು.
(iv) ಜಾಜಿ ಮಲ್ಲಿಗೆ : ಜಾಜಿ ಮಲ್ಲಿಗೆ ಬಳ್ಳಿಯಂತೆ ಬೆಳೆಯುತ್ತದೆ. ಸುವಾಸನೆಯಿಂದ ಕೂಡಿದ ಹೂವನ್ನು ಪಡೆಯಬಹುದು. ಹೂವುಗಳಿಂದ ಸುಗಂಧ ತೈಲ ತಯಾರಿಸುತ್ತಾರೆ.
ಮಲ್ಲಿಗೆಯನ್ನು ಕಾಂಡದ ತುಂಡುಗಳಿಂದ ಅಭಿವೃದ್ಧಿ ಪಡಿಸಬಹುದು. ೩೦ ಘನ ಸೆಂ.ಮೀ. ಅಳತೆಯ ಗುಂಡಿಗಳನ್ನು ತೋಡಿ, ಗೊಬ್ಬರದ ಮಿರ್ಶರಣ ತುಂಬಿ, ನಾಟಿ ಮಾಡಬಹುದು. ಒಂದ ಬಾರಿ ನಾಟಿ ಮಾಡಿದರೆ ಸುಮಾರು ೧೫ ವರ್ಷಗಳವರೆಗೆ ಲಾಭದಾಯಕ ಇಳುವರಿ ದೊರೆಯುವುದು. ಕಾಕಡಾ ಮಲ್ಲಿಗೆಗೆ ೧.೨ ಮೀ X ೧.೨ ಮೀ., ಮೈಸೂರು, ವಸಂತ ಮತ್ತು ಜಾಜಿ ಮಲ್ಲಿಗೆಗಳಿಗೆ ೧.೫ ಮೀ. X ೧.೫ ಮೀ. ಅಂತರ ಕೊಡಬೇಕಾಗುವುದು.
ಗಿಡ ಹೂವು ಬಿಡುವುದನ್ನು ನಿಲ್ಲಸಿದ ಮೇಲೆ ೨೦ ಸೆಂ.ಮೀ. ಎತ್ತರಕ್ಕೆ ಸವರಬೇಕು. ಇದರಿಂದ ಇಳುವರಿಯ ಮೇಲೆ ಒಳ್ಳೆಯ ಪರಿಣಾಮ ಬೀರುವುದು. ನಾಟಿ ಮಾಡಿದ ಸುಮಾರು ಒಂದು ವರ್ಷ ಅವಧಿಯ ನಂತರ ಗಿಡ ಹೂವು ಬಿಡಲು ಪ್ರಾರಂಭಿಸುತ್ತದೆ.
೨. ಸೇವಂತಿಗೆ : ಸೇವಂತಿಗೆ ಹೂವನ್ನು ಮಾಲೆಗಳನ್ನು ತಯಾರಿಸಲು ಹಾಗೂ ಇನ್ನಿತರ ಸಾಂಪ್ರದಾಯಿಕ ಕಾರ್ಯಗಳಲ್ಲಿ ಉಪಯೋಗಿಸುವರಲ್ಲದೇ ಸುಗಂಧ ತೈಲ ಮತ್ತು ಕೀಟನಾಶಕ ತಯಾರಿಕೆಯಲ್ಲೂ ಹೇರಳವಾಗಿ ಉಪಯೋಗಿಸುವುದುಂಟು. ಈ ಬೆಳೆಗೆ ತಂಪಿನಿಂದ ಕೂಡಿದ ವಾತಾವರಣ ಉತ್ತಮ. ಇದನ್ನು ಆಗಸ್ಟ್‌ನವೆಂಬರ್‌ತಿಂಗಳುಗಳಲ್ಲಿ ಬೆಳೆಯಬಹುದಾಗಿದೆ.
ಸೇವಂತಿಗೆಯಲ್ಲಿ ಬಿಳಿ, ಹಳದಿ ಮತ್ತು ಮಿಶ್ರ ಬಣ್ಣದ ತಳಿಗಳು ಪ್ರಚಲಿತದಲ್ಲಿವೆ. ಬಿಳಿ ಬಣ್ಣದಲ್ಲಿ ರಾಜಾ, ಹಿಮಾನಿ ಇತ್ಯಾದಿ, ಹಳದಿ ಬಣ್ಣದಲ್ಲಿ ಜಯಂತಿ, ವಾಸಂತಿಕಾ ಇತ್ಯಾದಿ ಮತ್ತು ಮಿಶ್ರ ಬಣ್ಣದಲ್ಲಿ ಮೋಹಿನಿ, ನೀಲಿಮಾ ಇತ್ಯಾದಿ ತಳಿಗಳು ಪ್ರಚಲಿತದಲ್ಲಿವೆ.
ಇದನ್ನು ಬೀಜ, ಕಾಂಡ ಮತ್ತು ಕಂದುಗಳಿಂದ ಅಭಿವೃದ್ಧಿ ಪಡಿಸಬಹುದಾಗಿದೆ. ಸಸಿಗಳನ್ನು ೩೦ ಸೆಂ.ಮೀ. ಅಂತರದಲ್ಲಿ ಸಾಲು ಬಿಟ್ಟು ೨೨ ಸೆಂ.ಮೀ. ಅಂತರದಲ್ಲಿ ನಾಟಿ ಮಾಡಬೇಕು. ಹೆಚ್ಚಿಗೆ ಕವಲುಗಳನ್ನು ಪಡೆಯಲು ತುದಿಗಳನ್ನು ಚಿವುಟಿ ಹಾಕಬೇಕು. ಅವಶ್ಯಕತೆ ಇರುವಷ್ಟು ಮಾತ್ರ ನೀರು ಪೂರೈಕೆ ಮಾಡಬೇಕು. ಇಲ್ಲವಾದರೆ ಬೇರು ಕೊಳೆ ರೋಗ ಬಾಧಿಸುವುದು. ಸಸಿಗಳನ್ನು ನಾಟಿ ಮಾಡಿದ ಮೇಲೆ ಮೂರು ತಿಂಗಳಲ್ಲಿ ಹೂವು ಬಿಡಲು ಆರಂಭವಾಗುವುದು. ಮುಂದೆ ಒಂದೂವರೆ ತಿಂಗಳವರೆಗೆ ಹೂವು ಬಿಡುತ್ತಿರುತ್ತದೆ.
೩. ಕನಕಾಂಬರ : ಸಾಕಷ್ಟು ಬೇಡಿಕೆ ಇರುವ ಹೂವು ಕನಕಾಂಬರ. ಮಾಲೆ ಕಟ್ಟಿ ಮಾರಾಟ ಮಾಡುವುದೇ ಹೆಚ್ಚು. ಮಹಿಳೆಯರು ಇಷ್ಟಪಟ್ಟು ಮುಡಿಯುವ ಹೂವು ಇದಾಗಿದೆ. ಇದರ ಆಕರ್ಷಕ ಬಣ್ಣ ಎಲ್ಲರನ್ನೂ ಆಕರ್ಷಿಸುತ್ತದೆ ಮತ್ತು ಬಾಡದಂತೆ ಹೆಚ್ಚು ಸಮಯದವರೆಗೆ ಇರುವುದು. ತಂಪು ವಾತಾವರಣದಲ್ಲಿ ಯಶಸ್ವಿಯಾಗಿ ಬೆಳೆಯಬಹುದು. ಬೆಳೆ ಬೆಳೆಯಲು ಜೂನ್ ತಿಂಗಳು ಸೂಕ್ತ. ಆದರೆ ವರ್ಷವಿಡೀ ಇದನ್ನು ಬೆಳೆಯಬಹುದಾಗಿದೆ.
ಕನಕಾಂಬರದಲ್ಲಿ ಹಳದಿ, ಕೆಂಪು, ಕಿತ್ತಳೆ ಮತ್ತು ಕೇಸರಿ ಬಣ್ಣದ ತಳಿಗಳಿವೆ. ’ಸೌಂದರ್ಯ’ ನಮ್ಮ ರಾಜ್ಯದ ಜನಪ್ರಿಯ ತಳಿ. ತಮಿಳುನಾಡಿನ ಕಿತ್ತಳೆ ಹಳದಿ ಬಣ್ಣದ ತಳಿ ಹೆಚ್ಚು ಹೂವುಗಳನ್ನು ಬಿಡುವುದು. ಇದನ್ನು ಬೀಜ ಅಥವಾ ಕಾಂಡದ ತುಂಡುಗಳನ್ನು ನೆಟ್ಟು ಬೆಳೆಸಬಹುದು. ಕಾಂಡದ ತುಂಡುಗಳಿಂದ ಸಸ್ಯಾಭಿವೃದ್ಧಿ ಮಾಡುವುದಾದರೆ ಅವುಗಳನ್ನು ಮೊದಲು ಮಡಿಗಳಲ್ಲಿ ನೆಟ್ಟು ಬೇರು ಬರಿಸಿ, ನಂತರ ನೆಡಬೇಕು. ೬೦ ಸೆಂ.ಮೀ. X ೩೦ ಸೆಂ.ಮೀ. ಅಂತರದಲ್ಲಿ ಸಸಿಗಳನ್ನು ನೆಡಬೇಕು. ಅವಶ್ಯಕತೆಗನುಗುಣವಾಗಿ ನೀರು ಪೂರೈಕೆ ಮಾಡಬೇಕು. ನಾಟಿ ಮಾಡಿದ ನಂತರ ಮೂರು ತಿಂಗಳಿಗೆ ಹೂವು ಬಿಡಲು ಆರಂಭವಾಗುವುದು. ವಾರಕ್ಕೆ ಮೂರು ಬಾರಿ ಹೂವುಗಳನ್ನು ಕೊಯ್ಲು ಮಾಡಬಹುದು.
೪. ಸುಗಂಧರಾಜ : ಸುಗಂಧರಾಜ ಬಹುವಾರ್ಷಿಕ ಹೂವಿನ ಬೆಳೆ. ಹೂವುಗಳು ಸುವಾಸನೆಯಿಂದ ಕೂಡಿರುತ್ತವೆ. ಹೂವುಗಳನ್ನು ಮಾಲೆ ತಯಾರಿಸಲು, ಹೂದಾನಿಗಳಲ್ಲಿ ಜೋಡಿಸಲು ಮತ್ತು ಒಳ ಆವರಣ ಅಲಂಕಾರಕ್ಕಾಗಿ ಹೇರಳವಾಗಿ ಬಳಸುವರಲ್ಲದೆ ಸುಗಂಧ ದ್ರವ್ಯ ತೆಗೆಯಲೂ ಉಪಯೋಗಿಸುತ್ತಾರೆ. ಇದರ ಬೇಸಾಯಕ್ಕೆ ತಂಪಾದ ಒಣ ಹವೆ ಸೂಕ್ತವಾಗಿದ್ದು ವರ್ಷವಿಡಿ ಬೆಳೆಯಬಹುದಾಗಿದೆ. ಆದರೆ ಮಾರ್ಚ್‌ಮೇ ತಿಂಗಳುಗಳು ನಾಟಿಗೆ ಸೂಕ್ತವಾದ ಸಮಯ. ತಳಿಗಳಲ್ಲಿ ಹೂವಿನ ದಳಗಳ ಸುತ್ತಿನ ಆಧಾಋದ ಮೇಲೆ ಒಂದು ಸುತ್ತಿನ ಹೂವು ಮತ್ತು ಎರಡು ಸುತ್ತಿನ ಹೂವು ಎಂಬ ಎರಡು ತಳಿಗಳು ಬೇಸಾಯದಲ್ಲಿವೆ. ಇದನ್ನು ಗೆಡ್ಡೆಗಳಿಂದ ಬೆಳೆಸಬಹುದು. ೧೫ ಸೆಂ.ಮೀ. ಬದು ಕಾಲುವೆಗಳನ್ನು ತಯಾರಿಸಿ ೨೫ ಸೆಂ.ಮೀ.ಗೆ ಒಂದರಂತೆ ಗೆಡ್ಡೆಗಳನ್ನು ನಾಟಿ ಮಾಡಬೇಕು. ಅವಶ್ಯಕತೆಗೆ ತಕ್ಕಂತೆ ನೀರು ಪೂರೈಕೆ ಮಾಡಬೇಕು. ನಾಟಿ ಮಾಡಿದ ೩-೩ ೧/೨ ತಿಂಗಳಲ್ಲಿ ಹೂವುಗಳು ಕೊಯ್ಲಿಗೆ ಬರುತ್ತವೆ. ಕೊಯ್ಲು ಮುಗಿದ ಮೇಲೆ ಕಾಂಡಗಳನ್ನು ಕತ್ತರಿಸಿ ಕೂಳೆ ಬೆಳೆ ಪಡೆಯಬಹುದು. ಇದನ್ನು ಹೂವಿನ ಬೆಳೆಯನ್ನು ಕುಂಡಗಳಲ್ಲಿ ಸಹ ಬೆಳೆಸಬಹುದು.
೫. ಆಸ್ಟರ್‌‌: ಇದೊಂದು ಆಕರ್ಷಕವಾದ ಹೂವಿನ ಬೆಳೆ. ಮಾಲೆ ಮತ್ತು ಹೂಗುಚ್ಛಗಳನ್ನು ತಯಾರಿಸಲು ಉಪಯೋಗಿಸುವರು. ತೋಟದ ಅಂಚುಗಳಲ್ಲಿ ಮತ್ತು ವೃತ್ತಾಕಾರವಾಗಿ ಬೆಳೆಸಲು ಅನುಕೂಲ. ಇದು ಶೀತ ಹಾಗೂ ಉಷ್ಣಪ್ರದೇಶಗಳೆರಡರಲ್ಲೂ ಯಶಸ್ವಿಯಾಗಿ ಬೆಳೆಯುವುದು. ಅಕ್ಟೋಬರ್‌‌ನವೆಂಬರ್‌‌ಹಾಗೂ ಉಷ್ಣ ಪ್ರದೇಶಗಳು ಬಿತ್ತನೆಗೆ ಸೂಕ್ತ. ತಳಿಗಳಲ್ಲಿ ಗಿಡ್ಡ ಹಾಗೂ ಎತ್ತರ ತಳಿಗಳಿವೆ. ಅವುಗಳಲ್ಲಿ ಮುಖ್ಯವಾದುವುಗಳೆಂದರೆ ಎಗ್ವಿನ್, ಕ್ಯಾಲಿಫೋರ್ನಿಯಾ, ಪ್ರಿನ್ಸೆಸ್, ಕ್ವೀನ್ ಆಫ್ ದಿ ಮಾರ್ಕೆಟ್, ಪೌಡರ್‌‌ಪಫ್ ಇತ್ಯಾದಿ. ಹಸನುಗೊಳಿಸಿದ ಭೂಮಿಯಲ್ಲಿ ಸುಮಾರು ೨೦ ದಿನಗಳ ಸಸಿಗಳನ್ನು ನಾಟಿ ಮಾಡಬೇಕು. ಅವಶ್ಯಕತೆಗನುಸಾರವಾಗಿ ನೀರು ಪೂರೈಕೆ ಮಾಡಬೇಕು. ಜನವರಿ-ಫೆಬ್ರುವರಿ ಮತ್ತು ಜುಲೈ-ಆಗಸ್ಟ್ ತಿಂಗಳುಗಳಲ್ಲಿ ಹೂವುಗಳು ಕೊಯ್ಲಿಗೆ ಬರುತ್ತವೆ. ಹೂವುಗಳಿಂದ ಬೀಜಗಳನ್ನು ಸಂಗ್ರಹಿಸಿ ಮತ್ತೆ ಬಿತ್ತನೆಗೆ ಉಪಯೋಗಿಸಬಹುದು.
೬. ಗ್ಲಾಡಿಯೋಲಸ್ : ಈ ಪುಷ್ಪವನ್ನು ಅಲಂಕಾರಕ್ಕಾಗಿ ಬೆಳೆಯುವರು. ಮಡಿಗಳಲ್ಲಿ ಅಥವಾ ಕುಂಡಗಳಲ್ಲಿ ಬೆಳೆಯಬಹುದು. ಹೂದಾನಿಗಳಲ್ಲಿ ಜೋಡಿಸಿದಾಗ ಸೊಬಗು ಹೆಚ್ಚುವುದು. ವಿಶೇಷವಾಗಿ ನಗರ ಪ್ರದೇಶಗಳಲ್ಲಿ ಇದರ ಉಪಯೋಗ ಹೆಚ್ಚು. ಹೀಗಾಗಿ ಇದನ್ನು ಆರ್ಥಿಕ ದೃಷ್ಟಿಯಿಂದ ಬೆಳೆಯಲಾಗುತ್ತಿದೆ.
ತಂಪು ಹವಾಮಾನದಲ್ಲಿ ಗ್ಲಾಡಿಯೋಲಸ್ ಚೆನ್ನಾಗಿ ಬೆಳೆಯುವುದು. ಮತ್ತು ಜೂನ್‌ನವೆಂಬರ್‌‌ತಿಂಗಳುಗಳು ಇದನ್ನು ಬೆಳೆಯಲು ಸೂಕ್ತವಾದ ಕಾಲ. ಗ್ಲಾಡಿಯೋಲಸ್‌ನಲ್ಲಿ ಹಲವಾರು ತಳಿಗಳಿವೆ. ಈ ತಳಿಗಳು ವಿವಿಧ ಆಕರ್ಷಕ ಬಣ್ಣಗಳಲ್ಲಿ ಕಾಣಿಸಿಕೊಳ್ಳುತ್ತವೆ. ಪೂನಮ್, ಫ್ರೆಂಡ್‌ಶಿಪ್, ಮೀರಾ, ಸಪ್ನಾ, ಆರತಿ, ಶೋಭಾ, ತ್ರಿಲೋಕಿ ಇತ್ಯಾದಿಗಳು.
ವಾಣಿಜ್ಯವಾಗಿ ಗೆಡ್ಡೆಗಳನ್ನು ನಾಟಿ ಮಾಡಿ ಗಿಡಗಳನ್ನು ಬೆಳೆಸಲಾಗುವುದು. ೩೦ ಸೆಂ.ಮೀ. X ೨೨ ಸೆಂ.ಮೀ. ಅಂತರದಲ್ಲಿ ಬೋದುಗಳ ಮೇಲೆ ಇಲ್ಲವೆ ಗೊಬ್ಬರದ ಮಿಶ್ರಣ ತುಂಬಿದ ಕುಂಡಗಳಲ್ಲಿ ನಾಟಿ ಮಾಡಬಹುದು. ಈ ರೀತಿ ನಾಟಿ ಮಾಡಿದ ಸುಮಾರು ಮೂರು ತಿಂಗಳುಗಳಲ್ಲಿ ಹೂವು ಕೊಯ್ಲಿಗೆ ಬರುತ್ತದೆ. ಕೊಯ್ಲು ಆದ ನಂತರ ಗೆಡ್ಡೆಗಳನ್ನು ಅಗೆದು ಸಂಗ್ರಹಿಸಿಟ್ಟು ಮತ್ತೆ ನಾಟಿಗಾಗಿ ಬಳಸಬಹುದು.
೭. ಹುಲ್ಲು ಹಾಸು : ಇದನ್ನು ’ಹುಲ್ಲಿನ ಹಾಸಿಗೆ’ ಎಂತಲೂ ಕರೆಯುವರು. ವಿಶೇಷವಾಗಿ ಹೂವಿನ ತೋಟದಲ್ಲಿ ಹುಲ್ಲು ಹಾಸು ಇರಲೇಬೇಕು. ಅದು ತೋಟದ ಅಂದವನ್ನು ಹೆಚ್ಚಿಸುತ್ತದೆ. ಬಿಡುವಿನ ವೇಳೆಯಲ್ಲಿ ವಿಶ್ರಾಂತಿಗಾಗಿ ಕುಟುಂಬದ ಸದಸ್ಯರೆಲ್ಲರು ಸೇರಿ ಹುಲ್ಲು ಹಾಸಿನ ಮೇಲೆ ಕುಳಿತು ಆನಂದಿಸಬಹುದು. ನಮಗೆ ಬೇಕೆನಿಸಿದ ಆಕಾರದಲ್ಲಿ ಇದನ್ನು ಬೆಳೆಸಬಹುದು.
ಹುಲ್ಲು ಹಾಸು ಅಭಿವೃದ್ಧಿ ಪಡಿಸಲು ಕೆಲವು ಪದ್ಧತಿಗಳಿವೆ. ಅವುಗಳೆಂದರೆ :
೧. ಬೀಜ ಬಿತ್ತಿ ವೃದ್ಧಿ ಮಾಡುವುದು.
೨. ಹಂಬುಗಳನ್ನು ಕತ್ತರಿಸಿ ನಾಟಿ ಮಾಡುವುದು
೩. ಸಗಣಿ ರಾಡಿಯಲ್ಲಿ ಹುಲ್ಲು ತುಂಡುಗಳನ್ನು ಅದ್ದಿ ನಾಟಿ ಮಾಡುವುದು ಮತ್ತು
೪. ಬೇರಿನಿಂದ ಕೂಡಿದ ಕಡ್ಡಿಗಳ ನಾಟಿ.
ಇವುಗಳಲ್ಲಿ ’ಬೇರಿನಿಂದ ಕೂಡಿದ ಕಡ್ಡಿಗಳ ನಾಟಿ’ ಪದ್ಧತಿ ಅನುಸರಿಸುವುದು ಉತ್ತಮ. ಈ ಪದ್ಧತಿಯಲ್ಲಿ ಗರಿಕೆಯನ್ನು ಬೇರು ಸಹಿತ ಅಗೆದು ನಂತರ ಹಸನಗೊಳಿಸಿ ಸಿದ್ಧಪಡಿಸಿದ ಭೂಮಿಯಲ್ಲಿ ಒತ್ತಾಗಿ ನಾಟಿ ಮಾಡಬೇಕು. ಹುಲ್ಲು ಸಮೃದ್ಧಿಯಿಂದ ಬೆಳೆಯು ಗೊಬ್ಬರ ಪೂರೈಕೆ ಮಾಡಬೇಕಾಗುವುದು. ಪ್ರತಿದಿನವೂ ನೀರು ಹಾಕಬೇಕು.
ಹುಲ್ಲು ಎತ್ತರವಾಗಿ ಬೆಳೆಯುತ್ತಿದ್ದಂತೆ ಆಗಾಗ ಕತ್ತರಿಸುತ್ತಿರಬೇಕು. ಸುಮಾರು ೧೦ ಸೆಂ.ಮೀ. ಎತ್ತದ ಮೇಲೆ ಬೆಳೆಯುವ ಹುಲ್ಲನ್ನು ಸಮನಾಗಿ ಕತ್ತರಿಸಬೇಕು. ಹುಲ್ಲು ಬೆಳೆಸಬೇಕಾಗಿರುವ ಪ್ರಮಾಣ ನೋಡಿಕೊಂಡು ಕತ್ತರಿಸಬಹುದು.
* * *
ಅಧ್ಯಾಯ ೫: ಗೊಬ್ಬರಗಳ ಪೂರೈಕೆ ಸಾವಯವ ಗೊಬ್ಬರಗಳು, ರಾಸಾಯನಿಕ ಗೊಬ್ಬರಗಳು, ಶಿಫಾರಿತ ಗೊಬ್ಬರಗಳ ಪೂರೈಕೆ
ಸಸ್ಯಗಳು ಸಮೃದ್ಧಿಯಾಗಿ ಬೆಳೆದು ನಿರೀಕ್ಷಿತ ಫಲ ಬಿಡಲು ೧೬ ಪೋಷಕಾಂಶಗಳ ಅವಶ್ಯಕತೆ ಇದೆ. ಅವುಗಳನ್ನು ಈ ಮುಂದಿನಂತೆ ಮೂರು ಭಾಗಗಳಾಗಿ ವಿಂಗಡಿಸಲಾಗಿದೆ.
೧. ಪ್ರಧಾನ ಪೋಷಕಾಂಶಗಳು: ಸಾರಜನಕ, ರಂಜ, ಮತ್ತು ಪೊಟ್ಯಾಷ್.
೨. ಅಪ್ರಧಾನ ಪೋಷಕಾಂಶಗಳು: ಕ್ಯಾಲ್ಸಿಯಂ, ಮೆಗ್ನೀಷಿಯಂ ಮತ್ತು ರಂಜಕ
೩. ಸೂಕ್ಷ್ಮ ಪೋಷಕಾಂಶಗಳು: ಕಬ್ಬಿಣ, ಮ್ಯಾಂಗನೀಸ್, ಬೋರಾನ್, ತಾಮ್ರ, ಸತು, ಮಾಲಿಬ್ಡಿನಂ, ಕ್ಲೋರಿನ್ ಮತ್ತು ಸಿಲಿಕಾನ್.
ಈ ಪೋಷಕಾಂಶಗಳು ಗೊಬ್ಬರಗಳಿಂದ ದೊರೆಯುತ್ತವೆ. ನಿಗದಿತ ಸಮಯದಲ್ಲಿ ನಿರ್ದಿಷ್ಟ ಪೋಷಕಾಂಶಗಳನ್ನು ಪೂರೈಕೆ ಮಾಡುವುದು ಒಂದು ವೈಜ್ಞಾನಿಕ ಕ್ರಮವಾಗಿದೆ.
ಸಾವಯವ ಗೊಬ್ಬರಗಳು
ಸಾವಯವ ಗೊಬ್ಬರಗಳಿಂದ ಹಲವು ಪೋಷಕಾಂಶಗಳು ಸಸ್ಯಗಳಿಗೆ ದೊರೆಯುತ್ತವೆ. ಸಾರಜನಕ, ರಂಜಕ ಮತ್ತು ಪೊಟ್ಯಾಷ್‌ಗಳಲ್ಲದೇ ಇನ್ನಿತರ ಲಘು ಪೋಷಕಾಂಶಗಳೂ ತಕ್ಕಮಟ್ಟಿಗೆ ದೊರೆಯುತ್ತವೆ.
ಮುಖ್ಯವಾಗಿ ಈ ಗೊಬ್ಬರಗಳು ಮಣ್ಣಿನಲ್ಲಿ ಸತ್ವ ಉಳಿಯುವಂತೆ ಮಾಡಿ ಮಣ್ಣಿನ ರಚನೆಯನ್ನು ಉತ್ತಮಗೊಳಿಸುವುವು. ಇವಲ್ಲದೇ ಸಾವಯವ ಗೊಬ್ಬರಗಳ ಬಳಕೆಯಿಂದ ಮಣ್ಣಿನಲ್ಲಿ ನೀರು ಹಿಡಿದಿಟ್ಟುಕೊಳ್ಳುವ ಸಾಮರ್ಥ್ಯ ಹೆಚ್ಚುತ್ತದೆ. ಹೀಗಾಗಿ ಸಸ್ಯಗಳಿಗೆ ಸಾವಯವ ಗೊಬ್ಬರಗಳ ಪೂರೈಕೆ ಬಹು ಉಪಯೋಗವೆಂದೇ ಹೇಳಬಹುದು.
ಕೊಟ್ಟಿಗೆ ಗೊಬ್ಬರ, ಕಾಂಪೋಸ್ಟ್, ಎರೆಹುಳು ಗೊಬ್ಬರ, ಹಸಿರೆಲೆ, ಬೇಸಿಕ್ ಸ್ಲ್ಯಾಗ್, ಮೂಳೆ, ಮೀನಿನ ಪುಡಿ ಇತ್ಯಾದಿ ಗೊಬ್ಬರಗಳು ಸಾವಯವ ಗೊಬ್ಬರಗಳಾಗಿವೆ. ಇತ್ತೀಚಿಗೆ ಈ ಗೊಬ್ಬರಗಳ ಬಳಕೆ ಹೆಚ್ಚಾಗುತ್ತಿದೆ. ಇವುಗಳ ಬಳಕೆಯಿಂದ ಮಣ್ಣೀನ ಮೇಲೆ ಯಾವುದೇ ದುಷ್ಪರಿಣಾಮಗಳಾಗುವುದಿಲ್ಲ ಮತ್ತು ಅವು ಭೂಮಿಯ ಫಲವತ್ತತೆಯನ್ನು ಕಾಯ್ದುಕೊಂಡು ಹೋಗುತ್ತವೆ.
೧. ಕೊಟ್ಟಿಗೆ ಗೊಬ್ಬರ: ತೋಟಗಾರಿಕೆ ಬೆಳೆಗಳಿಗೆ ಕೊಟ್ಟಿಗೆ ಗೊಬ್ಬರ ಹೆಚ್ಚು ಉಪಯುಕ್ತ. ಇದನ್ನು ’ಹಟ್ಟಿ ಗೊಬ್ಬರ’, ’ತಿಪ್ಪೆ ಗೊಬ್ಬರ’ ಮುಂತಾಗಿ ಕರೆಯುವರು.
ತಯಾರಿಸುವ ವಿಧಾನ : ಕೊಟ್ಟಿಗೆ ಗೊಬ್ಬರ ತಯಾರಿಸುವುದು ತುಂಬಾ ಸುಲಭ. ಆದರೆ ಯಾವುದಕ್ಕೂ ಒಂದು ನಿರ್ದಿಷ್ಟ ಪದ್ಧತಿ ಅನುಸರಿಸಬೇಕಾಗುವುದು. ಸುಮಾರು ಆರು ಮೀ, ಉದ್ದ, ಎರಡು ಮೀ. ಅಗಲ ಮತ್ತು ಒಂದು ಮೀ. ಆಳ ಇರುವಂತೆ ಗುಂಡಿ ತಯಾರಿಸಬೇಕು. ಅವಶ್ಯಕತೆಗನುಗುಣವಾಗಿ ಉದ್ದವನ್ನು ಹೆಚ್ಚು ಕಡಿಮೆ ಮಾಡಿಕೊಳ್ಳಬಹುದು. ಗುಂಡಿ ಸ್ವಲ್ಪ ಎತ್ತರವಾಗಿರುವ ಪ್ರದೇಶದಲ್ಲಿದ್ದರೆ ಒಳ್ಳೆಯದು. ನೆಲ ಸಮತಟ್ಟಗಿದ್ದಲ್ಲಿ ಗುಂಡಿ ತೋಡುವಾಗ ಹೊರಗಿನ ನೀರು ಒಳ ಸೇರದಂತೆ ವ್ಯವಸ್ಥೆಗೊಳಿಸಬೇಕು. ನಂತರ ಗುಂಡಿಯಲ್ಲಿ ೩೦ ಸೆಂ.ಮೀ. ಎತ್ತರದವರೆಗೆ ಹುಲ್ಲು-ಕೂಳೆಗಳು, ಕಸಕಡ್ಡಿ ಮತ್ತು ದನದ ಸಗಣಿಯ ಮಿಶ್ರಣವನ್ನು ತುಂಬಬೇಕು. ಆಮೇಲೆ ಮಣ್ಣನ್ನು ತೆಳು ರಾಡಿ ಮಾಡಿ ಮಿಶ್ರಣದ ಮೇಲೆ ಸುರಿಯಬೇಕು. ಹೀಗೆ ಒಂದೊಂದೇ ಪದರವನ್ನು ತುಂಬಿಸುತ್ತಾ ಭೂಮಿಯ ಸಮಪಾತಳಿಯಿಂದ ಮೇಲಕ್ಕೆ ೬೦ ಸೆಂ.ಮೀ. ಎತ್ತರದವರೆಗೆ ತುಂಬಬಹುದು. ಭೂಮಿಯಿಂದ ಮೇಲೆ ಬರುವ ಪದರಗಳನ್ನು ಗೋಪುರದ ರೀತಿಯಲ್ಲಿ ತುಂಬುವುದು ಸೂಕ್ತ. ಇದಾದ ಮೇಲೆ ಮಣ್ಣು ಮತ್ತು ಸಗಣಿ ರಾಡಿ ತಯಾರಿಸಿ ಗೋಪುರವನ್ನು ಮೆತ್ತಬೇಕು. ಒಳಗಿನ ಮಿಶ್ರಣ ಹಸಿಗೊಳಿಸಲು ನೀರು ಹನಿಸುವ ಡಬ್ಬಿಯಿಂದ ನೀರು ಪೂರೈಸಬೇಕು. ಈ ಕೆಲಸ ಪೂರ್ತಿಯಾದ ಮೇಲೆ ತುಂಬಿದ ಮಿಶ್ರಣದ ಪದರಗಳು ಕೆಳಕ್ಕೆ ಕುಸಿಯಬಹುದು. ಆಗ ಮೊದಲಿನಂತೆ ಪದರು ತುಂಬಿ ರಾಡಿ ಬಳಿಯುವ ಕ್ರಮವನ್ನೇ ಅನುಸರಿಸಬೇಕು. ಸುಮಾರು ಆರು ತಿಂಗಳಲ್ಲಿ ಚೆನ್ನಾಗಿ ಕಳಿತು ಉತ್ತಮ ಕೊಟ್ಟಿಗೆ ಗೊಬ್ಬರ ಸಿದ್ಧವಾಗುತ್ತದೆ.
೨. ಕಾಂಪೋಸ್ಟ್‌: ಕೈತೋಟದಲ್ಲಿ ಸುಲಭವಾಗಿ ಕಾಂಪೋಸ್ಟ್  ತಯಾರಿಸಬಹುದು. ಕಾಂಪೋಸ್ಟ್ ಗೊಬ್ಬರದಿಂದ ವಿವಿಧ ಪೋಷಕಾಂಶಗಳು ದೊರೆಯುತ್ತವೆ. ಸಾವಯವ ಗೊಬ್ಬರಗಳ ಪೈಕಿ ಇದೊಂದು ಉತ್ತಮ ಗುಣಮಟ್ಟದ ಗೊಬ್ಬರವಾಗಿದೆ.
ತಯಾರಿಸುವ ವಿಧಾನ : ಸುಮಾರು ೨ ಮೀ. ಉದ್ದ, ೭೫ ಸೆಂ.ಮೀ. ಅಗಲ ಮತ್ತು ೪೫ ಸೆಂ.ಮೀ. ಆಳದ ಗುಣಿ ತೆಗೆದರೆ ಅನುಕೂಲ. ಕಾಂಪೋಸ್ಟ್ ಗೊಬ್ಬರ ತಯಾರಿಕೆಗೆ ಮುಖ್ಯವಾಗಿ ಹಣ್ಣು, ತರಕಾರಿಗಳ ತ್ಯಾಜ್ಯ ವಸ್ತುಗಳು, ಸಸ್ಯಗಳ ವಿವಿಧ ಭಾಗಗಳು, ಹುಲ್ಲು, ಸಗಣಿ ಇತ್ಯಾದಿಗಳನ್ನು ಉಪಯೋಗಿಸಬಹುದಾಗಿದೆ. ಈ ರೀತಿಯಾಗಿ ನಮಗೆ ದೊರೆಯುವ ನಿರುಪಯೋಗಿ ವಸ್ತುಗಳನ್ನು ತೋಟದ ಎಲ್ಲ ಕಡೆ ಬಿಸಾಡುವುದರ ಬದಲು ಪ್ರತಿನಿತ್ಯ ಒಂದೆಡೆ ಸೇರಿಸಿ ಸಣ್ಣದಾಗಿ ಕತ್ತರಿಸಿ ತೋಡಿದ ಗುಂಡಿಯಲ್ಲಿ ಹರಡಬೇಕು. ಒಂದು ಪದರವಾದ ಮೇಲೆ ಸಗಣಿ ರಾಡಿಯನ್ನು ಅದರ ಮೇಲೆ ಹರಡಬೇಕು ಹಾಗೂ ಪದರಗಳು ತೇವ ಅಥವಾ ಹಸಿಯಾಗಿರುವಂತೆ ನೋಡಿಕೊಳ್ಳಬೇಕು. ಇದೇ ರೀತಿಯಾಗಿ ಭೂಮಿಯ ಸಮಪಾತಳಿಯಿಂದ ಸುಮಾರು ೪೫ ಸೆಂ.ಮೀ. ಮೇಲೆ ಪದರಗಳನ್ನು ಹಾಕುತ್ತಾ ಹೋಗಬೇಕು. ನಂತರ ಮಣ್ಣಿನ ರಾಡಿಯಿಂದ ಮೇಲೆ ಮೆತ್ತಬೇಕು.
ಹೀಗೆ ತಯಾರಿಸುವ ಕಾಂಪೋಸ್ಟ್ ಗೊಬ್ಬರ ಸುಮಾರು ನಾಲ್ಕು ತಿಂಗಳಲ್ಲಿ ಸಿದ್ದವಾಗುವುದು. ಅದೇ ಗುಂಡಿಯನ್ನು ಮತ್ತೆ ಮತ್ತೆ ಕಾಂಪೋಸ್ಟ್ ಗೊಬ್ಬರ ತಯಾರಿಕೆಗೆ ಬಳಸಬಹುದು. ಒಂದು ವರ್ಷದಲ್ಲಿ ಮೂರು ಬಾರಿ ಕಾಂಪೋಸ್ಟ್ ಗೊಬ್ಬರ ತಯಾರಿಸಿ ಬೆಳೆಗಳಿಗೆ ಪೂರೈಸಬಹುದು. ನಮ್ಮ ಕೈತೋಟಕ್ಕೆ ಬೇಕಾಗುವ ಕಾಂಪೋಸ್ಟ್ ಗೊಬ್ಬರ ಪ್ರಮಾಣ ತಿಳಿದು ನಾವೇ ಅದನ್ನು ತಯಾರಿಸಿಕೊಳ್ಳಬಹುದು.
೩. ಎರೆಹುಳು ಗೊಬ್ಬರ : ಎರೆಹುಳು ಗೊಬ್ಬರವನ್ನು ಸುಲಭವಾಗಿ ಕೈತೋಟದಲ್ಲಿ ತಯಾರಿಸಬಹುದು. ಕೈತೋಟದ ಬೆಳೆಗಳಿಗೆ ತುಂಬಾ ಉಪಯುಕ್ತ ಗೊಬ್ಬರ ಇದಾಗಿದೆ. ಇದು ಮಣ್ಣಿನ ಫಲವತ್ತತೆಯನ್ನು ಹೆಚ್ಚಿಸಿ ಗುಣಮಟ್ಟದ ಫಸಲು ನೀಡಲು ಸಹಕಾರಿಯಾಗುತ್ತದೆ. ಎರೆಹುಳುಗಳಿಂದ ಈ ಗೊಬ್ಬರ ತಯಾರಾಗುವುದು. ಈ ಹುಳುಗಳು ಸಾವಯವ ವಸ್ತುಗಳನ್ನು ತಿಂದು ಜೀರ್ಣಿಸಿಕೊಂಡು ಅನಗತ್ಯ ವಸ್ತುವನ್ನು ವಿಸರ್ಜಿಸುತ್ತವೆ. ಹಿಕ್ಕೆಗಳ ರೂಪದಲ್ಲಿರುವ ಎರೆ ಗೊಬ್ಬರದ ಕೆಲವು ಮುಖ್ಯ ಪ್ರಯೋಜನಗಳೆಂದರೆ:
· ಮಣ್ಣಿನಲ್ಲಿ ಹ್ಯೂಮಸ್ ಪ್ರಮಾಣ ಹೆಚ್ಚಾಗುವುದು. ಇದರಿಂದ ಬೆಳೆಗಳಿಗೆ ಪೋಷಕಾಂಶಗಳು ಸುಲಭವಾಗಿ ದೊರೆಯುತ್ತವೆ.
· ಭೂಮಿಯ ರಚನೆ ಸುಧಾರಣೆಯಾಗುವುದು ಮತ್ತು ಭೂಸವಕಳಿ ನಿಲ್ಲುವುದು.
· ಎರೆ ಗೊಬ್ಬರದಲ್ಲಿ ಪ್ರಮುಖವಾಗಿ ಸಾರಜನಕ, ರಂಜಕ ಮತ್ತು ಪೊಟ್ಯಾಷ್ ಅಂಶಗಳು ಹಾಗೂ ಕೆಲವು ಲಘು ಪೋಷಕಾಂಶಗಳೂ ದೊರೆಯುತ್ತವೆ.
· ಎರೆ ಗೊಬ್ಬರ ಪೂರೈಸಿದ ಬೆಳೆಗಳಿಗೆ ಕೀಟ-ರೋಗಗಳ ಬಾಧೆ ಕಡಿಮೆ.
· ಎರೆ ಗೊಬ್ಬರ ಪೂರೈಕೆಯಿಂದ ಖರ್ಚು ಕಡಿಮೆ. ಅಧಿಕ ಇಳುವರಿ ಪಡೆಯಲು ಸಾಧ್ಯ.
· ಎರೆ ಗೊಬ್ಬರದಲ್ಲಿ ಕಳೆಗಳ ಬೀಜವಿರುವುದಿಲ್ಲ.
ತಯಾರಿಸುವ ವಿಧಾನ : ಗೊಬ್ಬರ ತಯಾರಿಕೆಗೆ ಹುಳು ಸಾಕಣೆ ಮಾಡಬೇಕಾಗುವುದು. ಪ್ಲಾಸ್ಟಿಕ್ ಅಥವಾ ಸಿಮೆಂಟ್ ತೊಟ್ಟಿಗಳಲ್ಲಿ ಸಾಕಣೆ ಮಾಡಬಹುದು.

ಒಂದು ಮೀ. ಉದ್ದ, ಒಂದು ಮೀ. ಅಗಲ ಮತ್ತು ೪೫ ಸೆಂ.ಮೀ. ಆಳದ ತೊಟ್ಟಿಗಳು ಕೈತೋಟದಲ್ಲಿ ಗೊಬ್ಬರ ತಯಾರಿಸಲು ಅನುಕೂಲವಾಗುತ್ತವೆ. ಈ ತೊಟ್ಟಿಯ ತಳಭಾಗದಲ್ಲಿ ಮೊದಲು ಏಳೂವರೆ ಸೆಂ.ಮೀ. ದಪ್ಪ ಪದರವಾಗಿ ಎಲೆ, ಹುಲ್ಲು ಇತ್ಯಾದಿ ಕೊಳೆಯುವ ಸಾವಯವ ವಸ್ತುಗಳನ್ನು ತುಂಡರಿಸಿ ಹಾಕಬೇಕು. ನಂತರ ಏಳೂವರೆ ಸೆಂ.ಮೀ. ದಪ್ಪವಾಗಿ ಕೊಟ್ಟಿಗೆ ಗೊಬ್ಬರ ಅಥವಾ ಸಗಣಿ ಹರಡಬೇಕು. ಈ ಕೊಟ್ಟಿಗೆ ಗೊಬ್ಬರದ ಪದರಗಳ ಮೇಲೆ ಸುಮಾರು ೧೩೦೦-೧೩೫೦ ಎರೆಹುಳುಗಳನ್ನು ಬಿಡಬೇಕು. ಆಮೇಲೆ ಹಣ್ಣು-ತರಕಾರಿಗಳ ತ್ಯಾಜ್ಯ ವಸ್ತು, ಹಸಿರೆಲೆ ಇತ್ಯಾದಿಗಳನ್ನು ಪುಡಿ ಮಾಡಿ ತೆಳುವಾದ ಸಗಣಿ ರಾಡಿಯಲ್ಲಿ ಮಿಶ್ರಣ ಮಾಡಿ ಹರಡಬೇಕಜು ಮತ್ತು ತೊಟ್ಟಿಯಲ್ಲಿ ತೇವಾಂಶ ಕಾಪಾಡಲು ಮೇಲಿಂದ ಮೇಲೆ ನೀರು ಸಿಂಪಡಿಸುತ್ತಿರಬೇಕು. ಎರೆಹುಳು ಪೂರೈಸಿದ ಸಾವಯವ ವಸ್ತುಗಳನ್ನು ತಿಂದು ಜೀರ್ಣಿಸಿಕೊಂಡು ತೊಟ್ಟಿಯ ಮೇಲ್ಪದರದಲ್ಲಿ ಎರೆಗೊಬ್ಬರವನ್ನು ಹೊರಬಿಡುತ್ತವೆ. ಈ ಗೊಬ್ಬರವನ್ನು ಹೊರ ತೆಗೆದು ಕೈತೋಟದಲ್ಲಿ ಉಪಯೋಗಿಸುವರು.
ರಾಸಾಯನಿಕ ಗೊಬ್ಬರಗಳು
ಇವುಗಳನ್ನು ’ರಸಗೊಬ್ಬರ’ಗಳು ಎಂತಲೂ ಕರೆಯುವರು. ಸಾವಯವ ಗೊಬ್ಬರಗಳನ್ನುಪಯೋಗಿಸಿ ತೋಟ ಮಾಡಬಹುದಾದರೂ ಬೆಳೆಗಳಿಂದ ಹೆಚ್ಚಿನ ಉತ್ಪನ್ನ ಅಥವಾ ಆದಾಯ ಹೊಂದಲು ರಸಗೊಬ್ಬರಗಳನ್ನುಪಯೋಗಿಸಲೇಬೇಕಾಗುತ್ತದೆ. ಹೆಚ್ಚುತ್ತಿರುವ ಜನಸಂಖ್ಯೆಯ ಆಹಾರದ ಕೊರತೆ ಈಡೇರಿಸಲು ರಸಗೊಬ್ಬರಗಳನ್ನು ಉಪಯೋಗಿಸುವುದು ಅನಿವಾರ್ಯವಾಗಿದೆ. ತಂತ್ರಜ್ಞಾನ ಉಪಯೋಗಿಸಿಕೊಂಡು ಆಧುನಿಕ ರೀತಿಯ ಬೇಸಾಯ ಮಾಡುವುದು  ನಮಗೆ ಅಗತ್ಯವೆನಿಸಿದೆ. ಇಂತಹ ಆಧುನಿಕ ಬೇಸಾಯದಲ್ಲಿ ರಸಗೊಬ್ಬರಗಳ ಪಾತ್ರ ದೊಡ್ಡದು.
ಸಾವಯವ ಗೊಬ್ಬರಗಳ ಜೊತೆಗೆ ರಸಗೊಬ್ಬರಗಳನ್ನುಪಯೋಗಿಸುವುದು ಹೆಚ್ಚು ಪ್ರಯೋಜನಕಾರಿ. ರಸಗೊಬ್ಬರಗಳು ಮುಖ್ಯವಾಗಿ ಸಾರಜನಕ, ರಂಜಕ ಮತ್ತು ಪೊಟ್ಯಾಷ್ ಅಂಶಗಳನ್ನು ಒದಗಿಸುತ್ತವೆಯಲ್ಲದೇ ಕ್ಯಾಲ್ಸಿಯಂ, ಮೆಗ್ನೀಷಿಯಂ ಮತ್ತು ಗಂಧಕಯುಕ್ತ ರಸಗೊಬ್ಬರಗಳೂ ಲಭ್ಯ ಹಾಗೂ ಲಘು ಪೋಷಕಾಂಶಗಳಾದ ತಾಮ್ರ, ಸತು, ಮಾಲಿಬ್ಡಿನಂ ಇತ್ಯಾದಿಗಳನ್ನೂ ಈ ಗೊಬ್ಬರಗಳು ಒದಗಿಸುತ್ತವೆ.
ರಸಗೊಬ್ಬರದ ಚೀಲಗಳ ಮೇಲೆ ಅವುಗಳಲ್ಲಿನ ಪೋಷಕಾಂಶಗಳ ಶೇಕಡವಾರು ಪ್ರಮಾಣ ನಮೂದಿಸುತ್ತಾರೆ. ಇದನ್ನು ಲೆಕ್ಕ ಹಾಕಿಕೊಂಡು ಉಪಯೋಗಿಸಬೇಕು. ಉದಾಹರಣೆಗೆ ಯೂರಿಯಾದಲ್ಲಿ ಶೇ. ೪೬ ರಷ್ಟು ಸಾರಜನಕ ಇರುತ್ತದೆ. ಅಂದರೆ ಒಂದು ಕಿ.ಗ್ರಾಂ. ಯೂರಿಯಾದಲ್ಲಿ ೪೬೦ ಗ್ರಾಂ.ಗಳಷ್ಟು ಸಾರಜನಕವಿದೆ ಎಂದು ಅರ್ಥ. ಇದೇ ರೀತಿ ರಂಜಕ ಒದಗಿಸುವ ಸೂಪರ್‌‌ಫಾಸ್ಪೇಟ್‌ನಲ್ಲಿ (ಶೇ. ೧೬) ರಂಜಕ ಮತ್ತು ಪೊಟ್ಯಾಷ್ ಒದಗಿಸುವ ಮ್ಯೂರೇಟ್ ಆಫ್ ಪೊಟ್ಯಾಷ್‌ನಲ್ಲಿ (ಶೇ. ೬೦) ಪೊಟ್ಯಾಷ್ ರಸಗೊಬ್ಬರಗಳಿವೆ. ಬೆಳೆಗಳಿಗೆ ಶಿಫಾರಸು ಮಾಡಿದ ರೀತಿಯಲ್ಲಿ ರಸಗೊಬ್ಬರಗಳನ್ನು ಪೂರೈಕೆ ಮಾಡಬೇಕು. ಸಾರಜನಕ, ರಂಜಕ ಮತ್ತು ಪೊಟ್ಯಾಷ್ ಈ ಮೂರೂ ಅಂಶಗಳನ್ನು ಹೊಂದಿರುವ ಸಂಯುಕ್ತ ರಸಗೊಬ್ಬರಗಳೂ ದೊರೆಯುತ್ತವೆ. ಅಗತ್ಯತೆಗೆ ಅನುಸಾರವಾಗಿ ಅವುಗಳನ್ನು ಬಳಸಬೇಕು.
ಶಿಫಾರಿತ ಗೊಬ್ಬರಗಳ ಪೂರೈಕೆ
ಕೈತೋಟದಲ್ಲಿ ಗಿಡಗಳಿಗೆ ಕ್ರಮಬದ್ಧವಾಗಿ ಗೊಬ್ಬರಗಳನ್ನೊದಗಿಸಬೇಕು. ಪೋಷಕಾಂಶಗಳನ್ನು ತಿಳಿದುಕೊಳ್ಳುವಾಗ ಸೂಚಿಸಿದಂತೆ ಗಿಡಗಳ ಅವಶ್ಯಕತೆಯನ್ನೂ ಗಮನಿಸಬೇಕು. ನಾವು ಪೂರೈಸುವ ಗೊಬ್ಬರ ಸಾವಯವ ಇಲ್ಲವೇ ರಸಗೊಬ್ಬರವಾಗಿರಬಹುದು. ಆದರೆ ಅವುಗಳನ್ನು ಪೂರೈಸುವ ಸಮಯ ಮತ್ತು ಪ್ರಮಾಣ ಮುಖ್ಯ. ಸಾವಯವ ಗೊಬ್ಬರಗಳನ್ನು ಹೆಚ್ಚಿನ ಪ್ರಮಾಣದಲ್ಲಿ ಪೂರೈಸುವುದರಿಂದ ತೊಂದರೆ ಏನೂ ಇಲ್ಲ. ಆದರೆ ರಸಗೊಬ್ಬರಗಳನ್ನು ನಿಗದಿತ ಪ್ರಮಾಣದಂತೆ ಬಳಸಬೇಕು. ಸಾಧ್ಯವಾದ ಮಟ್ಟಿಗೆ ಪೂರೈಸುವ ಗೊಬ್ಬರಗಳಲ್ಲಿ ಸಾವಯವ ಗೊಬ್ಬರಗಳ ಪ್ರಮಾಣವನ್ನು ಹೆಚ್ಚಿಸಿಕೊಂಡು ರಸಗೊಬ್ಬರಗಳ ಪ್ರಮಾಣವನ್ನು ಕಡಿಮೆಗೊಳಿಸುವುದು ಒಳೀತು. ಎಳೆಯ ಸಸಿಗಳ ಮೇಲೆ ಕೆಲವು ರಾಸಾಯನಿಕಗಳು ದುಷ್ಪರಿಣಾಮವನ್ನುಂಟು ಮಾಡುವುದರಿಂದ ರಸಗೊಬ್ಬರಗಳನ್ನು ಪೂರೈಸುವಾಗ ಸಸ್ಯದ ಕಾಂಡಕ್ಕೆ ಹಾಗೂ ಇತರ ಭಾಗಗಳಿಗೆ ತಾಗದಂತೆ ಎಚ್ಚರ ವಹಿಸಬೇಕು.
ಕುಂಡಗಳಲ್ಲಿನ ಸಸ್ಯಗಳಿಗೆ ಮಿಶ್ರಣವಾಗಿ ನಾಟಿಗೆ ಮುನ್ನವೇ ಸಾವಯವ ಗೊಬ್ಬರ ಉಪಯೋಗಿಸಬೇಕು. ಅದೇ ರೀತಿ ಭೂಮಿಯ ಮೇಲೆ ಬೆಳೆಯುವ ಸಸ್ಯಗಳಿಗೂ ಬಿತ್ತನೆ ಅಥವಾ ನಾಟಿಗೆ ಮುನ್ನವೇ ಸಾವಯವ ಗೊಬ್ಬರಗಳನ್ನು ಮಣ್ಣಿನಲ್ಲಿ ಚೆನ್ನಾಗಿ ಬೆರೆಸಬೇಕು. ಬಹುವಾರ್ಷಿಕ ಬೆಳೆಗಳಿಗೆ ಮಳೆಗಾಲ ಪ್ರಾರಂಭವಾಗುವ ಮುನ್ನವೇ ಮೇಲುಗೊಬ್ಬರವಾಗಿ ಸಾವಯವ ಗೊಬ್ಬರಗಳನ್ನು ಒದಗಿಸಬೇಕಾಗುವುದು. ಗೊಬ್ಬರಗಳನ್ನು ಎರಡು ಸಮ ಕಂತುಗಳಲ್ಲಿ ಕೊಡುವುದು ಲಾಭದಾಯಕ.
	ಸಾವಯವ ಗೊಬ್ಬರಗಳು
	ಶೇಕಡಾವಾರು ಪೋಷಕಾಂಶಗಳ ಪ್ರಮಾಣ

	
	ಸಾರಜನಕ
	ರಂಜಕ
	ಪೊಟ್ಯಾಷ್

	ಕೊಟ್ಟಿಗೆ ಗೊಬ್ಬರ
	೦.೪-೧.೫
	೦.೩-೦.೯
	೦.೩-೦.೯

	ಕಾಂಪೋಸ್ಟ್ ಗೊಬ್ಬರ
	೦.೫-೧.೦
	೦.೪-೦.೮
	೦.೮-೧.೨


ಎರೆಗೊಬ್ಬರದ ಪೌಷ್ಟಿಕತೆ : ಎರೆಗೊಬ್ಬರವು ಸಗಣಿ ಗೊಬ್ಬರಕ್ಕಿಂತ ಎರಡು ಪಟ್ಟು ರಂಜಕ ಮತ್ತು ಐದು ಪಟ್ಟು ಹೆಚ್ಚಿನ ಪೊಟ್ಯಾಷ್ ಅಂಶಗಳನ್ನು ಹೊಂದಿದೆ ಹಾಗೂ ಎರೆಗೊಬ್ಬರದಲ್ಲಿ ಕಬ್ಬಿಣ, ಮೆಗ್ನೀಷಿಯಂ, ಸತು ಮತ್ತು ಬೋರಾನ್ ಅಂಶಗಳೂ ಲಭಿಸುತ್ತವೆ. ಸಾರಜನಕ, ರಂಜಕ ಮತ್ತು ಪೊಟ್ಯಾಷ್‌ಗಳು ಇತರ ಸಾವಯವ ಗೊಬ್ಬರಗಳಾದ ಮೀನಿನ ಗೊಬ್ಬರ, ಬೂದಿ, ಬೇವಿನ ಹಿಂಡಿ ಮುಂತಾಗಿ ದೊರೆಯುತ್ತವೆ. ಎಲುಬಿನ ಪುಡಿಯಲ್ಲಿ ಸಾರಜನಕದ ಜೊತೆಗೆ ಹೆಚ್ಚಿನ ಪ್ರಮಾಣದಲ್ಲಿ ರಂಜಕ ದೊರೆಯುವುದು.
ಇನ್ನು ಗಿಡಗಳಿಗೆ ಗೊತ್ತುಪಡಿಸಿದ ಪ್ರಮಾಣದಲ್ಲಿ ಪೋಷಕಾಂಶಗಳನ್ನು ಸೂಕ್ತವಾದ ಸಮಯಕ್ಕೆ ಕೊಡಬೇಕಾಗುವುದು. ತಜ್ಞರು ಶಿಫಾರಸು ಮಾಡಿದ ಪೋಷಕಾಂಶಗಳ ಪ್ರಮಾಣ ಯಾವುದಕ್ಕೆ ಎಷ್ಟು? ಎಂಬ ವಿವರಗಳನ್ನು ಕೋಷ್ಟಕ ೧ ಮತ್ತು ೨ ರಲ್ಲಿ ಕೊಡಲಾಗಿದೆ.
ಕೋಷ್ಟಕ ೧ : ಹಣ್ಣಿನ ಗಿಡಗಳಿಗೆ ಶಿಫಾರಸು ಮಾಡಿರುವ ಪೋಷಕಾಂಶಗಳು

ತರಕಾರಿ ಬೆಳೆಗಳಿಗೆ ರಸಗೊಬ್ಬರಗಳನ್ನೊದಗಿಸುವಾಗ ಪ್ರತಿ ಎಕರೆ ಅಥವಾ ಹೆಕ್ಟೇರು ಜಮೀನಿಗೆ ಬೇಕಾಗುವ ಸಾರಜನಕ, ರಂಜಕ ಮತ್ತು ಪೊಟ್ಯಾಷ್‌ಗಳನ್ನು ಶಿಫಾರಸು ಮಾಡಲಾಗುವುದು. ಆದರೆ ಕೈತೋಟದ ಪ್ರದೇಶ ತುಂಬಾ ಚಿಕ್ಕದಾಗಿರುತ್ತದೆ. ಹೀಗಾಗಿ ಪ್ರತಿ ಚ.ಮೀ. ಗೆ ಬೇಕಗುವ ಪೋಷಕಾಂಶಗಳನ್ನು ಲೆಕ್ಕ ಹಾಕಿಕೊಂಡು ಪೂರೈಸಬೇಕಾಗುವುದು. ಒಂದು ಎಕರೆ = ೪,೦೪೭ ಚ.ಮೀ.
ಪ್ರತಿ ಎಕರೆ/ಹೆಕ್ಟೇರ್‌ಮತ್ತು ಚ.ಮೀ.ಗೆ ಬೇಕಾಗುವ ಸಾರಜನಕ, ರಂಜಕ ಮತ್ತು ಪೊಟ್ಯಾಷ್‌ಗಳ ಪ್ರಮಾಣವನ್ನು ಕೋಷ್ಟಕ ೨ರಲ್ಲಿ ಕೊಡಲಾಗಿದೆ. ಈ ರೀತಿಯಾಗಿ ಪ್ರತಿ ಚ.ಮೀ. ಗೆ ನೀಡಬೇಕಾದ ಪೋಷಕಾಂಶಗಳನ್ನು ಲೆಕ್ಕ ಹಾಕಿದ ಮೇಲೆ ನಾವು ಕೈತೋಟದಲ್ಲಿಯ ಬೆಳೆಗಳ ವಿಸ್ತೀರ್ಣವನ್ನು ಚ.ಮೀ.ಗಳಲ್ಲಿ ತೆಗೆದುಕೊಂಡು ಬೇಕಾಗುವ ಒಟ್ಟು ಪ್ರಮಾಣವನ್ನು ಕಂಡು ಹಿಡಿಯಬಹುದು.
ಉದಾಹರಣೆ : ಟೊಮಾಟೊ ಮಿಶ್ರ ತಳಿಗಳಿಗೆ ಪ್ರತಿ ಚ.ಮೀ.ಗೆ ಬೇಕಾಗುವ ಸಾರಜನಕ : ರಂಜಕ: ಪೊಟ್ಯಾಷ್‌ಗಳು (ಗ್ರಾಂಗಳಲ್ಲಿ) ಈ ರೀತಿ ಇದೆ. ೨೫:೨೫:೨೫ ಈಗ ಸುಮಾರು ೧೦ ಚ.ಮೀ.ಗಳಲ್ಲಿ ಮಿಶ್ರ ಟೊಮಾಟೊ ತಳಿಯನ್ನು ಬೆಳೆಯಲಾಗುತ್ತಿದೆ ಎಂದಿಟ್ಟುಕೊಳ್ಳಿ. ಈಗ ಬೇಕಾಗುವ ಸಾರಜನಕ: ರಂಜಕ: ಪೊಟ್ಯಾಷ್ ಪ್ರಮಾಣ ೨೫೦:೨೫೦:೨೫೦ ಗ್ರಾಂಗಳು.
ಸಾಮಾನ್ಯವಾಗಿ ತರಕಾರಿ ಬೆಳೆಗಳಿಗೆ ರಸಗೊಬ್ಬರಗಳನ್ನು ಪೂರೈಸುವಾಗ, ಶಿಫಾರಸು ಮಾಡಿದ ಸಾರಜನಕದ ಪ್ರಮಾಣದಲ್ಲಿ ಶೇ. ೫೦ ರಷ್ಟು ಬಿತ್ತನೆ ಅಥವಾ ನಾಟಿ ಮಾಡುವ ಮುನ್ನ ಪೂರೈಸುವರು. ಉಳಿದ ಶೇ. ೫೦ ರಷ್ಟನ್ನು ಬಿತ್ತನೆ ಅಥವಾ ನಾಟಿ ಮಾಡಿದ ೪-೬ ವಾರಗಳ ನಂತರ ಮೇಲುಗೊಬ್ಬರವಾಗಿ ಪೂರೈಸುವರು. ಮತ್ತೆ ಕೆಲವು ಬೆಳೆಗಳಿಗೆ ಒಂದೇ ಬಾರಿಗೆ ಪ್ರಥಮ ಹಂತದಲ್ಲಿಯೇ ಎಲ್ಲ ಪೋಷಕಾಂಶಗಳನ್ನು ಪೂರೈಸುವರು.
ಕೋಷ್ಟಕ ೨ : ವಿವಿಧ ತರಕಾರಿ ಬೆಳೆಗಳಿಗೆ  ಶಿಫಾರಸು ಮಾಡಿರುವ ಪೋಷಕಾಂಶಗಳು

* * *
ಅಧ್ಯಾಯ ೬: ನೀರಾವರಿ ವಿಧಾನಗಳು, ಹನಿ ನೀರಾವರಿ ವಿಧಾನ
ಸಸ್ಯಗಳು ಬೆಳೆಯಲು ನೀರು ಬೇಕೇ ಬೇಕು. ಮಣ್ಣಿನಲ್ಲಿರುವ ಪೋಷಕಾಂಶಗಳು ಬೇರಿನ ಮೂಲಕ ಸಸ್ಯದ ವಿವಿಧ ಭಾಗಗಳಿಗೆ ಒದಗುತ್ತವೆ. ಈ ಕ್ರಿಯೆಗೆ ನೀರು ಸಹಕಾರಿಯಾಗುವುದು. ನಿರ್ದಿಷ್ವ ಪ್ರಮಾಣದಲ್ಲಿ ಸಸ್ಯಗಳಿಗೆ ನೀರು ದೊರೆಯದೇ ಇದ್ದರೆ ಬೆಳವಣಿಗೆ ಕುಂಠಿತಗೊಂಡು ಇಳುವರಿಯಲ್ಲಿ ಗಮನಾರ್ಹ ವ್ಯತ್ಯಾಸಗಳು ಕಂಡುಬರುವುವು.
ಬಹುವಾರ್ಷಿಕ ಬೆಳೆಗಳಿಗೆ ಆರಂಭದ ಕೆಲವು ವರ್ಷಗಳಲ್ಲಿ ಸೂಕ್ತ ಪ್ರಮಾಣದಲ್ಲಿ ನೀರು ಪೂರೈಕೆಯಾಗುವಂತೆ ನೋಡಿಕೊಂಡರೆ ನಂತರ ಮೊದಲಿನಂತೆ ನೀರು ಪೂರೈಸುವ ಅಗತ್ಯವಿರುವುದಿಲ್ಲ. ಅವು ಮಳೆಯನ್ನು ಅವಲಂಬಿಸಿ ಬದುಕುಳಿದು ಫಲ ನೀಡುತ್ತವೆ. ಆದಾಗ್ಯೂ ದೊಡ್ಡ ಗಿಡಗಳಿಗೆ ಸೂಕ್ತ ಪ್ರಮಾಣದಲ್ಲಿ ನೀರು ಪೂರೈಸಿದರೆ ಚೆನ್ನಾಗಿ ಬೆಳೆದು ಅಧಿಕ ಇಳುವರಿ ನೀಡುತ್ತವೆ. ಕೆಲವು ವಿಶಿಷ್ಟ ಸಂದರ್ಭಗಳಲ್ಲಿ ಗಿಡಗಳಿಗೆ ನೀರು ಪೂರೈಸುವುದು ಅಗತ್ಯ ಉದಾ, ಬಾರೆ ಹಣ್ಣಾಗುವ ಸಮಯದಲ್ಲಿ ನೀರು ಪೂರೈಸಬೇಕು. ಹೆಚ್ಚು ನೀರಿನ ಅಗತ್ಯತೆ ಹೊಂದಿರುವ ಬಾಳೆ, ನಿಂಬೆ, ದ್ರಾಕ್ಷಿ ಇತ್ಯಾದಿ ಬೆಳೆಗಳಿಗೆ ಹೆಚ್ಚು ನೀರನ್ನು ಕೊಡುವುದು ಅಗತ್ಯ. ಮಾವು, ಚಿಕ್ಕು, ಬಾರೆ ಇತ್ಯಾದಿ ಬೆಳೆಗಳನ್ನು ಖುಷ್ಕಿ ತೋಟಗಾರಿಕೆಯಲ್ಲಿ ಬೆಳೆಯಬಹುದು. ಆದರೆ ಈ ಬೆಳೆಗಳಿಗೂ ಸೂಕ್ತ ಪ್ರಮಾಣದ ನೀರು ಒದಗಿಸಿದಲ್ಲಿ ಹೆಚ್ಚಿನ ಇಳುವರಿ ಕೊಡುತ್ತವೆ.
ನೀರನ್ನು ಯಾವ ಸಂದಭ್ದಲ್ಲಿ ಪೂರೈಸಬೇಕೆಂಬುದು ಮುಖ್ಯ. ತೋಟದಲ್ಲಿ ಆಗಾಗ ಗಿಡಗಳನ್ನು ವೀಕ್ಷಿಸುತ್ತಿರಬೇಕು. ಚಿಗುರೆಲೆಗಳು ಬಾಡುವ ಸೂಚನೆ ತೋರಿದಾಗ ಅಗತ್ಯತೆಗನುಸಾರವಾಗಿ ನೀರು ಕೊಡಬೇಕು. ಆದರೆ ಬಿಸಿಲಿನಿಂದ ಕಾಯ್ದ ಗಿಡಗಳಿಗೆ ಒಮ್ಮೆಲೆ ಸಾಕಷ್ಟು ನೀರು ಪೂರೈಕೆ ಮಾಡಬಾರದು. ಹಾಗೆ ಮಾಡಿದರೆ ಕಾಯಿ ಮತ್ತು ಹಣ್ಣುಗಳು ಬಿರಿಯುತ್ತವೆ. ಕಾಂಡದ ಸಿಪ್ಪೆ ಸುಲಿಯುವಿಕೆ ಪ್ರಾರಂಭವಾಗುವುದು. ಅಗತ್ಯತೆಗಿಂತ ಕಡಿಮೆ ನೀರು ಕೊಡುವುದರಿಂದ ಬೆಳೆಗಳ ಬೆಳವಣಿಗೆ ಕುಂಠಿತಗೊಳ್ಳುವುದು ಮತ್ತು ನೀರು ಹೆಚ್ಚಾಗಿದೆಯೆಂದು ಗೊತ್ತುಗುರಿ ಇಲ್ಲದೆ ಹೆಚ್ಚಿನ ಪ್ರಮಾಣದಲ್ಲಿ ನೀರು ಕೊಡುವುದರಿಂದ ಅದು ವ್ಯರ್ಥವೆನಿಸುವುದಲ್ಲದೆ ಬೆಳೆಗಳಿಗೆ ಹಾನಿಯುಂಟಾಗುವುದು.
ಎಲ್ಲರ ಮನೆಯ ಕೈತೋಟದ ಕ್ಷೇತ್ರ ಒಂದೇ ಆಗಿರುವುದಿಲ್ಲ. ಕೆಲವರ ಕೈತೋಟಗಳಿಗೆ ಮನೆಯಲ್ಲಿ ಅಳಿದುಳಿದ ನೀರು ಸಾಕಾಗಬಹುದು. ಆದರೆ ತೋಟದ ಕ್ಷೇತ್ರ ಹೆಚ್ಚಾಗಿದ್ದಲ್ಲಿ ಮನೆಬಳಿಕೆ ನೀರು ಸಾಕಾಗದೇ ಹೋಗಬಹುದು. ಆಗ ತೋಟದ ಬೆಳೆಗಳಿಗಾಗಿಯೇ ಪ್ರತ್ಯೇಕ ನೀರಿನ ವ್ಯವಸ್ಥೆ ಮಾಡಿಕೊಳ್ಳಬೇಕಾಗುವುದು.
ನೀರಾವರಿ ವಿಧಾನಗಳು
ನೀರಾವರಿಯಲ್ಲಿ ಅನೇಕ ವಿಧಾನಗಳುಂಟು. ಅವುಗಳಲ್ಲಿ ಕೆಲವು ಪ್ರಮುಖವಾದ ವಿಧಾನಗಳನ್ನು ಈ ಮುಂದೆ ವಿವರಿಸಲಾಗಿದೆ.
೧. ಹರಿದು ಬಿಡುವ ವಿಧಾನ: ಇದೊಂದು ಸರಳ ವಿಧಾನ. ನೀರು ಪೂರೈಕೆಯಾಗಬೇಕಾಗಿರುವ ಕ್ಷೇತ್ರದ ಒಂದು ಮೂಲೆಯಿಂದ ನೀರು ಹರಿದು ಬಿಡುವ ವ್ಯವಸ್ಥೆ ಮಾಡಲಾಗುವುದು. ಭೂಮಿ ಸಮತಟ್ಟಾಗಿದ್ದರೆ ಈ ವಿಧಾನವನ್ನು ಅನುಸರಿಸಬಹುದು. ಈ ವಿಧಾನದಲ್ಲಿ ಹೆಚ್ಚಿನ ಶ್ರಮವಿಲ್ಲವಾದರೂ ಹೆಚ್ಚು ನೀರು ವ್ಯರ್ಥವಾಗುವುದು ಹಾಗೂ ಸ್ವಲ್ಪ ಮಟ್ಟಿಗೆ ಮಣ್ಣಿನ ಸವೆತ ಉಂಟಾಗುವುದು. ಉದಾ: ಈರುಳ್ಳಿ, ಆಲೂಗಡ್ಡೆ ಇತ್ಯಾದಿ
೨. ಸಾಲು ನೀರಾವರಿ ವಿಧಾನ: ಈ ವಿಧಾನ ಮೇಲಿನ ವಿಧಾನವನ್ನೇ ಹೋಲುವುದು. ಆದರೆ ಇಲ್ಲಿ ಸಾಲುಗಳ ಮೂಲಕ ಬೆಳೆಗಳಿಗೆ ನೀರು ಪೂರೈಕೆಯಾಗುವುದು. ಈ ವಿಧಾನವನ್ನನುಸರಿಸಲು ಭೂಮಿ ಸ್ವಲ್ಪ ಇಳಿಜಾರಿನಿಂದ ಕೂಡಿರಬೇಕು. ಉದಾ: ಟೊಮಾಟೊ, ಬದನೆ ಇತ್ಯಾದಿ.
೩. ಬೇಸಿನ್ ವಿಧಾನ: ಗಿಡದ ಸುತ್ತಲೂ ತಟ್ಟೆಯಾಕಾರದ ಗುಣಿಗಳನ್ನು ಮಾಡಬೇಕು. ಈ ಗುಣಿಗಳೇ ’ಬೇಸಿನ್’ಗಳು. ಒಂದು ಗಿಡದ ಬೇಸಿನ್‌ಗೆ ನೀರು ಪೂರೈಕೆಯಾದಾಗ ಹೆಚ್ಚಿನ ನೀರು ಚಿಕ್ಕ ಕಾಲುವೆ ಮೂಲಕ ಮುಂದಿನ ಗಿಡದ ಬೇಸಿನ್‌ಗೆ ಹೋಗುವಂತೆ ರಚನೆ ಇರುವುದು. ಹೀಗೆ ಒಂದು ಗಿಡಕ್ಕೆ ನೀರು ಪೂರೈಕೆಯಾದಾಗ ಅಲ್ಲಿಂದ ಮುಂದೆ ಆ ಸರಪಳಿಯಲ್ಲಿ ಬರುವ ಎಲ್ಲಾ ಗಿಡಗಳಿಗೆ ಸ್ವಯಂಚಾಲಿತವಾಗಿ ನೀರು ಪೂರೈಸಲ್ಪಡುವುದು.
ಈ ವಿಧಾನದಲ್ಲಿ ನೀರು ವ್ಯರ್ಥವಾಗುವುದಿಲ್ಲ. ಆದರೆ ಪೋಷಕಾಂಶಗಳು ಒಂದು ಗಿಡದ ಬೇಸಿನ್‌ನಿಂದ ಮತ್ತೊಂದಕ್ಕೆ ಹರಿದು ಹೋಗುವ ಸಾಧ್ಯತೆ ಇದೆ ಮತ್ತು ಬೇಸಿನ್‌ಗಳಲ್ಲಿ ನೀರು ನಿಂತು ಕೆಲವು ರೋಗಗಳೂ ಬರಬಹುದು. ಉದಾ: ತೆಂಗು, ನಿಂಬೆ ಇತ್ಯಾದಿ
೪. ಉಂಗುರ ವಿಧಾನ: ಇಲ್ಲಿ ಗಿಡದ ಸುತ್ತಲೂ ಉಂಗುರಾಕಾರದ ರಚನೆ ಇರುವುದು. ಗಿಡಕ್ಕೆ ನೀರು ಪೂರೈಸಿದಾಗ ಕಾಂಡಕ್ಕೆ ತಗಲುವುದಿಲ್ಲ. ಹೀಗಾಗಿ ನೀರು ನಿಂತು ಅದರಿಂದ ಬರುವ ರೋಗಗಳ ಭಯವಿಲ್ಲ. ಆದರೆ ಗಿಡ ದೊಡ್ಡದಾಗುತ್ತಿದ್ದಂತೆ ಉಂಗುರಾಕಾರವನ್ನು ಅಗಲಗೊಳಿಡಬೇಕಾಗುವುದು. ಉದಾ: ದಾಳಿಂಬೆ, ನಿಂಬೆ ಇತ್ಯಾದಿ
೫. ತುಂತುರ ನೀರಾವರಿ ವಿಧಾನ: ಕೊಳವೆ ನೀರು ಹರಿಸಿ ಒತ್ತಡದ ಮೂಲಕ ಈ ನೀರು ಬೆಳೆಗಳ ಮೇಲೆ ಮಳೆಯಂತೆ ಹರಡುವುದನ್ನು ಇಲ್ಲಿ ಕಾಣಬಹುದು. ಈ ವಿಧಾನದಲ್ಲಿ ನೀರಿನ ಮಿತವ್ಯಯ ಸಾಧ್ಯ. ಮಣ್ಣಿನ ರಚನೆ ಹಾಳಾಗುವುದಿಲ್ಲ. ಸಸ್ಯಗಳು ಒತ್ತೊತ್ತಾಗಿ ಬೆಳೆಯುವಲ್ಲಿ ಈ ವಿಧಾನ ಅನುಸರಿಸುವುದು ಸೂಕ್ತ. ಉದಾ: ಸೊಪ್ಪು ತರಕಾರಿಗಳು.
೬. ಹನಿ ನೀರಾವರಿ ವಿಧಾನ: ನೀರಿನ ಕೊರತೆ ಇರುವ ಸ್ಥಳದಲ್ಲಿ ಹನಿ ನೀರಾವರಿ ವಿಧಾನ ಅನುಸರಿಸುವುದು ಸೂಕ್ತ. ಸಂಪೂರ್ಣ ನೀರಿನ ಮಿತವ್ಯಯ ಈ ವಿಧಾನದಲ್ಲಿ ಸಾಧ್ಯವಾಗುವುದು. ಕಡಿಮೆ ಪ್ರಮಾಣದಲ್ಲಿ ನೀರನ್ನು ಬಳಸಿಕೊಂಡು ಹೆಚ್ಚು ಗಿಡಗಳನ್ನು ಬೆಳೆಯಬಹುದಾಗಿದೆ. ಹೆಸರೇ ಸೂಚಿಸುವಂತೆ ಗಿಡಗಳಿಗೆ ನೀರು ಹನಿಹನಿಯಾಗಿ ಪೂರೈಸಲ್ಪಡುವುದು. ನೇರವಾಗಿ ಗಿಡಗಳಿಗೆ ನೀರು ಪೂರೈಕೆಯಾಗುವುದರಿಂದ ವ್ಯರ್ಥವಾಗುವುದಿಲ್ಲ. ನೀರು ಸಂಗ್ರಹದಿಂದ ಕೊಳವೆಗಳ ಮೂಲಕ ಗಿಡಗಳಿಗೆ ನೀರಿನ ಸಂಪರ್ಕವಿರುವುದು. ಇಲ್ಲಿ ಹನಿ ಸಲಕರಣೆಯ ಮೂಲಕ ಹಣಿ ಹನಿಯಾಗಿ ಅಥವಾ ಸಣ್ಣ ಝರಿಗಳ ರೂಪದಲ್ಲಿ ನೀರು ಪೂರೈಸಲಾಗುವುದು. ಹನಿ ನೀರಾವರಿ ವ್ಯವಸ್ಥೆ ಅಳವಡಿಸುವುದು ಪ್ರಾರಂಭದಲ್ಲಿ ಖರ್ಚುದಾಯಕ ಎನಿಸುವುದು. ಆದರೆ ನಂತರ ಈ ವ್ಯವಸ್ಥೆ ಲಾಭದಾಯಕವಾಗಿದೆ.
ಹನಿ ನೀರಾವರಿ ವಿಧಾನದ ಅನುಕೂಲಗಳು
೧. ಹೆಚ್ಚಿನ ಅಂತರ ಕೊಟ್ಟು ಬೆಳೆಸುವ ಗಿಡಗಳಾದ ನಿಂಬೆ, ಕಿತ್ತಳೆ, ಚಿಕ್ಕು ಇತ್ಯಾದಿ ಬೆಳೆಗಳಿಗೆ ಈ ವಿಧಾನ ಸೂಕ್ತ.
೨. ಕುಂಡದ ಸಸ್ಯಗಳಿಗೆ ಹಾಗೂ ಹಸಿರು ಮನೆಗಳಲ್ಲಿ ಈ ವ್ಯವಸ್ಥೆ ಅನುಕೂಲಕರ.
೩. ಕಡಿಮೆ ನೀರಿನಲ್ಲಿ ಹೆಚ್ಚು ಗಿಡಗಳನ್ನು ಬೆಳೆಯಬಹುದು.
೪. ತಗ್ಗು, ದಿಣ್ಣೆ ಮತ್ತು ಇಳಿಜಾರು ಪ್ರದೇಶಗಳಲ್ಲಿ ಭೂಮಿಯನ್ನು ಸಮಪಾತಳಿಯಾಗಿ ಮಾಡದೇ ನೇರವಾಗಿ ಗಿಡಗಳನ್ನು ನೆಟ್ಟು ನೀರು ಪೂರೈಸಬಹುದು.
೫. ಕೂಲಿ ಆಳುಗಳ ಮತ್ತು ವಿದ್ಯುತ್ ಕೊರತೆ ಇರುವ ಸಂದರ್ಭಗಳಲ್ಲಿ ಹನಿ ನೀರಾವರಿ ವಿಧಾನ ಸಹಕಾರಿ.
೬. ನೀರಿನ ಹಂಚಿಕೆಯಲ್ಲಿ ಏಕರೂಪತೆ ಸಾಧಿಸಲು ಹನಿ ನೀರಾವರಿ ವಿಧಾನದಲ್ಲಿ ಸಾಧ್ಯ.
೭. ಹೂಜಿ ನೀರಾವರಿ ವಿಧಾನ: ಇದನ್ನು ’ಮಡಿಕೆ ನೀರಾವರಿ’ ಎಂದು ಕರೆಯುವರು. ಹೂಜಿಗಳನ್ನು ಗಿಡಗಳ ಪಕ್ಕದಲ್ಲಿಟ್ಟು ಅದರ ತಳದಲ್ಲಿ ಸಣ್ಣ ರಂಧ್ರವನ್ನು ಮಾಡಿ ನಂತರ ಹೂಜಿಗೆ ನೀರು ತುಂಬಬೇಕು. ಇದರಿಂದಲೂ ಗಿಡಗಳಿಗೆ ನೀರು ಹನಿಹನಿಯಾಗಿ ಪೂರೈಕೆಯಾಗುವುದು. ಹೂಜಿಗೆ ಮಾಡಿದ ಸಣ್ಣ ರಂಧ್ರದಲ್ಲಿ ಬಟ್ಟೆಯ ತುಂಡು ಇಡುವ ವ್ಯವಸ್ಥೆ ಮಾಡಿದರೆ, ನೀರು ಬೇಕೆಂದಾಗ ಬಟ್ಟೆ ತೆಗೆಯಬಹುದು. ಬೇಡವಾದಾಗ ಮತ್ತೆ ಬಟ್ಟೆ ಇಟ್ಟು ನಿಲ್ಲಿಸಬಹುದು. ಇದು ಸ್ವಲ್ಪ ಶ್ರಮದಾಯಕವೆನಿಸುವುದು. ಉದಾ: ಚಿಕ್ಕು, ಮಾವು ಇತ್ಯಾದಿ.
* * *
ಅಧ್ಯಾಯ ೭: ಸಸ್ಯ ಸಂರಕ್ಷಣೆ , ವಿಧಾನಗಳು, ಸಸ್ಯ ಸಂರಕ್ಷಣಾ ಉಪಕರಣಗಳು, ಮುಖ್ಯವಾದ ಕೀಟ-ರೋಗಗಳ ನಿಯಂತ್ರಣ-ಬೋರ್ಡೊ ದ್ರಾವಣ ತಯಾರಿಕೆ ಮತ್ತು ಬಳಕೆ
ಕೀಟ ಮತ್ತು ರೋಗಗಳಿಂದ ಸಸ್ಯಗಳ ರಕ್ಷಣೆ ಬಹು ಮುಖ್ಯ. ಯಾವುದೇ ಬೆಳೆ ಎಷ್ಟೇ ಸಮೃದ್ಧಿಯಾಗಿ ಬೆಳೆದಿದ್ದರೂ ಅಲ್ಪ ಸಮಯದಲ್ಲಿಯೇ ಕೀಟ ಅಥವಾ ರೋಗಕ್ಕೆ ತುತ್ತಾದರೆ ನಷ್ಟ ಖಂಡಿತ. ಕೀಟ ಮತ್ತು ರೋಗಗಳ ಹಾವಳಿ ಸಸ್ಯಗಳಿಗೆ ತಪ್ಪಿದ್ದಲ್ಲ. ಆದರೆ ಕೆಲವು ಕ್ರಮಗಳನ್ನು ಸಕಾಲದಲ್ಲನುಸರಿಸುವುದರಿಂದ ಆಗಬಹುದಾದ ನಷ್ಟವನ್ನು ತಪ್ಪಿಸಬಹುದು ಅಥವಾ ಕಡಿಮೆ ಮಾಡಬಹುದು.
ಸಸ್ಯ ಸಂರಕ್ಷಣೆ ಎಂದರೆ ಬೆಳೆಗಳನ್ನು ಕಾಡುವ ನೈಸರ್ಗಿಕ ವೈರಿಗಳಿಂದ ರಕ್ಷಿಸುವುದು. ಅಂದರೆ ಬೆಳೆಯುವ ಹಂತದಲ್ಲಿ ಅವುಗಳನ್ನು ರಕ್ಷಿಸುವುದು ಸಸ್ಯ ಸಂರಕ್ಷಣೆಯ ನಿಯಮ. ಹಾಗಾದರೆ ಬೆಳೆಗಳ ನೈಸರ್ಗಿಕ ವೈರಿಗಳಾವುವೆಂದರೆ ಕೀಟಗಳು, ಅಣು ಜೀವಿಗಳು, ನಂಜು, ದುಂಡುಜಂತುಗಳು ಇತ್ಯಾದಿ. ಇವು ನಾನಾ ರೀತಿಯಲ್ಲಿ ಸಸ್ಯ ಬೆಳವಣಿಗೆಗೆ ತೊಂದರೆಯನ್ನುಂಟು ಮಾಡುತ್ತವೆ. ಸರಿಯಾದ ಕ್ರಮ ತೆಗೆದುಕೊಳ್ಳದೆ ಹೋದರೆ ಬೆಳವಣಿಗೆ ಕುಂಠಿತಗೊಂಡ ಬೆಳೆ ನಾಶವಾಗುವ ಹಂತವನ್ನೂ ತಲುಪಬಹುದು. ಇವೆಲ್ಲವುಗಳ ನಿಯಂತ್ರಣವೇ ಸಸ್ಯ ಸಂರಕ್ಷಣೆ.
ಸಸ್ಯ ಸಂರಕ್ಷಣಾ ವಿಧಾನಗಳು
ಎಲ್ಲ ರೀತಿಯಿಂದಲೂ ಸಸ್ಯಗಳನ್ನು ರಕ್ಷಿಸುವುದಕ್ಕೆ ಸಸ್ಯ ಸಂರಕ್ಷಣೆಯಲ್ಲಿ ನಾಲ್ಕು ಪ್ರಮುಖ ವಿಧಾನಗಳನ್ನು ಅನುಸರಿಸಲಾಗುವುದು. ಅವುಗಳೆಂದರೆ:
೧. ಹೊರತ ಪಡಿಸುವುದು: ಬೆಳೆ ಬೆಳೆಯುವ ಪ್ರದೇಶದಲ್ಲಿ ರೋಗವನ್ನುಂಟು ಮಾಡುವ ರೋಗಾಣುಗಳು ಪ್ರವೇಶಿಸದಂತೆ ನೋಡಿಕೊಳ್ಳುವುದು. ರೋಗ ಪೀಡಿತ ಪ್ರದೇಶದಿಂದ ಬೀಜ ಮತ್ತು ಮಣ್ಣುಗಳನ್ನು ತೆಗೆದುಕೊಂಡು ಬಂದು ಉಪಯೋಗಿಸುವುದನ್ನು ಕೈಬಿಟ್ಟರೆ ಬೀಜ ಮತ್ತು ಮಣ್ಣುಗಳ ಮುಖಾಂತರ ಬರುವ ರೋಗಾಣುಗಳನ್ನು ತಡೆಯಬಹುದಾಗಿದೆ. ಇದನ್ನು ಕಾನೂನು ಮೂಲಕ ಸಾಧಿಸಲು ಸಾಧ್ಯ. ಆದರೆ ಇಲ್ಲಿ ಗಾಳಿ ಮೂಲಕ ಹರಡುವ ರೋಗಗಳನ್ನು ತಡೆಯುವುದು ಅಸಾಧ್ಯ.
೨. ನಿರ್ಮೂಲನೆ: ಇಲ್ಲಿ ರೋಗ ಪೀಡಿತ ಸಸ್ಯ ಅಥವಾ ಸಸ್ಯ ಭಾಗವನ್ನು ಕ್ಷೇತ್ರದಿಂದ ಹೊರತೆಗೆದು ಅದನ್ನು ನಾಶಪಡಿಸುವುದು ಎಂದು ಅರ್ಥ.
೩. ಸಂರಕ್ಷಣೆ: ಮೇಲಿನ ಎರಡೂ ಪದ್ಧತಿಗಳು ಉಪಯೋಗವಾಗದೇ ಇದ್ದಾಗ ರಾಸಾಯನಿಕಗಳನ್ನು ಉಪಯೋಗಿಸಬೇಕಾಗುವುದು. ಇದು ಸಿಂಪರಣೆ, ಧೂಳೀಕರಣ ಅಥವಾ ಬೇರೆ ವಿಧಾನವಾಗಿರಬಹುದು. ಒಟ್ಟಿನಲ್ಲಿ ಸಸ್ಯಗಳಿಗೆ ರಾಸಾಯನಿಕಗಳನ್ನು ಬಳಸಿ ರೋಗದಿಂದ ಕಾಪಾಡುವುದು ಇರ ಮುಖ್ಯ ಉದ್ದೇಶ.
೪. ಸೋಂಕು ರಕ್ಷಣೆ: ಇದು ಸಸ್ಯಗಳಲ್ಲಿ ರೋಗ ನಿರೋಧಕ ಶಕ್ತಿಯನ್ನು ತುಂಬುವ ಕ್ರಮ. ಇದು ಸಂಕರಣ ಕ್ರಿಯೆ ಕಾರ್ಯದಿಂದ ಅಥವಾ ನಿರೋಧಕ ಸಸಿಗಳನ್ನು ಬಳಸುವುದರಿಂದ ಸಾಧ್ಯ.
ಈ ನಾಲ್ಕೂ ಪದ್ಧತಿಗಳನ್ನು ಸಸ್ಯ ಬೆಳೆ ಪ್ರದೇಶ ಅಥವಾ ಸಸ್ಯದ ಸ್ಥಿತಿಗಳಿಗನುಗುಣವಾಗಿ ಅನುಸರಿಸಬೇಕಾಗುವುದು.
ಸಸ್ಯ ಸಂರಕ್ಷಣಾ ಉಪಕರಣಗಳು
ಸಸ್ಯ ಸಂರಕ್ಷಣಾ ಉಪಕರಣಗಳಲ್ಲಿ ಇಂದು ಸಾಕಷ್ಟು ಪ್ರಗತಿಯಾಗಿ, ವಿವಿಧ ಬಗೆಯ ಉಪಕರಣಗಳು ಆಕರ್ಷಕ ಹಾಗೂ ಅನುಕೂಲಕರ ಆಕಾರಗಳಲ್ಲಿ ಮಾರುಕಟ್ಟೆಯಲ್ಲಿ ದೊರೆಯುತ್ತವೆ. ಸರಕಾರವೂ ಫಲಾನುಭವಿಗಳನ್ನು ಆಯ್ಕೆ ಮಾಡಿ, ರಿಯಾಯಿತಿ ದರದಲ್ಲಿ ಈ ಉಪಕರಣಗಳನ್ನು ಒದಗಿಸುತ್ತಿದೆ. ಮಾನವ ಶಕ್ತಿ ಬಳಸಿ, ಯಂತ್ರಗಳನ್ನು ಉಪಯೋಗಿಸುವುದು ಜೊತೆಗೆ ಬ್ಯಾಟರಿ ಶೆಲ್ಗಳನ್ನಳವಡಿಸಿ ಈ ಉಪಕರಣಗಳನ್ನು ನಡೆಸಬಹುದಾಗಿದೆ. ಇವುಗಳಲ್ಲಿ ಕೈತೋಟದ ದೃಷ್ಟಿಯಿಂದ ಹೆಚ್ಚಾಗಿ ಬಳಸಲ್ಪಡುವ ಮತ್ತು ತೋಟಗಳಲ್ಲಿ ಉಪಯೋಗಿಸುವ ಕೆಲವು ಉಪಕರಣಗಳನ್ನು ಕುರಿತು ತಿಳಿಯೋಣ.
೧. ನ್ಯಾಪ್ ಸ್ಯಾಕ್ ಸಿಂಪರಣಾ ಯಂತ್ರ: ಸಸಿಗಳು ಒತ್ತೊತ್ತಾಗಿರುವಲ್ಲಿ ಹಾಗೂ ಸಾಮಾನ್ಯವಾಗಿ ತರಕಾರಿ ಮತ್ತು ಇತರ ಬೆಳೆಗಳಿಗೆ ಸಿಂಪಡಿಸಲು ಉಪಯೋಗಿಸುವರು. ಈ ಕಾರ್ಯವನ್ನು ಒಬ್ಬರೇ ನಿರ್ವಹಿಸಬಹುದು.
೨. ಗಟಾರ್‌‌ಸಿಂಪರಣಾ ಯಂತ್ರ: ಇದರಲ್ಲಿ ಹೆಚ್ಚುವರಿಯಾಗಿ ಒತ್ತಡ ನಿರ್ಮಾಣ ಮಾಡಲು ಸಾಧ್ಯ. ಹೀಗಾಗಿ ಇದನ್ನು ಕಾಫಿ ಪ್ಲಾಂಟೇಶನ್‌ಗಳು, ತೋಟಗಳು ಇತ್ಯಾದಿ ಬೆಳೆಗಳಿಗೆ ಸಿಂಪಡಿಸಲು ಉಪಯೋಗಿಸುತ್ತಾರೆ.
೩. ಕೈಯಿಂದ ಒತ್ತುವ ಸಿಂಪರಣಾ ಯಂತ್ರ: ಕೈತೋಟಗಳಲ್ಲಿ, ಸಂಗ್ರಹಣಾ ಕೊಠಡಿಗಳಲ್ಲಿ ಹಾಗೂ ಮನೆಗಳಲ್ಲಿ ಇದನ್ನು ಉಪಯೋಗಿಸುವರು.
೪. ಸಣ್ಣ ಸಿಂಪರಣಾ ಯಂತ್ರ: ಇದನ್ನು ಮನೆ ಮತ್ತು ಹೂವಿನ ತೋಟಗಳಲ್ಲಿ ಸಿಂಪಡಿಸಲು ಹೆಚ್ಚು ಉಪಯೋಗಿಸುವರು.
೫. ಕಾಲಿನಿಂದ ಒತ್ತುವ ಸಿಂಪರಣಾ ಯಂತ್ರ: ತೋಟಗಳಲ್ಲಿ ಹಾಗೂ ಎತ್ತರವಾಗಿ ಬೆಳೆದಿರುವ ಮರಗಳಿಗೆ ಸಿಂಪರಣೆ ಮಾಡಲು ಉಪಯೋಗಿಸುತ್ತಾರೆ.
೬. ಧೂಳೀಕರಣ ಯಂತ್ರ: ಧೂಳೀಕರಣಕ್ಕಾಗಿ ಇದನ್ನು ಉಪಯೋಗಿಸುವರು. ಪುಡಿ ರೂಪದಲ್ಲಿರುವ ರಾಸಾಯನಿಕವನ್ನು ಬೆಳೆಯ ಮೇಲೆ ಸಮನಾಗಿ ಬೀಳುವಂತೆ ಮಾಡಲು ಇದು ಅನುಕೂಲವಾಗಿದೆ.
ಮುಖ್ಯವಾದ ಕೀಟ–ರೋಗಗಳ ನಿಯಂತ್ರಣ
ಕೈತೋಟದ ಬೆಳೆಗಳಿಗೆ ಬೀಳುವ ಇನ್ನೂ ಕೆಲವು ಪ್ರಮುಖ ಕೀಟ-ರೋಗಗಳು ಮತ್ತು ಅವುಗಳ ಪರಿಹಾರ ಕುರಿತು ತಿಳಿದುಕೊಳ್ಳುವುದು ಅವಶ್ಯಕ. ಸಾಮಾನ್ಯವಾಗಿ ಕೈತೋಟದಲ್ಲಿ ಬಾಧೆಯನ್ನುಂಟು ಮಾಡುವ ಕೀಟಗಳೆಂದರೆ ಗೆದ್ದಲು, ಇರುವೆ, ಎಲೆ ತಿನ್ನುವಹುಳು ಮತ್ತು ಶಲ್ಕ ಕೀಟ.
೧. ಗೆದ್ದಲು: ಗೆದ್ದಲು ಹುಳುಗಳು ಸಸಿಗಳ ಬೇರುಗಳನ್ನು ತಿನ್ನುವುದರಿಂದ ಸಸಿಗಳು ಕ್ಷೀಣಿಸಿ ಕ್ರಮೇಣ ಒಣಗಿ ಹೋಗುತ್ತವೆ. ಗೆದ್ದಲು ಹುಳುಗಳು ಹುತ್ತುಗಳನ್ನು ರಚಿಸುತ್ತವೆ. ಮೊದಲು ಈ ಹುತ್ತಗಳನ್ನು ಹುಡುಕುವ ಕಾರ್ಯ ಕೈಗೊಂಡು ನಂತರ ಅದರಲ್ಲಿಯ ’ರಾಣಿ’ ಹುಳುವನ್ನು ನಾಶಪಡಿಸಬೇಕು.
ಮುಂದೆ ಹುತ್ತ ಬೆಳೆಯದಂತೆ ವಿಷಪೂರಿತ ರಾಸಾಯನಿಕಗಳನ್ನು ಹಾಕಬೇಕು. ಇದಕ್ಕೆ ಅಲ್ಯೂಮಿನಿಯಂ ಫಾಸ್ಫೈಡ್ ಮಾತ್ರೆಗಳನ್ನು ಉಪಯೋಗಿಸಬಹುದು. ಒಂದು ಮೀಟರ್‌‌ಸುತ್ತಳತೆಯ ಹುತ್ತಕ್ಕೆ ಎರಡು ಮಾತ್ರೆ ಅಲ್ಯೂಮಿನಿಯಂ ಫಾಸ್ಫೈಡ್‌ಗಳನ್ನು ಹಾಕಿ ಅದರಲ್ಲಿ ಗಾಳಿ ಪ್ರವೇಶಿಸದಂತೆ ಎಲ್ಲ ರಂಧ್ರಗಳನ್ನು ಹಸಿ ಮಣ್ಣಿನಿಂದ ಮುಚ್ಚಿದರೆ ಗೆದ್ದಲು ಹುಳುಗಳು ನಾಶವಾಗುತ್ತವೆ.
೨. ಇರುವೆ: ಇರುವೆಗಳು ಬೇರುಗಳನ್ನು ಕಡಿದು ನಾಶ ಮಾಡುತ್ತವೆ. ಇರುವೆ ಗೂಡುಗಳನ್ನು ಪತ್ತೆ ಮಾಡಿ ನಂತರ ಗೂಡಿಗೆ ಹೆಪ್ಟಾಕ್ಲೋರ್‌‌ಪುಡಿ ಉದಿರಿಸಿದರೆ ಇರುವೆಗಳು ನಾಶವಾಗುತ್ತವೆ.
೩. ಎಲೆ ತಿನ್ನುವ ಹುಳು: ಹಲವಾರು ಬಗೆಯ ಹುಳುಗಳು ಹಣ್ಣು-ತರಕಾರಿ ಬೆಳೆಗಳ ಎಲೆಗಳನ್ನು ತಿನ್ನುತ್ತವೆ. ಇದರಿಂದ ಸಸ್ಯದ ಬೆಳವಣಿಗೆ ಕುಂಠಿತಗೊಳ್ಳುವುದು. ಹತೋಟಿಗಾಗಿ ೨ ಮಿ.ಲೀ. ಕ್ವಿನಾಲ್‌ಫಾಸ್ ಅಥವಾ ಮಾನೋಕ್ರೋಟೋಫಾಸ್ ಕೀಟನಾಶಕಗಳನ್ನು ಪ್ರತಿ ಲೀಟರ್‌‌ನೀರಿನಲ್ಲಿ ಮಿಶ್ರ ಮಾಡಿ ಸಿಂಪಡಿಸಬೇಕು.
೪. ಶಲ್ಕ ಕೀಟ: ಈ ಕೀಟಗಳು ಕಾಂಡದಿಂದ ರಸ ಹೀರುವುದರಿಂದ ಕೊಂಬೆಗಳು ಕ್ಷೀಣಿಸಿ ಒಣಗಲು ಪ್ರಾರಂಭಿಸುತ್ತವೆ. ೨ ಮಿ.ಲೀ. ಮೀಥೈಲ್ ಪ್ಯಾರಾಥಿಯಾನ್ ಕೀಟನಾಶಕವನ್ನು ಪ್ರತಿ ಲೀಟರ್‌‌ನೀರಿನಲ್ಲಿ ಮಿಶ್ರ ಮಾಡಿ ಸಿಂಪಡಿಸಿ ಹತೋಟಿ ಮಾಡಬಹುದು.
ಕೈತೋಟದಲ್ಲಿ ಹಣ್ಣು, ತರಕಾರಿ, ಹೂವಿನ ಬೆಳೆ, ಹೀಗೆ ಬಗೆಬಗೆಯ ಗಿಡ ಮತ್ತು ಬಳ್ಳಿಗಳನ್ನು ಬೆಳೆಯುತ್ತೇವೆ. ಒಂದೊಂದು ಬೆಳೆಗೆ ಪ್ರಮುಖವಾಗಿ ಒಂದೊಂದು ರೀತಿಯ ಕೀಟ ಅಥವಾ ರೋಗದ ಬಾಧೆ ಕಂಡುಬರುವುದು.
ಬೋರ್ಡೋ ದ್ರಾವಣ ತಯಾರಿಕೆ ಮತ್ತು ಬಳಕೆ
ಕೈತೋಟ ಎಬ್ಬಿಸುವವರು ಶಿಲೀಂಧ್ರ ನಾಶಕವೊಂದನ್ನು ಮನೆಯಲ್ಲಿ ತಾವೇ ತಯಾರಿಸಿಕೊಳ್ಳಬಹುದು. ಅದೇ, ’ಬೋರ್ಡೊ ಮಿಶ್ರಣ’. ಶಿಲೀಂಧ್ರಗಳಿಂದ ಬರುವ ಹಲವಾರು ರೋಗಗಳನ್ನು ಇದು ನಿವಾರಿಸುತ್ತದೆ. ಕಡಿಮೆ ಬೆಲೆಗೆ ಪೇಟೆಯಲ್ಲಿ ಸುಲಭವಾಗಿ ದೊರೆಯುವ ಸುಣ್ಣ ಮತ್ತು ಮೈಲುತ್ತುತಗಳಿಂದ ಬೋರ್ಡೊ ಮಿಶ್ರಣ ತಯಾರಿಸಬಹುದು.
ಬೋರ್ಡೋ ದ್ರಾವಣ ತಯಾರಿಸುವ ವಿಧಾನ: ಬೋರ್ಡೊ ದ್ರಾವಣವನ್ನು ಶೇ. ೧.೦, ೦.೫, ೦.೨೫ ಹೀಗೆ ಅವಶ್ಯಕತೆಗಳನುಸಾರವಾಗಿ ಉಪಯೋಗಿಸುತ್ತಾರೆ. ಆದರೆ ಸಾಮಾನ್ಯವಾಗಿ ಶೇ. ೧.೦ರ ಬೋರ್ಡೊ ದ್ರಾವಣವನ್ನೇ ಹೆಚ್ಚಾಗಿ ಉಪಯೋಗಿಸುವರು. ಶೇ. ೧.೦ಬೋರ್ಡೊ ದ್ರಾವಣ ತಯಾರಿಸುವ ವಿಧಾನ ಹೀಗಿದೆ.
ಒಂದು ಕಿ.ಗ್ರಾಂ ಸುಣ್ಣ ಮತ್ತು ಒಂದು ಕಿ.ಗ್ರಾಂ ಮೈಲುತುತ್ತವನ್ನು ಪ್ರತ್ಯೇಕವಾಗಿ ೫೦ ಲೀ. ನೀರಿನಲ್ಲಿ ಕರಗಿಸಿ ದ್ರಾವಣ ತಯಾರಿಸಿ, ನಂತರ ಇವೆರಡೂ ದ್ರಾವಣಗಳನ್ನು ಮೂರನೆ ಪಾತ್ರೆಗೆ ಒಂದೇ ಸಮನೆ ನಿಧಾನವಾಗಿ ಸುರಿಯಬೇಕು. ಇವೆರಡೂ ದ್ರಾವಣಗಳು ಸರಿಯಾಗಿ ಮೀಶ್ರವಾಗುವಂತೆ ಉದ್ದವಾದ ಕೋಲಿನಿಂದ ಕದಡಿದರೆ ೧೦೦ ಲೀ. ಮಿಶ್ರಣ ಸಿದ್ಧವಾಗುವುದು. ಇದೇ ಶೇ. ೧.೦ ಬೋರ್ಡೊ ಮಿಶ್ರಣ.
ಸುಣ್ಣ, ಮೈಲುತುತ್ತ ಹಾಗೂ ನೀರಿನ ಪ್ರಮಾಣವನ್ನು ಹೆಚ್ಚು ಕಡಿಮೆ ಮಾಡುತ್ತಾ ಶೇ. ೦.೫, ಶೇ. ೦.೨೫ರ ಮಿಶ್ರಣ ತಯಾರಿಸಬಹುದು.
ಮಿಶ್ರಣ ತಯಾರಿಸುವಾಗ ಅನುಸರಿಸಬೇಕಾದ ನಿಯಮಗಳು
೧. ಮಿಶ್ರಣ ತಯಾರಿಕೆಯಲ್ಲಿ ಮಣ್ಣಿನ, ಪ್ಲಾಸ್ಟಿಕ್, ಸಿಮೆಂಟ್ ಅಥವಾ ತಾಮ್ರದ ಪಾತ್ರೆಗಳನ್ನು ಮಾತ್ರವೇ ಉಪಯೋಗಿಸಬೇಕು.
೨. ನಮಗೆ ಬೇಕಾಗುವಷ್ಟು ಮಿಶ್ರಣವನ್ನು ಮಾತ್ರ ತಯಾರಿಸಿಕೊಳ್ಳಬೇಕು. ಹೆಚ್ಚು ಕಾಲ ಸಂಗ್ರಹಿಸಿಟ್ಟರೆ ಅದರ ಶಿಲೀಂಧ್ರನಾಶಕ ಗುಣಮಟ್ಟ ಕುಸಿಯುತ್ತದೆ ಅಥವಾ ಇಲ್ಲವಾಗುತ್ತದೆ.
೩. ಹೊಳಪುಳ್ಳ ಚಾಕುವನ್ನು ಮಿಶ್ರಣದಲ್ಲಿ ಅದ್ದಿ ತೆಗೆಯುವುದರ ಮೂಲಕ ಅಧಿಕ ತಾಮ್ರದ ಅಂಶವಿರುವುದನ್ನು ತಿಳಿದುಕೊಳ್ಳಬಹುದು. ಒಂದು ವೇಳೆ ತಾಮ್ರದ ಅಂಶ ಅಧಿಕವಿದ್ದಲ್ಲಿ ಚಾಕುವಿನ ಮೇಲೆ ಕೆಂಪು ಮಿಶ್ರಿತ ಕಂದು ಬಣ್ಣದ ಗುರುತುಗಳು ಕಂಡುಬರುತ್ತವೆ. ಆಗ ಸುಣ್ಣದ ನೀರನ್ನು ಸೇರಿಸುತ್ತಾ ಹೋಗಬೇಕು.
೪. ಮಿಶ್ರಣ ತಯಾರಿಕೆಗೆ ತಾಜಾ ಸುಣ್ಣವನ್ನೇ ಬಳಸಿ. ಚಿಪ್ಪು ಸುಣ್ಣ ತುಂಬಾ ಸೂಕ್ತ.
ಬೋರ್ಡೊ ಮಿಶ್ರಣದ ಉಪಯೋಗಗಳು: ಬೋರ್ಡೊ ಮಿಶ್ರಣವು ಒಂದು ಉತ್ತಮ ಶಿಲೀಂಧ್ರ ನಾಶಕವೆಂದು ಪರಿಗಣಿಸಲ್ಪಟ್ಟಿದೆ. ಈ ಮಿಶ್ರಣವನ್ನು ಉಪಯೋಗಿಸಿ ಈ ಮುಂದೆ ತಿಳಿಯಪಡಿಸಿದ ಬೆಳೆಗಳಿಗೆ ಬರುವ ರೋಗಗಳನ್ನು ಹತೋಟಿ ಮಾಡಬಹುದು.

ಬೋರ್ಡೊ ಪೇಸ್ಟ್ ತಯಾರಿಕೆ:  ಬೋರ್ಡೊ ಮಿಶ್ರಣಕ್ಕೆ ಉಪಯೋಗಿಸಿದ ಸುಣ್ಣ ಮತ್ತು ಮೈಲುತುತ್ತಗಳು ಬೋರ್ಡೊ ಪೇಸ್ಟ್ ತಯಾರಿಕೆಗೂ ಉಪಯೋಗಿಸಲಾಗುವುದು. ಆದರೆ ಇಲ್ಲಿ ನೀರು, ಸುಣ್ಣ ಹಾಗೂ ಮೈಲುತುತ್ತದ ಪ್ರಮಾಣಗಳು ಬೇರೆ ಬೇರೆಯಾಗಿರುತ್ತವೆ.
ಎರಡು ಕಿ.ಗ್ರಾಂ ಮೈಲುತುತ್ತ, ನಾಲ್ಕು ಕಿ.ಗ್ರಾಂ ಸುಣ್ಣ ಮತ್ತು ೪೫ ಲೀಟರ್‌‌ನೀರನ್ನು ಉಪಯೋಗಿಸಿ ಪೇಸ್ಟ್ ತಯಾರಿಸುವರು. ಬೋರ್ಡೊ ಮಿಶ್ರಣದಂತೆಯೇ ಪೇಸ್ಟ್ ತಯಾರಿಸುವ ಈ ವಿಧಾನದಲ್ಲಿ ಉಪಯೋಗಿಸುವ ನೀರಿನ ಪ್ರಮಾಣವೂ ಕಡಿಮೆ.
ಬೋರ್ಡೊ ಪೇಸ್ಟನ್ನು ತೆಂಗು ಬೆಳೆಯಲ್ಲಿ ಸುಳಿ ಕೊಳೆಯುವ ರೋಗಕ್ಕೆ ಉಪಯೋಗಿಸುವರು. ವಿಶೇಷವಾಗಿ ಸಸ್ಯಗಳು ಕತ್ತರಿಸಿದ ಭಾಗಕ್ಕೆ ಈ ಪೇಸ್ಟ್ ಲೇಪನ ಮಾಡಿದರೆ ಆ ಭಾಗಗಳ ಮೂಲಕ ಬರುವ ರೋಗಗಳನ್ನು ತಡೆಗಟ್ಟಬಹುದು.
ಕೀಟನಾಶಕಗಳ ಬಳಕೆಯಲ್ಲಿ ಮುನ್ನೆಚ್ಚರಿಕಾ ಕ್ರಮಗಳು
ಕೀಟನಾಶಕಗಳನ್ನು ಬಳಸುವಾಗ ಮತ್ತು ಬಳಸಿದ ನಂತರ ಕೆಲವು ಮುನ್ನೆಚ್ಚರಿಕಾ ಕ್ರಮಗಳನ್ನು ಅನುಸರಿಸುವುದು ಅತ್ಯಗತ್ಯ.
೧. ಕೀಟನಾಶಕಗಳನ್ನು ಮಕ್ಕಳು ಹಾಗೂ ಪ್ರಾಣಿಗಳಿಂದ ದೂರವಿಡಬೇಕು.
೨. ಕೀಟನಾಶಕ ಡಬ್ಬಿಗಳ ಮುಚ್ಚಳ ತೆಗೆಯುವ ಚಾಕು ಮತ್ತು ಮಿಶ್ರಣ ಬೆರೆಸಿಕೊಳ್ಳಲು ಉಪಯೋಗಿಸುವ ಬಕೆಟ್ ಇತ್ಯಾದಿಗಳನ್ನು ಬೇರೆ ಯಾವುದಕ್ಕೂ ಉಪಯೋಗ ಮಾಡಬಾರದು.
೩. ಕೀಟನಾಶಕಗಳ ಡಬ್ಬಿಯ ಮೇಲೆ ಇರುವ ಸೂಚನೆಗಳನ್ನು ಗಮನಿಸಿ ತಜ್ಞರು ಶಿಫಾರಸು ಮಾಡಿದ ರೀತಿಯಲ್ಲೇ ಉಪಯೋಗಿಸಬೇಕು.
೪. ಸಿಂಪರಣೆ ಮಾಡುವಾಗ ಕೈಗಳಿಗೆ ರಬ್ಬರ್‌‌ಚೀಲ ಮತ್ತು ಮೂಗಿಗೆ ತೆಳು ಬಟ್ಟೆ ಕಟ್ಟಿಕೊಳ್ಳಬೇಕು.
೫. ಕೀಟನಾಶಕಗಳನ್ನು ಬಳಸಿದ ಮೇಲೆ ಖಾಲಿಯಾಗಿರುವ ಡಬ್ಬಿಗಳನ್ನು ನಾಶಪಡಿಸಬೇಕು.
೬. ಗಿಡಗಳಿಗೆ ಕೀಟನಾಶಕಗಳನ್ನು ಸಿಂಪರಣೆ ಮಾಡಿದ ನಂತರ ನಿಗದಿತ ಸಮಯದ ನಂತರವೇ ಹಣ್ಣು-ತರಕಾರಿಗಳನ್ನು ಕಿತ್ತು ಚೆನ್ನಾಗಿ ತೊಳೆದು ಉಪಯೋಗಿಸಬೇಕು.
ಸಸ್ಯ ಸಂರಕ್ಷಣಾ ಉಪಕರಣಗಳ ನಿರ್ವಹಣೆ: ಉಪಕರಣಗಳನ್ನು ಬಳಸುವಾಗ ಪದೇ ಪದೇ ಅವುಗಳನ್ನು ಪರೀಕ್ಷಿಸುತ್ತಿರಬೇಕು. ಕಬ್ಬಿಣದ ಭಾಗಗಳನ್ನು ಗ್ರೀಸ್‌ನಿಂದ ಒರೆಸಿ, ಪ್ಲಾಸ್ಟಿಕ್ ಮತ್ತು ರಬ್ಬರ್‌‌ಭಾಗಗಳಿಗೆ ಎಣ್ಣೆ ಸವರುತ್ತಿರಬೇಕು. ಈ ಕ್ರಮವನ್ನನುಸರಿಸುವುದರಿಂದ ಅವು ಸರಿಯಾಗಿ ಉಪಯೋಗವಾಗುತ್ತವೆಯಲ್ಲದೇ ಆಗಾಗ ಕೆಡದೆ ತುಂಬಾ ದಿನಗಳವರೆಗೆ ಬಾಳಿಕೆಯೂ ಬರುತ್ತವೆ. ವಿಶೇಷ ಕಾಳಜಿ ವಹಿಸುವುದರಿಂದ ಉತ್ತಮ ನಿರ್ವಹಣೆ ಮಾಡಿದಂತಾಗುವುದು.
೧. ಸಿಂಪರಣೆ ಕೆಲಸ ಮುಗಿದ ಮೇಲೆ ಉಪಕರಣಗಳನ್ನು ನೀರಿನಿಂದ ತೊಳೆದು ಸ್ವಚ್ಛಗೊಳಿಸಬೇಕು.
೨. ಸಮಯ ಸಿಕ್ಕಾಗ ಉಪಕರಣಗಳ ಭಾಗಗಳನ್ನು ಬಿಚ್ಚಿ ನೀರಿನಿಂದ ತೊಳೆದು ಸ್ವಚ್ಛಗೊಳಿಸಬೇಕು.
೩. ಯಂತ್ರದ ಬಿಡಿಭಾಗಗಳು ಸರಿಯಾಗಿ ಕೆಲಸ ನಿರ್ವಹಿಸುತ್ತಿರುವ ಬಗ್ಗೆ ಖಾತ್ರಿ ಪಡೆದುಕೊಳ್ಳಬೇಕು.
೪. ಸಿಂಪರಣಾ ಉಪಕರಣಕ್ಕೆ ದ್ರಾವಣ ತುಂಬುವಾಗ ಸೋಸುವ ಜರಡಿ ಉಪಯೋಗಿಸಬೇಕು.
೫. ಡಸ್ಟರ್‌‌ ಉಪಕರಣವನ್ನು ಉಪಯೋಗಿಸಿದ ಮೇಲೆ, ಬಟ್ಟೆಯಿಂದ ಒರೆಸಬೇಕು.
* * *
ಅಧ್ಯಾಯ ೮: ಕೊಯ್ಲೋತ್ತರ ತಾಂತ್ರಿಕತೆ ಹಣ್ಣು-ತರಕಾರಿಗಳ ಕೆಡುವಿಕೆಯ ಕಾರಣಗಳು, ಕೆಡುವಿಕೆಯನ್ನು ತಡೆಯುವ ವಿಧಾನಗಳು, ಸಂಬಾರ ಬೆಳೆಗಳ ಸಂಸ್ಕರಣೆ, ಹೂವಿನ ತಾಜಾತನದ ಸಂರಕ್ಷಣೆ
ಹಣ್ಣು, ತರಕಾರಿ, ಸಂಬಾರು ಬೆಳೆಗಳು ಮತ್ತು ಹೂವಿನ ಬೆಳೆಗಳು ಕೊಯ್ಲು ಮಾಡಿದ ಮೇಲೆ ಸಾಧ್ಯವಾದ ಮಟ್ಟಿಗೆ ಅವು ಕೆಡದೇ ಬಹು ದಿನಗಳವರೆಗೆ ಗುಣಮಟ್ಟ  ಕಾಯ್ದುಕೊಳ್ಳಲು ಕೆಲವು ನಿಯಮಗಳನ್ನು ಅನುಸರಿಸಬೇಕಾಗುವುದು. ಅದನ್ನೇ ಕೊಯ್ಲೋತ್ತರ ನಿರ್ವಹಣೆ ಎನ್ನುವರು. ಕೊಯ್ಲು ಮಾಡುವ ಸಂದರ್ಭದಲ್ಲಿ ತೋರುವ ನಿಷ್ಕಾಳಜಿ ಮತ್ತು ಕೊಯ್ಲಿನ ನಂತರದ ನಿರ್ವಹಣೆಯಲ್ಲಿ ತಾಂತ್ರಿಕತೆ ಇಲ್ಲದಿರುವುದು ಬಹುಪಾಲು ನಷ್ಟಕ್ಕೆ ಕಾರಣಗಳಾಗುತ್ತವೆ. ಕೊಯ್ಲು ಹಂತದವರೆಗೆ ಎಲ್ಲ ಕ್ರಮಗಳನ್ನು ಅನುಸರಿಸಿ ನಂತರ ಹಾನಿಗೊಳಗಾದರೆ ’ಕೈಗೆ ಬಂದ ತುತ್ತು ಬಾಯಿಗೆ ಬರಲಿಲ್ಲ’ ಎನ್ನುವಂತಾಗುತ್ತದೆ. ಆದ್ದರಿಂದ ಕೊಯ್ಲು ಹಂತದಲ್ಲಿ ಅನುಸರಿಸಬೇಕಾದ ಪದ್ಧತಿಗಳಿಂದ ಹಿಡಿದು ಅಂತಿಮವಾಗಿ ಗ್ರಾಹಕನ ಕೈಸೇರುವವರೆಗೆ ಕೆಡುವಿಕೆಯನ್ನು ತಡೆಯಬೇಕಾಗುವುದು.
ಹಣ್ಣು–ತರಕಾರಿಗಳ ಕೆಡುವಿಗೆ ಕಾರಣಗಳು
ಹಣ್ಣು ಮತ್ತು ತರಕಾರಿಗಳು ಬೇಗನೆ ಕೆಟ್ಟು ಹೋಗುವ ಪದಾರ್ಥಗಳಾಗಿವೆ. ಹೀಗಾಗಿ ಹೆಚ್ಚು ಕಾಳಜಿ ವಹಿಸಬೇಕಾಗಿರುವುದು ಅವಶ್ಯ. ಆದ್ದರಿಂದ ಹಣ್ಣು ಮತ್ತು ತರಕಾರಿಗಳು ಕೆಡಲು ಕಾರಣಗಳು ಮತ್ತು ಪರಿಹಾರೋಪಯಗಳನ್ನು ತಿಳಿದುಕೊಳ್ಳಬೇಕು.
೧. ಉಸಿರಾಟ ಕ್ರಿಯೆ: ಸಸ್ಯಗಳಿಗೆ ಜೀವವಿದೆ ಎಂದ ಮೇಲೆ ಅವು ನೀಡುವ ಉತ್ಪನ್ನ (ಫಲ) ಗಳಿಗೂ ಜೀವವಿದ್ದು ಅವು ಕೊಯ್ಲು ಮಾಡಿದ ನಂತರವೂ ಉಸಿರಾಡುತ್ತಿರುತ್ತವೆ. ಹೀಗೆ ಉಸಿರಾಡುವಾಗ ಈ ಫಲಗಳಲ್ಲಿ ಇರುವ ಆಹಾರಾಂಶಗಳು ಕಡಿಮೆಯಾದಂತೆ ಫಲಗಳು ಕೆಡಲಾರಂಭವಾಗುತ್ತವೆ. ಉಸಿರಾಟ ಹೆಚ್ಚಿದಂತೆಲ್ಲ ಅಂದರೆ ಹೆಚ್ಚು ಉಸಿರಾಡುವ ಹಣ್ಣು ತರಕಾರಿಗಳು ಬೇಗನೆ ಕೆಡುತ್ತವೆ.
೨. ತೇವಾಂಶ ಕಳೆದುಕೊಳ್ಳುವುದು: ಹಣ್ಣು-ತರಕಾರಿಗಳಲ್ಲಿ ಶೇಕಡಾ ೮೦ ರಿಂದ ೯೫ ರಷ್ಟು ನೀರಿನ ಅಂಶವಿರುತ್ತದೆ. ಈ ನೀರಿನ ಅಂಶ ಕ್ರಮೇಣ ಕಡಿಮೆಯಾಗುತ್ತಾ ಹೋಗಿ ತೇವಾಂಶ ಕಳೆದುಕೊಂಡ ಹಣ್ಣು ತರಕಾರಿಗಳ ತೂಕವೂ ಕಡಿಮೆಯಾಗಿ ಬಾಡಿ ಸುಕ್ಕುಗಟ್ಟುತ್ತವೆ.
೩. ಕೊಯ್ಲು ಮಾಡುವ ಹಂತ: ಹಣ್ಣು ಮತ್ತು ತರಕಾರಿಗಳನ್ನು ಸೂಕ್ತ ಸಮಯದಲ್ಲಿ ಕೊಯ್ಲು ಮಾಡಬೇಕು. ಇಲ್ಲವಾದರೆ ಅವುಗಳ ಗುಣಮಟ್ಟ ಹಾಳಾಗುವುದು ಹಾಗೂ ತಾಜಾತನವೂ ನಶಿಸುವುದು. ಕೊಯ್ಲು ಮಾಡುವಾಗ ಅವುಗಳಿಗೆ ಗಾಯಗಳಾಗದಂತೆ ಎಚ್ಚರ ವಹಿಸಬೇಕು. ಏಕೆಂದರೆ ಗಾಯಗಳ ಮೂಲಕ ಸೂಕ್ಷ್ಮಾಣು ಜೀವಿಗಳು ಒಳ ಸೇರುವುದರಿಂದ ನಷ್ಟಕ್ಕೆ ತುತ್ತಾಗುತ್ತವೆ.
೪. ಕೊಯ್ಲೋತ್ತರ ರೋಗ ಬಾಧೆ: ಹಣ್ಣು-ತರಕಾರಿಗಳು ಗಿಡಗಳಲ್ಲಿರುವಾಗ ಮಾತ್ರವಲ್ಲದೆ ಗಿಡಗಳಿಂದ ಬೇರ್ಪಟ್ಟಾಗಲೂ ರೋಗಗಳಿಗೆ ತುತ್ತಾಗಿ ಹಾನಿಗೊಳಗಾಗುತ್ತವೆ. ಇದರಲ್ಲಿ ಕೊಳೆಯುವಿಕೆ ಬಹು ಮುಖ್ಯವಾದುದು.
ಕೆಡುವಿಕೆಯನ್ನು ತಡೆಯುವ ವಿಧಾನಗಳು
ಕೊಯ್ಲಿನ ನಂತರ ಹಣ್ಣು-ತರಕಾರಿಗಳು ಸಾಕಷ್ಟು ದಿನಗಳವರೆಗೆ ಕೆಡದಂತಿಡಲು ಕೆಲವು ಮುಂಜಾಗ್ರತಾ ಕ್ರಮಗಳನ್ನು ಕೈಗೊಂಡರೆ ನಷ್ಟವನ್ನು ಕಡಿಮೆ ಮಾಡಲು ಸಾಧ್ಯವಿದೆ.
೧. ವರ್ಗೀಕರಿಸುವುದು: ಹಣ್ಣು-ತರಕಾರಿಗಳನ್ನು ಅವುಗಳ ಬಲಿಯುವಿಕೆ, ಗಾತ್ರ, ಆಕಾರ, ತೂಕ, ಬಣ್ಣ ಮತ್ತು ರೋಗಗಳಿಂದ ಮುಕ್ತವಾಗಿರುವಿಕೆ ಇತ್ಯಾದಿಗಳ ಆಧಾರದಿಂದ ಬೇರೆ ಬೇರೆ ವರ್ಗಗಳಾಗಿ ವಿಂಗಡಿಸಬಹುದು. ಈ ಅಂಶಗಳನ್ನು ಅವಲಂಬಿಸಿ ಪ್ರತ್ಯೇಕಿಸಿ ಪ್ಯಾಕ್ ಮಾಡುವುದು ಒಳ್ಳೆಯದು. ಈ ಕ್ರಮ ಅನುಸರಿಸುವುದರಿಂದ ನಷ್ಟ ಕಡಿಮೆಯಾಗುವುದಲ್ಲದೇ ಮಾರುಕಟ್ಟೆಯಲ್ಲಿ ಒಳ್ಳೆಯ ಬಲೆ ಮತ್ತು ಬೇಡಿಕೆ ಸಿಗುತ್ತದೆ. ಮನೆಯಲ್ಲೇ ಉಪಯೋಗಿಸುವುದಾದರೆ ಉತ್ತಮ ಗುಣಮಟ್ಟದ ಹಣ್ಣು-ತರಕಾರಿಗಳನ್ನು ಪಡೆದಂತಾಗುವುದು.
೨. ಲೇಪನ ಮಾಡುವುದು: ಕೊಯ್ಲುತ್ತರ ಹಣ್ಣು-ತರಕಾರಿಗಳಿಗೆ ಮೇಣದ ಲೇಪನ ಮಾಡುವುದರಿಂದ ತೇವಾಂಶ ನಷ್ಟವಾಗುವುದನ್ನು ನಿಯಂತ್ರಿಸಬಹುದು. ಶಿಲೀಂಧ್ರ ನಾಶಕಗಳನ್ನು ಮೇಣದೊಂದಿಗೆ ಸೇರಿಸಿ ಲೇಪನ ಮಾಡುವುದರಿಂದ ಕೆಡುವಿಕೆಯನ್ನು ಕಡಿಮೆಗೊಳಿಸಲು ಸಾಧ್ಯ. ಇದರಿಂದ ಫಸಲಿಗೆ ಉತ್ತಮ ಬೆಲೆ ಸಿಗುವುದು.
೩. ಪ್ಯಾಕಿಂಗ್: ವಿಶೇಷವಾಗಿ ದೂರದ ಸ್ಥಳಗಳಿಗೆ ಹಣ್ಣು-ತರಕಾರಿಗಳನ್ನು ಸಾಗಿಸುವಾಗ ಚೆನ್ನಾಗಿ ಪ್ಯಾಕ್  ಮಾಡುವುದು ಅವಶ್ಯಕ.
ಆಯಾ ಹಣ್ಣು-ತರಕಾರಿಗಳಿಗೆ ಹೊಂದುವ ವಸ್ತುಗಳನ್ನೇ ಪ್ಯಾಕಿಂಗ್ ಸಾಮಗ್ರಿಗಳಾಗಿ ಉಪಯೋಗಿಸಬೇಕು. ಇದರಿಂದ ಜಜ್ಜುವಿಕೆ ಅಥವಾ ಕುಲುಕಾಟದಿಂದ ಆಗಬಹುದಾದ ಗಾಯಗಳಿಂದ ರಕ್ಷಿಸಬಹುದು ಮತ್ತು ಸಾಗಾಣಿಕೆಯಲ್ಲಿ ಅನುಕೂಲವಾಗುವುದು. ಮರದ ಪೆಟ್ಟಿಗೆಗಳು, ಬಿದಿರಿನ ಬುಟ್ಟಿಗಳು, ಕಾರ್ಡ್‌ಬೋರ್ಡ್‌, ಪ್ಲಾಸ್ಟಿಕ್ ಚೀಲ ಮತ್ತು ಗನ್ನಿ ಚೀಲಗಳನ್ನು ಪ್ಯಾಕಿಂಗ್ ಸಾಮಗ್ರಿಗಳಾಗಿ ಉಪಯೋಗಿಸಬಹುದು.
ಸಂಬಾರ ಬೆಳೆಗಳ ಸಂಸ್ಕರಣೆ
ಸಂಬಾರ ಪದಾರ್ಥಗಳು ಬೇಗನೇ ಕೆಡುವುದಿಲ್ಲ. ಹಣ್ಣು ಮತ್ತು ತರಕಾರಿಗಳಿಗೆ ಹೋಲಿಸಿದಾಗ ಸಂಬಾರ ಪದಾರ್ಥಗಳ ಬಾಳಿಕೆ ತುಂಬಾ ದೀರ್ಘವಾದದ್ದೆಂದೇ ಹೇಳಬಹುದು. ವರ್ಷವಿಡೀ ಒಂದಿಲ್ಲೊಂದು ಸಂಬಾರ ಪದಾರ್ಥವನ್ನು ಉಪಯೋಗಿಸುತ್ತಲೇ ಇರುತ್ತೇವೆ. ಈ ಪದಾರ್ಥಗಳ ಕೆಲವು ಬೆಳೆಗಳ ಕೊಯ್ಲು ನಂತರದ ನಿರ್ವಹಣೆ ತಿಳಿಯೋಣ.
೧. ಅರಿಸಿನ: ಜನವರಿ-ಮಾರ್ಚ್‌ತಿಂಗಳ ಅವಧಿಯಲ್ಲಿ ಅರಿಸಿನ ಕೊಯ್ಲು ಮಾಡಬೇಕು. ಬೇರು ಕಾಂಡಗಳನ್ನು ಭೂಮಿಯಿಂದ ತೆಗೆಯುವಾಗ ಗಾಯಗಳಾಗದಂತೆ ನೋಡಿಕೊಳ್ಳಬೇಕು. ನಂತರ ಬೇರು ಕಾಂಡಗಳಿಗೆ ಅಂಟಿಕೊಂಡಿರುವ ಮಣ್ಣನ್ನು ತೆಗೆದು ಸ್ವಚ್ಛಗೊಳಿಸಬೇಕು. ಒಂದು ದೊಡ್ಡ ಪೀಪಾಯಿಯಲ್ಲಿ ಬೇರು ಕಾಂಡಗಳನ್ನು ತುಂಬಿ ನೀರಿನಿಂದ ಕಾಂಡಗಳನ್ನು ಅನುಕೂಲಕರವಾದ ತಾಮ್ರದ ಪಾತ್ರೆಯಲ್ಲಿ ಹಾಕಿ, ಅರಿಸಿನ ಎಲೆಗಳನ್ನು ಮೇಲೆ ಹರಡಿ ನಂತರ ಪಾತ್ರೆಗೆ ನೀರು ತುಂಬಬೇಕು. ಆಮೇಲೆ ಅವೆಲ್ಲ ಸೇರಿಕೊಂಡು ಚೆನ್ನಾಗಿ ಕುದಿಯುವಂತೆ ಬೇಯಿಸಬೇಕು. ನಂತರ ಬೇರು ಕಾಂಡಗಳನ್ನು ಹೊರತೆಗೆದು ಸುಮಾರು ೧೫ ದಿನಗಳವರೆಗೆ ಬಿಸಿಲಿನಲ್ಲಿ ಒಣಗಿಸಬೇಕು. ಈ ರೀತಿ ಒಣಗಿಸಿದ ಬೇರು ಕಾಂಡಗಳನ್ನು ಒರಟಾದ ಮೇಲ್ಮೈ ಮೇಲೆ ತಿಕ್ಕಬೇಕು.
೨. ಜೀರಿಗೆ: ಕೊಯ್ಲಾದ ನಂತರ ಎರಡು ದಿನ ಶೇಖರಿಸಿ, ನಂತರ ಬಿಸಿಲಿನಲ್ಲಿ ಹರಡಿ ಒಣಗಿಸಬೇಕು. ಕೋಲಿನಿಂದ ಬಡಿದು ಕಾಳು ಬೇರ್ಪಡಿಸಿ, ಸ್ವಚ್ಛಗೊಳಿಸಿ ಮತ್ತೆ ಬಿಸಿಲಿನಲ್ಲಿ ಹರಡಿ ಒಣಗಿಸಬೇಕು. ನಂತರ ಡಬ್ಬಿಗಳಲ್ಲಿ ಅಥವಾ ಗಾಜಿನ ಬಾಟಲುಗಳಲ್ಲಿ ಶೇಖರಿಸಿಟ್ಟುಕೊಳ್ಳಬಹುದು. (ಕೊಯ್ಲು ಹಂತವನ್ನು ಸರಿಯಾಗಿ ಗಮನಿಸಬೇಕು ತಡವಾದಲ್ಲಿ ಬೀಜಗಳು ಉದುರಿ ಬೀಳುವುದುಂಟು).
೩. ಸಾಸುವೆ: ಗಿಡದಲ್ಲಿ ಶೇ. ೭೫ರಷ್ಟು ಕಾಯಿಗಳು ಹಳದಿ ಬಣ್ಣಕ್ಕೆ ತಿರುಗಿದಾಗ ಕೊಯ್ಲು ಮಾಡಬೇಕು. ಕಾಳುಗಳನ್ನು ಬೇರ್ಪಡಿಸಿದ ಮೇಲೆ ಶುದ್ಧಗೊಳಿಸಿ ಶೇಖರಿಸಬೇಕು. ಶೇಕರಿಸುವ ಮೊದಲು ಬೀಜಗಳನ್ನು ಚೆನ್ನಾಗಿ ಒಣಗಿಸಬೇಕು. ಬಿತ್ತನೆಗಾಗಿ ಬೀಜ ಶೇಖರಿಸುವಂತಿದ್ದರೆ ಶಿಲೀಂಧ್ರ ನಾಶಕಗಳಾದ ಕ್ಯಾಪ್ಟಾನ್ ಅಥವಾ ಥೈರಾಮನ್ನು ಪ್ರತಿ ಕಿ.ಗ್ರಾಂ ಬೀಜಕ್ಕೆ ಮೂರು ಗ್ರಾಂನಂತೆ ಹಾಕಿ ಉಪಚರಿಸಬೇಕು. ಮತ್ತು ತೇವಾಂಶ ಶೇ. ೫ಅನ್ನು ಮೀರಬಾರದು.
೪. ಶುಂಠಿ: ಗುಪ್ತಾಕಾಂಡಗಳನ್ನು ಭೂಮಿಯಿಂದ ಅಗೆದು ತೆಗೆದ ಮೇಲೆ ಚೆನ್ನಾಗಿ ತೊಳೆದು ಸ್ವಚ್ಛಗೊಳಿಸಬೇಕು. ಹಸಿ ಶುಂಠಿಯಿಂದ ಒಣ ಶುಂಠಿ ತಯಾರಿಸಬಹುದು. ಒಣ ಶುಂಠಿ ತಯಾರಿಸಬೇಕಾದಲ್ಲಿ ಸ್ವಲ್ಪ ತಡವಾಗಿ ಕೊಯ್ಲು ಮಾಡಬೇಕು. ಅಂದರೆ ಹಸಿ ಶುಂಠಿಗಾಗಿ ನಾಟಿ ಮಾಡಿದ ಆರು ತಿಂಗಳ ನಂತರ ಕೊಯ್ಲು ಮಾಡಿದರೆ, ಒಣ ಶುಂಠಿಗಾಗಿ ಸುಮಾರು ಎಂಟು ತಿಂಗಳಾದರೂ ಬೇಕಾಗುತ್ತದೆ. ಕಾಂಡಗಳನ್ನು ಭೂಮಿಯಿಂದ ಅಗೆದು ತೆಗೆದ ಮೇಲೆ ೧೦-೧೨ ಗಂಟೆಗಳ ಕಾಲ ನೀರಿನಲ್ಲಿ ನೆನೆಸಿ ನಂತರ ಸ್ವಚ್ಛಗೊಳಿಸಿ ಅವುಗಳ ಹೊರ ಪದರವನ್ನು ಕೆರೆದು ತೆಗೆದು ಹಾಕಬೇಕು. ಆಮೇಲೆ ಸುಮಾರು ಒಂದು ವಾರದವರೆಗೆ ಬಿಸಿಲಿನಲ್ಲಿ ಹರಡಿ ಒಣಗಿಸಬೇಕು.
ಹೂವಿನ ತಾಜಾತನದ ಸಂರಕ್ಷಣೆ
ಹೂವಿನ ಬೇಸಾಯದಲ್ಲೂ ಕೊಯ್ಲೋತ್ತರ ನಿರ್ವಹಣೆ ಬಹು ಮುಖ್ಯ ಪಾತ್ರವನ್ನು ವಹಿಸುತ್ತದೆ. ಹೂವು ಅರಳಿದ ಮೇಲೆ ಅವುಗಳ ಮುಂದಿನ ಜೀವನಚಕ್ರ ಅಥವಾ ಕಾಲಾವಧಿ ಒಂದೊಂದು ಹೂವಿನದು ಒಂದೊಂದು ರೀತಿಯಾಗಿದೆ. ಕೆಲವು ತಾಂತ್ರಿಕತೆಗಳನ್ನ ಅನುಸರಿಸುವುದರಿಂದ ಹೂವು ಬಾಡುವ ಅವಧಿಯನ್ನು ಮುಂದೂಡಬಹುದು.
೧. ಬೆಳಗಿನ ಹೊತ್ತಿನಲ್ಲಿ ಹೂವುಗಳನ್ನು ಕತ್ತರಿಸಿ ತೆಗೆಯುವುದು ಒಳ್ಳೆಯದು.
೨. ಸಮೀಪ ಅಥವಾ ದೂರದ ಮಾರುಕಟ್ಟೆಗಳನ್ನು ಅವಲಂಬಿಸಿ ಹೂವುಗಳ ಕೊಯ್ಲು ಹಂತ ಸರಿದೂಗಿಸಿಕೊಳ್ಳಬೇಕು.
೩. ಆಯಾ ಹೂವುಗಳನ್ನನುಸರಿಸಿ ತೊಟ್ಟಿನೊಂದಿಗೆ ಕೊಯ್ಲು ಮಾಡಬೇಕು.
೪. ಪ್ಯಾಕ್ ಮಾಡುವಾಗ ಒತ್ತಡ ಹಾಕದೇ ಹಗುರವಾಗಿ ಜೋಡಿಸಬೇಕು.
೫. ಹೊರ ದೇಶಗಳಿಗೆ ರಫ್ತು ಮಾಡುವ ಹೂವುಗಳನ್ನು ನಿಯಮಾವಳಿಗನುಸಾರವಾಗಿ ಪ್ಯಾಕ್ ಮಾಡಬೇಕಾಗುವುದು.
೬. ತೊಟ್ಟಿನೊಂದಿಗೆ ಕತ್ತರಿಸುವ ಹೂವುಗಳನ್ನು ಕೊಯ್ಲು ಮಾಡಲು ಸವರುಗತ್ತರಿಯನ್ನು ಉಪಯೋಗಿಸಿದರೆ ಹೂವುಗಳು ಹಾಳಾಗುವುದಿಲ್ಲ.
ಹೂವುಗಳನ್ನು ಕೊಯ್ಲು ಮಾಡಿದ ಮೇಲೆ ಅವು ನಾನಾ ಕಾರಣಗಳಿಂದ ಹಾಳಾಗುತ್ತವೆ. ಹೂವುಗಳು ಕೊಯ್ಲು ಮಾಡಿದ ಮೇಲೂ ಉಸಿರಾಡುತ್ತಿರುತ್ತವೆ. ಈ ಉಸಿರಾಟ ಕ್ರಿಯೆಯಿಂದಾಗಿ ತೇವಾಂಶ ನಷ್ಟವಾಗಿ ಬಾಡುತ್ತವೆ ಮತ್ತು ಸರಿಯಾದ ಸಮಯದಲ್ಲಿ ಕೊಯ್ಲು ಮಾಡದೇ ಹೋದರೆ ಗುಣಮಟ್ಟವೂ ಹಾಳಾಗುವುದು. ಅದೇ ರೀತಿಯಾಗಿ ಉಷ್ಣಾಂಶ ಸಹ ಹೂವುಗಳ ಮೇಲೆ ಪರಿಣಾಮ ಬೀರುವುದು. ಅಧಿಕ ಉಷ್ಣಾಂಶದಲ್ಲಿ ಹೂವುಗಳನ್ನು ಶೇಖರಿಸುವುದರಿಂದಲೂ ಅವು ಹಾನಿಗೊಳಗಾಗುತ್ತವೆ. ಇದಲ್ಲದೇ ಮಾರಾಟಕ್ಕೆಂದು ಮಾರುಕಟ್ಟೆಗೆ ಸಾಗಿಸುವಾಗ ಮತ್ತು ಶೇಕರಣೆ ಮಾಡುವಾಗ ಎಚ್ಚರವಹಿಸದಿದ್ದರೆ ಹಾನಿ ಸಂಭವಿಸುತ್ತದೆ.
ಆದ್ದರಿಂದ ಹೂವುಗಳ ಗುಣಮಟ್ಟವನ್ನು ಕಾಪಾಡಲು ಮತ್ತು ಆಗುವ ನಷ್ಟವನ್ನು ತಪ್ಪಿಸಲು ಈ ಮುಂದಿನ ಕ್ರಮಗಳನ್ನು ಕೈಗೊಳ್ಳಬೇಕು.
೧. ಸರಿಯಾದ ಸಮಯದಲ್ಲಿ ಕೊಯ್ಲು ಮಾಡಿ, ಅದಷ್ಟು ಬೇಗ ಮಾರುಕಟ್ಟಿಗೆ ಸಾಗಿಸಬೇಕು.
೨. ತೊಟ್ಟುಗಳೊಂದಿಗೆ ಕತ್ತರಿಸಬೇಕಾದ ಹೂವುಗಳನ್ನು ಮುಂಜಾನೆ ಮತ್ತು ಬಿಡಿ ಹೂವುಗಳನ್ನು ಸಾಯಂಕಾಲ ಕೊಯ್ಲು ಮಾಡುವುದು ಒಳ್ಳೆಯದು.
೩. ಕೊಯ್ಲಿನ ನಂತರ ಹೂವುಗಳನ್ನು ತಕ್ಷಣ ನೀರಿನಲ್ಲಿ ಅದ್ದಬೇಕು ಅಥವಾ ನೀರಿನಲ್ಲಿ ಸಂಗ್ರಹಿಸಬೇಕು.
೪. ಶೈತ್ಯಾಗಾರದ ವ್ಯವಸ್ಥೆ ಇರುವಾಗ ಅದರಲ್ಲಿ ಶೇಖರಿಸುವುದು ಉತ್ತಮ.
೫. ಹೂವುಗಳನ್ನು ವರ್ಗೀಕರಿಸಿ (ಗುಣಮಟ್ಟವನ್ನಾಧರಿಸಿ) ಪ್ರತ್ಯೇಕವಾಗಿ ಪ್ಯಾಕ್ ಮಾಡಬೇಕು.
೬. ಕೊಯ್ಲು ಮಾಡಿದ ಹೂವುಗಳನ್ನು ಬಿದಿರಿನ ಬುಟ್ಟಿ/ಪಾಲಿಥೀನ್ ಚೀಲ/ಕಾಗದ/ತೆಳು ರಟ್ಟುಗಳಿಂದ ಪ್ಯಾಕ್ ಮಾಡಬಹುದು.
* * *
ಅಧ್ಯಾಯ ೯: ಕುಂಡಗಳಲ್ಲಿ ಬೇಸಾಯ ಕುಂಡಗಳಲ್ಲಿನ ಬೇಸಾಯದ ಮಹತ್ವ, ವಿವಿಧ ಮಾದರಿಯ ಕುಂಡಗಳು, ಕುಂಡಗಳನ್ನು ತುಂಬಿಸುವುದು, ಕುಂಡಗಳಲ್ಲಿ ಮರುನಾಟಿ
ಜಲಚರ ಸಸ್ಯಗಳನ್ನು ಹೊರತುಪಡಿಸಿದರೆ ಸಸ್ಯಗಳನ್ನು ಬೆಳೆಯಲು ಭೂಮಿ ಆಧಾರ ಸ್ಥಂಭವಿದ್ದ ಹಾಗೆ. ಸಸ್ಯದ ಬೇರುಗಳು ಭೂಮಿಯೊಳಗಿಳಿದು ಸಸ್ಯಕ್ಕೆ ಆಹಾರ ಮತ್ತು ಬಲ ಕೊಡುತ್ತವೆಯಲ್ಲದೇ ಭೂಮಿಯಲ್ಲಿರುವ ಪೋಷಕಾಂಶಗಳು ಮತ್ತು ನೀರನ್ನು ಸಸ್ಯದ ವಿವಿಧ ಭಾಗಗಳಿಗೆ ಪೂರೈಸುವ ಕಾರ್ಯವನ್ನು ನಿರ್ವಹಿಸುತ್ತವೆ. ಅಂದರೆ ಭೂಮಿ ಇರುವಲ್ಲಿ ಸಸ್ಯಗಳನ್ನು ಬೆಳೆಯುವುದು ಸುಲಭವೆಂದಾಯಿತು. ಆದರೆ ಇದೇ ವ್ಯವಸ್ಥೆಯನ್ನು ಭೂಮಿಯಿಂದ ಹೊರಗಡೆ ಇರುವ ಸಸ್ಯಗಳಿಗೆ ಒದಗಿಸಿದರೆ ಅಲ್ಲಿಯೂ ಸಸ್ಯಗಳನ್ನು ಸುಲಭವಾಗಿ ಬೆಳೆಯಬಹುದು. ಮತ್ತು ಅವು ನಮಗೆ ನಿರೀಕ್ಷಿತ ಫಲ ಕೊಡುವುದರಲ್ಲಿ ಸಂದೇಹವಿಲ್ಲ.
’ಕುಂಡ’ ಗಳಲ್ಲಿ ಸಸ್ಯ ಬೆಳೆಯಲು ವ್ಯವಸ್ಥೆ ಮಾಡಬಹುದಾಗಿದೆ. ಇಲ್ಲಿ ಸಸ್ಯಗಳು ತೊಂದರೆ ಇಲ್ಲದೆ ಬೇರು ಬಿಟ್ಟು, ಅವು ತಮ್ಮ ಕಾರ್ಯ ನಿರ್ವಹಿಸಲು ಅನುಕೂಲವಾಗುವಂತೆ ಸೂಕ್ತವಾದ ಮಣ್ಣು, ಗೊಬ್ಬರ, ಮರಳು ಇತ್ಯಾದಿಗಳನ್ನು ಸೂಕ್ತ ಪ್ರಮಾಣದಲ್ಲಿ ಮಿಶ್ರಣ ಮಾಡಿ ಹದಗೊಳಿಸಿ ಕುಂಡಗಳಲ್ಲಿ ತುಂಬಬೇಕು. ನಂತರ ಬೀಜ ಬಿತ್ತುವುದು ಇಲ್ಲವೇ ತುಂಡುಗಳ ನಾಟಿ ಇಲ್ಲವೇ ಬೇರು ಬಿಟ್ಟಂತಹ ಸಸ್ಯಗಳನ್ನು ನಾಟಿ ಮಾಡಬಹುದು. ಅಲ್ಲದೇ ಮಡಿಗಳಲ್ಲಿ ಬೀಜ ಬಿತ್ತನೆ ಮಾಡಿ ಬೆಳೆಸಿದ ಚಿಕ್ಕ ಎಳೆ ಸಸಿಗಳನ್ನೂ ಕುಂಡಗಳಲ್ಲಿ ನಾಟಿ ಮಾಡಿ ಬೆಳೆಸಬಹುದಾಗಿದೆ. ಈ ರೀತಿಯಾಗಿ ಕುಂಡಗಳಲ್ಲಿ ನೆಟ್ಟ ಸಸಿಗಳಿಗೆ ನೀರು ಮತ್ತು ಪೋಷಕಾಂಶಗಳನ್ನು ಪೂರೈಸಿ ರಕ್ಷಣೆ ಒದಗಿಸಿ  ಬೆಳೆಯುವ ಕ್ರಮವನ್ನೇ ಕುಂಡಗಳಲ್ಲಿನ ಬೇಸಾಯ ಪದ್ಧತಿ ಎನ್ನಬಹುದು.
ನರ್ಸರಿಗಳಲ್ಲಿ ಕುಂಡಗಳಲ್ಲಿ ಒಟ್ಲು ಬಿಡುವುದು ಹಾಗೂ ಸಸ್ಯಗಳನ್ನು ಬೆಳೆಯುವುದು ಸಾಮಾನ್ಯ. ಕೆಲವು ಹಣ್ಣಿನ ಗಿಡಗಳು, ತರಕಾರಿಗಳು ಮತ್ತು ಹೂವಿನ ಗಿಡಗಳನ್ನು ಕುಂಡಗಳಲ್ಲಿ ಬೆಳೆಯಬಹುದಾಗಿದೆ. ಅದರಲ್ಲೂ ವಿಶೇಷವಾಗಿ ಅಲಂಕಾರಿನ ಸಸಿಗಳನ್ನು ಕುಂಡಗಳಲ್ಲಿ ಬೆಳೆಸುವುದೇ ಹೆಚ್ಚು.
ಕುಂಡಗಳಲ್ಲಿನ ಬೇಸಾಯದ ಮಹತ್ವ
೧. ಗಿಡ ಬೆಳೆಯಲು ಭೂಮಿ ಇರದಿರುವಾಗ ಮತ್ತು ಮಣ್ಣಿನಿಂದ ಕೂಡಿದ ಪ್ರದೇಶ ಕಡಿಮೆ ಇರುವಲ್ಲಿ ಕುಂಡಗಳಲ್ಲಿ ಸಸಿಗಳನ್ನು ಬೆಳೆಸಬಹುದು.
೨. ನಗರ ಪ್ರದೇಶಗಳಲ್ಲಿ ಸ್ಥಳದ ಅಭಾವವಿದೆ. ಇಂತಹ ಸಂದರ್ಭಗಳಲ್ಲಿ ಕುಂಡಗಳಲ್ಲಿನ ಬೇಸಾಯ ಸಸ್ಯ ಪ್ರೇಮಿಗಳ ಆಸೆಯನ್ನು ಪೂರೈಸುವುದು.
೩. ಮನೆಯ ಸುತ್ತಲೂ ಇರುವ ಹೆಚ್ಚುವರಿ ಸ್ಥಳದಲ್ಲಿ ಪೌಳಿ ಗೋಡೆ ಮೇಲೆ, ಮಹಡಿ ಮೇಲೆ, ಕಿಟಕಿಗಳಲ್ಲಿ, ಕಟ್ಟೆಗಳ ಮೇಲೆ ಮತ್ತು ಗಾಳಿ ಬೆಳಕು ಸುಲಭವಾಗಿ ಲಭ್ಯವಿರುವ ಇನ್ನಿತರ ಸ್ಥಳಗಳಲ್ಲಿ ಕುಂಡಗಳನ್ನಿಟ್ಟು ಸಸ್ಯಪಾಲನೆ ಮಾಡಬಹುದು. ಇದರಿಂದ ವೃಥಾ ವ್ಯರ್ಥವಾಗುತ್ತಿರುವ ಖಾಲಿ ಸ್ಥಳ ಉಪಯೋಗಕ್ಕೆ ಬಂದಂತಾಗುವುದು.
೪. ಕುಂಡಗಳನ್ನು ನಮಗೆ ಬೇಕೆಂದಾಗ ಬೇಕಾದ ಕಡೆ ಸ್ಥಳಾಂತರಿಸಬಹುದು. ಇದು ಒಂದು ಹೆಚ್ಚುವರಿ ಅನುಕೂಲ.
೫. ಭೂಮಿಯ ಮೇಲೆ ಬೆಳೆಯುವ ಗಿಡಗಳಿಗೆ ಹೋಲಿಸಿದಾಗ ಕುಂಡಗಳಲ್ಲಿರುವ ಸಸ್ಯಗಳನ್ನು ಕಳೆಗಳಿಂದ ಮುಕ್ತವಾಗಿರಿಸಲು ಅನುಕೂಲ ಹಾಗೂ ಕೀಟ ಮತ್ತು ರೋಗಗಳ ಹತೋಟಿ ಸುಲಭ.
ಒಟ್ಟಾರೆ ಕುಂಡಗಳಲ್ಲಿ ಸಸ್ಯಗಳ ವೈಯಕ್ತಿಕ ಕಾಳಜಿ ಹೆಚ್ಚು. ಹೀಗಾಗಿ ಅವುಗಳನ್ನು ಸದೃಢವಾಗಿ ಬೆಳೆಸಲು ಸಾಧ್ಯವಾಗುವುದು.
ವಿವಿಧ ಮಾದರಿಯ ಕುಂಡಗಳು
ಕುಂಡಗಳು ಹಲವಾರು ಬಗೆ ಮತ್ತು ವಿವಿಧ ಗಾತ್ರ ಹಾಗೂ ಆಕಾರಗಳಲ್ಲಿ ದೊರೆಯುತ್ತವೆ. ಅವುಗಳೆಂದರೆ: ೧. ಮಣ್ಣಿನಿಂದ ಮಾಡಿ ಸುಟ್ಟಂತಹ ಕಪ್ಪು ಮತ್ತು ಕೆಂಪು ಬಣ್ಣದ ಕುಂಡಗಳು, ೨. ಸಿಮೆಂಟ್ ಕುಂಡಗಳು, ೩. ಪ್ಲಾಸ್ಟಿಕ್ ಕುಂಡಗಳು/ಪಾಕೆಟ್‌ಗಳು ಮತ್ತು ೪. ಹಲಗೆ ಮತ್ತು ಲೋಹದಿಂದ ಮಾಡಿದ ಕುಂಡಗಳು ಇತ್ಯಾದಿ.
ಇವುಗಳಲ್ಲಿ ನಮಗೆ ಅನುಕೂಲಕರವಾದುವುಗಳನ್ನು ಉಪಯೋಗಿಸುವುದು ಸೂಕ್ತ. ಮಣ್ಣಿನ ಕುಂಡಗಳು ಅದರಲ್ಲೂ ಕೆಂಪು ಬಣ್ಣದವುಗಳು ನೋಡಲು ಆಕರ್ಷಕವಾಗಿರುತ್ತವೆ. ಆದರೆ ಹೆಚ್ಚು ಬಾಳಿಕೆ ಬರಲಾರವು. ಸಾಗಾಣಿಕೆ ಸಮಯದಲ್ಲಿ ಹೆಚ್ಚಿನ ಕಾಳಜಿ ವಹಿಸಬೇಕಾಗುವುದು.
ಒಂದು ಕುಂಡದಿಂದ ಮತ್ತೊಂದಕ್ಕೆ ಸಸ್ಯವನ್ನು ವರ್ಗಾಯಿಸುವಾಗ ಜಾಗ್ರತೆ ವಹಿಸಬೇಕಾಗುವುದು. ಮಣ್ಣಿನ ಕುಂಡಗಳನ್ನು ಆಯ್ಕೆ ಮಾಡುವಾಗ ಗುಣಮಟ್ಟವನ್ನು ಪರೀಕ್ಷಿಸಬೇಕು. ಚೆನ್ನಾಗಿ ಸುಟ್ಟ ಹಾಗೂ ಗಟ್ಟಿಯಾದವುಗಳನ್ನೇ ಉಪಯೋಗಿಸಬೇಕು. ಏಕೆಂದರೆ ಒಮ್ಮೆ ಸಸಿಗಳನ್ನು ನಾಟಿ ಮಾಡಿದ ಮೇಲೆ ಮಧ್ಯದಲ್ಲಿ ಕುಂಡದಿಂದ ತೊಂದರೆಯುಂಟಾದರೆ ಸಸಿಗೆ ಧಕ್ಕೆ ಉಂಟಾಗುವುದು. ನಷ್ಟಕ್ಕೆ ಒಳಗಾದ ಕುಂಡಗಳಿಂದ ಸಸಿಗಳನ್ನು ಬೇರೆ ಕುಂಡಗಳಿಗೆ ತಕ್ಷಣವೇ ವರ್ಗಾಯಿಸುವುದು ಒಳ್ಳೆಯದು.
ಸಿಮೆಂಟ್ ಕುಂಡಗಳ ಬಾಳಿಕೆ ಹೆಚ್ಚು. ಹೆಚ್ಚು ಭಾರವಿರುವುದರಿಂದ ಸಾಗಾಣಿಕೆಗೆ ಕಷ್ಟ. ಸಾಕಷ್ಟು ದೊಡ್ಡ ಗಾತ್ರಗಳಲ್ಲೂ ದೊರೆಯುವ ಈ ಕುಂಡಗಳಲ್ಲಿ ಹೆಚ್ಚು ಕಾಲ ಗಿಡಗಳನ್ನು ಬೆಳೆಯಬಹುದು. ಸಾಮಾನ್ಯವಾಗಿ ಖಾಯಂ ಆಗಿ ನಾಟಿ ಮಾಡುವ ಸಮಯದಲ್ಲಿ ಸಿಮೆಂಟಿನ ಕುಂಡಗಳನ್ನು ಉಪಯೋಗಿಸುವರು.
ಸಿಮೆಂಟಿನ ಕುಂಡಗಳು ವಿವಿಧ ಕೋನಾಕೃತಿಗಳಲ್ಲಿ ಮತ್ತು ವಿನ್ಯಾಸಗಳಲ್ಲಿ ನಮಗೆ ದೊರೆಯುತ್ತವೆ. ಉತ್ತಮ ಗುಣಮಟ್ಟದವುಗಳನ್ನು ಆಯ್ಕೆ ಮಾಡಬೇಕಾಗಿರುವುದು ಅಗತ್ಯ. ಕಳಪೆ ಮಟ್ಟದ ಕುಂಡಗಳು ಮಧ್ಯೆ ಬಿರುಕು  ಬಿಡುತ್ತವೆ. ಆ ಸಮಯದಲ್ಲಿ ಅದನ್ನು ಸರಿಪಡಿಸುವುದಾಗಲೀ ಅಥವಾ ಬೇರೊಂದಕ್ಕೆ ವಗಾಯಿಸುವುದಾಗಲೀ ಸಮಸ್ಯೆ ಎನಿಸುವುದು.
ಪ್ಲಾಸ್ಟಿಕ್ ಕುಂಡಗಳು ಹೆಚ್ಚು ಅನುಕೂಲಕರ. ಸುಂದರವಾದ ಬಣ್ಣ ಮತ್ತು ವಿನ್ಯಾಸಗಳಲ್ಲಿ ಇವು ದೊರೆಯುತ್ತವೆ. ಅತಿ ಚಿಕ್ಕ ಗಾತ್ರದ ಕುಂಡಗಳನ್ನು ಪ್ಲಾಸ್ಟಿಕ್ ನಿಂದ ತಯಾರಿಸಬಹುದು. ಸಾಗಾಣಿಕೆ ಸುಲಭ. ಮನೆಗಳಲ್ಲಿ ಉಪಯೋಗಿಸಲು ಅನುಕೂಲ. ಆದರೆ ಅತಿ ದೊಡ್ಡ ಗಾತ್ರದ ಪ್ಲಾಸ್ಟಿಕ್ ಕುಂಡಗಳು ದೊರಯುವುದು ಕಷ್ಟ.
ಮರದ ಹಲಗೆ ಮತ್ತು ಲೋಹದಿಂದ ಮಾಡಿದ ಕುಂಡಗಳು ಬಳಕೆಯಲ್ಲಿ ಅಷ್ಟಾಗಿ ಇಲ್ಲ. ಏಕೆಂದರೆ ಇವುಗಳ ಬೆಲೆ ದುಬಾರಿ. ಬಾಳಿಕೆಯೂ ಕಡಿಮೆ.
ಕುಂಡಗಳನ್ನು ಸೆಂ.ಮೀ. ಗಳಲ್ಲಿ ಅಳತೆ ಮಾಡುವರು. ಸುಮಾರು ೫-೪೫ ಸೆಂ.ಮೀ ಅಳತೆಯ ಕುಂಡಗಳು ಎಲ್ಲೆಡೆ ದೊರೆಯುವುವು. ಗಿಡದ ಗಾತ್ರ, ಬೆಳೆಯುವ ರೀತಿ ಮತ್ತು ವಯಸ್ಸಿಗನುಗುಣವಾಗಿ ಕುಂಡಗಳನ್ನು ಬಳಸಬೇಕಾಗುವುದು.
೫-೧೫ಸೆಂ.ಮೀ. ಅಳತೆಯ ಕುಂಡಗಳಲ್ಲಿ ಚಿಕ್ಕ ಸಸಿಗಳನ್ನು ನಾಟಿ ಮಾಡಬಹುದು. ವಾರ್ಷಿಕ ಗಿಡಗಳಿಗೆ ೨೨ ಸೆಂ.ಮೀ ಅಳತೆಯ ಕುಂಡಗಳು ಮತ್ತು ಬಹು ವಾರ್ಷಿಕ ಗಿಡಗಳಿಗೆ ಸುಮಾರು ೩೫-೪೫ ಸೆಂ.ಮೀ. ಇರುವ ಕುಂಡಗಳು ಸಾಕಾಗುತ್ತವೆ. ಕುಂಡಗಳಲ್ಲಿ ಬಳ್ಳಿಗಳನ್ನೂ ಬೆಳೆಯಬಹುದು. ೩೫ ಸೆಂ.ಮೀ. ವ್ಯಾಸವಿರುವ ಕುಂಡಗಳು ಬಳ್ಳಿ ಬೆಳೆಯಲು ಸೂಕ್ತ.
ಕುಂಡಗಳನ್ನು ತುಂಬಿಸುವುದು
ಕುಂಡಕ್ಕೆ ಮಿಶ್ರಣವನ್ನು ಸಿದ್ಧಪಡಿಸಿಟ್ಟುಕೊಂಡು ಕ್ರಮಬದ್ಧವಾಗಿ ಕುಂಡಗಳಿಗೆ ತುಂಬಿ ಸಸಿಗಳನ್ನು ನಾಟಿ ಮಾಡಬೇಕು. 

 ಕುಂಡಗಳನ್ನು ತುಂಬುವ ಮೊದಲು ಸ್ವಚ್ಛಗೊಳಿಸಬೇಕು. ಮಣ್ಣಿನ ಕುಂಡಗಳು ಹೊಸವಾದರೆ ನೀರಿನಲ್ಲಿ ನೆನೆಸಿ ನಂತರ ಉಪಯೋಗಿಸಬೇಕು. ಕುಂಡದ ತಳದಲ್ಲಿ ಅಥವಾ ತಳದ ಪಾರ್ಶ್ವದಲ್ಲಿ ಸಣ್ಣ ರಂಧ್ರ ಸರಿಯಾಗಿರುವುದನ್ನು ಗಮನಿಸಬೇಕು. ನಂತರ ರಂಧ್ರದ ಮೇಲೆ ಮಡಿಕೆಯ ಚೂರು ಇಲ್ಲವೇ ತೆಂಗಿನ ನಾರಿನಿಂದ ಮುಚ್ಚಬೇಕು. ಇದರಿಂದ ಕುಂಡಗಳಿಂದ ಹೆಚ್ಚುವರಿ ನೀರು ಬಸಿದು ಹೋಗಲು ಅನುಕೂಲವಾಗುವುದು.
ನಂತರ ಕುಂಡಕ್ಕೆ ಮಿಶ್ರಣವನ್ನು ತುಂಬಬೇಕು. ಪೂರ್ತಿಯಾಗಿ ಕುಂಡ ತುಂಬಿದ ಮೇಲೆ ಸುಮಾರು ೧.೨೫ ಸೆಂ.ಮೀ. ಸ್ಥಳ ಬಿಡಬೇಕು. ಆಮೇಲೆ ಮಣ್ಣಿನ ಉಂಡೆಯೊಂದಿಗಿನ ಸಸ್ಯವನ್ನು ಅಥವಾ ತುಂಡಗಳನ್ನು ಸೂಕ್ತವಾದ ಆಳಕ್ಕೆ ನಾಟಿ ಮಾಡಿ ನೀರು ಕೊಡಬೇಕು. ನೀರು ಹಾಕಲು ನೀರು ಹನಿಸುವ ಡಬ್ಬಗಳನ್ನು ಬಳಸುವುದು ಸೂಕ್ತ.
ಕುಂಡ ಮಿಶ್ರಣ: ಕುಂಡ ಮಿಶ್ರಣ ಸತ್ವಭರಿತವಾಗಿದ್ದು ನೀರು ಸುಲಭವಾಗಿ ಬಸಿದು ಹೋಗುವಂತಿರಬೇಕು. ಮೇಲ್ಮಣ್ಣು ಮತ್ತು ಕೊಟ್ಟಿಗೆ ಗೊಬ್ಬರಗಳನ್ನು ಸಮ ಪ್ರಮಾಣದಲ್ಲಿ ಮಿಶ್ರ ಮಾಡಬೇಕು. ಕೊಟ್ಟಿಗೆ ಗೊಬ್ಬರ ಚೆನ್ನಾಗಿ ಕಳಿತಿರಬೇಕು. ಕಸಕಡ್ಡಿ ಇತ್ಯಾದಿಗಳನ್ನು ಆರಿಸಿ ಹದವಾದ ಮಣ್ಣು ಮತ್ತು ಕೊಟ್ಟಿಗೆ ಗೊಬ್ಬರಗಳನ್ನು ಬ್ಯಾವಿಸ್ಟೀನ್ ಶಿಲೀಂಧ್ರನಾಶಕದಿಂದ ಸಿಂಪಡಿಸಿ ನಂತರ (ಪ್ರತಿ ಲೀಟರ್‌‌ನೀರಿಗೆ ೨ಗ್ರಾಂ) ಕುಂಡಗಳಿಗೆ ತುಂಬಬೇಕು. ಇದರಿಂದ ಶಿಲೀಂಧ್ರ ರೋಗಗಳನ್ನು ತಡೆಗಟ್ಟಬಹುದು.
ಕುಂಡಗಳಲ್ಲಿ ಮರುನಾಟಿ
ಕುಂಡಗಳಲ್ಲಿನ ಪೋಷಕಾಂಶಗಳು ಗಿಡದ ಬೆಳವಣಿಗೆಗೆ ಸಾಲದೇ ಇರುವಾಗ ಮತ್ತು ಗಿಡ ಸದೃಢವಾಗಿ ಬೆಳೆಯಲು ಹೊಸ ಮಿಶ್ರಣ ತುಂಬಿದ ಬೇರೊಂದು ಕುಂಡಕ್ಕೆ ವರ್ಗಾಯಿಸುವ ಕ್ರಮವೇ ಕುಂಡದ ಮರು ನಾಟಿ. 

ಚಿತ್ರ ೧೪ರಲ್ಲಿ ತೋರಿಸಿರುವಂತೆ ಎಡಗೈನ ಎರಡು ಬೆರಳುಗಳ ಮಧ್ಯೆ ಗಿಡದ ಕಾಂಡವನ್ನು ಸಿಕ್ಕಿಸಿಕೊಂಡು, ಬಲ ಅಂಗೈಯನ್ನು ಕುಂಡದ ತಳಭಾಗದಿಂದ ಕೆಳಕ್ಕೆ ನಿಧಾನವಾಗಿ ಬಡಿದು, ಗಿಡ ಕುಂಡದಿಂದ ಹೊರಕ್ಕೆ ಬರುವಂತೆ ತಗೆಯಬೇಕು. ನಂತರ ಸಿದ್ಧವಾಗಿರುವ ಹೊಸ ಮಿಶ್ರಣ ತುಂಬಿದ ಬೇರೊಂದು ಕುಂಡಕ್ಕೆ ವರ್ಗಾಯಿಸಿ ನಾಟಿ ಮಾಡಬೇಕು. ಹೀಗೆ ಹೊಸ ಕುಂಡಕ್ಕೆ ವರ್ಗಾಯಿಸುವಾಗ ಕುಂಡ ಮೊದಲಿನಷ್ಟಿರಬಹುದು ಅಥವಾ ಸ್ವಲ್ಪ ದೊಡ್ಡದಾಗಿರಬಹುದು.
ಗಿಡವನ್ನು ಕುಂಡದಿಂದ ಹೊರತೆಗೆದು ಪುನಃ ನೆಡುವುದು: ಮುಖ್ಯ ಕ್ಷೇತ್ರದಲ್ಲಿ ನಾಟಿ ಮಾಡಬೇಕಾಗಿರುವ ಸಂದರ್ಭದಲ್ಲಿ, ಕುಂಡದಿಂದ ಅಂತಿಮವಾಗಿ ಗಿಡವನ್ನು ಬೇರ್ಪಡಿಸಬೇಕಾಗುವುದು. ಕುಂಡದ ಮರು ನಾಟಿಯಲ್ಲಿ ಗಿಡವನ್ನು ಕುಂಡದಿಂದ ಹೊರ ತೆಗೆಯಬೇಕು. ಉಂಡೆ/ಹೆಪ್ಪು ಬೇರುಗಳಿಗೆ ಧಕ್ಕೆಯಾಗದಂತೆ ಎಚ್ಚರ ವಹಿಸಿ ಮಣ್ಣಿನೊಂದಿಗೆ ಗಿಡವನ್ನು ಹೊರ ತೆಗೆಯಬೇಕು.
ನಂತರ ನಾಟಿ ಮಾಡುವ ಕ್ಷೇತ್ರದಲ್ಲಿ ಶಿಫಾರಸು ಮಾಡಿದ ಅಳತೆಯಲ್ಲಿ ಗುಂಡಿಗಳನ್ನು ತೋಡಿ ಮಣ್ಣು, ಗೊಬ್ಬರ ಮತ್ತು ಮರಳು ಮಿಶ್ರಣ ತುಂಬ ಬೇಕು. ನಾಟಿ ಮಾಡುವ ಸಮಯದಲ್ಲಿಯೇ ಗಿಡವನ್ನು ಕುಮಡದಿಂದ ಬೇರ್ಪಡಿಸಬೇಕು. ಹೀಗೆ ಬೇರ್ಪಡಿಸಿದ ಗಿಡವನ್ನು ಗುಮಡಿಯ ಮಧ್ಯ ಭಾಗದಲ್ಲಿ ಸೂಕ್ತವಾದ ಆಳಕ್ಕೆ ನಾಟಿ ಮಾಡಬೇಕು. ನಂತರ ಗಿಡದ ಸುತ್ತಲ ತರಗೆಲೆಗಳನ್ನು ಹರಡಿ ತೇವಾಂಶ ಕಾಪಾಡುವ ವ್ಯವಸ್ಥೆ ಮಾಡುವುದು ಒಳ್ಳೆಯದು. ನಿಯಮಿತವಾಗಿ ನೀರು ಪೂರೈಕೆ ಮಾಡುತ್ತಾ ಕ್ಷೇತ್ರವನ್ನು ಕಳೆಗಳಿಂದ ಮುಕ್ತವಾಗಿರಿಸಬೇಕು.
ರೆಂಬೆಯ ತುಂಡುಗಳಿಂದ ಬೇರು ಬರಿಸಿ ನಾಟಿ ಮಾಡುವ ಪದ್ಧತಿಯಲ್ಲಿ ಪಾಲಿಥೀನ್ ಚೀಲಗಳನ್ನು ಉಪಯೋಗಿಸುವುದು ಸೂಕ್ತ. ವಿವಿಧ ಗಾತ್ರದ ಪಾಲಿಥೀನ್ ಚೀಲಗಳು ದೊರೆಯುತ್ತವೆ. ಕುಂಡಕ್ಕೆ ಮಿಶ್ರಣ ತುಂಬಿದ ಹಾಗೆ ಈ ಚೀಲಗಳಿಗೂ ತುಂಬಿ ತುಂಡುಗಳನ್ನು ನಾಟಿ ಮಾಡಬಹುದು. ಬೇರೆ ಬಂದ ಬಳಿಕ ಕುಂಡದಲ್ಲಿ ಇಲ್ಲವೇ ನಾಟಿ ಕ್ಷೇತ್ರದಲ್ಲಿ ನೆಡಬಹುದು. ಇಂತಹ ಚೀಲಗಳಲ್ಲಿ ಮಿಶ್ರಣ ತುಂಬಿ ನೀರು ಪೂರೈಕೆ ಮಾಡಿ ಹದಗೊಳಿಸಿ ಬೀಜ ಬಿತ್ತನೆ ಮಾಡಿಯೂ ಸಸಿ ಬೆಳೆಸಬಹುದು. ಮೊದಲ ಹಂತದಲ್ಲಿ ಸಸಿ ಬೆಳೆಸಲು ಪಾಲಿಥೀನ್ ಚೀಲಗಳು ಹೆಚ್ಚು ಪ್ರಯೋಜನಕಾರಿ.
ಕಡಿಮೆ ವೆಚ್ಚದಲ್ಲಿ ಪಾಲಿಥೀನ್ ಚೀಲಗಳಲ್ಲಿ ಹೆಚ್ಚು ಸಸಿಗಳನ್ನು ಬೆಳೆಸಲು ಸಾಧ್ಯ. ಚೀಲಗಳಲ್ಲಿ ಬೀಜ ಬಿತ್ತನೆ ಮಾಡಿಯಾಗಲೀ ಅಥವಾ ತುಂಡು ನಾಟಿ ಮಾಡಿದ ಮೇಲೆ ಚೀಲಗಳಲ್ಲಿ ಕಳೆ ಹಾಗೂ ಇತರ ಸಸ್ಯ ಕಳೆ ಬೆಳೆಯದಂತೆ ಎಚ್ಚರ ವಹಿಸಬೇಕು. ಇಲ್ಲವಾದರೆ ಇರುವ ಪೋಷಕಾಂಶಗಳು ಮತ್ತು ನೀರು ವ್ಯರ್ಥವಾಗುವುದಲ್ಲದೇ ಸಸಿಗಳ ಬೆಳವಣಿಗೆಯೂ ಕುಂಠಿತಗೊಳ್ಳುವುದು.
ಚೀಲಗಳ ಕೆಳಗೆ ಪಾಲಿಥೀನ್ ಹಾಳೆಯನ್ನು ಹಾಸಿದ್ದರೆ ಭೂಮಿಯಿಂದ ಚೀಲಗಳ ನಡುವೆ ಇತರೆ ಕಳೆ ಸಸಿಗಳು ಬೆಳೆಯುವುದು ತಪ್ಪುತ್ತದೆ ಹಾಗೂ ಪಾಲಿಥೀನ್ ಚೀಲಗಳಿಂದ ಸಸಿಗಳ ಬೇರು ಹೊರಬಂದು ಭೂಮಿಯೊಳಗೆ ಇಳಿಯುವ ಸಂದರ್ಭಗಳು ಇರುತ್ತವೆ. ಆದ್ದರಿಂದ ಕುಂಡದ ಕೆಳಗೆ ಈ ರೀತಿ ಪಾಲಿಥೀನ್ ಹಾಳೆ ಹಾಸುವುದು ಉತ್ತಮ.
ಕೈತೋಟದಲ್ಲಿ ಹೂವು ಮತ್ತು ಅಲಂಕಾರಿಕಾ ಬೆಳೆಗಳ ಬೇಸಾಯ
೧. ಗುಲಾಬಿ: ಗುಲಾಬಿ ’ಹೂವುಗಳ ರಾಣಿ’ ಎಂದು ಪ್ರಸಿದ್ಧಿಯಾಗಿದೆ. ಇದಕ್ಕೆ ಆಕರ್ಷಿತರಾಗದವರಿಲ್ಲ. ಇದನ್ನು ಬಿಡಿಹೂವುಗಳಿಗಾಗಿಯೇ ಹೆಚ್ಚಾಗಿ ಬೆಳೆಯುವರು. ನಮ್ಮ ರಾಜ್ಯದಲ್ಲಿ ಹೆಚ್ಚು ಜನಪ್ರಿಯವಾದ ಹೂವಿನ ಬೆಳೆ ಇದಾಗಿದೆ.
ತಂಪಾದ ಹಾಗೂ ಒಣ ಹವೆ ಈ ಬೆಳೆಗೆ ಸೂಕ್ತ. ನೀರು ಸರಿಯಾಗಿ ಬಸಿದು ಹೋಗುವ ಮರಳುಮಿಶ್ರಿತ ಕೆಂಪು ಮಣ್ಣು ಈ ಬೆಳೆಗೆ ಸೂಕ್ತ. ಗಿಡಗಳನ್ನು ಜೂನ್-ಅಕ್ಟೋಬರ್‌‌ತಿಂಗಳವರೆಗೆ ನಾಟಿ ಮಾಡಬಹುದು.
ಗುಲಾಬಿ ತಳಿಗಳು ಅಮೆರಿಕನ್ ಹೆರಿಟೇಜ್, ಅಮೆರಿಕನ್ ಹೋಮ್, ಸೂಪರ್‌‌ಸ್ಟಾರ್‌‌, ಬ್ಲಾಕ್ ರೂಬಿ, ಪೂಸಾ ಸೋನಿಯಾ, ಸ್ವೀಟ್ ಹಾರ್ಟ್‌, ಬೇಬಿ ರೋಸ್, ರಾಣಿ ಎಲಿಜಬೆತ್, ಮಾಂಟಿಜೂಮ, ಕರೋನ್ ಇತ್ಯಾದಿ ತಳಿಗಳು ಜನಪ್ರಿಯವಾಗಿದ್ದು, ಈ ತಳಿಗಳಲ್ಲಿ ಕೆಂಪು, ಬಿಳಿ, ಹಳದಿ, ಗುಲಾಬಿ ಬಣ್ಣದ ತಳಿಗಳನ್ನೂ ಕಾಣಬಹುದು.
ಇದನ್ನು ಮಡಿಗಳಲ್ಲಿ ಬೆಳಯಬೇಕಿದ್ದರೆ ಭೂಮಿಯನ್ನು ಚೆನ್ನಾಗಿ ಉಳುಮೆ ಮಾಡಿ ೪೫ ಘನ ಸೆಂ.ಮೀ. ಗಾತ್ರದ ಗುಂಡಿ ತೋಡಿ ಗೊಬ್ಬರ ಮಿಶ್ರಣ ತುಂಬಿ, ಸಂಕೀರ್ಣ ತಳಿಗಳಿಗೆ ೭೫ ಸೆಂ.ಮೀ. x ೭೫ಸೆಂ.ಮೀ ಮತ್ತು ಉಳಿದವುಗಳಿಗೆ ೬೦ ಸೆಂ.ಮೀ x ೬೦ ಸೆಂ.ಮೀ ಅಂತರ ಕೊಟ್ಟು ನೆಡಬೇಕು. ಕಣ್ಣು ಹಾಕಿದ ಸಸಿಗಳನ್ನು ನಾಟಿಗೆ ಉಪಯೋಗಿಸುವುದು ಸೂಕ್ತ.
ಸಸಿಗಳನ್ನು ಗುಂಡಿಯ ಮಧ್ಯ ಭಾಗದಲ್ಲಿ ನೆಟ್ಟು ಕೋಲಿನಾಸರೆ ಕೊಡಬೇಕು. ವಾತಾವರಣವನ್ನನುಸರಿಸಿ ನೀರು ಪೂರೈಕೆ ಮಾಡಬೇಕು. ಗುಲಾಬಿ ಮಿಶ್ರಣವು ಮಾರುಕಟ್ಟೆಯಲ್ಲಿ ಲಭ್ಯವಾಗುತ್ತಿದೆ. ಗಿಡಗಳನ್ನು ಸವರಿದ ಒಂದು ವಾರದ ನಂತರ ಪ್ರತಿ ಗಿಡಕ್ಕೆ ೧೦೦ ಗ್ರಾಂ ಈ ಮಿಶ್ರಣವನ್ನು ಕೊಡಬೇಕಾಗುವುದು.
ಕಸಿ ಗಂಟಿನ ಕೆಳಭಾಗದಲ್ಲಿ ಬರುವ ಚಿಗುರನ್ನು ತೆಗೆದುಹಾಕಬೇಕು. ಗಿಡಗಳನ್ನು ಮೇ-ಜೂನ್ ಮತ್ತು ಅಕ್ಟೋಬರ್‌‌ನವೆಂಬರ್‌‌ತಿಂಗಳುಗಳಲ್ಲಿ ಸವರಬೇಕು ಮತ್ತು ಹೂವುಗಳನ್ನು ದೊಡ್ಡದಾಗಿ ಬೆಳೆಸಲು ಗಿಡದಲ್ಲಿ ಮೊಗ್ಗುಗಳನ್ನು ಕಡಿಮೆ ಮಾಡಬೇಕು. ಗಿಡಗಳನ್ನು ಸವರಿದ ನಂತರ ೪೦-೫೦ದಿನಗಳಲ್ಲಿ ಹೂವುಗಳು ಕೊಯ್ಲಿಗೆ ಬರುತ್ತವೆ. ಬೆಳಗಿನ ಅಥವಾ ಸಂಜೆಯ ವೇಳೆಯಲ್ಲಿ ಕೊಯ್ಲು ಮಾಡಬೇಕು. ಹೂವುಗಳನ್ನು ಕೊಯ್ಲು ಮಾಡುವಾಗ ಸುಮಾರು ೩೦ ಸೆಂ.ಮೀ. ಉದ್ದದ ಕಾಂಡದೊಂದಿಗೆ ಕತ್ತರಿಸಬೇಕು.
೨. ಆಂತೂರಿಯಂ: ಇದೊಂದು ಅಲಂಕಾರಿಕ ಸಸ್ಯ. ನೆರಳನ್ನು ಬಯಸುವ ಇದು ಆಕರ್ಷಕ ಹೂವು ಮತ್ತು ಎಲೆಗಳನ್ನು ಹೊಂದಿದೆ. ದೊಡ್ಡದೊಡ್ಡ ಸಮಾರಂಭಗಳಲ್ಲಿ ಶೋಭೆಗಾಗಿ ಈ ಹೂವುಗಳನ್ನು ಬಳಸುವುದುಂಟು. ತುಂಬಾ ಬೇಡಿಕೆ ಇರುವ ಹೂವುಗಳಲ್ಲು ಆಂತೂರಿಯಂ ಕೂಡಾ ಒಂದಾಗಿದೆ.
ಹೆಚ್ಚು ಉಷ್ಣವಿರುವ ಪ್ರದೇಶಗಳು ಇದನ್ನು ಬೆಳೆಯಲು ಸೂಕ್ತವಲ್ಲ. ವಿವಿಧ ಬಗೆಯ ತಳಿಗಳು ಬೇಸಾಯದಲ್ಲಿವೆ. ಬೀ ಮತ್ತು ಸಸಿಗಳಿಂದ ಸಸ್ಯೋತ್ಪಾದನೆ ಮಾಡಬಹುದು. ಅಂಗಾಂಶ ಕೃಷಿಯಿಂದಲೂ ಸಸಿಗಳನ್ನು ಪಡೆಯಬಹುದು. ಕುಂಡಗಳಲ್ಲಿ ಯಶಸ್ವಿಯಾಗಿ ಬೆಳೆಯಬಹುದು. ಮಳೆಗಾಲದಲ್ಲಿ ಹೆಚ್ಚು ಹೂವುಗಳನ್ನು ಪಡೆಯಬಹುದು. ಹೂವುಗಳು ಸುಮಾರು ನಾಲ್ಕು ವಾರಗಳವರೆಗೆ ತಾಜಾತನ ಕಾಯ್ದುಕೊಳ್ಳುತ್ತವೆ. ಗಿಡವೊಂದರಿಂದ ಸುಮಾರು ೧೦-೧೨ ಹೂವುಗಳನ್ನು ಪಡೆಯಬಹುದು.
೩. ಜರ್ಬೆರಾ: ಇದು ಸೂರ್ಯಕಾಂತಿ ಜಾತಿಗೆ ಸೇರಿದ ಹೂವಿನ ಬೆಳೆ. ಬಹು ವಾರ್ಷಿಕ ಗಿಡ. ಇದನ್ನು ’ಆಫ್ರಿಕನ್ ಡೇಸಿ’ ಎಂದೂ ಕರೆಯುವರು. ಅಲಂಕಾರಕ್ಕಾಗಿ ಬೆಳೆಯುವ ಜರ್ಬೆರಾ ಹೂವಿನ ಬೆಳೆಯನ್ನು ಮಡಿ ಮತ್ತು ಕುಂಡಗಳಲ್ಲಿ ಬೆಳೆಯಬಹುದು. ಹೂವಿನ ತೋಟಗಳಲ್ಲಿ ಜರ್ಬೆರಾ ಬೆಳೆ ಅಂದವಾಗಿ ಕಾಣುವುದು. ಹೂವಿನ ದಾನಿಗಳಲ್ಲಿ ಜೋಡಿಸಲು ಜರ್ಬೆರಾ ಉಪಯೋಗಿಸುತ್ತಾರೆ.
ಬೀಜದಿಂದ ಅಥವಾ ಕಂದುಗಳಿಂದ ಸಸ್ಯೋತ್ಪಾದನೆ ಮಾಡಬಹುದು. ವಿವಿಧ ಬಣ್ಣದ ತಳಿಗಳನ್ನು ಜರ್ಬೆರಾ ಹೊಂದಿದೆ. ಬಿಳಿ, ಕೆಂಪು, ಹಳದಿ, ಗುಲಾಬಿ ಬಣ್ಣಗಳು ಮುಖ್ಯವಾದುವುಗಳು.
೩೦ಸೆಂ.ಮೀ ಅಂತರದಲ್ಲಿ ಸಸಿಗಳನ್ನು ನಾಟಿ ಮಾಡಬೇಕು. ನಾಟಿ ಮಾಡಿದ ಎರಡು ತಿಂಗಳಿಗೆ ಹೂವುಗಳನ್ನು ಪಡೆಯಬಹುದು. ಉದ್ದದ ತೊಟ್ಟಿನೊಂದಿಗೆ ಹೂವುಗಳನ್ನು ಕೊಯ್ಲು ಮಾಡಬೇಕು. ಸುಮಾರು ಮೂರು ವರ್ಷಗಳವರೆಗೆ ಹೂವು ಸಿಗುತ್ತಿರುತ್ತದೆ.
೪. ಕಾರ್ನೇಶನ್: ಕಾರ್ನೇಶನ್ ಹೂವಿನ ದಾನಿಗಳಲ್ಲಿಡಲು ಮತ್ತು ಹೂವಿನ  ಮಾಡಲೆ ತಯಾರಿಸಲು ಬೆಳೆಯುವರಲ್ಲದೇ ಸುಗಂಧ ದ್ರವ್ಯ ತೆಗೆಯಲೂ ಉಪಯೋಗಿಸುತ್ತಾರೆ. ಇದನ್ನು ಮರಳು ಮಿಶ್ರಿತ ಗೋಡು ಮಣ್ಣಿನಲ್ಲಿ ಚೆನ್ನಾಗಿ ಬೆಳೆಯಬಹುದು. ಮಡಿ ಮತ್ತು ಕುಂಡಗಳಲ್ಲಿಯೂ ಬೆಳೆಯಬಹುದು. ಬೀಜ ಬಿತ್ತನೆ ಮಾಡಿ ಇಲ್ಲವೆ ಕಾಂಡದ ತುಂಡು ನಾಟಿ ಮಾಡಿ ಬೇರು ಬರಸಿ ನಂತರ ನಾಟಿ ಮಾಡಬಹುದು.
ನಾಟಿ ಮಾಡುವಾಗ ೩೦ ಸೆಂ.ಮೀ x ೩೦ ಸೆಂ.ಮೀ ಅಂತರ ನೀಡಬೇಕು. ಪೂರ್ಣ ಅರಳಿದ ಹೂವುಗಳನ್ನು ಕೊಯ್ಲು ಮಾಡಬೇಕು. ತೊಟ್ಟು ಮತ್ತು ಎಲೆಗಳೊಂದಿಗೆ ಹೂವುಗಳನ್ನು ಕಟಾವು ಮಾಡಬೇಕು. ನಾಟಿ ಮಾಡಿದ ನಾಲ್ಕು ತಿಂಗಳ ನಂತರ ಹೂವು ಕಾಣಿಸಿಕೊಳ್ಳುತ್ತವೆ.
೫. ಅಕ್ಯಾಲಿಫ: ಅಕ್ಯಾಲಿಫ ಒಳಾಂಗಣದಲ್ಲಿ ಬೆಳೆಯುವ ಅಲಂಕಾರಿಕ ಸಸ್ಯ. ನೆರಳು ಮತ್ತು ಬಿಸಿಲುಗಳೆರಡರಲ್ಲೂ ಸಮೃದ್ಧಿಯಾಗಿ ಬೆಳೆಯುವುದು. ಇದು ಪೊದೆಯಾಕಾರದ ಗಿಡ. ಎಲೆಗಳು ಅಗಲವಾಗಿದ್ದು ವಿವಿಧ ಬಣ್ಣಗಳನ್ನು ಹೊಂದಿರುತ್ತವೆ. ಸಣ್ಣ ಎಲೆಗಳನ್ನು ಹೊಂದಿದ ಇದರ ಮತ್ತೊಂದು ಪ್ರಭೇದವೂ ಉಂಟು. ಕೊಂಬೆಗಳನ್ನು ನೆಟ್ಟು ಮತ್ತು ಕುಂಡಗಳಲ್ಲಿ ಗೊಬ್ಬರ ಮಿಶ್ರಣ ತುಂಬಿ ನಾಟಿ ಮಾಡಿ ಬೆಳೆಸಬಹುದು.
೬. ಕ್ಯಾಕ್ಟಸ್: ಕ್ಯಾಕ್ಟಸ್‌ಗಳು ಕಳ್ಳಿ ಜಾತಿಗೆ ಸೇರಿದವುಗಳಾಗಿವೆ. ಅಂದಕ್ಕೋಸ್ಕರ ಇವುಗಳನ್ನು ಬೆಳೆಸುವರು. ಕ್ಯಾಕ್ಟಸ್‌ನಲ್ಲಿ ವಿವಿಧ ಬಗೆಯ ಆಕಾರ ಹೊಂದಿದ ಗಿಡಗಳಿವೆ. ಕೆಲವು ಜಾತಿಗಳು ಹೂವುಗಳನ್ನೂ ಬಿಡುತ್ತವೆ. ಕ್ಯಾಕ್ಟಸ್‌ಗಳನ್ನು ಬೀಜದಿಂದ ಅಭಿವರದ್ಧಿ ಪಡಿಸಬಹುದು ಮತ್ತು ಕಾಂಡದ ತುಂಡುಗಳನ್ನೂ ಸಸ್ಯಾಭಿವೃದ್ಧಿಗೆ ಉಪಯೋಗಿಸಬಹುದಾಗಿದೆ. ಮನೆ ಮುಂದೆ ಬೆಳೆಸಲು ’ಪೆನೇರಿಸ್’, ’ಫ್ಯಾಸ್ಟೀವಿಯಂ’ ಕ್ಯಾಕ್ಟಸ್‌ಗಳು ಉತ್ತಮ. ಕುಂಡಗಳಲ್ಲೂ ಕ್ಯಾಕ್ಟಸ್‌ಗಳನ್ನು ಯಶಸ್ವಿಯಾಗಿ ಬೆಳೆಸಬಹುದು. ಇವುಗಳಿಗೆ ಹೆಚ್ಚು ನೀರಿನ ಅವಶ್ಯಕತೆ ಇಲ್ಲ.
೭. ಶೀತಾಳೆ ಗಿಡಗಳು: ಶೀತಾಳೆ ಗಿಡಗಳದೇ ಒಂದು ಪ್ರತ್ಯೇಕ ಲೋಕ. ಇವುಗಳನ್ನು ಎಲ್ಲೆಡೆ ಬೆಳೆಯುವುದು ಕಷ್ಟ. ಆದರೆ ಕೆಲವನ್ನಾದರೂ ಕೈತೋಟದಲ್ಲಿ ಬೆಳೆಯಬಹುದು. ಹೆಚ್ಚು ತೇವಾಂಶ ಮತ್ತು ನೇರ ಬಿಸಿಲು ಬೀಳುವ ಸ್ಥಳ ಶೀತಾಳೆ ಗಿಡಗಳನ್ನು ಬೆಳೆಯಲು ಆಯ್ಕೆ ಮಾಡಿಕೊಳ್ಳಬೇಕು. ಕೆಲವುಗಳನ್ನು ಮನೆಯ ಹತ್ತಿರ ಕುಂಡಗಳಲ್ಲಿ ಬೆಳೆಯಬಹುದು. ಅಂತಹವುಗಳನ್ನು ಆಯ್ಕೆ ಮಾಡಿಕೊಂಡು ಬೆಳೆಯಬಹುದು. ಶೀತಾಳೆ ಗಿಡಗಳಿಂದ ಸಾಕಷ್ಟು ಆದಾಯ ಬರುತ್ತದೆ. ಸಭೆ ಸಮಾರಂಭಗಳು,  ಸಾಂಪ್ರದಾಯಿಕ ಕಾರ್ಯಕ್ರಮಗಳು, ಮನರಂಜನಾ ಸ್ಥಳಗಳು, ಕಚೇರಿ ಕಟ್ಟಡಗಳಲ್ಲಿ ಇವುಗಳನ್ನು ಬಳಸುವುದು ಹೆಚ್ಚುತ್ತಿದೆಯಲ್ಲದೇ ಶೀತಾಳೆ ಗಿಡಗಳನ್ನು ಬೆಳೆಯುವುದು ಒಂದು ಉತ್ತಮ ಹವ್ಯಾಸವೆನ್ನಬಹುದು.
* * *
ಅಧ್ಯಾಯ ೧೦: ದಿನಚರಿ
ಕೈತೋಟ ಚಿಕ್ಕದಾಗಿರಲಿ ಅಥವಾ ದೊಡ್ಡದಾಗಿರಲಿ ಇಡೀ ಕ್ಷೇತ್ರದ ಸಮಗ್ರ ಮಾಹಿತಿಯನ್ನು ಒದಗಿಸುವ ನೋಟ್ ಪುಸ್ತಕವೊಂದನ್ನು ನಿರ್ವಹಿಸಬೇಕು. ಅದರಲ್ಲಿ ಕೈತೊಟದ ಎಲ್ಲ ಆಗುಹೋಗುಗಳನ್ನು ಬರೆದಿಡಲು ಸಾಧ್ಯವಾಗುವುದು. ಇದೊಂದು ದಾಕಲು ಪುಸ್ತಕವಾಗಿರಬೇಕು. ಈ ರೀತಿಯಾಗಿ ಪುಸ್ತಕದಲ್ಲಿ ವಿಷಯಗಳನ್ನು ಬರೆದಿಡುವುದು ಹೆಚ್ಚುವರಿ ಕೆಲಸ ಎನಿಸಬಹುದು ಆದರೆ ಪಡುವ ಶ್ರಮಕ್ಕಿಂತ ಲಾಭವೇ ಹೆಚ್ಚು.
ತೋಟದಲ್ಲಿ ನೆಟ್ಟ ಪ್ರತಿಯೊಂದು ಗಿಡ ಮತ್ತು ತಳಿಯ ಹೆಸರು ಹಾಗೂ ಬಿತ್ತಿದ ಬೀಜಗಳ ಕಂಪನಿ ಹೆಸರನ್ನು ಬರೆದಿಡಬೇಕು. ಬಿತ್ತಿದ ಬೀಜಗಳ ಕಂಪನಿ ಹೆಸರನ್ನು ಬರೆದಿಡಬೇಕು. ಬಿತ್ತಿದ ಅಥವಾ ಸಸಿಗಳನ್ನು ನೆಟ್ಟ ದಿನಾಂಕ, ಕೀಟ-ರೋಗಗಳ ಅಧ್ಯಯನ, ಇಳುವರಿ ಇವೆಲ್ಲವುಗಳನ್ನು ತಿಳಿದುಕೊಳ್ಳುವುದರಿಂದ ಸಮಸ್ಯೆ ತಿಳಿಯಲು ಸಾಧ್ಯವಾಗುವುದು. ನಂತರ ಪರಿಹಾರ ಸೂಚಿಸಲೂ ಸುಲಭವಾಗುವುದು.
ಪ್ರತಿಯೊಂದು ಬೆಳೆಯನ್ನೂ ಪುಸ್ತಕದಲ್ಲಿ ನಮೂದಿಸಿ ಬಿತ್ತನೆಯಿಂದ ಕೊಯ್ಲು ಹಂತದವರೆಗೆ ಎಲ್ಲ ಬೇಸಾಯ ಕ್ರಮಗಳನ್ನು ಅಂದರೆ ಬಿತ್ತನೆ, ಸಸಿ ಮಡಿ ತಯಾರಿಕೆ, ಮಣ್ಣಿನ ಗುಣಧರ್ಮಗಳು, ಕಾಲ, ತಳಿ, ಸಾಮಗ್ರಿ, ನಾಟಿ ಪದ್ಧತಿ, ನೀರು ಮತ್ತು ಗೊಬ್ಬರಗಳ ಪೂರೈಕೆ, ಸಸ್ಯ ಸಂರಕ್ಷಣೆ ಇತ್ಯಾದಿಗಳನ್ನು ದಾಖಲಿಸುವುದರಿಂದ, ತೊಂದರೆಗೀಡಾದಾಗ ಪರೀಕ್ಷಿಸಿ ಪರಿಹಾರ ಸೂಚಿಸಲು ಪರಿಣಿತರಿಗೆ/ತಜ್ಞರಿಗೆ ಸಾಧ್ಯವಾಗುವುದು.
ಕೈತೋಟ ಕ್ಷೇತ್ರ ದೊಡ್ಡದಾಗಿದ್ದರೆ ಉತ್ಪನ್ನಗಳ ಮಾರಾಟ ವಹಿವಾಟು ನಡೆಯುವುದು. ಇಂತಹ ಸ್ಥಿತಿಯಲ್ಲಿ ಈ ಪುಸ್ತಕವನ್ನು ನಿರ್ವಹಣೆ ಮಾಡುವುದರಿಂದ ನಮ್ಮ ಕೈತೋಟದ ಹಣಕಾಸಿನ ಸ್ಥಿತಿಗತಿಗಳನ್ನು ಬೇಕೆಂದಾಗ ತಕ್ಷಣ ತಿಳಿದುಕೊಳ್ಳಬಹುದು. ಲಾಭದಲ್ಲಿ ಅಥವಾ ನಷ್ಟದಲ್ಲಿದ್ದೇವೆ ಎಂಬುದನ್ನಾದರೂ ಈ ಪುಸ್ತಕ ತಿಳಿಸುವುದು.
ಲಾಭವಾಗಿದ್ದರೆ ಇನ್ನೂ ಹೆಚ್ಚು ಲಾಭವಾಗುವಂತಹ ತೋಟವನ್ನು ಬಲಪಡಿಸಲು ಯಾವ ಕ್ರಮ ಕೈಗೊಳ್ಳಲು ಸಾಧ್ಯ? ಎಂಬುದನ್ನು ಯೋಜಿಸಬಹುದು. ಒಂದು ವೇಳೆ ನಷ್ಟವಾಗಿದ್ದರೆ ಯಾವ ಹಂತದಲ್ಲಿ ತಪ್ಪಿದ್ದೇವೆ? ಎಂಬುದನ್ನು ಪರಿಶೀಲಿಸಿ ಅದನ್ನು ಸುಧಾರಿಸಬಹುದು.
ಕೈತೋಟಕ್ಕೆ ಖರೀದಿಸಿದ ವಸ್ತುಗಳಿಗೆ ಹೂಡಿದ ಬಂಡವಾಳ ಮತ್ತು ಉತ್ಪಾದನೆಯ ಫಸಲಿನ ಮಾರಾಟದಿಂದ ಬಂದ ಹಣ ಇತ್ಯಾದಿಗಳನ್ನು ಪುಸ್ತಕದಲ್ಲಿ ಪ್ರತ್ಯೇಕವಾಗಿ ದಾಖಲಿಸಬೇಕು. ಉತ್ಪನ್ನಗಳನ್ನು ಇಡಿಯಾಗಿ ಅಥವಾ ಸಂಸ್ಕರಿಸಿ ಮಾರಾಟ ಮಾಡುವುದರ ವ್ಯತ್ಯಾಸ ಕೂಡಾ ತಿಳಿಯುವುದು. ಆಯಾ ತಿಂಗಳ ಕೊನೆಯಲ್ಲಿ ಖರ್ಚು ಮತ್ತು ಆದಾಯದ ಪಟ್ಟಿ ಸಿದ್ಧವಾಗಿರಬೇಕು. ಸಾಮಾನ್ಯವಾಗಿ ತೋಟಗಾರಿಕೆ ಬೆಳೆಗಳಲ್ಲಿ ಅದರಲ್ಲೂ ವಿಶೇಷವಾಗಿ ಹಣ್ಣಿನ ಬೇಸಾಯ ಮತ್ತು ಸಂಬಾರ ಬೆಳೆಗಳಲ್ಲಿ ಪ್ರಾರಂಭದ ವರ್ಷಗಳಲ್ಲಿ ಆದಾಯ ಕಡಿಮೆ. ಫಲ ಬಿಡಲು ಪ್ರಾರಂಭಿಸಿದಾಗ ಖರ್ಚಿನ ಪರದೆ ಸರಿಯುತ್ತಾ ಹೋಗಿ ಆದಾಯದ ಮುಖ ಕಾಣುತ್ತದೆ. ಅಲ್ಪಾವಧಿ ಬೆಳೆಗಳು ಮತ್ತು ಸೊಪ್ಪು ತರಕಾರಿಗಳನ್ನು ಉಳಿದ ಬೆಳೆಗಳ ಜೊತೆ ಮಿಶ್ರ ಬೆಳೆಯಾಗಿ ಬೆಳೆಯುವುದರಿಂದ ಪ್ರಮುಖ ಬೆಳೆಗಳು ಅಥವಾ ದೀರ್ಘಾವಧಿ ಬೆಳೆಗಳು ಫಲ ನೀಡುವವರೆಗೆ ಖರ್ಚನ್ನು ಸರಿದೂಗಿಸಿಕೊಂಡು ಹೋಗಬಹುದು ಮತ್ತು ಮನೆಯ ಸ್ವಂತಕ್ಕೆ ಉಪಯೋಗಿಸಿದ ಹಣ್ಣು-ತರಕಾರಿಗಳ ಖರ್ಚನ್ನು ಆ ಪುಸ್ತಕದಲ್ಲಿಯೇ ಒಂದೆಡೆ ಬರೆದಿಟ್ಟಿರಬೇಕು. ಖರ್ಚು-ಆದಾಯ ಪಟ್ಟಿ ಸಿದ್ಧಪಡಿಸುವಾಗ ಇದು ಅನುಕೂಲವಾಗುವುದು.
ಪ್ರತಿ ವರ್ಷ ಒಂದು ಪುಸ್ತಕವನ್ನು ಇದಕ್ಕಾಗಿಯೇ ಉಪಯೋಗಿಸುವುದು ಒಳ್ಳೆಯದು. ವರ್ಷದ ಕೊನೆಯಲ್ಲಿ ಅಥವಾ ನಾವೇ ನಿರ್ದಿಷ್ಟ ಪಡಿಸಿಕೊಂಡ ಯಾವುದೇ ಒಂದು ವೇಳೆಯಲ್ಲಿ ದಾಖಲಿಸಿದ ಎಲ್ಲ ವಿಷಯಗಳನ್ನೂ ಗಮನಹರಿಸಿ ಕೈತೋಟದಲ್ಲಿ ಸೂಕ್ತ ಬದಲಾವಣೆ ಮಾಡಿಕೊಳ್ಳಬಹುದು.
ಬೆಳೆಗಳ ಬದಲಾವಣೆ, ಸಾವಯವ ಮತ್ತು ರಸಗೊಬ್ಬರಗಳನ್ನು ಉಪಯೋಗಿಸುವ ಪ್ರಮಾಣ, ಹೊಸ ವಿಧಾನಗಳ ಅಳವಡಿಕೆ ಇತ್ಯಾದಿಗಳನ್ನು ಮುಂದಿನ ವರ್ಷಕ್ಕೆ ಅಥವಾ ಸರಿಯಾದ ಅವಧಿಗೆ ಯೋಜಿಸಿಕೊಳ್ಳಬಹುದು.
ಇದಲ್ಲದೆ ತೋಟಗಾರಿಕೆಗೆ ಸಂಬಂಧಿಸಿದ ಪುಸ್ತಕಗಳನ್ನು ಖರೀದಿಸಿ ಇಟ್ಟುಕೊಂಡಿರುವುದು ಸೂಕ್ತ. ಕನ್ನಡ ಮಾಧ್ಯಮದಲ್ಲಿಯೂ ಇಂದು ಎಲ್ಲಾ ಬಗೆಯ ಪುಸ್ತಕಗಳು ಪ್ರಕಟಗೊಳ್ಳುತ್ತಿವೆ. ಇವು ತೋಟಗಾರರಿಗೆ ಮಾರ್ಗದರ್ಶಿಯಾಗಬಲ್ಲವಲ್ಲದೆ ತೋಟಗಾರಿಕೆಗೆ ಸಂಬಂಧಿಸಿದ ಇಲಾಖೆಯ ಅಧಿಕಾರಿಗಳು, ಸಂಶೋಧನಾ ಕೇಂದ್ರದ ವಿಜ್ಞಾನಿಗಳು ಮತ್ತು ಕೃಷಿ ವಿಸ್ತರಣಾ ಸಿಬ್ಬಂದಿ ವರ್ಗದವರ ನಿಕಟ ಸಂಪರ್ಕ ಅಭಿವೃದ್ಧಿಗೆ ಪೂರಕವಾಗಬಲ್ಲವು. ಇವರು ಕಾಲಕಾಲಕ್ಕೆ ಅಗತ್ಯ ಕ್ರಮಗಳನ್ನು ಸೂಚಿಸುವರು.
ಮಾದರಿಯಾಗಿ ನಿರ್ವಹಣೆ ಮಾಡಿದ ಕೈತೋಟಗಳಿಗೆ ಭೇಟಿ ಕೊಡುವುದು ಮತ್ತೊಂದು ಉತ್ತಮ ಹವ್ಯಾಸ. ಅಲ್ಲಿಯ ಹಸುರಿನ ಸೊಬಗನ್ನು ಸವಿಯುವುವಲ್ಲದೆ ನಮ್ಮ ತೋಟಕ್ಕೆ ಬೇಕಾಗಬಹುದಾದ ಹಲವಾರು ವಿಷಯಗಳು ಅಲ್ಲಿ ಸಿಗುತ್ತವೆ.
* * *
ನಿಮ್ಮ ಕೈತೋಟ : ಆಧಾರ ಗ್ರಂಥಗಳು
೧. ’ಮನೆಯ ಅಂದ ಕೈತೋಟ’, ಡಾ|| ಪಿ. ಶಿವರಾಮ ರೈ (೨೦೦೦), ಪ್ರ: ನವ ಕರ್ನಾಟಕ ಪಬ್ಲಿಕೇಷನ್ಸ್ ಪ್ರೈ.ಲಿ., ಬೆಂಗಳೂರು.
೨. ’ಮನೆಯತೋಟ’ – ತೆಲುಗು ಲೇಖಕರು: ಶ್ರೀ ತಮ್ಮಣ್ಣ, ಕನ್ನಡಾನುವಾದ: ಶ್ರೀಮತಿ ಪದ್ಮಾವತಮ್ಮ (೧೯೯೩), ವರದರಾಜ ಪ್ರಕಾಶನ, ಬೆಂಗಳೂರು.
೩. ’ಸಸ್ಯ ಪುನರುತ್ಪಾದನೆ ಮತ್ತು ಕಸಿ ವಿಧಾನಗಳು’- ಡಾ|| ಎಂ.ಎನ್. ದೀಕ್ಷಿತ್ ಮತ್ತು ಎಂ.ಜಿ. ಭಟ್(೧೯೯೧) ಪ್ರ: ಗ್ರಾಮಾಭಿವೃದ್ಧೀ ಹಾಗೂ ಸ್ವ-ಉದ್ಯೋಗ ತರಬೇತಿ ಕೇಂದ್ರ ಶಿವಳ್ಳಿ-ಉಡುಪಿ
೪. ’ಕೊಟ್ಟಿಗೆ ಗೊಬ್ಬರ’ (ಕೃಷಿ ಪುಸ್ತಕ ಮಾಲೆ-೨) ಪ್ರೊ. ವೀ.ಚ. ಹಿತ್ತಲಮನಿ, ಪ್ರ: ಸಮಾಜ ಪುಸ್ತಕಾಲಯ, ಧಾರವಾಡ.
೫. ’ಹಣ್ಣಿನ ಬೆಳೆ’- ವಿಜಯ್ ಅಂಗಡಿ ಮತ್ತು ವಿಶ್ವನಾಥ ಪಾಟೀಲ (ತೋಟಗಾರಿಕಾ ವಿಭಾಗ, ಕೃಷಿ ವಿಶ್ವವಿದ್ಯಾಲಯ, ಧಾರವಾಡ) (೧೯೯೦), ಪ್ರ: ಸಮಾಜ ಪುಸ್ತಕಾಲಯ, ಧಾರವಾಡ.
೬. ’ತರಕಾರಿ ಬೇಸಾಯ’ – ವಿಜಯ್ ಅಂಗಡಿ ಮತ್ತು ವಿ.ಎಸ್. ಪಾಟೀಲ (ತೋಟಗಾರಿಕಾ ಇಲಾಖೆ, ಕೃಷಿ ವಿಶ್ವವಿದ್ಯಾಲಯ, ಧಾರವಾಡ) (೧೯೯೨), ಪ್ರ: ಸಮಾಜ ಪುಸ್ತಕಾಲಯ, ಧಾರವಾಡ.
೭. ’ಸೊಪ್ಪು ತರಕಾರಿಗಳು’ – ಎಂ.ಎ. ನಾರಾಯನರೆಡ್ಡಿ, ಪಿ. ಮುದ್ದಪ್ಪಗೌಡ ಮತ್ತು ಕೆ.ವಿ. ದೇವರ್‌‌(೧೯೯೦), ಕನ್ನಡ ಅಧ್ಯಯನ ವಿಭಾಗ, ಕೃ.ವಿ.ವಿ., ಬೆಂಗಳೂರು.
೮. ’ಪುಷ್ಪ ಕೃಷಿ’- ವಿ.ಎಸ್. ಪಾಟೀಲ ಮತ್ತು ವಿಜಯ್ ಅಂಗಡಿ (ತೋಟಗಾರಿಕಾ ವಿಭಾಗ, ಕೃಷಿ ವಿಶ್ವವಿದ್ಯಾಲಯ, ಧಾರವಾಡ) (೧೯೯೧), ಪ್ರ: ಸಮಾಜ ಪುಸ್ತಕಾಲಯ, ಧಾರವಾಡ.
೯. ’ಹಣ್ಣು ಮತ್ತು ತರಕಾರಿಗಳ ಕೊಯ್ಲೋತ್ತರ ನಿರ್ವಹಣಾ ಪದ್ಧತಿಗಳು’ – ಡಾ|| ಟಿ. ವೆಂಕಟೇಶರೆಡ್ಡಿ, ಎಚ್.ಬಿ. ಲಿಂಗಯ್ಯ, ಪಿ. ನಾರಾಯಣಸ್ವಾಮಿ, ಡಾ|| ಎಂ.ಎಂ. ಖಾನ್ ಮತ್ತು ಡಾ|| ಕೆ.ಆರ್‌‌. ತಿಮ್ಮರಾಜು (೧೯೯೧), ತೋಟಗಾರಿಕೆ ವಿಭಾಗ, ಕೃಷಿ ವಿಶ್ವವಿದ್ಯಾನಿಲಯ, ಬೆಂಗಳೂರು.

